
Төңірегімізде болып жатқан оқиғаларды бүгінгі күн тұрғысынан бағамдау бар да, оларды тарих безбеніне салып салмақтау да бар. Көз көріп тұрған әр нәрсенің пайда болу, қалыптасу, даму тарихы болады. Мәдениет пен өркениеттің де, ақыл-ой, парасаттың да, тілдің де, діннің де жүріп өткен жолы бар.

Осы жағынан келгенде, бүгінгі діни ахуал да жылдар, ғасырлар бойғы тарихи оқиғалардың негізінде қалыптасқан. Мәселен, бүгінде Ислам дінін ұстанушалардың өзі түрлі ағымдарға бөлініп, бір-бірінің сөзін тыңдамайтындай деңгейге жеткені жайлы жиі айтылады. Осылардың алдын алу, жалпы қоғамға зиянын тигіздірмеу үшін де көптеген тарихи оқиғалардан хабардар болуымыз шарт.

Қазақстан мұсылмандары діни басқармасы Діни оқу-ағарту бөлімінің меңгерушісі, философия ғылымдарының кандидаты Смайыл Сейтбековтің қаламынан туған қолыңыздағы еңбекті осы жөнінен бағалаған дұрыс. 

Мұсылмандардың көзқарастары әу баста не себепті бір-бірінен алыстаған, мәзһабтарға бөлінудің қандай алғышарт-тары болды, діни үкімдерді түсіну, түсіндірудің қандай түрлері бар секілді іргелі ойлар бұл жұмыста жатық баяндалады.

«Харижиттер деген кімдер?», «Дәстүрлі Ислам деген не?», «Сүнниттер мен шииттер қалай бөлінген?» деген сауалдар да көпшілік қауымды қызықтырса керек.

Кітаптың «Мәзһабтар тарихы» деп аталуы да жайдан-жай емес. Бұған дейін мұсылмандардың топ-топқа бөлінуі жекелеген мақалаларда ішінара ғана қозғалып келген болса, бұл еңбекте Исламның ұзақ тарихындағы бөлінушілік үдерістері барынша кең және жан-жақты қозғалған. 

Автор «Мұсылмандардың ағымға бөліну себептері», «Алғашқы діни-саяси ағымдар», «VIII-X ғасырдағы адасушы ағымдар», «Жаңа дәуірде пайда болған діни-саяси ағымдар», «Әһлу сунна уә-л жамағат» деген тарауларда бірқатар тарихи фактілерді сөйлете білген. Әсіресе, қазақ халқының сан ғасыр бойы ұстанып келген Матуриди ақидасы мен Ханафи мәзһабына көбірек тоқталған. 

Бұл – күн тәртібіндегі өзекті тақырып. Өйткені имам Әбу Ханифа мен оның мәзһабының қадірін білмегендер көрінген ағымның немесе адасқан топтың соңынан ілесіп кете баруы әбден ықтимал. Сондықтан қайда бұрсаң, солай иіліп кететін жас шыбықтай кейінгі ұрпақтың санасына мәзһаб имамдарымыздың өмір жолы мен еңбектерін қанша сіңірсек те көптік етпесі анық. Сонда ғана жастар дұрыс пен бұрысты, анық пен танықты ажырата бастайды. Діни сенімдегі қадамдары нығая түседі. 

Жинақтай келгенде, Смайыл Сейтбековтің бұл еңбегі бүгінгі күннің қажеттілігі десек, артық айтқандық болмас. Ендігі жерде ондай айтылған келелі пікірлер мен түйінді ойларды жалпы халыққа түсіндіру ісі тұр. Егер жалпы жамағат діни ағымдардың пайда болу төркінін, салдарын дұрыс ұғына алса, ешкімнің де соңынан соқыр сеніммен ермесі даусыз. Ендеше, осынау пайдалы да, өзекті еңбектің оқырманы көп болғай.

Қазақстан мұсылмандары діни 

басқармасының төрағасы, Бас мүфти, 

Шейх Әбсаттар қажы Дербісәлі

Кіріспе

Еліміз тәуелсіздігін алғалы бері бабалардан жеткен хақ дініміз Исламмен қайта қауыштық. Кеңес үкіметі құдайсыз қауым қалыптастырып, дінді түп-тамырымен жоюға барын салды. Әсіресе, адамзатқа жеткен соңғы дін –Исламның басты сенім негіздерін жоюға тырысып бақты. Құртып жіберуге шақ қалған асыл дінімізге сағынышпен қайта қауышқалы ішкі жан дүниемізде рухани құндылыққа деген қажеттілік артты. Рухани қажеттілікті өтеуге деген ынта-ықылас сәт сайын еселенуде. Алайда еліміздегі осындай психологиялық ахуал мен рухани «аштықты» миссионерлер ұтымды пайдалануда. Солардың кесірінен қазақтың қасиетті дархан даласы көз көріп, құлақ естімеген діндердің «егістік алқабына» айналып үлгерді. Қазақ – халқы ежелден бері Ислам дінін ұстанып келген халық. Сөзіміздің айғағы ретінде қазіргі кезде республика халқының 70 пайызы мұсылман екенін айтуға болады. Өкінішке орай, рухани шөліркеуді дұрыс мәліметпен қамтамасыз ете алмағандықтан, кейбір жандар миссионерлердің жетегінде кетіп жатыр. 

Соңғы кездері халықаралық бұқаралық ақпарат құралдары Ислам экстремизмі, лаңкестік жайлы жерден жеті қоян тапқандай жарыса жазуда. Әрнәрседен діни астар іздеуде. Сол секілді, елімізге сырттан діни секталармен қатар, түрлі саяси, діни бағыттағы ислам атын жамылған ағымдар да келуде. Ол аздай бірқатар жастарымыз шет елдерде діни білім алып, елге оралған соң, халық арасында дәстүрлі Исламға кереғар пікірлерді жайып, ел тыныштығы мен дін тұтастығына зиян тигізуде. Көбіне-көп сырттан келген түрлі ағымдарды толыққанды ажырата алмай жатамыз. Әлбетте, ол біздің кемшілігіміз емес. Себебі бүгінде діни ағымдардың ниет-пиғылы мен көздеген мақсат-міндеттерін, тарихы мен қызметін талдап, ашып түсіндіретін еңбектер жоқтың қасы. 

Әлем діндерін зерттеп қарасақ, әрбір діннің ішінде түрлі ағымдар мен ұйымдардың барын көреміз. Сол секілді, әлемдік діндердің бірі болған, 1,5 миллиард ұстанушысы бар Ислам дінінің ішінде де түрлі теріс ағымдардың бары тарихи шындық. Мұсылман әлемінің көпшілігін құрайтын «әһлу сунна уәл жамағат» (сүннет жолын ұстанушы және жамағат) жолы ғана шынайы Исламды ұстанады. Осы әһлу сүннет жолын ұстанушы көпшілік мұсылмандар да өз арасында құқықтық тұрғыдан Ханафи, Мәлики, Шафиғи және Ханбали болып, төрт мәзһабқа бөлінеді. Аталмыш мәзһабтардың ұстанымдары бір болғанымен, кейбір құқықтық (фиқһ) мәселелерге қатысты азды-көпті айырмашылықтар кездеседі. Бірақ ол негізгі қағидаларға қатысты емес, кейбір тармақ мәселелерге қатысты түрлі үкімдер берумен ғана шектеледі. Ал сенім тұрғысынан бір-бірінен ешқандай айырмашылықтары жоқ.

Тарихта дәстүрлі Ислам аясынан шығып кетуші ағымдар аз болмаған және олардың кейбірі уақыт өте келе жойылып кетсе, кейбірі осы күнге дейін жалғасып келеді. Адасушы ағым ретінде жойылып кеткенімен олардың идеологиялары мен сенімдері толықтай сетінеп, ұмытыла қойған жоқ. Кейбір теріс пиғылды ағымдар әлем жұртшылығымен қатар, қазақ елінің де назарын аудартып, «бұлар кімдер, қайдан келген, мақсаттары не?» деген сұрақтар төңірегінде еріксіз зерттеулер жүргізуге мәжбүрлеуде. Мұндай теріс сенімдегі ағымдардың еліміздің бірлігі мен ынтымағына, өсіп-өркендеуіне зияндарын тигізері сөзсіз. Мұсылман елдері дәстүрлі Исламға қайшы келетін сенімдегі ағымдардың үгіт-насихат жүргізуіне тыйым салған және ресми тіркеуге де алмаған. Сондықтан дін атын жамылып, шынайы Исламға залалын тигізуші адасқан ағымдарды жан-жақты тексеріп, ел болашағымен ұлт мүддесі тұрғысынан тиісті шараларды қолға алу қажет-ақ.

Қазақ жеріне сонау сегізінші ғасырдан бастап тарала бастаған Ислам діні қазақ халқының төл діні деңгейіне жетті. Қараханиттер кезеңінен бастап қазақ даласында сүнниттік бағыт мықтап орнығып, жат ағымдар елімізге кіре алмады. Кеңестік кезеңге дейін бұл үрдіс осылай жалғасын тапса, құдайсыздық идеологиясын ұстанған коммунистік жүйеде діннің тұншықтырылғандығы ешкімге де жасырын емес. Сондықтан діни ағымдарға қатысты ғылыми еңбектердің аздығы таңданарлық жағдай емес. Тіпті, шығыстанушылар да бұл мәселеде белгілі бір тақырып аясында шектеліп, негізінен сунниттер мен шиит ағымдарын ғана қарастырып, өзге ағымдар жайындағы мағлұматтарға жеткілікті мән бермеген.

Ислам ағымдарының тарихы мен діни сенімдерін жүйелі түрде зерттеуде араб және түрік ғалымдары көп еңбек сіңірген. Солардың ішінен араб ғалымы Әбу Мансур Абдулқаһир әл-Бағдадидің «әл-Фарқ бәйнәл фирақ» (Мәзһабтар арасындағы айырмашылық), Мұхаммед Абдулкарим әш-Шаһристанидің «әл-Миләл уән-нихал» (Діндер мен ағымдар), Мұхаммед Әбу Заһраның «Тарих әл-мазаһиб әл-Исламия» (Ислам мәзһабтарының тарихы) және түрік ғалымы Етһем Рухи Фыглалының «Çağımızda itikadi İslam mezhepleri» (Ғасырымыздағы Ислам ағымдары) атты еңбектерін ерекше атауға болады. Бұл туындыларда Ислам тарихында кездесетін ағымдардың барлығы дерлік қамтылып, олардың шығу себебі мен діни ұстанымдарына, өзгелерден айырмашылығына кеңінен тоқталған. Оқырман қауымға ұсынылып отырған бұл кітапта сенімді қайнар көз ретінде аталмыш еңбектер негізге алынды.

Жалпы мәзһабтар тарихы еліміздегі қазіргі ахуалды ескере отырып, арнайы зерттеуді талап етеді. Сол себепті қолдарыңыз-дағы бұл еңбекте Ислам дінінің тарихында пайда болған басты мәзһабтардың шығу төркіні, діни ұстанымдары, ғасырымызға дейін жеткен теріс ағымдардың сенімдері, шоғырланған мекендері жайлы қажетті мәліметтер қамтылған. Сонымен қатар әһлу сүннет пен өзге ағымдардың арасындағы басты айырмашылықтар талданады. Ұлт болашағын, ұлттық сананың тазалығын, ғылым-білім сүйер иманды ұрпақтың қалыптасуын қалайтын ізгі ниеттен туған шағын ғана еңбек оқырманға ағымдар тарихы мен олардың мақсат-мүдделері жайында аз да болса мағлұмат берер деген сенімдеміз. 

Автордан 

қараша 2012, 

Алматы
І БӨЛІМ

 Мұсылмандардың ағымға бөліну себептері

Ислам – 610 жылы адамзатқа жіберілген соңғы иләһи дін. Асыл дініміз бүгінге дейін өз болмысын жоғалтпады және жоғалтпайды да! Дегенмен, өзге діндердегі секілді мұсылмандар да өзара түсінісе алмай, түрлі-түрлі ағымға бөлінді. Ислам дінінде мұндай ағымдар «мәзһаб» деп аталады. «Мәзһаб» сөзі араб тіліндегі «зәһәбә» (бару) етістігінен шыққан, «жүрілген жол», «баратын жер» деген мағынаны білдіреді. Терминдік мағынасы: Ислам дінінің сенім (ақида) мен фиқһ саласында бір ғалымның немесе бірнеше ғұламаның берген үкімін басшылыққа алып, оны қолдаушылар. Сондай-ақ саяси бір бағыт ұстанып, Құран Кәрім мен Пайғамбар (с.а.у.) сүннетін түсінуде түрлі жолдарды ұстанған ағымдарды «мәзһаб» яки «фирқа» деп атаған
.

Дінімізде «мәзһаб» немесе «фирқа» деп діннің негізін құрайтын ақида (сенім) мәселесінде өзгеше ұстаным танытқан тұлға мен оның артынан ерушілерге немесе саяси топқа айтылады. Сонымен қатар діни үкімдерге қатысты түрлі пәтуалар беруші топқа да мәзһаб, фирқа деп атаған. Мәселен, харижиттер үлкен күнә істеген адамды кәпір деген. Шынтуайтында сол уақытқа дейін ешбір мұсылман тарапынан бұлай үкім берілмеген. Осындай ұстанымдары үшін олар сол кезде жаңа бір ағым болып саналды. Яғни мәзһаб (ағым) атауын алу үшін өзіндік ақидасы мен фиқһи (құқықтық) ережелері болуы тиіс. Қайшы жағдайда ондай топтар жамағат деп аталады. Ал «жамағат», «сопылық», «тариқат» деген атаулар мәзһаб атауына кірмейді. Өйткені жамағат дегеніміз, бір мәзһабты ұстанушылар ішінен исламды жаю, дінге қызмет ету мақсатында бір ұран мен идеяның төңірегінде топтасқан жандардан құрылған топ. Жамағаттың өздеріне тән ақидасы мен фиқһы болмайды. Сол секілді сопылық пен тариқат та мәзһаб, яғни ағым қатарына жатқызылмайды. Олар да бір мәзһабтың ақидасы мен фиқһын ұстанаушылар.

Ислам дініндегі сенім (ақида), фиқһ, хадис саласын дұрыс түсіну мен түсіндіруде ғалымдар арасында айтарлықтай қайшы көзқарастар болмағанымен, кейбір мәселелерге қатысты әр ғалымның өзіндік пікір білдіргені шындық. Әрине, ғалым - мужтаһид кісінің әрбір пікірді дәлелге сүйеніп айтатындығы күмәнсіз. Дегенмен бір ғалымның берген пәтуасына екінші бір ғалымның келіспеуі де мүмкін. Келіспеу деген сөз – қарсы шығу дегенді білдірмейді. Өйткені әрбірінің өзіндік дәлелі мен діни үкім шығару тәсілі бар. Қарапайым мұсылман ғалымдардың пәтуасын негізге ала отырып әрекет ететіндіктен, аймақтық ерекшеліктерге байланысты ғалымдардың берген пәтуаларына сәйкес оны жөн көріп, қолдаушылары да артқан. Сол ғалым яки мужтаһид имамның пікірі мен пәтуасын діни мәселеде қолдаушылардың ұстанған жолы бертін келе «мәзһаб» деп аталды. Бұл мәзһабтар кейде сол идеяның негізін салушы ғалымның есімімен аталса, кейде ұстанған діни, саяси бағыттарына сәйкестендіріліп, айдар тағылған. Мысалы, фиқһи мәзһабтардан ханафи мәзһабы – Әбу Ханифаның, шафиғи мәзһабы – имам Шафиғидің, мәлики мәзһабы – имам Мәлик ибн Әнәстің атымен аталса, Хазіреті Алидің әскерлері арасынан (657 жылы) бөлініп шыққан топқа «бөлініп шығушылар» мағынасын білдіретін «хауариж» атауы берілген. Ал Хазіреті Алидің жанынан табылып, қолдау білдіргендерге «қолдаушы, жақтаушы» мағынасындағы «шиа» сөзіне орайластырып, «шииттер» деген атау берілген
. 

Хазіреті Мұхаммед (с.а.у.) пайғамбар мен әділетті халифалар тұсында мұсылмандар арасында ешқандай ағымға бөліну орын алмаған-ды. Өкінішке орай, түрлі себептердің салдарынан бертін келе мұсылмандардың ағымға бөліне бастағаны Ислам тарихынан мәлім. Аталған себептерді алғашқыда зерттеп қарағанда оның айтарлықтай маңызы болмағанымен, уақыт өте келе қордаланған мәселелер ұлғайып, іс насырға шапты. Нәтижесінде төртінші халифа – Хазіреті Алидің (656-661 ж.) халифалық кезеңіндегі саяси оқиғалардан кейін дініміздің тармаққа бөлінуі арта түсті. Әсіресе, Умея әулеті билік құрған 661-750 жылдар аралығында саяси-әлеуметтік мәселелер мен басқару жүйесіндегі кемшіліктер еріксіз түрде ағымдардың санын арттырды
. Сонымен қатар Ислам діні тек арабтармен ғана шектеліп қоймай, өзге ұлт өкілдері арасында да кеңінен тарады. Мұсылман қауымы халифат билігіне қарасты жерлерде мекендеген түрлі ұлт пен ұлыс өкілдерінен құралғандықтан, бәрінің бірдей Ислам дінінің қағидаларын толыққанды ұстануы мен түсінуі де мүмкін емес еді. 

Қоғамда орын алған діни, саяси және әлеуметтік мәселелер мұсылмандардың ағымға бөлінуіне өзіндік әсерін тигізгені рас. Өкінішке орай, әр ғасырда түрлі атаулармен үлкенді-кішілі жаңа ағымдардың пайда болуы ХХ ғасырға дейін жалғасты. Әртүрлі тарихи кезеңдерде пайда болған бұл ағымдардың басым бөлігі тарих сахнасынан жойылғанымен біразы дүниенің төрт бұрышында бүгінге дейін үгіт-насихаттарын жүргізіп келеді. 

Ал ХХІ ғасырда көбіне саяси мақсаттағы діни ағымдар жиі сөз болып жатқаны баршамызға мәлім. Дегенмен бұл ағымдар мен ұйымдардың басым бөлігінің негізі орта ғасырдағы ағымдардан бастау алады.
1. Құран Кәрімде ағымға бөліну жайында не айтылған?

Мұсылмандар ең алдымен қасиетті Құран Кәрімді басшылыққа алады. Құран – мұсылмандарды тура жолға бастайтын ұлық кітап. Оның ақиқаттығына күмән жоқ. Мұсылмандар әрбір істе Құран үкіміне жүгінгендей, ағым мәселесінде де Аллаһтың әмірі жазылған кітап аяттарына құлақ салары сөзсіз. Ал Құранға зер сала қарағанда ішінде ағымға бөліну немесе «Әй, мүминдер, бөлініңдер!» деген мағынада айтылған ешқандай аятты кездестіру мүмкін емес. Керісінше, Құран аяттары мұсылмандарды бірлікке, ынтымаққа, бауырмалдылыққа шақыра отырып, басшыға бағынуды бұйырады. Бұл жайында Аллаһ Тағала: 
«يَا أَيُّهَا الَّذِينَ آمَنُواْ أَطِيعُواْ اللّهَ وَأَطِيعُواْ الرَّسُولَ وَأُوْلِي الأَمْرِ مِنكُمْ» 
«Әй, мүминдер, Аллаһқа бойұсынып, Елшіге және араларыңдағы әмір иелеріне бағыныңдар», – дейді (4. «Ниса» сүресі, 59-аят).

Өткен мен келешектен, жасырын мен жариядан түгел хабардар Ұлы Аллаһтың Өзі жаратқан пендесінің жағдайларын өздерінен артық білетіндігі шүбәсіз. Пенденің қателікке бой алдырып, күнәһар, яки діндар болатындығын да бұл дүниеге келместен алдын шексіз ілімімен біледі және біз солай сенеміз. Адам ет пен сүйектен жаратылғандықтан, нәпсі шіркін өз қалауын жасатпай қоймайды. Азғындық пен алауыздық әрбір қоғамда орын алатыны ешкімге жасырын емес. Мұндай кемшілік пен пендешіліктен мұсылман қоғамы да жырақ қала алмайды. Мәселен, мәдиналық әус пен хазжар тайпалары Ислам діні келмей тұрып ұзақ жылдарға созылған тайпа аралық қақтығысты бастан өткізді. Мұсылмандықты қабылдағаннан кейін де ескі жараның беті ашылып қалатын. Бірде екі тайпа өкілдері өзара түсінісе алмай құрманың кеуіп қалған шыбықтарымен шекісіп қалады (Бухари, Сулх бабы). Осы оқиғадан кейін мына аят түседі: 
وَإِن طَائِفَتَانِ مِنَ الْمُؤْمِنِينَ اقْتَتَلُوا فَأَصْلِحُوا بَيْنَهُمَا فَإِن بَغَتْ إِحْدَاهُمَا عَلَى الْأُخْرَى فَقَاتِلُوا الَّتِي تَبْغِي حَتَّى تَفِيءَ إِلَى أَمْرِ اللَّهِ فَإِن فَاءتْ فَأَصْلِحُوا بَيْنَهُمَا بِالْعَدْلِ وَأَقْسِطُوا إِنَّ اللَّهَ يُحِبُّ الْمُقْسِطِينَ
«Егер мүминдерден болған екі топ бір-бірімен соғысып қалса, тездетіп оларды татуластырыңдар! Егер олардың біреуі екіншісіне зұлымдық етсе, онда Аллаһтың әміріне қайтқанша сендер зұлымдық істеген топпен күресіңдер. Енді, егер ол топ (зұлымдық етуден) қайтса, сендер тездетіп олардың арасын әділетпен татуластырыңдар. (Әрдайым) әділдік жасаңдар. Өйткені Аллаһ әділдік етушілерді сүйеді», (49. «Хужурат» сүресі, 9- аят). Шындығында Хазіреті Пайғамбарымыздың (с.а.у.) көзі тірісінде мұсылмандар бір-біріне қару кезейді десе, сену қиын еді. Дегенмен қоғам болған соң кейбір жандар пенделікпен қателік жасауы әбден мүмкін. Ондай келеңсіздік жағдайында осы аятты басшылыққа алу керек. Ал діни әрі дүниелік мәселеде өзара түсінбеушілік орын алған жағдайда Аллаһ Құранды басшылыққа алуды мына бір аятымен әмір етеді:
«وَاعْتَصِمُواْ بِحَبْلِ اللّهِ جَمِيعاً وَلاَ تَفَرَّقُوا 
Барлығың Аллаһтың жібінен (дінінен) ұстаңдар да бөлінбеңдер», (3. «Әли Имран» сүресі, 103-аят). Егер мұсылмандардың көзқарастары бір арнаға тоғыспай жатса, Құранды негізге ала отырып қана тура жолды таба алатындығы анық. 

Бір жағынан Аллаһ мұсылмандарға тура жолдан адаспауды, ынтымақта болуды әмір етсе, екінші жағынан Құран мұсылмандарға ойлануды, әлемдегі теңдесі жоқ заңдылықтарды көріп, Аллаһтың шеберлігіне назар салып, пікір өрбітіп, тіпті терең сырларын зерттеп, ақиқат жолын ізденуді талап етеді. Өйткені діннің түрлі әмірлері мен тыйымдарын түсініп, талқылап, қорытындылау үшін адам ақылға сүйенеді. Алайда ойлану деген осы екен деп Аллаһтың парыз еткен әмірлеріне адамның «неге олай, неге былай болмайды?» деп наразылық білдіріп, келте оймен тон піше алмайтындығын ұмытпайық. Мәселен, «неге намазды бес уақыт оқимыз, оразаны 30 күн ұстаймыз, әйел заты неге орамал тағуы керек?» деген секілді сұрақтар талқыланбайды, парыз болғандықтан орындалуы тиіс. 

Құранда Аллаһ Тағала әлемдегі болып жатқан жағдаяттарды, кейбір мәселелерді ой таразысынан өткізуге рұқсат беріп, екі жүз жетпіс бес жерде «Ойланбайсыңдар ма? Ақылға салмайсыңдар ма?» деп мұсылмандарды ойлануға шақырады. Екі жүз жерде «түсіну мен ойлану» бұйырылса, он екі жерде «әлемді шарлап ғибрат алуды» бұйырады және алты жүз жетпіс жерде «ілім мен ғылымға» шақырады
. Тіпті кей аяттарда «мұны ақыл иелері ғана түсінеді» деп, саналы да ақылды пенденің Құранда бұйырылған мәселені түсінетінін баян етеді. Сөзімізге дәлел ретінде бірнеше аятты мысалға келтірейік:
يَا أَهْلَ الْكِتَابِ لِمَ تُحَآجُّونَ فِي إِبْرَاهِيمَ وَمَا أُنزِلَتِ التَّورَاةُ 
وَالإنجِيلُ إِلاَّ مِن بَعْدِهِ أَفَلاَ تَعْقِلُونَ
«Әй, Кітап иелері, Ибраһим жайында не үшін таласасыңдар? Негізінен Таурат та, Інжіл де одан кейін түсірілген. Ойламайсыңдар ма?!» (3. «Әли Имран» сүресі, 65-аят).
......خَيْرٌ لِّلَّذِينَ يَتَّقُونَ أَفَلاَ تَعْقِلُونَ وَالدَّارُ الآخِرَة
«Негізінде, ақырет жұрты тақуалар үшін қайырлы. Сонда да түсінбейсіңдер ме?» (7. «Ағраф» сүресі, 169-аят).
إِنَّ فِي اخْتِلاَفِ اللَّيْلِ وَالنَّهَارِ وَمَا خَلَقَ اللّهُ فِي السَّمَاوَاتِ وَالأَرْضِ لآيَاتٍ لِّقَوْمٍ يَتَّقُونَ
«Расында, түн мен күннің ауысуында, көк пен жердегі Аллаһтың жаратқан нәрселерінде, әрине, сақтанатын ел үшін дәлелдер бар», (10. «Юнус» сүресі, 6-аят).
إِنَّ فِي خَلْقِ السَّمَاوَاتِ وَالأَرْضِ وَاخْتِلاَفِ اللَّيْلِ وَالنَّهَارِ وَالْفُلْكِ الَّتِي تَجْرِي فِي الْبَحْرِ بِمَا يَنفَعُ النَّاسَ وَمَا أَنزَلَ اللّهُ مِنَ السَّمَاءِ مِن مَّاء فَأَحْيَا بِهِ الأرْضَ بَعْدَ مَوْتِهَا وَبَثَّ فِيهَا مِن كُلِّ دَآبَّةٍ وَتَصْرِيفِ الرِّيَاحِ وَالسَّحَابِ الْمُسَخِّرِ بَيْنَ السَّمَاء وَالأَرْضِ لآيَاتٍ لِّقَوْمٍ يَعْقِلُونَ 
«Күдіксіз көк пен жердің жаратылуында, түн мен күннің ауысуында адам баласына пайдалы нәрселер мен теңізде жүзген кемеде және Аллаһтың көктен жаңбыр жаудырып, жер өлгеннен кейін оны қайта жандандыруында, түрлі хайуанды өсіп-өндіруінде, желді, көк пен жердің арасындағы бағынышты бұлтты басқаруында, әлбетте, ойлаған елге белгілер бар» (2. «Бақара» сүресі, 164-аят).

«Сендерден бұрын түрлі оқиға өткен. Жер бетін аралаңдар. Өтірікке шығарушылардың ақыры не болғанын көріңдер» (3. «Әли Имран» сүресі, 137-аят).
 قُلْ هَلْ يَسْتَوِي الَّذِينَ يَعْلَمُونَ وَالَّذِينَ لَا يَعْلَمُونَ إِنَّمَا يَتَذَكَّرُ أُوْلُوا الْأَلْبَابِ
«Білетіндер мен білмейтіндер тең бе?Мұнан тек ақыл иелері ғана ғибрат алады», – деп айт (39. «Зумәр» сүресі, 9-аят).

«Сол жаратқан Раббыңның атымен оқы. Ол адам баласын ұйыған қаннан жаратқан. Оқы!...» (96. «Алақ» сүресі, 1-5-аят).

Демек, Құранның талабы көзді жұмып, надандық жолын таңдау емес, ақылын дұрыс қолдана отырып білім іздену, жаратылыс сырын білмекке, Аллаһтың бұйырған әмір-тыйымдарын түсінуге талпыну керек екен. Тарихқа үңілсек, шын мәнінде мұсылман ғалымдар Құран арқылы, Исламның ғылымға деген талабы арқылы көптеген жаңалықтар ашып, әлемге әйгілі болып, есімдерін тарих беттеріне алтын әріппен қалдырған тұлғалар еді. Еуропалық ғалымдарға түрлі салада жол көрсетіп, ұстаздық еткендер Құраннан нәр алған мұсылман оқымыстылары болатын.

Ислам иман ету мәселесінде кісіге толық еркіндік берген. Себебі Құран бізге былай дейді: «Бұл ақиқат Раббыларың-нан де. Сонда қаласа ғана сенсін, қаламағаны қарсы келсін» (18. «Кәһф» сүресі, 29-аят) және де «Дінде зорлық жоқ» (2. «Бақара» сүресі, 256-аят). Ақыл – төреші және дұрысты бұрыстан айыратын Аллаһтың пендесіне берген артықшылығы. «Ақылы жоқтың діні жоқ» деп те сол себепті айтылған. Ақылға салған жерде мәселелер шешілгенімен, кейде түрлі пікірлердің айтылып қалары да заңды. 

Дін ілімін меңгеру мен үйретуде ғалымдар өздерінің парасат-пайымына, зеректігі мен алғырлығына, ақылдылығы мен көрегендігіне сәйкес пәтуа береді немесе жол сілтейді. Сол ғалымның берген пәтуасы мен шешімін дұрыс деп тапқан қарапайым мұсылманның соны жетекшіліке алары сөзсіз. Кейде ғалымдардың пәтуалары мен шешімдері өзге ғалымдардың көзқарасына қайшы келіп жатады. Олар мұндай мәселеге көбіне түсіністікпен қараған. Себебі мәселені түрлі қырынан қарап, дәлел келтіру барысында әркім өз әдісін қолданады. Олардың артынан ерген қарапайым мұсылмандар болса, біздің имамның дәлелі қуатты, өзгелері әлсіз, дұрыс емес деп, өзара бәтуаға келе алмай жатады. Мұндай келеңсіздіктің ақыры мәшһүр ғалымдардың артынан ерушілер мен саяси топтардың жетегінде кетушілердің қатары көбейіп, түрлі ағымдардың пайда болуына алып келді. Нәтижесінде ағымдар арасында келіспеушілік туындап, бір-бірін сөгу, адасты деп айыптау белең ала бастады. Бірақ бұл мәселеде Құран мұсылмандарға былай деп бұйырады: «Сәлем бергенді дүние-мүлікке қызығып, мүмин емессің демеңдер» (4. «Ниса» сүресі, 94-аят). 

Хазіреті Пайғамбарымыз (с.а.у.) да бұл мәселеге қатысты былай дейді: «Біреу біреуді пасық немесе кәпір демесін. Егер анау адам пасық та, кәпір де болмай шықса, айтылған сөз айтушының өзіне тиеді» («Риязус Салихин», ІІІ-том, 1591-хадис)
. 

Абдуллаһ ибн Мәсғудтың риуаяты бойынша Хазіреті Пайғамбарымыз (с.а.у.) былай дейді: «Мұсылманға тіл тигізу – пасықтық, соғысу – күпірлік» (Муслим, Иман 28). 

Өкінішке орай, Ислам тарихынан белгілі болғандай, қазір де мұсылмандар өз ойын құптамаған өзге мұсылмандарды кінәлаудан әлі де болса арыла алмай жүр.

2. Мәзһабтарға бөліну жайында айтылған хадистер

Хазіреті Пайғамбарымыздың (с.а.у.): «Мұсылмандар жетпіс үш топқа бөлінеді», – деген хадисі мұсылмандар арасында әу бастан бері көп талқыға түсіп, түрлі пікірлердің айтылуына себеп болған мәселелердің бірі. Алдымен осы айтылған хадистерге тоқталып өткеніміз жөн.

1. Хазіреті Әбу Һурайрадан (р.а.) жеткен риуаят бойынша Хазіреті Пайғамбарымыз (с.а.у.) былай дейді: «Яһудилер жетпіс бір тармаққа бөлінеді. Христиандар жетпіс екі тармаққа бөлінді. Менің үмметім жетпіс үш тармаққа бөлінеді» (Ибн Мажа, Фитән 17).

2. Хазіреті Ауф ибн Мәликтен (р.а.) жеткен риуаят бойынша Хазіреті Пайғамбарымыз (с.а.у.) былай дейді: «Яһудилер жетпіс бір ағымға бөлінді. Олардың біреуі жаннатта, қалған жетпісі тозақта. Христиандар жетпіс екі ағымға бөлінді. Олардың біреуі жаннатта, қалған жетпіс бірі тозақта. Мұхаммедтің жаны қолында болған құдіретті Аллаһқа ант етемін, менің үмметім жетпіс үш ағымға (фирқаға) бөлінеді. Солардың біреуі жаннатта, қалған жетпіс екісі тозақта». Сонда сахабалар: «Уа, Аллаһтың Елшісі! Олардың қайсысы жаннатта болады?» – деп сұрайды. Хазіреті Пайғамбарымыз (с.а.у.): «Сахабаларымның жолында болғандар», – деп жауап берген екен (Ибн Мажа, Фитән бабы). 
3.

وعن ابْنِ عَمْرِو بن العاص رَضِيَ اللّهُ عَنْهما قال: قَالَ رَسُولُ اللّهِ: لَيَأتِيَنَّ عَلى أُمَّتِى مَا أتَى عَلى بَنِي إسْرَائِيلَ حَذْوَ النَّعْلِ بِالنَّعْلِ، حَتّى إنْ كَانَ مِنْهُمْ مَنْ أتَى أُمَّهُ عََنِيَةً لَيَكُونَنَّ في أُمَّتِى مَنْ يَصْنَعُ ذلِكَ، وَإنَّ بَنِي إسْرَائِيلَ تَفَرَّقَتْ عَلى اثْنَيْنِ وَسَبْعِينَ مِلَّةً، وَسَتَفْتَرِقُ أُمَّتِى عَلى ثََلاثٍ وَسَبْعِينَ مِلَّةً؛ كُلُّهَا في النَّارِ إَّلا مِلَّةً وَاحِدَةً. قَالُوا مَنْ هِىَ؟ قَالَ: مَنْ كَانَ عَلى مَا أنَا عَلَيْهِ وَأصْحَابِى. أخرجه الترمذي.
Хазіреті Абдуллаһ ибн Амрдан (р.а.) жеткен риуаят бойынша, Хазіреті Пайғамбарымыз (с.а.у.) былай дейді: «Исраил ұрпақтарының басына келген барлық нәрсе менің үмбетімнің де басына келеді. Аяқ киімнің аяқ киіммен ұқсас болғаны секілді олар да бірдей жағдайға ұшырайды. Тіпті олардың арасынан анасына ашық түрде жақындағандар шыққанындай үмметімнен де ондайлар шығады. Исраил ұлдары жетпіс екі тармаққа бөлінген. Үмметім жетпіс үш тармаққа бөлінеді. Бұлардың біреуінен басқа бәрі тозақтық болады». Сонда сахабалар жұмақтық болатындардың кімдер екенін сұрайды. Хазіреті Расулаллаһ (с.а.у.) былай жауап береді: «Мен сахабаларыммен қай жолда болсам, сол жолдағылар» (Тирмизи, (2643) Иман 18). 

4. Хазіреті Әнәстан (р.а.) жеткен риуаят бойынша, Хазіреті Пайғамбарымыз (с.а.у.) былай деген екен: «Исраил ұлдары жетпіс бір тармаққа бөлінеді. Үмметім болса жетпіс екі тармаққа бөлінеді. Біреуінен басқа барлығы жәһаннамда болады. Бұл бір бөлік жамағат болғандар» (Ибн Мажа, Фитан бабы).

5.

 وعن معاوية رَضِيَ اللّهُ عَنْه قال: قَامَ فِينَا رَسُولُ اللّهِ فقَالَ: أَ إنَّ مَنْ كَانَ قَبْلَكُمْ مِنْ أهْلِ الْكِتَابِ افْتَرقُوا عَلى اثْنَيْنِ وَسَبْعِينَ مِلَّةً، وَإنَّ هذِهِ اُمَّةِ سَتَفْتَرِقُ عَلى ثََلاثٍ وَسَبْعِينَ فِرْقَةَ: ثِنْتَانِ وَسَبْعُونَ في النَّارِ، وَوَاحِدَةٌ في الْجَنَّةِ، وَهِىَ الْجَمَاعَةُ. أخرجه أبو داود 
Хазіреті Муауиядан (р.а.) риуаят бойынша, Хазіреті Аллаһ Елшісі (с.а.у.) былай дейді: «Хабарларың болсын, сендерден бұрынғы кітап иелері жетпіс екі ағымға бөлінді. Мұсылмандар жетпіс үш ағымға бөлінеді. Олардың жетпіс екісі тозақта, тек бір тобы ғана жұмақта болады. Жұмақта болатындар – жамағат» (Әбу Дауд, Сүннет 1, (4597)).

Осы айтылған хадистерге зер салып қарайтын болсақ, яһудилер, христиандар және мұсылмандардың жетпістен аса тармаққа бөлінетіні анық. Демек, бөліну індеті мұсылмандарға ғана тән емес. Тарихқа үңілсек, хадисте айтылғандай, Хазіреті Мұхаммед (с.а.у.) пайғамбарымыз дүниеден өткеннен кейін мұсылман қауымы өзара түсінбеушілік пен түрлі себептерге байланысты көптеген ағымдарға бөлінуге мәжбүр болған. Әр ағым өзінің ұстанған бағытын хақ жол деп, аят пен хадистен дәлелдер келтіріп, бұқара халықты соңынан ертуге тырысты. Ислам заңы бойынша кез келген нәрсенің ақ-қарасын ажыратып, оны орындау үшін Құран аятынан, Пайғамбар (с.а.у.) хадисінен дәлел келтіру керек. Сол секілді пайда болған әр ағым өздерінің жолын ақиқат деп айта білу үшін алдымен аят пен хадистен дәлел келтіруі тиіс. Ислам тарихында пайда болған барлық ағымдар жоғарыдағы хадиске сүйеніп, өздерінен басқаларды адасқан деп айыптап, хадисте айтылғандай өздерін «жұмаққа баратын топ» ретінде санап, ақиқат жаршылары етіп көрсетуге тырысты
. Әрине, бұлай жасау – үлкен қателік. Өкініштісі, өзінің адасып жүргенін мойындамай, өзгелерді айыптауы мұсылман қауымын дүрдараз етті. Қала берсе, бір-біріне қарсы қылыш көтеріп, қаншама бейкүнә мұсылманның қаны төгіліп жатты.

Ислам тарихына көз жүгіртіп, әһлу сүннет ғалымдары тарапынан адасқан деп үкім етілген ағымдарды зерттеп қарайтын болсақ, басым көпшілігі жеке бастың қамы немесе белгілі бір топтың билікке келу жолындағы саяси мүдде мен мақсаттың негізінде шыққандығы байқалады. Олар көздеген мақсаттарына жету үшін Құран аяттары мен сүннеттен дәлел іздеп, шариғатты бұрмалап, өз жолдарын ақтауға тырысқан. Алайда, тарих өзіне өзі төреші демекші, мұндай адасқан ағымдар уақыт өте келе әшкереленіп, жойылуға мәжбүр болған. 

Дінді өз мақсаттарына бұрмалағандарды қазіргі саяси партияларға теңесек артық болмас. Саяси партия өкілдері өздері ғана елді ең жақсы, әділдікпен басқаратындарын, халықтың жоғын жоқтайтындығын айтып, дауыс жинауға тырысса, адасқан ағымдар да өздерін ең дұрыс жолда, ең шынайы сенім мен жаннатқа барудың тікелей есігі екенін айтады. Ағымдардың қазіргі партиядан айырмашылығы сол, олар тікелей билікке жету үшін шықпаған. Олар Құран мен сүннетті түсіну мен орындауда, ең дұрыс жолды ұстанатындарын жарыса жарнамалайтын.

Жоғарыда хадистерде айтылғандай, жұмаққа баратын, адасудан құтылған, Хазіреті Пайғамбарымыздың (с.а.у.) және ардақты сахабаларының жолын ұстанушыларға «әһлу суннат уәл жамағат» (сүннет жолын ұстанушылар және жамағат) атауы берілген. Әһлу сүннет құқықтық жағынан 4 мәзһабтан тұрады: Ханафи, Мәлики, Шафиғи және Ханбали. Аталмыш мәзһабтарды ұстанушылар жер бетіндегі мұсылманның басым бөлігін құрайды. Төрт мәзһабтан басқа бір жолды ұстану – қателесуге ұрындырады.

3. Діни үкімдерді түсіну мен түсіндіру барысындағы әдістердің ағымға бөлінуге тигізген әсері 

Діннің қайнар бұлағы – Құран және ардақты Пайғамбарымыздың (с.а.у.) хадистері. Мұсылмандар алдымен Құран аяттарын түсініп, тәпсірлеу үшін «сәбәбу ән-нузулді» (аяттың түсу себебін) жақсы білуі керек. Жоғарыда айтып өткеніміздей, Құран мұсылмандарға ойлау еркіндігін бергеннен кейін аяттан шығаратын үкім мен мағынаның әртүрлі болуы табиғи еді. Бәрімізге мәлім, Құран Кәрім 23 жылда белгілі бір оқиғаға, сұрақ немесе мәселеге байланысты аят-аят болып түсті. Сондықтан табиғиндер (Пайғамбардың (с.а.у.) көзін көрмеген, сахабалармен жүздескен тұлғалар) мен әтбағут-табиғиндер (сахабалармен кездесіп, тәлім алмаған бірақ табиғиндерді көргендер) кезеңінде Құран аяттарының түсу себептері (сәбәбу ән-нузул) пікір алуандығын туғызды. Сахабалар дәуірінде Құран аяттарының мағынасын, тәпсірін, мақсатын Хазіреті Пайғамбарымыз (с.а.у.) айтып отырғандықтан, ешқандай артық сұрақ тумайтын. Керек десеңіз, осы айтылған мәселелерді тереңірек зерттеуді қажетсінбеді.

Құран Кәрімді түсініп, одан үкім шығару үшін аяттардың түсу себептерін білу маңызды. Өйткені уақыт өте келе сахабалар азайып, Исламды насихаттау мен қорғауға табиғиндер мен әтбағут-табиғиндер көшті. Бұл уақытта кейбір аяттардың түсу себебі жайында түрлі пікірлер айтылып, үкім шығаруда қиындықтар туды. Сол үшін Ислам ғұламалары Құран аяттарының түсу себебін зерттеуді қолға алды. Бұл әдістің маңызды екенін мына ғалымдардың сөзінен байқауға болады.

Әл-Уахиди: «Бір аяттың түсу себебін білмейінше оның шынайы мағынасын түсіну мүмкін емес» – десе, Ибн Дақиқ әл-Идидің: «Аяттың түсу себебін білу – Құранның мағынасын түсінуде өте жеңілдік болады», – деген сөзі де ойымызды қуаттай түседі.

Құран аяттарының түсу себебін білмеу – аяттан шығатын үкімде қателесуге, қала берді мұсылман жамағаты арасында тартыс пен жанжалға апарары сөзсіз. Мына бір оқиғаны тілге тиек етсек, ішімдікке байланысты аят түсіп, оны ішуге тыйым салынады. Сонда сахабалар Хазіреті Пайғамбарымызға (с.а.у.) келіп, бұған дейін ішімдік ішіп жүріп жан тапсырған мұсылмандардың ақыреттік жағдайының қалай болатынын сұрайды. Бұл сұраққа жауап ретінде «Мәида» сүресінің 93-аяты түседі: «Иман келтіргендер сене отырып игілік істесе, сақтанып іс істесе, алдыңғы (ішкен) жегендері оларға күнә болмайды. Өйткені Аллаһ жақсылық істеушілерді жақсы көреді». Міне осы аяттың түсу себебін дұрыс білмегендіктен Қудама ибн Мазун ибн Амр ибн Мағдикәриб ішімдіктің харам емес екенін айтқан. Өкінішке орай, аяттың тікелей мағынасына сүйеніп үкім беру үлкен қателіктер мен қиындықтарға апарары сөзсіз
.

Сонымен қатар Құран сүрелерін тәпсірлеу барысында кейбір аятты түсіндіруде ауытқушылықтар бой көрсете бастады. Кейбір ғалымдар аятты сыртқы мағынасы бойынша түсіндірсе (заһир), кейбіреуі астарлы (батин) мағынасымен тәпсірлеп, үкім шығаруға тырысты. Алайда аятқа қисынсыз астарлы мағына беріп, амал етушілерді «батынилер» деп атады. Олар барлық аяттан астар іздеп, мүлде қатысы жоқ ұғыммен тәпсірледі. Мысалы, «Бақара» сүресінің 275-ші аятын алайық. Онда: 

الَّذِينَ يَأْكُلُونَ الرِّبَا لاَ يَقُومُونَ إِلاَّ كَمَا يَقُومُ الَّذِي يَتَخَبَّطُهُ الشَّيْطَانُ مِنَ الْمَسِّ ذَلِكَ بِأَنَّهُمْ قَالُواْ إِنَّمَا الْبَيْعُ مِثْلُ الرِّبَا وَأَحَلَّ اللّهُ الْبَيْعَ وَحَرَّمَ الرِّبَا.....
«Сондай өсім жегендер (қабірлерінен) жын соғып тұрғандай есеңгіреп тұрады. Бұл олардың: «Сауда да өсім жегендіктерінің салдарынан. Негізінде Аллаһ сауданы халал, өсімді харам еткен», – делінген. Осы аятта сауданы ашық түрде халал, өсімді ашық түрде харам деп бекітеді. Бұл аяттан ешкім астар іздеп, тәпсір жасай алмайды
. 
Құранның көп аяттары ашық әрі анық айтылғандықтан, ешқандай да астарлы мағына іздеудің қажеті жоқ. Мәселен, «Мәида» сүресінің 3-аятында былай делінген: «Сендерге өлексе, аққан қан, доңыз еті және Аллаһтан басқасының атымен бауыздалған мал арам етілді». Көріп отырғанымыздай, Аллаһ бізге харам болған нәрселерді анық айтқан және мұның басқа бір мағынасы болуы мүмкін де емес. Бірақ адасушы батынилер аятқа қисынсыз мағына беріп, аяттағы қаннан мақсат – күмән, доңыз еті деген – мунафиқ, Аллаһтан басқаның атына бауыздалған мал – ақиқатқа сүйенбей, жалған пікірге шақырған адам деп түсіндірген. 

Харижиттер Құран аяттарын тікелей мағынасында тәпсірлесе, муғтазилиттер ақылға салып, ұғым шығарды. Қадарилар Құранда тағдырға иман ету жайында аят жоқ десе, шииттер Хазіреті Алиді дәріптеу үшін кейбір аяттардан қисынсыз мағына шығарып, қоғамның бірлігіне сызат түсірді. 

Әрине, Құран аяттарының бәрі дерлік анық, әрі түсінікті емес. Кейбір аяттардың ұғымы тек Аллаһ пен Оның Елшісіне (с.а.у.) ғана мәлім. Сондықтан Құран аяттары түсінігі жағынан екіге бөлінеді. Мұны Құранның өзі растайды:

هُوَ الَّذِيَ أَنزَلَ عَلَيْكَ الْكِتَابَ مِنْهُ آيَاتٌ مُّحْكَمَاتٌ هُنَّ أُمُّ الْكِتَابِ وَأُخَرُ مُتَشَابِهَاتٌ فَأَمَّا الَّذِينَ في قُلُوبِهِمْ زَيْغٌ فَيَتَّبِعُونَ مَا تَشَابَهَ مِنْهُ ابْتِغَاء الْفِتْنَةِ وَابْتِغَاء تَأْوِيلِهِ وَمَا يَعْلَمُ تَأْوِيلَهُ إِلاَّ اللّهُ وَالرَّاسِخُونَ فِي الْعِلْمِ يَقُولُونَ آمَنَّا بِهِ كُلٌّ مِّنْ عِندِ رَبِّنَا وَمَا يَذَّكَّرُ إِلاَّ أُوْلُواْ الألْبَابِ
«Ол Аллаһ саған Құранды түсірді. Оның ашық мағыналы аяттары бар. Солар кітаптың негізгі іргетасы. Екінші ұқсас ұғымда аяттар бар. Ал жүректерінде қыңырлық болғандар бұзақылық іздеп, ұқсас мағыналы аяттардың ұғымын іздестіріп соңына түседі. Оның ұғымын Аллаһ қана біледі. Сондай-ақ ғылымда озат болғандар «Бұған сендік. Барлығы Раббымыздан» дейді. Мұны ақыл иелері ғана түсінеді».(3. «Әли Имран» сүресі, 7-аят). Осы аятта айтылғандай, Құран аяттары «мухкәм» (түсінікті) және «мутәшабиһ» (құпия) болып екіге бөлінеді. Құранның мухкәм аяттарын тәпсірлеп, мағыналарын шығаруға болады. Ал мутәшабиһ аяттарға түсіндірме бере алмаймыз. Себебі ондай аяттардың ұғымын тек Аллаһ қана біледі.

Мухкәм аяттар халал, харам, намаз, ораза, зекет, қажылық секілді үкімі мен мағынасы түсінікті болып, бір ғана мағынаны білдіріп, бұрмалануға жатпайтын аяттар. Ал мутәшабиһ аяттарға кейбір сүренің басында келетін «хуруфул муқатта» (Әлиф ләм мим, Нун, Қаф, Ясин секілді) аяттары мен қияметтің қашан болатыны, Аллаһтың жаратылғандарға ұқсаған сипаттарын баяндауы, жаннат, жәһәннам, рух, кәусар, ақыретте болатын жағдайлар туралы айтылған аяттар жатады
.

Мухкәм және мутәшабиһ аяттар ағымдардың пайда болуына тікелей себепші болмағанымен, кейбір саяси мүддемен әрекет еткен ағымдар Құранның мутәшабиһ аяттарын өз мақсаттарына пайдаланған. Сол секілді муржия, муғтазилә, мушәббиһа, мужассима сынды ағымдар мутәшабиһат мәселесін көбірек қозғау нәтижесінде жеке дара ағым ретінде қалыптасты. Мысалы, муғтазилиттер мутәшабиһ аяттарға жататын Құран мен хадисте айтылған Аллаһтың сипаттарына келгенде мақлұқатқа ұқсатпау үшін Аллаһтың сипаттарын қабыл етпейді. Мушәббиһа мен мужассима, керісінше Аллаһты адамға ұқсатуға тырысты. Аллаһтың тән ішіндегі жанға ұқсатқаны үшін оларды антропоморфистер деп те атады
.

Осындай аяттарды зерттеу керек пе немесе айтылған күйінде қабылдау қажет пе деген сауалдар 9-10-шы ғасырда мұсылмандар арасында талқыға түсті. Көпшілік: «Аят қалай айтылса, солай қабыл етілуі керек. Өйткені ондай аяттың мағынасын Аллаһ қана біледі және олар тәпсірленбейді», – деген пікірді ұстанды. Ал адасқан ағым өкілдері: «Құран адамзат үшін түсірілгендіктен оның түсініксіз аяты болмауы тиіс, сол үшін барлық аятты түсінуіміз керек», – деді. Бұлай айтуларының негізі жоғарыда айтылған «Әли Имран» сүресінің 7-ші аятындағы: «..... Оның ұғымын Аллаһ қана біледі. Сондай-ақ ғылымда озат болғандар «Бұған сендік. Барлығы Раббымыздан» дейді. Мұны ақыл иелері ғана түсінеді», – дегенді: «Оның ұғымын Аллаһ, сондай-ақ ғылымда озат болғандар біледі», – деп тәпсірлеп, солай түсінді. Осылай мағына берген соң ғылымда озат болғандар мұндай аяттарды түсіндіре алады деп, мутәшабиһ аяттардың мағынасын өздерінше ашуға тырысты. Аятта айтылғандай жүректерінде қыңырлық бар кейбір жандар ондай аяттардың мағынасын білуге және одан қисынсыз ұғым шығаруға тырысқан.

Имам Матуриди ақылға біршама мән бергенімен, мутәшабиһ (ұғымын Аллаһ пен Оның елшісі білетін) аяттардың тәпсіріне келгенде шариғаттың шеңберінен шықпаған. Мысалы: «Ол Рахман, ғаршыны меңгерді» мағынасындағы «Таһа» сүресі, 5-аятындағы «истауа» сөзі мутәшабиһ аят болғандықтан, бұл сөзді түсіндірген кезде алдымен аят жайында түрлі теңеулер жасаған ғалымдардың көзқарасын айта келіп, мынадай тұжырым жасайды: «Бұл мәселедегі біздің ойымыз Аллаһ Тағала «Еш нәрсе Оған ұқсамайды» (42.Шура сүресі, 11-аят) деп, айтқан сөзі арқылы Аллаһтың жаратылғандарға ұқсамайтындығын білдіруде. Аллаһ жаратылғандарға ұқсаудан пәк. Біз де жоғарыда Аллаһтың іс-әрекетінде және сипатында ұқсастықтан пәк екендігін айтып өттік. Олай болса, біз Рахманның Арш үстіне истиуасы жайында Құранда айтылған күйінде қабыл етуіміз керек. Бұл аятты мынадай мағынаға келеді деп айта алмаймыз. Өйткені жоғарыда келтірілген тәуилдердің (жорамалдардың) қандай да біреуі сәйкес келіп қалуы мүмкін болса, дәл солай адамның санасы жете бермейтін басқа да бір мағынаға сай келу ықтималдығы да бар. Сондықтан, Аллаһ аятта қалай келтірсе, біз де дәл сол күйіне иман етеміз».

Имам Матуриди мутәшабиһ аяттарға түсініктеме беруде шариғат рұқсат еткен және араб тілінің шеңберінен шықпайтын әдіске жүгінген. Ал беріректегі бірқатар әһлу сүннет ғалымдары ол аяттарға түсініктеме берген. Дегенмен, бұл қарапайым халықтың аяттағы ұғымды басқаша мағынаға жорамалдауының алдын алудан туындаған қажеттілік болатын. Алайда, аталмыш ғалымдар мутәшабиһ аяттарды араб тілінің шеңберінен шықпайтын астарлы (мәжәзи) мағыналары бойынша ғана түсіндіруге болатындығын айтады. Солай болғанның өзінде ғалымдар айтқан жорамалдарының соңында оның нақты мағына емес, аяттың баламалы ұғымы ғана деп ескерту жазуды әдетке айналдырған
.

Адасқан ағым өкілдері Хазіреті Пайғамбарымыздың (с.а.у.): «Жетпіс үштің біреуі ғана құтылады», – деген хадисіндегі жұмаққа кіретін топтың өздері екенін Құранмен дәлелдеу үшін мутәшабиһ аяттарға қисынсыз мағына да берген.

Ардақты Пайғамбарымыз (с.а.у.) мутәшабиһ аяттар секілді кейбір мәселені талқылауға тыйым салған және ондай ниеттегі кісілерден сақтануды ескертіп кеткендіктен әһлу сүннет ғалымдары (сунниттер) мутәшабиһ аяттарға Құран мен сүннет аясында түсіндірмелер берумен шектелді. Негізінде алдыңғы өткен үмметтердің бастарына келген апаттар осындай тыйым салынған мәселелерге біле тұра қазбалауынан туындаған. Әрине адамның барлық нәрсені білуі шарт емес.

Хазіреті Омардың халифалық кезеңінде Ибн Сабиғ есімді бір кісі Меккеге келіп, Құранның мутәшабиһ аяттары жайында сұрастырады. Мұны естіген халифа Омар оның бұл әрекетіне қатты ашуланып, оны шақырып алып: «Саған талқылайтын басқа аяттар жетпеді ме?» – деп, шыбықпен сабатады. Меккеден Басраға жер аудартады да, Басра әкімі Әбу Муса әл-Әшғариге (қ.б. 44/665 ж.) онымен ешкім сөйлеспесін деп әмір етеді
. Осы оқиғадан-ақ мутәшабиһ аяттарға жорамал жасауға болмайтынын, айтылған күйінде қабыл ету керек екенін ұғынсақ болады.

Қасиетті Құранды түсінуден туындаған және мәзһабқа бөлінуге әсер еткен мәселелер көп-ақ. Дегенмен отандық ғалымдардан Мұхиддин Исаұлы мен Қайрат Жолдыбайұлының бұл мәселеге қатысты мынандай тұжырымдарын атап өткен орынды болар:

1.
Құран аяттарының астарлы мағынада яки сөздіктегі мағынасында қолданылуына байланысты. 

Мәзһабтардың туындауына әсер еткен себептердің бірі – кейбір аяттардың астарлы мағынада немесе тура мағынасында қолданылғандығына байланысты түрлі пікірлердің болуы. Мысалы, «Мәида» сүресінің 6-шы аятында: 

.....وَإِن كُنتُم مَّرْضَى أَوْ عَلَى سَفَرٍ أَوْ جَاء أَحَدٌ مَّنكُم مِّنَ الْغَائِطِ أَوْ لاَمَسْتُمُ النِّسَاء فَلَمْ تَجِدُواْ مَاء فَتَيَمَّمُواْ صَعِيداً طَيِّباً فَامْسَحُواْ بِوُجُوهِكُمْ وَأَيْدِيكُم مِّنْهُ ......
«Егер науқастанып қалсаңдар, яки сапарда болсаңдар, не болмаса біреу түзге отырып келсе, яки әйелдеріңе тисеңдер (жақындассаңдар), су таба алмасаңдар, таза жерге тәйәммүм соғып, беттеріңді, қолдарыңды сипаңдар», – деген. 

Осы аяттағы «ләмәстум» – (тисеңдер) сөзін ханафилер тікелей мағынасында емес, астарлы мағынасында түсінген. Аллаһ Тағала құлдарына әдептілікті үйрету мақсатында жыныстық қатынасты – жақындау, тию сөздерімен білдірді деген тұжырыммен «ләмәстум» сөзін «жақындассаңдар» деп түсінген. Осы үкімге сәйкес, әйелге ер кісінің қолы немесе тәні тиіп кетсе дәреті бұзылмайды деп пәтуа берген. 

Ал шафиғилер болса, «тисеңдер» деген сөзді тікелей, тура мағынасында қолданып, ер кісінің өз әйеліне немесе өзге әйелге қолы, денесі киімсіз жалаң күйде тисе, дәреті бұзылады деген үкім шығарған.

2.
Құран аяттарындағы бір сөздің астарлы мағынасынан тыс негізгі бірнеше мағынасының болуы. 
Аяттардағы бір сөздің бірнеше мағынаны білдіруі де ғалымдар арасында түрлі көзқарастардың туындауына себеп болды. Осындай жағдайда ғалымдардың көзқарасынан мәзһабтар одан әрі даралана түседі.

3.
Кейбір аяттарда анық белгілеудің, шектеудің болмауы. 

Аяттарда парыз етілген істің нақты белгіленіп, шектеу қойылмауына байланысты да мәзһабтар арасында әртүрлі көзқарастар пайда болған. Мысалы, дәрет алғанда басқа мәсіх тарту – парыз. Бұл жайында «Мәида» сүресінің 6-шы аятында баян етіледі. Бірақ ол жерде мәсіх етудің мөлшері айтылмаған. Осы аят бойынша үкім шығаруда ханафилер бастың төрттен бірін мәсіх ету керек десе, шафиғилер бастың кішкене бөлігіне мәсіх тартуды жеткілікті деп санаған. Ал мәлики мен ханбалилер басты түгел мәсіх ету парыз деп түсінген. Бұл үкімдердің бәрі де дұрыс. Себебі аятта нақты өлшем айтылмағандықтан, төрт мәзһаб та шариғи дәлел келтіруде араб тілінің грамматикасына сүйенген
.

Өмірінің соңына дейін иман ақиқатын түсіндірумен өткен Пайғамбарымыздың (с.а.у.) әрбір сөзі ақиқаттың жаршысы еді. Расулаллаһтың (с.а.у.) айтқандарын тасқа қашағандай етіп жаттап алған сахабалар өздері орындап қана қоймай, келешек ұрпаққа да аманат етіп қалдырды. Күні бүгінге дейін мұсылмандар бұл мүбәрак сөздерді көздерінің қарашығындай сақтап келеді. Бірақ осы сөздердің айтылу тарихына көз жүгіртер болсақ, Пайғамбарымыздың (с.а.у.) кейде бір мәселені бірнеше қырынан түсіндіргенін көрсек, енді бірде алдындағы кісінің таным-түсінік деңгейіне қарай айтқанын байқаймыз. Сондықтан айтылған хадиске жалпылама үкім беруге болмайды. Сол үшін хадистердің тарихы мен айтылу себебін зерттеуге мұқтаждық туды. Оларды түсіну мен үкім шығаруда Ислам ғұламалары түрлі әдістерге сүйенді. Хадистерді дәрежесіне қарай бөліп, мәселеге орай үкім шығару үшін хадистерге жүгінді. Осылайша, фиқһи мәселелерді шешу төңірегінде құқықтық мектептер қалыптасты. Бұл мектептер ханафи, мәлики, шафиғи және ханбали деп аталды. 

VІІІ-ІХ ғасырларда өмір сүрген ғалымдар Хазіреті Пайғамбарымыздың (с.а.у.) айтқан хадистерін жинақтап, дәлел ретінде тақырыпқа қатысты сахих (дұрыс) хадистерді ұсынды. Бұл ғалымдардың әуелгі мақсаты мәзһаб құру болған жоқ. Дегенмен уақыт өте келе аталмыш жолды ұстанушылардың саны көбейіп, кейіннен ол тұтастай ислами мектепке айналды. Кейде бір ғалымның қолданған хадисі мен екінші ғалымның берген пәтуасы сәйкес келмей де қалатын. Мысалы, намазда «Фатиха» сүресі мен қосымша сүре оқу ханафилерде – уәжіп. Өйткені аятта: «Құ­ран­нан же­ңіл кел­ге­нін оқың­дар» (73. «Мүзәмміл» сүресі 20-аят) деген. Ал хадисте: «Фатихасыз» және қосымша сүресіз оқылатын ешқандай парыз немесе нәпіл намаз толық емес», (Тирмизи, Мәуақит 69; Дарими, Сала 36). Олай болса, Құран негізге алынып, хадисте айтылғандай намазда «Фатиха» сүресін оқу парыз емес, уәжіп. Ал өзге үш мәзһабта (шафиғи, мәлики, ханбали) намазда «Фатиха» сүресін оқу – парыз, қосымша сүре оқу сүннет. Дәлел ретінде «Фатиханы оқымаған адамның намазы жоқ» деген хадисті келтіреді (Тирмизи, Мауақит 69). Қарап отырсақ екеуі де Хазіреті Пайғамбарымыздың (с.а.у.) сөзі, бірақ қолданылу тәсілі мен берілетін үкімі бөлек. Сондықтан бірінікі дұрыс, бірінікі бұрыс дей алмаймыз. Себебі екеуі де Пайғамбар (с.а.у.) сөзін негізге алған. Олай болса, фиқһи мәзһабтардың тууына риуаят етілген хадистердің белгілі мөлшерде ықпал еткенін айтуға болады.

Фиқһи мәзһабтардың пайда болуына әсер еткен негіздерге қысқаша тұжырым жасасақ. 

1. Араб тілі грамматикасының ерекшелігіне байланысты. Бір хадисті талқылауда бірнеше көзқарастың болуы араб тілінің өте ерекше тіл құрылымына ие болуынан деп білеміз. Мәселен, бір сөз араб тілінде әртүрлі қалыпта оқылғандықтан, мағыналары да оқылған формаға (уазнға) сай өзгеріп отырады. Сол себепті ғалымдар бір сөзден түрлі үкімдер шығарған.

2. Бір хадистің әртүрлі мағынада риуаят етілуіне байланысты. Хадистер кейде Пайғамбарымыздың (с.а.у.) өзі айтқандай, сөзбе-сөз емес, жалпы мағынасы бойынша риуаят етілетіндіктен бір хадис түрлі нұсқада жеткізіледі. Сол себепті де бір мәселені шешу жолында әртүрлі көзқарастар пайда болған. 

3. Бір сұраққа қатысты әртүрлі мағынадағы бірнеше хадистердің кездесуі. Мәселен, намазда қолды көтеруге қатысты бірнеше хадистің келуі.


4. Хазіреті Пайғамбарымыздың (с.а.у.) іс-әрекеті мен сөздерінің әр келкі жорамалдануы. Мысалы, Пайғамбарымыз (с.а.у.) Ахзаб күні сахабаларына: «Намаздарыңды тек Бәну Қурайзаға барып оқыңдар», – деді. Сапар барысында аср намазының уақыты кіргенде, сахабалар арасында пікір қайшылығы туындады. Біреулері: «Аср намазын оқимыз», – десе, біреулері: «Пайғамбарымыз (с.а.у.) Бәну Қурайзаға барып оқыңдар дегендіктен, сонда барып бірақ оқимыз», – десті. Ақырында кейбіреулері аср намазын жолда оқып алса, қалғандары айтылған жерге барып оқыды. Кейіннен бұл жәйтті Пайғамбарымызға (с.а.у.) айтқанда олардың ешқайсысын да айыптамады.

5. Имамдардың хадис іліміндегі дәрежелерінің әртүрлі болуы. Мухаддис (хадис ғалымы) болу бір басқа, фақиһ болу бір басқа. Мухаддис хадистердің дәрежелерін (мысалы, сахих, дағиф, мәшһур т.б.) жақсы білгенімен хадистен үкім шығара алмауы мүмкін.

6. Хадис дәрежелерін белгілеудегі тәсілдердің әртүрлі болуы
.

7. Хадистегі насих (үкімі күшінде болған), мансух (үкімі жойылған) мәселесі. Хадисте айтылған оқиғалардың қайсысының бұрын, қайсысының кейін орын алғанын бір-бірінен ажырату барысында ғалымдар арасында пікір қайшылығы туындап, әртүрлі үкімдердің шығуына ықпал жасады
. 

Ислам кең етек жайып, көптеген өлкелер Ислам мемлекетінің құрамына енуімен сахабалар исламның бесігі атанған Мекке мен Мәдинадан тыс өзге өлкелерге қоныс аударғаны мәлім. Олардың білім деңгейлерінің әртүрлілігіне байланысты және қоныстанған елді мекендеріндегі негізін қалаған мектептер де өзгешеленді. Оның себебі барлық сахабалардың Пайғамбардың (с.а.у.) сөзі мен іс-әрекеттерін естіп көруде немесе дінге қатысты мәселелердің шешімінде білімі мен алғырлық деңгейлері әртүрлі болуынан еді. Өйткені кейбір сахабалар Пайғамбарымызбен (с.а.у.) әрдайым бірге болып, ұзақ уақыт оның (с.а.у.) сұхбатын тыңдаған болса, кейбірі Аллаһ Елшісінің (с.а.у.) жанында аз уақыт қана жүрген. Демек, Пайғамбарымыздың (с.а.с.) сөзі мен іс-әрекеттерін бір сахабаның білгенін басқа бір сахабаның білмеуі мүмкін немесе бір сахабаның естігенін, кейбір сахабалар естімеген. Сондықтан бір сахабаның орныққан өлкесінде сол сахабаның естіп риуаят еткен хадисі ғана кең таралып, танымал болды. Ал ол жерге келмеген сахабалардың білген хадистері ол өңірде беймәлім күйде қалды. Хадис тарихында уақыт өте орныққан «шамдықтардың хадисі», «ирақтықтардың хадисі» немесе «мысырлықтардың хадисі» деген түсініктің қалыптасуының себебі де осы еді. Мысалы, егер бір хадис Шамға қоныстанған сахаба тарапынан риуаят етіліп, өзге жерлердегі сахабалар ол хадисті риуаят етпеген болса, шамдықтарға ғана танымал болған бұл хадис «шамдықтардың хадисі» деп аталды. Нәтижесінде уақыт өте келе әртүрлі хадистердің түрлі өлкелерге жайылуы шариғат үкімдерінде айырмашылықтарды тудырды. Хадис төңірегінде туындаған осындай ғылыми мәселелердің мәзһабтардың пайда болуына өзіндік әсер еткені жасырын емес.

Хазіреті Әбу Бәкір, Омар ибн әл-Хаттабтың халифалығы тұсында, яғни 632 мен 644 жылдар аралығында сахабалар Мәдинадан өзге аймақтарға тарамаған еді. Сол кезеңде туындаған діни мәселелер ғалым сахабалардың көзқарастарына сүйене отырып шешілетін. Көптеген аймақтар азат етілген соң сахабалар өзге аймақтарға қоныстанады. Ал содан кейін туындаған мәселелерге үкім айту үшін оларға жүгіну немесе әрбірінің пікірін тыңдау мүмкін болмады. Ислам әлемінің орталығы Мәдина болатын. Халифа да сонда тұрды. Құран Кәрім мен хадисте айтылмаған бір мәселеге қатысты Куфа, Басра, Шам немесе Мысырдағы ғалым сахабалардың басын қосу немесе сол мәселеге қатысты көзқарастарын білу халифаға оңайға соқпайтын. Сондықтан ғалым сахабалар өмір сүріп отырған өлкелерінде біріге отырып немесе жеке дара Құран Кәрім мен хадисте орын алмаған мәселелерге қатысты пәтуалар шығара бастады. Нәтижеде сахабалар арасында шыққан үкімдермен байланысты көптеген түрлі көзқарастар пайда болды
. 

4. Ағымға бөлінуде этностық жағдайлардың әсер етуі
Ислам діні 610 жылы араб түбегінен бастау алғандықтан, алғашқы мұсылмандардың басым көпшілігі араб ұлтынан болды. Бірінші халифа Хазіреті Әбу Бәкірдің (632-634) Исламды тарату мақсатымен шығысқа, батысқа және солтүстік батысқа жасаған жорықтары Аббасилер халифаты кезеңіне дейін (750-1258) жалғасты. Аз уақыт ішінде көптеген аймақтар Ислам халифатының қол астына кірді. Сол аймақтардағы тұрғындардың көпшілігі Исламды өз еріктерімен қабылдаса, кейбіреуі бұрынғы діндерінде қалды. Бірақ Ислам дінін қабылдаған ұлттар көнеден ұстанып келе жатқан діндері мен мәдениеттерінен бірден қол үзе қоймады. Керісінше, Ислам дінінің негіздеріне қайшы келмейтін наным-сенімдерін Исламның бояуымен әрлеп, жаңа пішін беріп, Ислам мәдениетіне енгізіп жіберді.

Әрбір халықтың өзіне тән наным-сенімдері, ырым-жоралғылары бар екенін білеміз. Тіпті, мұсылман халықтары арасында да мұндай Исламға жат құбылыстар әлі де болса көптеп кездеседі. Түптеп келгенде, бұл ырым-жоралғылар сол халықтың бұрынғы діни наным-сенімдерінің қалдықтары. Олардың Исламға ешқандай қатысы жоқ екендігін сенімді түрде айта аламыз. 

Дініміз бойынша, ырымға сенудің қажеті жоқ. Хазіреті Пайғамбарымыз (с.а.у.) былай деген: «Исламда ырымға жору жоқ. Ең жақсысы жақсылыққа жору керек» (Бухари, Тиб 54; Муслим, Сәләм 110). «Қайсы бір зат сәтсіздікке ұшыратпайды, әр нәрсені ырымға жорудың қажеті жоқ. Сапар айында (жолға шығуға т.б.) сәтсіздікке (ұшырататын ештеңе) жоқ, ырымға жорудың (қажеті) жоқ. Байғұздың сайрауында ырым жоқ» (Муслим, Сәлам 102).

Мұсылман әскерлерінің тоқтаусыз жорықтары нәтижесінде шығыстағы мың жылдан астам тарихы бар парсы патшалығы мен солтүстіктегі кішігірім хандықтар тарихпен қош айтысуға мәжбүр болды. Ирандықтар, яһудилер және христиандар Ислам дінін күшпен жеңе алмайтындықтарына көздері жеткен соң оны іштен іріту үшін негізі жоқ кейбір тұжырымдарды астыртын түрде Исламға енгізіп отырды.

Ислам дініне іштей наразылық білдірген ұлттың бірі – парсылар. Мәселе түсінікті. Заманында арабтарды менсінбеген парсылар бар байлық пен биліктен айырылған соң өткен салтанатты күндерін аңсайтындардың қарасы арта түсті. Сондықтан өздерінің көне діни сенімдері мен биліктерін қайта жаңғырту жолында астыртын әрекетке көшіп, қоғамға іріткі салып, Исламды іштен ірітпек болады. Иран өлкесіндегі бұқара халықты шиит ағымының бір тармағы болған – исмайлиттердің үгіт-насихатына елітті. Олар жұртты жинап, әкімдердің озбырлығын айтып, әділдікті орнататын, адамзатты құтқаратын ұлы Мәһдидің келетінін уағыздады. Олардың айтуынша, Құран ілімі толық аяқталмаған. «Құранның кейбір тұсын сүнниттер әдейі жасырып қалған» деген желеумен халықтың әһлу сүннетке деген сенімсіздігін тудырды. Онсыз да билікке наразы ел «құтқарушыларымен» келісімге келді. Олардың керек-жарағына деп ақша да жинады
. 

Арабтар Ислам діні келгенге дейін ғылыммен айналысу былай тұрсын, жазу-сызуды да білмейтін. Ал парсылар, яһудилер, римдіктер мен гректер ежелден ғылыммен айналысқан айтарлықтай сауатты халық еді. Бұл елдердің Исламға дейінгі сенімдері негізі жоқ аңыздарға (мифтерге) толы болатын. Мұндай аңыздар шариғат негіздеріне қайшы келетіні белгілі. Ислам дінін қабылдаған соң, олардың оқымыстылары Құран ғылымымен айналыса бастады. Оның аяттарын тәпсірлегенде орайы келгенде өз пәлсапаларын енгізіп жіберіп отырған. Әсіресе, Құран мен хадистерде аз мағлұмат берілген тақырыптарды толықтыру үшін ескі аңыздарға, Таурат пен Інжілде баяндалған мәселелерге сілтеме жасады. Мәселен, «әлемнің жаратылысы, Адам атаның жаратылуы, өмір жасы мен ұрпақтары, алдыңғы үмметтерге келген апаттар, Иса пайғамбар мен анасының өмір тарихы» секілді тақырыптар төңірегінде мәліметтер мұсылмандар арасында тарай бастады. Сахабалар дәуірінде басталған мұндай әрекеттер табиғиндер заманында және одан кейінгі кезеңдерде де кең етек алып, ақырында тәпсір кітаптарында келтірілген деректердің қайсысы дұрыс, қайсысы бұрыс екенін ажырату қиынға соқты.

Бұл салада Абдуллаһ ибн Сәлам (қ.б. 664 ж.), Кағбул Ахбар (қ.б. 32/652 ж.), Уәһб ибн Мунәббиһ (қ.б. 110/728 ж.), Абдулмалик ибн Абдулазиз ибн Журайж (қ.б. 150/767 ж.) есімді тегі яһуди болып, кейіннен Исламды қабылдаған танымал ғалымдарды ерекше атауға болады. 

Тәпсір саласына енгізілген негізсіз мәліметтер Ислами әдебиеттерде «исрайлият» деп аталады. Белгілі бір саяси мүддені көздеген адамдар қарапайым халықты өздеріне тарта білу үшін мұндай мәліметтерді ұтымды қолдана білді. 

Мұндай факторлар ағымға бөлінуге азда болса өзіндік әсерін тигізді. Қала берсе мұсылман қауымы арасында қалалық пен далалық болып бөліну де қоғам ішінде пікір қайшылығын туғызды. Мысалы, харижит және шиит сеніміндегі мұсылмандардың басым көпшілігі шала сауатты көшпелі дала тұрғыны еді.

Халық арасында кейбір мұсылмандар діни ілімдері жеткіліксіз бола тұра пәтуа беруге тырысып, орынсыз жерге киліге бастады. Бұл мәселенің басты себебі – араб тілін жетік білмеу. Тілді жетік білмеу – Құранды толық түсінбеуге, ал Құранды түсінбеу – орны толмас өкінішке алып келері бесенеден белгілі.

Осы мәселеге қатысты Хазірет Омардың да жанын жегідей жеп, мазалаған мына оқиғасын айтып өткен орынды болар.

روى أبو عبيد عن إبراهيم التيمي ; قال : خلا عمر ذات يوم ; فجعل يحدث نفسه : كيف تختلف هذه الأمة ونبيها واحد ، و دينهاواحد وقبلتها واحدة ؟ فأرسل إلى ابن عباس ; فقال : كيف تختلف هذه الأمة ونبيها واحد وقبلتها واحدة ؟ فقال ابن عباس : يا أمير المؤمنين ! إنا أنزل علينا القرآن فقرأناه ، وعلمنا فيم نزل ، وإنه سيكون بعدنا أقوام يقرءون القرآن ولا يدرون فيم نزل ، فيكون لهم فيه رأي ، فإذا كان لهم فيه رأي اختلفوا ، فإذا اختلفوا اقتتلوا قال : فزجره عمر وانتهره ; فانصرف ابن عباس ، ونظر عمر فيما قال ; فعرفه فأرسل إليه; فقال : أعد علي ما قلت فأعاده عليه ; فعرف عمر قوله وأعجبه

Әбу Убайд Ибраһим әт-Тәймидің былай деп айтқандығын жеткізеді: «Бір күні Омар (р.а) күні бойы ойланып жүреді. Мәжіліске келіп: «Пайғамбары бір, діні, құбыласы бір бұл үммет қалайша ихтилафқа (алауыздыққа) түспек?» – деп жанын жегідей жеген ойын айтады. Абдуллаһ ибн Аббас (р.а): «Уа, момындардың әміршісі! Құран біздің кезімізде түсті. Біз оны лайықты түрде оқыдық. Сондай-ақ біз Құран аяттарының не үшін түскендігін білеміз. Ақиқаты сол, бізден кейін жаңа ұрпақ келеді. Олар да біз секілді Құранды оқиды. Алайда олар Құран аяттарының не үшін түскендігін білмейді. Міне осындай сәттерде олар Құран аяттары жөніндегі өз пікірлерін ортаға салады. Ой туса, қайшылық та туады емес пе? Қайшылық туса, бір-бірімен соғысатындай дәрежеге жетпей ме?» – деді. Омар (р.а) Абдуллаһ ибн Аббасқа бұрылып жекіп тастады. Абдуллаһ орнынан тұрып, мәжілістен кетіп қалды. Омар (р.а) Абдуллаһтың (р.а) айтқан сөздерін ой елегінен қайта өткізді. Оның пікірінің дұрыстығына көзі жетті. Дереу оны қайта шақыртып алып: «Әлгінде айтқан сөздеріңді маған қайта айтшы», – деді. Ол пікірін қайта қайталап айтып шықты. Оның айтқан уәждері Омардың (р.а) көңіліне қонды»
. 

Шынында да, Абдуллаһ ибн Аббастың айтқанындай, сауатсыздықтың салдарынан түрлі ағымның жетегінде кетушілер аз болмады. Тіпті, басшыға жағыну үшін ойдан шығарып пәтуа беретін ғалымдар да кездесті.

5. Ағымдардың қалыптасуына ықпал еткен саяси оқиғалар

Адам атадан бастап соңғы пайғамбар Мұхаммедке (с.а.у.) дейінгі аралықтағы барлық діндерде жоғарыда айтылған себептерге ұқсас жағдайлар орын алғандығы және мұның ақыры өзара алауыздыққа ұшыратқандығы тарихи шындық. Мұндай жанжалдардың басым көпшілігі діни сенімнің әлсіреуінен, дінсіздер мен екіжүзді адамдардың қоғам мен шынайы сенімге іріткі салуынан туындап, орны толмас қасіретке әкеп соқты. Жоғарыда айтып өткен себептерге сол тұста Ислам әлемінде орын алған саяси оқиғаларды қосар болсақ, мұсылман үмметінің бөлшектенуі таңқаларлық құбылыс емес екендігіне көз жеткіземіз. Қай қоғамда болмасын саяси оқиғаларды өз мүддесіне қарай шешуге тырысатын әртүрлі топтар кездесетіні белгілі. Мұсылман үмметі арасынан шыққан ағымдардың жеке-дара оқшауланып бас көтеруіне саяси оқиғалар айтарлықтай әсер еткендігі Ислам тарихынан белгілі
. 

Түрлі саяси оқиғалардан кейін бөлінуге мәжбүр болған мұсылмандардың өзара қарым-қатынасы күні бүгінге дейін айтарлықтай түзеле қоймады. Ислам тарихындағы саяси оқиғаларға шолу жасағанымызда кейбір мәселелер аса маңызды болып көрінбегенімен, «тамшыдан теңіз құралар» дегендей, болашақтағы ірі толқуларға әкеп соққаны белгілі. Кейбір ғалымдар алғашқы саяси оқиғалар мен ағымға бөлінушілік көріністері төртінші халифа Хазіреті Алидің тұсында (656-661 ж.) харижиттер жағынан бастау алды десе, көпшілік ғалымдар Исламға қатысты саяси оқиғалардың бастауын Хазіреті Мұхаммед (с.а.у.) пайғамбардың төсек тартып жатқан кезінен басталғанын тілге тиек етеді. Неде болса сол алғашқы кезеңнен бастап ХХ ғасырдың басына дейін мұсылман үмметі арасында жиі-жиі түсініспеушілік орын алып отырды. Ендігі кезекте осы саяси оқиғаларға әсер еткен маңызды мәселелерге қысқаша тоқталып өтейік.

1. Хазіреті Пайғамбарымыз (с.а.у.) өмірінің соңында төсек тартып, қатты науқастанып жатқанда қасындағы сахабаларына: «Маған бір қалам мен қағаз әкеліңдер. Менен кейін сендер араздаспауларың үшін өсиет жазайын», – дейді. (Бухари, Сахих 7/9; Муслим, Сахих 3/125). Сол сәтке куә болған мұсылмандар арасында қалам мен қағаз әкелу жайында дау шығады. Біреулер әкелу керек десе, енді біреулер әкелудің қажеті жоқ, Пайғамбар (с.а.у.) қызуының көтерілуінен айтқан шығар десті. Мәселе талқыға түскенде Хазіреті Омар: «Аллаһтың кітабы мен Пайғамбардың сүннеті бізге жетеді», – дейді. Сахабалардың дауласқанын жақтырмаған Пайғамбарымыз (с.а.у.) оларға құзырынан шығуларын бұйырған
. 

Уақыт өте келе осы оқиғаны шииттер алға тартып: «Егер сол кезде сахабалар қалам мен қағаз әкелгенде Хазіреті Пайғамбар (с.а.у.) өзінен кейін Хазіреті Алиді мұрагер етіп сайлап кетер еді», – деген уәж айтады да, Хазіреті Омардың сол әрекетімен Хазіреті Алиге зұлымдық жасады деп, оны айыптайды. 

Шындығында Хазіреті Омардың сол сөзі болашақ халифаның тағдарына балта шапты ма? Әрине, жоқ, әһлу сүннет ғалымдары Хазіреті Омардың айтқан пікірін түсіндіре келе мәселені «Мәида» сүресінің 3-аятымен нақтылайды:

الْيَوْمَ أَكْمَلْتُ لَكُمْ دِينَكُمْ وَأَتْمَمْتُ عَلَيْكُمْ نِعْمَتِي
«Бүгін мен сендердің діндеріңді толықтырдым, әрі игілігімді аяқтадым»
. Демек осы аятта айтылғандай, Хазіреті Омар діннің толықтай келіп біткенін айтпақ болған.

2. Хазіреті Пайғамбарымыз (с.а.у.) науқас кезінде үш өсиет қалдырған. Сол хадисті риуаят еткен рауи (хадис жеткізуші) алғашқы екеуін айтып, үшіншісін ұмытып қалғандығын жеткізеді. Хадисте былай дейді: 

- Араб түбегінде мұсылман емес кісілерді тұрғызбау; 

- Пайғамбарымыз (с.а.у.) өз кезеңіндегідей келген елшілерге құрметпен қарауды бұйырған. (Табари, 1/1807). 

Шииттер негізінен саяси ағым болғандықтан осы үшінші өсиет жайында жанжал шығарады. Олардың айтуынша, Хазіреті Пайғамбарымыз (с.а.у.) өзінен кейін мұрагер ретінде Алиді айтқан, бірақ сунниттер осы соңғы өсиетті әдейі айтпай отыр деп орынсыз жерден шүйлігеді
. Әрине, ақиқатында мұншалықты даурығатындай мәселе емес. Жоғарыда мұсылмандардың 73 ағымға бөлінетіндігін түсіндіргенде, әрбір ағым өзінің ұстанған жолын дұрыс жол деп дәлелдеу үшін Құран аяты мен Пайғамбар (с.а.у.) хадисінен дәлел келтіруге тырысты деген едік. Міне, сол айтылған жағдай алдымен шииттерде көрініс тапты.

3. Хазіреті Мұхаммед (с.а.у.) пайғамбар 632 жылы дүниеден өткеннен кейін немере ағасы Хазіреті Аббас пен қызы Хазіреті Фатима (р.анһа.) халифа Хазіреті Әбу Бәкірге келіп, әкесінен қалған «Фәдәк» атты құрма бағын мирас етіп берулерін сұрайды. Бірақ Хазіреті Әбу Бәкір Пайғамбарымыздың (с.а.у.): «Пайғамбарлар мирас қалдырмайды» (Ибн Мажа, 1/18), – деген сөзіне сүйеніп, аталмыш құрма бағын мирас ретінде бере алмайтынын, керісінше, үкімет қазынасына өткізетінін айтады. Халифаға өкпелеген Хазіреті Фатима анамыз қайтыс болғанға дейін Хазіреті Әбу Бәкірмен сөйлеспей қойса, Һашим әулетінің өзге кісілері де алты ай бойы Хазіреті Әбу Бәкірге байғат (серт) етуге асығыстық танытпай Хазіреті Фатима қайтыс болғаннан кейін ғана байғат береді. Алайда Һашим әулетінің байғат етпей кешігуінде ешқандай да саяси мәселе түрткі болмағанын айта кеткен жөн. Бұлай дейтін себебіміз, Хазіреті Әбу Бәкір халифалыққа отырғанда Әбу Cуфян Хазіреті Алиге келіп: «Сен Әбу Бәкірдің халифалығына разысың ба?» – дейді. Сонда Хазіреті Али: «Сен бұл сөзді тек қана мұсылмандар арасына іріткі салу мақсатымен айтып тұрсың. Біз Әбу Бәкірді халифалыққа лайық деп санаймыз», – деп жекіп тастайды (Табари, 1/1827)
. Өкінішке орай, бұл оқиғаны шииттер басқа қырынан түсіндіруге тырысқан.

4. Хазіреті Әбу Бәкірдің халифалық кезеңінде Мусәйлиматул Кәззаб, Сәжах, Әсуад ибн Зәйд және Тулейха есімді төрт бірдей жалған пайғамбарлар шығып, айналасына діни, дүниелік жағынан да сауаты төмен далалық (бәдәуи) арабтарды жинайды. Бұлардан ең бірінші болып пайғамбарлығын жариялаған Тулейха ибн Хууәйлид әл-Әсәди. Ол Құран мәтіндеріне ұқсас өлеңдер оқып, маңайына қолдаушы жинайды. 

Халифа Хазіреті Әбу Бәкір мұндай жалған пайғамбарлар мен оның жақтастарына қарсы соғыс ашады. Көп ұзамай бұл адасқан топ мүшелері мұсылмандар тарапынан талқандалып, қалғандары Сирияға қашады. Негізінде Тулейха әу баста мұсылман еді. Ол тіпті сахабалар қатарында болатын.

Артынан Сәжах бинт Харис ибн Сууәйд есімді әйел өзінің пайғамбарлығын жариялап, тайпасын көтерді. Ол пұтқа табынатын балгер еді. Сәжах пен оның жақтастарын мұсылмандар майдан даласында оңдырмай талқандайды. Бірақ Сәжах бұл соғыстан қашып құтылып, Ямама аймағында үшінші жалған пайғамбар Мусәйлиматул Кәззабқа қосылады. Екі жалған пайғамбар күш біріктіру мақсатында үйленеді.

Мусәйлиматул Кәззәб Бәну Ханифа тайпасынан шыққан. Бұл тайпаның кәсібі – диқаншылық. Бәну Ханифа тайпасында христиан дінін ұстанатындар да бар еді. Осы мүмкіндікті ұтымды пайдаланған Мусәйлима христиан мен Ислам дінін араластырып, жаңа бір дін құрастырып, сыйынатын құдайын «Рахман» деп атады. Екеуінің жақтастары 40 мыңға жетеді. Бұлармен болған шайқас Ислам тарихында «Ямама» шайқасы деп аталады. Осы шайқаста Құранды толық жаттаған 70 қари шәһид боп кетеді.

Жалған пайғамбардың төртіншісі Йеменнің Сана кентінен шыққан Әсуәд ибн Зәйд. Ол Иран әміршісінің қызметкері болғандықтан, арабтарды қарулы көтеріліске шақырады
. Мұсылман сарбаздары Әсуад ибн Зәйдке және оның адасқан жақтастарына қарсы соғысып, түгелдей көздерін жояды.

5. Хазіреті Омар көз жұмар алдында (қ.б. 644 ж.) өзінен кейін халифа болатын кісіні сайламай тек кеңес ұйымын құрып, өзі атаған алты кісінің біреуі халифа болсын деп өсиет қалдырады. Олар – көзі тірісінде жаннатпен сүйіншіленген Али ибн Әбу Талиб (қ.б. 40/661 ж.), Осман ибн Аффан (қ.б. 35/656 ж.), Сағыд ибн Әбу Уаққас (қ.б. 55/674 ж.), Абдуррахман ибн Ауф (қ.б. 31/651 ж.), Зубайр ибн әл-Әууам (қ.б. 36/656 ж.) және Талха ибн Убайдуллаһ (қ.б. 36/656 ж.) еді. Оларға үш күн рұқсат беріп, үш күннің ішінде араларынан біреуі сайлансын, қарсы келген өлтірілсін дейді. Мұндағы мақсат алауыздыққа жол бермеу еді. 

 Аталмыш сахабалардан Сағыд ибн Әбу Уаққас, Абдуррахман ибн Ауф, Зубайр ибн әл-Әууам және Талха ибн Убайдуллаһ халифалықтан бірден бас тартады да Хазіреті Осман мен Хазіреті Али қалады. Төреші Абдуррахман ибн Ауф екі ұлы тұлғаны саралай келе Хазіреті Османды халифа етіп сайлайды. Өкінішке орай, Хазіреті Омар көзі тірісінде өзінен кейінгі сайланған халифаны көре алмай көз жұмады. Бірақ өлер алдында аты аталған кісілерге өзінің ел басқару саясатын айтып кетеді. Оның ең басты өсиеті – халифа сайланған адамның әкімшілік қызметке өз туыстарын әкелмеу еді
. Хазіреті Омар 634-644 жылдар аралығында халифалықты атқарған еді.

6. Хазіреті Осман 644 жылы халифа болып сайланып, 656 жылы шәһид етілді. Он екі жылдық халифалық кезеңінің алғашқы алты жылы қой үстінде бозторғай жұмыртқалаған заман болды. Ал соңғы алты жылында (650-656) мұсылмандар арасында алауыздық көрініс беріп, халифаға наразы жандар саны көбейеді. Оның басты себебі халифа Осман аймақ басшылығына туыстары ішінен лайықтыларын тағайындайды. Өйткені мемлекеттік қызметтерге өзі сенім білдіре алатын туыстарын тартады. Алайда олар оның ақкөңілдігін, жұмсақ мінезін пайдаланып, өз жақтастарын жинайды
. Олар ел басқаруда әділетсіздікке бой алдырып, жағымсыз қылық көрсетіп, халықтың халифаға деген сенімін сейілтеді. Ақырында ел арасында халифаға наразы жандардың қарасы көбейе түседі. Оларды мұндай жағдайға итермелеген жәйттерді айта кетейік. 

– Хазіреті Пайғамбарымыз (с.а.у.) кезінде қылмысы үшін жер аудартып жіберген Хәкам ибн Әбул Ас есімді туысын халифа Осман ордасына алдыртады. Хәкам әу баста мұсылман болып, кейін діннен шығып, Меккеге қашып, жан сауғалаған адам. Шариғатта діннен шыққанды «муртәд» дейді. Оның жазасы өте ауыр, тәубе етпесе өлім жазасына кесіледі. Хәкам сол себепті қашып кеткен еді. Онымен қоймай Хазіреті Пайғамбарымыздың (с.а.у.) сыртынан өсек айтып, жалған қауесет таратқан. 630 жылы Мекке азат етілгеннен кейін құрайыштар жаппай Исламды қабылдайды. Хазіреті Осман туысы Хәкамға кешірім алу үшін оны ардақты Пайғамбарымыздың (с.а.у.) құзырына алып келеді. Алайда Хазіреті Пайғамбарымыз (с.а.у.) оң қабақ танытпай, теріс қарайды. Хазіреті Осман қатарынан үш рет әкелсе де адамзаттың асылы Пайғамбарымыз (с.а.у.) оны қабылдамай қояды. Міне сол Хәкамді Хазіреті Османның ордасына әкеліп, сыйақы беруі – өршігелі тұрған өртке май тамызып жібергендей әсер етті
.

– Хәкам орталыққа келген соң баласы Маруанды халифаның хатшысы етіп тағайындайды. Одан қалса, солтүстік Африкадан келетін олжаның бестен бірін баласына беруі секем алған көңілдерге сызат түсірді. Хатшылық қызмет атқарған Маруан халифаның сенгіштігін пайдаланып, Умәйя әулетін маңайына жинайды. Күшіне мінген соң әкімдерді ауыстырып, халифаның рұқсатынсыз көп жұмысты өзі атқарады. Оның бұл әрекеттері халыққа мүлдем ұнамады.

– Ислам тарихында Әбу Зәрр әл-Ғыффари, Аммар ибн Ясир сынды сахабалардың орны бөлек. Жұртшылыққа тақуалығымен танылған Әбу Зәрр жағдайы бар мұсылмандардың есіне «Тәубе» сүресіндегі: «Алтын мен күміс жинап, оны Аллаһ жолына жұмсауға қимайтындарға оның бодауына қатты азап бар екенін айт. Ол күні алтын мен күмісі тозақ отымен қыздырылып, өздерінің денелерін қариды. Міне сендердің өздерің үшін жиған алтын мен күмістерің. Сол асылдарыңның азабын енді тартыңдар, – делінеді оларға» (9. «Тәубе» сүресін 34-35-аят) деген аятты жиі салып, тақуалыққа, қарапайымдылыққа шақыруын қоймайтын.

Шамның байлары онсыз да садақа және басқа да қайыр-ихсандарымен кедейлерге қарасып жүрсе де, осы аяттардан қатты қорқатын еді. Оның бұл әрекетіне наразылық тудырғандар Шам әкімі Муауияға арызданады. Ол Әбу Зәррдің дәулетті мұсылмандарды тозақпен қорқытып, мазаларын алатынын және әлеуметтік араздық тудырады деп халифаға шағымданып көмек сұрайды. Мұны естіген халифа Әбу Зәррмен сөйлесіп, оған: «Мен елді дұрыс тіршілікке, ынсап-ұятқа үндеуге хақым бар. Бірақ дүниені тәрк етуге, тақуа болуға үндей алмаймын», – дейді. Әбу Зәрр өте тақуа сахаба болғандықтан, халыққа зияным тимесін деген ниетпен шаһардан шығып кетуге рұқсат сұрады. Халифа оның кеткенін қаламай, өз жанында қалуын сұрайды, бірақ Әбу Зәрр бұл ұсынысты қабыл етпейді. Халифа Осман оның Мәдинаға жақын маңдағы «Рәбәзә» деп аталатын ауылға баруына рұқсат етеді. Ол жерде соған арнап бір мешіт салып береді. Әбу Зәррдің кейбір руластары осы жағдайды дұрыс түсінбей, халифаға наразы топқа қосылады.

–
Хазіреті Пайғамбарымыз (с.а.у.) Хазіреті Османның сүт бауыры Абдуллаһ ибн Сағыд ибн Сәрхті теріс қылығы үшін өлім жазасына кескен еді. Бірақ Хазіреті Осман ардақты Пайғамбарымызға (с.а.у.) қайта-қайта өтініш жасап, әрең дегенде жазадан аман алып қалады. Кейін өзі халифалыққа отырған соң сол бауырын Мысырға әкім етіп тағайындайды. Абдуллаһтың баяғы былығын ұмытпаған бұқараның халифаға наразылығы күшейе түседі.

 –
Хазіреті Пайғамбарымызға (с.а.у.) ең көп дұшпандық еткен меккелік мүшрик Уқба ибн Әбу Муғайттың ұлы Уәлид ибн Уқбаны халифа Осман Куфаға әкім етіп сайлайды. Ол бірде ішімдік ішіп алып, таң намазын екі рәкат орнына төрт рәкат етіп оқиды. Бұл мәселе мұсылмандар арасында үлкен дауға айналады. Дау халифаның құлағына жетісімен ішімдік ішкеннің жазасы ретінде оған дүре соғылып, қызметінен алынады
. Дегенмен халық арасында қаңқу сөз көбейіп кетеді.

7.
Мысыр, Басра және Куфа аймағынан нақты саны белгісіз, шамамен үш мыңдай адам ұйымдасқан түрде Хазіреті Османның халифалығына наразылық білдіріп, Мәдинаға үш күндік жерде бас қосады. Олар Хазіреті Османның алдына бармай тұрып, өздерінше жаңа халифа сайлап алмақ болады. Бүлікшілер ортақ мәмілеге келе алмай, өз араларында талас туады. Мысырдан келген бүлікшілер Хазіреті Алиді, Басрадан келгендер Хазіреті Талха ибн Убайдуллаһты, Куфадан келгендер Зубайр ибн әл-Аууамды қолдайды. Тіпті олар аталмыш сахабаларға адам жіберіп, ұсыныс та жасайды. Алайда аталған үш сахаба да мұндай теріс ұсынысты қабылдамады. 

Бүлікшілер Мәдинаға келіп, халифадан өз еркімен орнын босатуды талап етеді. Олардың ниеті Хазіреті Османды орнынан алу немесе өлтіру еді. Халифа өз еркімен берілмеген соң үйін қоршауға алады. Сахабалардан құралған жасақ бүлікшілерді Хазіреті Османның үйіне кіргізбеу үшін есік алдына күзетуді өз мойындарына алды. Бүлікшілердің бір тобы қабырғаларға өрмелеп, шатырдан үйге кіреді де ақыры дегендеріне жетіп, Хазіреті Османды 656 жылы 17-ші маусымда өз үйінде шәһид етті. Бүлікшілер мәселені осылай шешіп, мамыражай заман орнатпақ еді. Алайда Ислам әлемінің басына бітпес қасіреттің отын тұтатты 
.

8.
Хазіреті Али 656 жылы төртінші халифа болып тағайындалғаннан кейін әуелгі мақсаты ішкі қауіпсіздікті ретке келтіру және Хазіреті Османды өлтірген қанішерлерді жазалау еді. Бірақ бұл ойын жүзеге асыру оңайға соқпайтынын жақсы білді. Өйткені орталық бүлікшілердің бақылауында болатын. Үш мыңнан астам бүлікші «Османды бәріміз өлтірдік» деуден танбады. Хазіреті Али елдің шырқын бұзушылар мен оларға еріп жүрген бәдәуилерге: «Болар іс болды. Енді тараңдар!» – деп көрді. Бірақ бүлікшілердің басшылары оларды таратпады. Себебі тарап кеткен жағдайда өздеріне қатер төнетінін жақсы түсінді. Осындай қиын қыстау кезеңде Хазіреті Айша халифа Алиге Хазіреті Османды өлтіргендерді жазалау керек деген талап қояды. Өзі қажылықтан қайтар жолда қол жиып, Басра қаласына қарай беттейді. Жолда оған Хазіреті Зубайр ибн әл- Әууам мен Хазіреті Талха ибн Убайдуллаһ қосылады. Мәселені бейбіт жолмен шешу мақсатында халифа Али де аз ғана жасағымен Басраға жол тартты. Оның жолға шыққанын естіген көптеген мұсылмандар жолшыбай қосылып жатты. Ұлы Хасан да жол бойындағы кейбір тайпа-руларға барып, әкесіне қолдау көрсетуі жайында әсерлі уағыздар айтып, қолдаушы жинады. Халифа жасағының саны еселене түсті. Хазіреті Али Айша анамызға сәлем жолдап, Қағқағ ибн Әмір атты қолбасшысын елші етіп жіберді. Елдестірмек елшіден демекші, екі тарап өз ара түсінісіп, бітімге келеді. Мұндай қуанышты жағдайдан кейін Хазіреті Али жамағаттың алдына шығып: «Мен ертең аттанамын. Хазіреті Османның өліміне зәредей үлесі бар адамдар маған ермейді», – дейді. 

Мұны естіген бүлікшілердің басшылары түнде жиналып, бітімнің ақыры өздері үшін жақсы болмайтындығын сезіп, қайткен күнде де екі жақты бір-біріне айдап салуды ұйғарады. Сөйтіп, таңға жуық олар екіге бөлінеді де Али мен Айшаның әскерлеріне бір мезетте шабуыл жасайды да, дереу кері шегінеді. Осылайша 656 жылы 9-шы желтоқсанда екі жақтың әскерлері түккеде түсінбестен бір-бірімен соғысуға мәжбүр болады. Тарихта «Жәмәл соғысы» деген атпен қалған шайқаста Хазіреті Али жеңіп шығады. Майдан даласында күнәсіз мыңдаған мұсылман көз жұмды
. 

9.
Шам әкімі Муауия Хазіреті Алидің халифалығын мойындамай оған қарсы шықты. Онысымен қоймай, Хазіреті Османның кегін алуды талап етті. Бірақ халифа Али Хазіреті Османның кегін алатындай жағдайда емес еді. Себебі әскерлерінің көпшілігі бүлікшілерден құралғандықтан қылмыскерлерді жазалайтындай қолында толық билік болмады. Осы мүмкіндікті пайдаланған Муауия «Османның кегін алмайынша, сені халифа ретінде танымаймын» деп жөнсіз жерден қадалады. Ол аздай сол заманның мықты саясаткерінің бірі болған Муауия Сирия халқын халифа Алиге қарсы айдап салып, бұқараны өз жағына тарта білді. Жаратылысынан екі сөзді ұнатпайтын халифа Али 656 жылдың соңында Сирия аймағына аттанады. Мақсаты – бейбіт жолмен мәселені шешу немесе күшпен билігін мойындату еді. Бірақ Муауия оңайлықпен Алиге көне қоймады. Екі тарап бітімге келе алмай, 657 жылы маусым айының аяғында Сыф-фин жазығында шайқасуға мәжбүр болды. Жаздың аптап ыстығына қарамастан қиян кескі шайқас бірнеше күнге созылып, Муауияның айласымен екі жақ төрешілерге жүгінетін болып келіседі. Бұл соғыста Шам әскерлерінен қырық бес мың, Ирак әскерлерінен жиырма бес мың адам өледі
. 

Муауия тарапынан Амр ибн Ас, халифа Али тарапынан Әбу Муса әл-Әшғари төреші болып, мәселені әділ жолмен шешуге тырысады. Өкінішке орай, төрешілердің шешімі Ислам әлемінің тағдырына оң ықпал ете алмай, Муауия өз алдына дербес ел болып, бөлініп кетеді. Ал халифа Алиге Шам өлкесінен басқа аймақтың бәрі толықтай бағынды.

10. Сыффин шайқасынан қайтар жолда Хазіреті Алиге өз әскерінің бір бөлігі қарсы шықты. Олар: «Халифа тағдырын аралық сот билігіне беру – Ислам қағидаларына сәйкес емес. Сен Аллаһтың кітабын қойып, төрешілерге жүгіндің, сол үшін кәпір болдың, тәубе ет. Біз істеген қателігіміз үшін тәубе етіп, қайта иманымызды жаңаладық. Сол секілді сен де иманыңды жаңала. Әйтпесе, бұл жолы сенімен соғысамыз», – дейді. Хазіреті Али: «Соғысты тоқтатқан өздерің, мен кінәлі емеспін және кәпір болатындай күпірлік еткенім жоқ», – деп ақталғанымен, олар дегендерінен қайтпай қарсылығын тоқтатпайды. Ақырында 12 мың әскер Хазіреті Алидің жасағынан бөлініп, Харура деген елді мекенге кетеді. Бөлініп шыққандығы үшін ол топ «харижит» аталды. Халифа оларға Абдуллаһ ибн Аббас, Әбу Әйюб әл-Ансари сынды сахабаларды жолдап, ынтымаққа шақыртады. Қателігін түсініп, райынан қайтқандар болды. Олардың саны шамамен 4 мыңдай еді. Ал қалғандары алған беттерінен қайтпай, өз ұстанымдарын дұрыс санаған күйі қала берді. 

Харижиттер халифа түгілі өз араларынан шыққан басшыларына бағынбай Харурада да бірнеше топқа бөлініп кетеді. Бөлінумен қоймай, айналасындағы мұсылмандарға жәбір көрсетіп, өздеріне қосылмай халифа билігін мойындағандарды кәпір санап, дүние-мүліктеріне қол салып, бейкүнә жандарды аяусыз өлтіріп, тыныш жатқан елдің шырқын бұзады. Қорғансыз халық амалсыздан халифаға шағымданады. Халифа Али алдымен адасқан харижиттерді тәртіпке шақырады. Одан нәтиже шықпаған соң мұсылманның ынтымағына сызат түсірушілермен шайқасып, қырғынға ұшыратады. Ислам тарихында саяси мақсаттан туындаған алғашқы мәзһаб осылар еді
.

11. Жоғарыда айтылған үш соғыс нәтижесінде қаза тапқан мыңдаған мұсылманның «ақыреттік жағдайы не болады?» деген мәселе сол кездегі мұсылмандар арасында өзекті тақырыпқа айналды. Өйткені «Ниса» сүресінің 93-інші аятында:

وَمَن يَقْتُلْ مُؤْمِناً مُّتَعَمِّداً فَجَزَآؤُهُ جَهَنَّمُ خَالِداً فِيهَا وَغَضِبَ اللّهُ عَلَيْهِ 
وَلَعَنَهُ وَأَعَدَّ لَهُ عَذَاباً عَظِيماً
«Кім бір мүминді әдейілеп өлтірсе, оның жазасы мәңгі ішінде қалатын тозақ болады. Сондай-ақ оған Аллаһтың ашуы, қарғысы бар және оған зор азап әзірлеп қойған», – делінген. Мұсылман бола тұра бір-біріне қылыш көтергендердің және шайқаста өліп кеткендердің ақыреттік жағдайы не болады деген сұрақтарға әһлу сүннет мұсылмандары «Аллаһ біледі» десе, бұған қанағаттанбағандар өз пәтуаларын беріп жатты. Тіпті, осы үкімге қарсылықтан муғтазилә ағымы пайда болды. Өзге ағымдар да бұдан қалыс қалған жоқ. 

12. Хазреті Али 661 жылы рамазан айының 19-ында харижит тарапынан шәһид етілді. Көп ұзамай үлкен ұлы Хазіреті Хасан 669 жылы 7-ші сәуірде у беріліп өлтірілсе, екінші ұлы Хазіреті Хусейн 680 жылы 10-шы қазанда халифа Язид тарапынан шәһид етілді. Аталмыш қайғылы оқиғалар шиит ағымының өрби түсуіне қатты әсер етті
. Қала берсе Умея және Аббаси халифалары тұсында әһлу бәйт (Пайғамбар әулеті мен ұрпақтары) өкілдері қуғынға ұшырап, белсенділері өлтірілді. Осындай оқиғалар бір тараптан шииттердің санын арттырса, екіншіден көбейген сайын өз араларында кикілжің туындады. Ақырында ымыраға келе алмай имамия, исмайлия, зәйдия және ғулат болып төрт үлкен тармаққа бөлініп кетті.

13. Хазіреті Алиден кейінгі Умеяттардың билігі тұсында жағдай түзелмеді (661-750 ж.) Мабад әл-Жуһани (қ.б.80/699 ж.), Ғайлан әд-Димашқи және Жағыд ибн Дирһам есімді кісілер тағдыр мәселесін өзекті дауға айналдырып, адам толығымен тағдырға тәуелді деген үкім шығарды. Олардың сенімі бойынша, адамның жасаған кез келген іс-әрекеті тағдырда жазылғандықтан оның кінәсі жоқ. Адамда таңдау еркі болмайды, бәрі де тағдырдың бұйыруымен жүзеге асады. Мәселен, адам біреуді ұрса, оның кінәсі не? Тағдырында жазылғандықтан солай болады. Міне осындай ақылға қонымсыз ой-түйінге сүйеніп жасалған бар қылмыстарын тағдырға сілтеді. Бұл сенім, әсіресе, Умея әміршілері тарапынан қолдау табады. Себебі олар халыққа жасаған әділетсіздіктері мен зұлымдықтарын тағдырға сілтеп, өздерін сүттен ақ, судан таза етіп көрсетуді қалады. Әрине, бұл әрекеттің дұрыс еместігі саналы әрбір адамға ой салары хақ. Тағдыршылардың мұндай сорақы қылықтарына қарсы шыққан кейбір мұсылмандар кері бағыт ұстанып, тағдырды мүлдем жоққа шығарды. Олар «қадария» ағымы деп танылды
. 

14. Аббастықтар әулетінің билігі кезеңінде (750-1258 ж.ж.) халифаның әлсіздігінен орталық басқару жүйесі қатты әлсіреп, Ислам әлеміне халифаның билігі мен құзыры жүрмей қалады. Осындай оңтайлы сәтті пайдаланып, көптеген саясаткерлер өз мүддесіне жету үшін діни сенімді бет перде етіп ұстанып, мұсылмандардың бірігуіне одан әрі кері әсерін тигізді. Сондай-ақ аймақтық ерекшеліктерге байланысты фиқһи мәзһабтар пайда бола бастады
.

15. Мұсылмандардың осындай қиын қыстау кезеңдерден өтуіне байланысты көптеген мәзһабтардың шығуы, жаңа өзгерістердің енуі секілді жайттар кей топтарға мүлдем қисынсыз көрінді. Нәтижесінде Исламда мұндай нәрселерге орын жоқ, бұлардан арылу керек деген пікірдегі топтар пайда болды. Олардың негізгі ұрандары мәзһаб имамдарының немесе ғалымдардың пәтуасы бойынша емес, Құран мен сүннет бойынша жүру, әрі Хазіреті Пайғамбарымыз (с.а.у.) бен әділетті төрт халифа кезеңіндегі (610 мен 661 жылдардағы) Ислами өмірді қайта жаңғырту еді. Бұл 1740 жылдан басталған «уаһһабилік» діни-саяси қозғалыс еді
. 

Міне осындай діни, әлеуметтік және саяси мәселелер нәтижесінде мұсылмандар түрлі ағымдарға бөлінді. Адасушы ағымдар өз араларында да қаншама ұсақ тармақтарға тамырланып, уақыт өте келе барлығы дерлік тарих сахнасынан жойылып кетті. Дегенмен де, ағымдар жойылғанымен олардың кейбір сенімдері мен идеологиялары әлі күнге сақталып келеді. Сол себепті де адасудан туындаған соқыр сенімнің сарқыншақ құбылыстары әр ғасырда еміс-еміс көрініс беріп жатады. Мәселен, харижит ағымы болмағанымен, харижиттік сенімдегі мұсылмандарды кездестіруге болады. Харижиттердің негізгі сенімі бойынша, қандай да бір үлкен күнә істеген яки парыз амалды орындамаған адам кәпір болады. Біздің қоғамымызда да парыз амалын, яғни намазын оқымаған, бірақ өзін мұсылманмын деп санайтын пендені кәпір дейтіндер кездеседі. Олай болса, адасушы ағымдардың сенімдері мен ұстанымдары толықтай жойылды деп айту қиын. Өкінішке орай, мұсылмандар әлі күнге дейін бөлінудің індетінен құтылар емес. Аллаһ Тағала мұсылман үмметін ынтымақ пен бірліктен айырмасын. Ал біз, күндердің күні күллі мұсылман бір тудың астына жиылады деп сенейік.

ІІ БӨЛІМ

Алғашқы діни-саяси ағымдар 
1. Харижиттер

Харижиттер негізінен шиит ағымымен бір мезгілде тарих сахнасына шықты. Алғашқыда бұл екі ағым да Хазіреті Алиді қолдап, Шам әкімі Муауияға қарсы аттанды. Сыффин соғысында (657 ж.) шамдық әскерлер жеңілуге таяғанда әйгілі саясаткер әрі Муауияның кеңесшісі Амр ибн Астың айласымен Шам әскерлері Құран парақтарын найзаларының ұшына іліп, жоғары көтеріп, халифа Алидің әскерлеріне: «Келіңдер Аллаһтың кітабын төреші етейік», – деп айқайлайды. Хазіреті Али мен немере інісі Абдуллаһ ибн Аббас бұл әрекеттің соғыс айласы екендігін айтқанымен, әскерлердің көпшілігі тыңдамады. Сонымен қатар халифа Алиді де осы ұсынысқа көнуге мәжбүрлейді. Тіпті, шайқас барысында Алиге өз әскерлері соғысты тоқтатуды талап етіп әрі осы үшін қылыш көтеруге дейін барды. Ақырында соғыс тоқтап, екі жақ мәселенің ақ-қарасын анықтау үшін аралық сотқа келіседі. Бұл аралық сотты екі жақтан сайланған екі төреші шешпек болып уағдаласады. Төреші етіп Муауия Амр ибн Асты, халифа Али Абдуллаһ ибн Аббасты сайламақ болды. Алайда, халифа Алидің әскерлері Абдуллаһ ибн Аббасты емес Әбу Муса әл-Әшғариді сайлатады.

Төреші оқиғасынан кейін халифа Алидің әскерлерінің бір бөлігі оған келіп: «Халифа тағдырын аралық сот билігіне беру Исламға сай келмейді. Сен Аллаһтың кітабына емес төрешіге жүгіндің, сол себепті кәпір болдың, тәубе ет. Біз де сенімен бірге болғандықтан істеген қателігіміз үшін тәубе етіп, қайта иманымызды жаңаладық. Сол секілді сен де иманыңды жаңала. Әйтпесе, бұл жолы сенімен соғысамыз», – дейді. Оларға: «Мен күпірлік істемесем қайтіп діннен шығамын? Осы мәмілеге келіп, соғысты тоқтатқан өздерің, мен кінәлі емеспін», – деп халифа Али ақиқатын айтса да, олар дегендерінен қайтпайды. Ақыр соңында он екі мың әскер бөлініп, Харура елді мекеніне кетеді. Көпшіліктен бөлініп шыққандығы үшін ол топ «бөлініп шықты» деген мағынаға келетін «харижит» атауын алады
.

Хазіреті Али алдымен Абдуллаһ ибн Аббас пен Әбу Әйюб әл-Ансариді жіберіп, кейін өзі Харураға барып, харижиттерге насихат айтады. Өз қателіктерін түсініп, төрт мыңдай харижит райынан қайтып, Хазіреті Али жағына өтеді. Хурқус ибн Зуһайр әл-Бәжәли (қ.б. 38/658 ж.) мен Абдуллаһ ибн Уаһб әр-Расибидің (қ.б. 38/658 ж.) қарамағындағы өзге харижиттер Нәһрауанға қоныс аударады. Олар онда да тыныш жатпай өз көзқарастарына қосылмайтын өзге мұсылмандарды кәпір санап, өлтіруге көшеді. Хазіреті Алиге халықтан шағым түскендіктен 658 жылы олармен соғысуға мәжбүр болды. Хазіреті Алидің бұйрығымен сегіз мың харижит Майдан даласында толығымен дерлік өлтірілді. Бірақ тоғыз харижит қашып құтылып, бұлардың екеуі Сижистанға (Иран аймағы), екеуі Йеменге, екеуі Оманға, екеуі әл-Жазираға
, біреуі Тлемсенге (Ирак аймағы) қашты. Міне осы тоғыз харижиттің жасаған насихатынан біз білетін өзге харижиттер пайда болды
. 

Харижиттер діндар болғанымен, өз пайдасына келмейтін мәселеге қарсы шықты. Себебі олар түсінік жағынан әлсіз, тұлға жағынан кемшін жандар. Бір шетінен шөл өміріне әбден дағдыланып, Исламның әкелген мәдениеті мен адамзаттың мәдениетінен хабарсыз болатын. 

Харижиттер Ислам ағымдарының ішіндегі мәзһабын ең көп қорғайтын, пікірлерін мойындата білу үшін аянбай тер төгетін, көбінесе діндар болып, діни фанатизмге және мәжбүрлікке, зорлауға әуес жақтарымен назар аудартады. Олар «үкім тек қана Алаһтікі» деген ұранды ұстанды. 

Харижиттер Хазіреті Осман, Али және Умея әулетінен шыққан әміршілерге қарсы шығып, өздеріне бүйрек бұрған жандарды өз қатарына тартты. Алғашқы кезде саяси мақсаттан туындаған харижиттер кейін өздеріне қосылмаған мұсылмандарды кәпір деп, олардың қанын төгуді халал санады. 

Олардың ең айқын ерекшелігі ұстанған жолында жанын пида етуге дайын тұруы. Харижиттерді негізінен толық түсіну өте қиын. Бірде өте тақуа болса, бірде істеген ісі мұсылманшылыққа сай келмейтін. Мысалы, бір мұсылманды бекерден-бекер өлтіру олар үшін түк те қиын емес, ал бір христианнан зат алса, ақшасын міндетті түрде төлейтін, төлемеген әріптесін өлтіре салатын. Олардың бұлай болуының басты себебі – көпшілігі шөл бәдәуилерінен еді. Шөл өмірі оларды қатігездікке, дөрекілікке, қызбалыққа үйретті. Сондықтан Ислам бұлардың жүректеріне иман ұялатқанымен, білімдері таяз, түсініктері шектеулі күйінде қалды.

Төреші оқиғасын діннен шығу ретінде қабыл еткен харажиттер өздеріне «әмір бил-мағруф уә нәһи анил-мункәрді» (жақсылыққа шақырып, жамандықтан тыю) негізгі қағида етіп ұстана отырып, өз араларында да айтысып қалатын. Олар өзара көптеген мәселелерде түсінісе алмай Мухакима, содан кейін Әзариқа, Нажадат, Суфрия, Ажарида және Ибадия болып алты үлкен топқа бөлінді және кейіннен бұлар өз арасында тағы бөлшектеніп кетті
. Бұлай бөлінуі де таңданарлық жай емес. Өйткені олар өз дегендерін шындық етіп қабылдап, өзгенің пікіріне қарсы шығатын. Исламнан алдыңғы тайпа, ру арасындағы жанжалдасу сияқты харижиттер де өздеріне қосылмағандарды дұшпан ретінде санады. Сондықтан өзге мұсылмандарды өлтіруді халал көрді. 

 Әбу Мансур Абдулқаһир әл-Бағдади «Әл-Фарқ бәйнәл фирақ» атты еңбегінде харижиттердің үлкен жеті топқа және осы жеті топ өз ішінде тағы да он жеті ұсақ тармаққа бөлінгенін, олардың аттарын атап, түстерін түстеп көрсетеді
. Міне солардың бастыларын атап өтейік:

1. Мухакима. Хазіреті Али мен Муауия арасында болған төреші оқиғасына қарсы шыққандар. Бұлардың сенімі бойынша, Хазіреті Али мен Жәмәл соғысына қатысқандар, Муауия мен екі төреші және аралық сотты қолдағандардың бәрі кәпір. Харижиттердің ішіндегі алғаш рет өзге мұсылмандарды «кәпір» деп айыптаушылар, Міне осылар. 657 жылы Хазіреті Алидің әскерінен бөлініп шығып, Харура елді мекеніне тұрақтайды. Ол жерден Нәһрауанға орын ауыстырады. Өз араларында басшы етіп Абдуллаһ ибн Уаһб әр-Расиби (қ.б. 38/658) мен Хурқус ибн Зуһайр әл-Бәжәлиді (қ.б. 38/658) тағайындайды. Бұл топтағы харижилер өз сенімдері үшін халифаға қарсы шығудан тайынбады. Нәтижеде Хазіреті Али тарапынан 658 жылы барлығы дерлік өлтірілді
.

Харижиттердің бұл тармағы алғашқыда мына екі мәселені көтерді:

–
Халифалық тек құрайш тайпасына ғана тән мансап емес, әділ, өзгелерге зұлымдық етпейтін кезкелген мұсылман халифа сайлана алады. Мұндай имамға қарсы шыққандармен соғысу керек. Егер халифа болған соң әділдіктен айныса, оны алып тастау керек және оны өлтіру уәжіп. Олардың түсінігі бойынша, қоғамды басқаратын халифа мен имамның болуы шарт емес.

–
Үкім тек Аллаһқа тән. Ал Хазіреті Алидің Сыффин шайқасының соңында мәселені төрешілердің төрелігіне қалдыруы үлкен қателік. Сол үшін халифа Али кәпір болды деп айыптады.

Мухакима харижиттері шариғаттың үкім шығаруда жүгінетін «қияс» әдісіне үзілді кесілді қарсы шығады
.
2. Әзариқа. Ханифа тайпасынан шыққан Әбу Рашид Нафи ибн әл-Әзрақтың соңынан ерген топтың атауы. Әзариқалар харижиттердің ішіндегі ең қатыгезі, сан жағынан өзге харижит топтарынан ең көбі. Ислам тарихында VІІ ғасырдың сексенінші жылдарында пайда болды. Олар Мекке халифасы Абдуллаһ ибн Зубайр және Умея халифаларымен 19 жыл бойы соғысты. Умея халифалары бұлармен аяусыз соғыс жүргізді. Осы соғыстардың бірінде Нафиді өлтіреді. 

Бұл ағымның негізгі сенімдерін қысқаша былай атап өтуге болады:

–
өздеріне қосылмаған өзге мұсылмандарды мүшрик деп айыптаумен қатар оларды өлтіруді халал деп есептейді;

–
мұсылмандардың тұрып жатқан отанын «дарул харб» (шариғат үкімдерімен басқарылмаған ел) деп, барлық нәрсені жасауға рұқсат береді. Мысалы, әйелдерді, балаларды өлтіруге және құлдыққа алуға рұқсат етілген. (Қазіргі кезде тәкфир ағымы да осындай бағытты ұстанады); 

–
өздеріне қосылмаған мұсылмандардың балаларын мәңгілік тозақтық деп санайды. Оларды өзге харижиттерден ерекшелеп тұратыны да осы сенімдері;

–
құранда зина еткен кісінің жазасы дүре соғу дегендіктен рәжм жазасын қабылдамайды; 

–
пайғамбарлар үлкен және кіші күнә істеуі мүмкін деп есептейді
; 

–
қолына қару алып, жұртты дінсіздерге қарсы күреске шақыратын адамды «лайықты» имам деп есептейді
.

3. Нәжәдат. Ханифа руынан шыққан Нәждат ибн Амир әл-Ханафидің (656-692 ж.) пікірін қолдаушыларға берілген есім. Ямамада тұрақтаған Нәждат жақтастарымен бірге Әзариқа харижит ағымының өкілі Нәфи ибн Әзраққа қосылмақ ниетпен жолға шығады. Жолда әзариқалардан бөлініп шыққан санаулы жолдастарын кездестіреді. Олар Нафи ибн Әзрақтың өзге мұсылмандардың қанын төгуге, кәпір деп айыптап, мал-мүлкін алуға болады деген пәтуасын айтады. Мұны естіген Нәждат пен жақтастары райларынан қайтып, әзариқа ағымына қосылмай өз алдына кетеді. Жақтастары Нәждатты «әмирул мүминин» (мүминдердің әміршісі) деп атайды. 

Харижиттер ешкімнің билігін толыққанды қабылдамай-тындықтан бұл топтағылар арасында да дау шығады. Даудың басы көсемдері Нәждаттың ұлының жасаған қателігінен басталды. Нәждат ұлын жасақпен Катиф деген жерге жібереді. Олар Катифке барған соң, ауылдың еркектерін түгелдей өлтіріп, әйелдерін тұтқынға алған. Әйелдерді өзара бөлісіп, олжаға қол салады. Қайтып оралған соң мәселені көсемдері Нәждатқа баяндайды. Нәждат олардың жасаған әрекеттерінің дұрыс еместігін айтады. Олар мұны білместікпен жасадық деп ақталады. Нәждат білместікпен жасаған әрекеттеріне кешіріммен қарағандығы өзге харижиттер арасында үлкен дауға айналады.

Бұл топтағы харижиттердің сенімінде бір адам аз немесе көп өтірік айтса және жалғандықты тыймаса, ондай жанды мүшрик деп санады. Нәждат сол заманның халифасы Абдулмалик ибн Маруанмен хат алысқандығы үшін өз жақтастары тарапынан күпірлікпен айыпталып, тәубе еттіреді. Тіпті, оның тәубесіне көңілі толмаған Әбу Фудәйк есімді жақтасы осы қылығы үшін оны өлтіреді. Осыдан кейін Нәжадат харижиттері екіге бөлініп кетеді
. 

Уақыт өте келе бұлардың саны көбейіп, Бахрейн, Хадрамаут, Йемен және Таиф қалаларын басып алады. Олар халифа Абдулмалик ибн Маруанның бұйрығымен 691 жылы Ирак әкімі Хажжаж тарапынан қырғынға ұшырайды. Өзге харижит топтарынан басты айырмашылықтары:

–
«Тақия» жасайды, яғни қауіп төнген жағдайда өтірік айтып, сенімін жасырады;

–
Ислам билігі тұсында өмір сүрген өзге дін өкілдерін өлтіруді халал санайды;

– Халифа яки басшы тағайындау – шариғаттың талабы емес
. 

4. Суфрия. Бұл ағымның жетекшісі – Зияд ибн әл-Асфар. Бұлардың сенімдері әзариқа ағымының сенімі секілді күнә істеген кісіні мүшрик санайды. Бірақ өзге харижит топтары секілді дұшпан ретінде қабыл еткен қарсыластарының балалары мен әйелдерін өлтіруді құптамайды. Өздеріне қосылмағандарды кәпір демейді. Амалда «тақия» (сенімін жасыру) жасауға қарсы болды. Ал Әзрақи харижиттері болса, керісінше, өздеріне қосылмаған мұсылманды және оның бала-шағасын өлтіруді халал санайтын. Олардың ақидасына қысқаша тоқталайық:

–
Суфрия харижиттері егер өз араларынан біреу ұрлық істесе, зина т.б. осындай күнәлі іс жасаса, оны кәпір немесе мүшрик деместен, Құран тілімен «зинақор», «ұры» деп атады;

–
Намаз оқымаған, ораза ұстамаған кісі – кәпір;

–
Күнә істеген кісі – мүшрик;

–
Соғыстан қашу үлкен күнә болғандықтан, ондай жан кәпір.

Бұл топқа Зияд ибн Асфардан кейін Әбу Билал Мирдас жетекшілік етеді. Ол Ирак аймағының әкімі Убайдуллаһ ибн Зиядқа
 қарсы Басра қаласында көтеріліс жасады. Алғашқы шайқаста харижиттер халифа әскерлерін жеңгенімен әкім қосымша әскер жіберіп, харижиттерді ойсырата жеңеді де қаладағы өзге суфриялықтарды біртіндеп өлтіртеді
. Осылайша, аталмыш ағым өкілдерін біржолата жойып жібереді.

5. Ажарида. Абдулкарим ибн әл-Ажрадтың соңынан ілескен топ. Бұл харижит тобы нәжәдат харижиттерге сенім тұрғысынан жақындау. Ажарида харижиттері өзге харижиттерден мына сенімдерімен ерекшеленеді:

–
Тақуа болған және тақуалығынан соғысқа қатыспаған харижиттерді сатқын деп шеттетпеді;

–
Әзариқалар секілді жиһадты үздіксіз жасауды қабыл етпеді және жағдайы болсын, болмасын жиһадқа шығуды міндеттемеді;

–
Өздеріне қосылмаған мұсылманды тек шайқаста ғана өлтіру – халал, өзге уақытта өлтіруді халал санамады
; 

–
Мүшрик ата-ананың балиғатқа толмай қайтыс болған баласы ата-анасы секілді тозаққа барады
;

–
Затты олжалау үшін алдымен оның иесін өлтіру керек. Егер иесі өлмесе ол затты олжа ретінде алуға болмайды;

–
Үлкен күнә істеген адам – кәпір;

–
Құрандағы ғашықтық жайында айтылған қиссаларды қабыл етпегендіктен, «Юсуф» сүресін Құранның бір сүресі ретінде санамады.

Міне осындай түрлі сенімдер аясында шырмалған Ажарида харижиттері пәтуаға келе алмай, Салтийя, Мәймуния, Хамзия, Халафия, Әтрафия, Шуайбия және Хазимия атты ұсақ тармақтарға бөлініп кеткен. Бұлардың әрбірінің өзіндік сенімі (ақидасы) бар
.

6. Ибадия. Абдуллаһ ибн Ибадтың бастамасымен құрылған ағым. Алғашқы харижиттерден болғанымен, өзге топтарға қарағанда, сенім мен түсінік тұрғысынан әһлу сүннетке жақын. Сондықтан аталмыш ағымды ұстанушылар Солтүстік Африка мен Омманда әлі күнге дейін кездеседі
. Төменде Ибадия ағымына кітаптың «Орта ғасырдағы адасушы ағымдар» атты тарауында кеңірек тоқталамыз.

Харижит ағымдарының ортақ сенімдері:

а)
Халифа тек қана сайлау арқылы таққа келеді. Сайлауға мұсылмандардың барлығы толық қатысуы тиіс. Халифа әділетті болып, шариғатты дұрыс ұстанса бағынамыз, қайшы жағдайда ондай халифа қызметінен алынады немесе өлтіріледі.

б)
Халифаның араб ұлтынан ғана болуы шарт емес. Халифалыққа лайық кез келген мұсылман сайлана алады.

в)
Үлкен күнә жасаған мұсылманды кәпір деп, күнәні үлкен-кіші деп бөлмей, күнә істеген адамды өлтіруді халал санайды. Өздеріне қосылмаған мұсылманды кәпір деп қабыл еткендіктен, ондайларды өлтіру – уәжіп, мал-мүлкін олжа ретінде алу, бала-шағасын құл ретінде ұстау – халал
.

Ислам тарихының алғашқы кезеңінен бастап, 10-шы ғасырға дейін харижит ағымы қоғамның негізгі мәселелерінің біріне айналды. Олар діннің шегінен шығып, билікке қарсы келіп, бейкүнә жанды өлтіруімен халықты ашындырғандықтан халифалар оларға қарсы аяусыз күрес жүргізді. Нәтижесінде харижит ағымын жойып жіберді. Алайда қазіргі уақытта харижит деп аталатын ағым болмағанымен, харижиттік сенімді (ақиданы) ұстанатын мұсылмандар бар. Оларды «тәкфир» деп атайды.

Қорыта айтқанда, харижиттер Ислам тарихындағы алғашқы адасқан ағым болып саналады. Олар өздерінен басқа мұсылманды кәпір санап, үлкен күнә жасағанды кәпір, мүшрик деп айыптап, ондайларды өлтіруді, әйел, бала-шағасын құлдыққа алуды халал санап, шариғаттың шегінен шыққан. Дегенмен оларды «кәпір» дей алмаймыз.

Хазіреті Пайғамбарымыз (с.а.у.) бұл адасушы ағым жайында өз дәуірінде хабар беріп, айтып кеткен. Сол хадистердің бірқатарына тоқталып өтейік:

Әбу Зәррдан (р.а.) риуаят бойынша Пағамбарымыз (с.а.у.) былай дейді: «Күмәнсіз менен кейін бір қауым шығады. Құранды оқиды бірақ оқыған Құрандары кеңірдектерінен аспайды. Оқтың садақтан шыққаны секілді діннен шығады да қайта оған оралмайды. Барлық адамдар мен хайуандардың ең жаманы осылар» (Муслим, Зәкат 158).

Әбу Бәкр ибн Әби Шайбадан жеткен риуаят бойынша, Сәһл ибн Хунайяға: «Пайғамбардың (с.а.у.) харижиттер жайында айтып жатқанын естідің бе?» – деп сұрағанда ол былай деді: «Иә, естідім, қолымен шығыс жақты көрсетіп тұрып: «Бір қауым шығады. Тілімен Құран оқығанымен оқыған Құрандары тамақтарынан ары аспайды. Олар оқтың тесіп өткеніндей діннен шығады» (Муслим, Зәкат 159).
Хазіреті Али былай деді: «Ей, жамағат! Мен Расулаллаһтың былай дегенін естідім: Үмметімнен сондай бір қауым шығады. Құран оқитын болады, сендердің оқығандарың олардың жанында ештеңе емес. Намаздарың да олардың намаздарының жанында ештеңе емес. Оразаларың да олардың оразаларымен салыстырғанда еш мардымсыз қалады. Құран оқиды және оны өздері жайында айтылған деп ойлайды. Керісінше, олардың зияндарына болады. Исламнан оқтың ауды тесіп өткені секілді тез шығып кетеді» (Муслим, Зәкат 156).

Әбу Умама былай деп риуаят етеді: «Харижилер – тозақтың иттері» (Муснәд, 5. 220, 221).

Әбу Саид әл-Худриден риуаят бойынша, бірде мен Пайғамбардың (с.а.у.) қасында отыр едім. Сол кезде ол олжадан түскен мүлікті бөліп жатқан. Бірден Зулхууайсира атты біреу келді де: «Әй, Аллаһтың Елшісі! Олжаны әділдікпен бөл», – деді. Пайғамбарымыз (с.а.у.) оған: «Сорың құрысын, мен әділ болмасам, кім әділ болмақ?» – деді де: «Егер мен пайғамбар бола тұра әділдік етпесем, онда зиянға ұшырағандардан болар едім», – деп сөзін аяқтады. Сонда Хазіреті Омар (р.а.): «Маған рұқсат берсеңіз, мынаның басын шауып тастайын», – деп сұрады. Пайғамбарымыз (с.а.у.): «Әй, Омар, тимей-ақ қой. Мұның кейбір жолдастары болады. Олардың оқыған намазы, ұстаған оразалары секілді құлшылықтарының көптігі соншалық өздеріңнің ораза мен намаздарың оның қасында аз болып қалады. Алайда оқыған Құрандары көмейлерінен аспайды. Садақтан оқтың ұшып шыққанындай Исламнан алыстайды. Олардың ішінде жүзі қара бір адам болады, оның бір қолында әйелдің омрауына ұқсас ісік бар. Ол ісік адам жүрегі секілді соғып тұрады. Бұлар адамдар бөлінген уақытта шығады».

Осы хадисті риуаят еткен Әбу Саид былай дейді: «Мен осыларды Пайғамбардан (с.а.у.) естігеніме куәлік етемін. Сол секілді тағы да куәлік етемін, Али ибн Әбу Талибпен бірге біз солармен соғыстық. Мен сол кезде Алидың қасында едім. Али әлгі сипатталған адамды әкелуді бұйырды. (Өліктер ішінен) оны тауып әкелді. Пайғамбарымыз (с.а.у.) айтқандай қара бір адам, қолында әйел омрауына ұқсас ісік бар еді» (Бухари, Муслим риуаяты).
2. Шиит ағымы және олардың діни ұстанымдары

а) Шиит ағымының шығуы

«Шиа» сөзі «жақтау», «қолдау» деген мағынаны білдіреді. Ағым ретінде «шиа» атауы – Пайғамбарымыз (с.а.у.) 632 жылы қайтыс болған соң Хазіреті Али (р.а.) және оның ұрпақтарын халифалыққа ең лайық кісі деп, Алиді Құран мен хадис арқылы тағайындалған хақ халифа ретінде қабылдаушыларға берілген.

Тарихқа үңілсек, Хазіреті Алидің халифалық (656-661 ж.) кезінде оның жағында болып, сөзін, ісін мақұлдап, оны жақсы көріп, сол тұстағы жанжалдарда жалғыз тастамай, жанын пида етушілерге «шиа-и Али» (Алидің жақтаушылары) деп алғаш рет атала бастағанын көреміз. Олардың қатарында ұлы сахабалар да бар еді. Бұлар әуелде шын мәнінде «шиит» сөзіне лайық болатын. Шындығында, олар Хазіреті Алиді Хазіреті Пайғамбарға (с.а.у.) ең жақын туыс әрі хақ халифа ретінде қолдаған еді. Олар мұсылмандар арасында бүлік шығармады, дінге дінде болмаған нәрселерді енгізбеді, тек турашылдықты ұстанды. Алайда бертін келе, Ислам дінін әлсірету, мұсылмандар арасында бүлік шығару мақсатында осы атты жамылып, өз мүдделеріне пайдаланған саяси топтар бой көрсете бастады.

Шын мәнісінде, мұсылман қауымы Хазіреті Пайғамбарымыздың (с.а.у.) ұрпақтарын шынайы жақсы көргендіктен, оларға деген құрметтері де шексіз еді. Пайғамбар (с.а.у.) әулетін дінімізде «Әһлу бәйт» деп атайды. Саяси топтағы арандатушылар әһлу бәйттің өшін аламыз, оларға көмектесеміз деген жалған ұранмен халықты билікке айдап салып отырды. Кейбір саяси оқиғалардан кейін осы ұранды ұстанушылар саны артып, уақыт өте келе мұның ақыры үлкен күшке айналды. Бұл саясиланған діни топқа ұстанған бағыты мен ұраны үшін «шиит» деген ат берілді.

Алғашқы шииттер тарих сахнасына қашан шықты деген сауалға тарихшылар тарапынан көптеген пікір айтылған. Тарихи деректерге сүйене отырып, осы мәселеге қысқаша шолу жасайық. 

Хазіреті Пайғамбарымыз (с.а.у.) қайтыс болған кезде халифа сайлау мәселесі көтеріледі. Сонда кейбір сахабалар Хазіреті Алидің халифа болуын жақтап, пікір айтқан. Міне осы оқиғаны алғашқы қадам еді деп тұжырымдаған тарихшылар бар. 

Шииттердің шығуы үшінші халифа Османның (656 ж.) шәһид етілуінен кейінгі ішкі жанжалдар кезінен бастау алады деген екінші бір тұжырым бар. Бұл тұжырым бойынша, Хазіреті Алиді жақтап, керек болса жанын пида етуге дайын болған Жәмәл (656 ж.) мен Сыффин (567 ж.) соғыстарында Алиді қолдаушылар алғашқы шиит ағымын қалыптастырды деп түсіндіруде. Алайда, бұл айтылған пікірлер ақиқатқа үйлеспейді. Өйткені Хазіреті Али ешқашанда жамағаттан бөлініп шықпаған, шығуға да жол бермеген. Сондықтан шииттік әрекеттер Хазіреті Алидің кезеңінде емес, екінші ұлы Хазіреті Хусейннің шәһид етілуінен (680 ж.) кейін сахнаға шыға бастаған. 

661 жылы Хазіреті Али бір харижит тарапынан шәһид етілгеннен кейін халифалық билік Әбу Суфиянның ұлы Муауияға
 өтті. Ол 19 жыл Ислам әлемін басқарып, 680 жылы қайтыс болды. Муауия қайтыс болған соң мұрагерлік жолмен ұлы Язид әкесінің орнына таққа отырды. Язид таққа отырысымен өзінің халифалығын нықтау үшін жан-жаққа шабарман жолдады. Мақсаты – алдымен бетке ұстар кісілерден бірінші кезекте өзіне берілгендігі жайында уәде алу. Сол кездегі абыройлы кісілердің қатарында Хазіреті Хусейн де бар еді. 

Бұл ресми байғатты (қол тапсыру) жер-жердегі әкімдер халифа атынан алатын еді. Сол кездегі Мәдина әкімі Уәлид ибн Утба Хазіреті Хусейнді осы мақсатта шақыртқан кезде ол өзгелерден оқшауланып, жеке байғат бермейтінін, тек халықпен бірге ресми түрде байғат беретінін айтып келіспейді. Жеке өзін шақыртудың астарында саяси мән бар екенін түсініп, әкімнің құзырынан шығып кетеді. Халифа Муауияның өлгені туралы хабар елге таралғанда Ирак аймағындағы мұсылмандар арасында алыпқашпа әңгіме желдей есті. 

Халифа билігін толыққанды қолдамайтын куфалық мұсылмандар Хазіреті Хусейнді Мәдинадан Куфа қаласына шақырады. Мақсаттары – оны халифа етіп сайлау еді. Қайта-қайта шақыруын қоймаған соң Хазіреті Хусейн бала-шағасын алып, туыстарымен бірге жолға шығады. Олардың саны 80-ге де жетпейтін. Оның Куфаға баруы жаңа саяси оқиғалардың басталуына себеп болатынын сезген халифа, Куфаға жеткізбеуді ойлайды. Жолын кесу үшін жарты жолда халифаның бұйрығымен кері қайтуға да, Куфаға баруға да рұқсат етілмей, қоршауға алынады. Қоршау бірнеше күнге созылып, Хазіреті Хусейн және жанындағы туыстары су тапшылығынан қатты қиналады. Хазіреті Хусейн келісімге келу үшін барлық мүмкіндікті қарастырады. Өкінішке орай, келісім нәтиже бермеген соң екі жақ шайқасады. Хазіреті Хусейннің жанында туыстарынан құралған санаулы ғана жасағы болды. Соған қарамастан едәуір қарсылық көрсетті. Ақырында туыстарымен бірге 680 жылы 10-шы қазан күні Кербала деген жерде ол шәһидтіктің шәрбәтін ішті
. Хазіреті Хусейн шәһид етілген соң Ислам әлемінде халифаға деген наразылық күшейді. Хазіреті Хусейн және туыстарының кегін аламыз дегендердің қарасы көбейіп, шииттік әрекеттер саяси бағытта өрбіді. Кербала оқиғасын пайдаланып шыққан саяси оқиғалар шииттік бағыттың етек алуына ұйытқы болды.

Хазіреті Хусейннің шәһид етілу хабары Ислам әлеміне жайылған соң жан-жақтан халифа билігіне қарсы бас көтерулер басталды. Осылардың алғашқысы Мәдина қаласындағы Абдуллаһ ибн Ханзаланың көтерілісі. Халық оның маңайына жиылып, Хазіреті Хусейннің өшін алу үшін халифа Язидқа қарсы шықты. Халифа Язид оларға алдымен ескерту берді. Ашынған халық ескертуге құлақ аспай, халифаға қарсы бас көтеріп, 682 жылы тамыз айында Мәдина маңында шайқасты. Шайқас халифа әскерлерінің пайдасына шешіліп, көтерілісшілер аяусыз жазаланды. Осылайша алғашқы шииттік көтеріліс талқандалды. 

683 жылы Куфада халифа билігіне қарсы жасырын көтеріліс ұйымдастыру әрекеті басталды. Бұл көтерілісті ұйымдастырушы – Сулейман ибн Сурад. Олар өздерін «тәууәбун», яғни «тәубе етушілер» деп атады. Уақытында Хазіреті Хусейнді қоймай Куфаға шақырып, Кербалада қоршауға алынған кезінде оған ешқандай көмек бере алмай, оның аянышты өліміне себепші болғандықтан кінәларын мойындап, айыптарын өтеу үшін ұйымдасқан көтерілісшілер еді. Сол себепті өздерін «тәубе етушілер» деп атады. Көтерілісшілер 684 жылы ұйымдасқан түрде Кербалада халифа билігіне қарсы шығады. Хусейн ибн Нумайрдың қарамағындағы он екі мың іріктелген халифаның атты әскері Сулейман ибн Сурад бастаған көтерілісшілермен шайқасып, тәууәбиншілерді түгел қырып, шииттерге тағы да соққы береді.

Тәууәбун көтерілісінің ақырын күткен екінші бір көтерілісші Мухтар ибн Әби Убайд Әс-Сақафи да халықты халифаға қарсы шығуға, Хазіреті Хусейн мен оның туыстарының өшін алуға үндеді. Атақ пен мансап құмар Мухтар алдымен Мәдинаға барып, Хазіреті Алидің ұлы Мұхаммед Ханафимен
 кездесіп, әһлу бәйттің өшін алу үшін көтеріліс жасайтынын айтады. Кездесудегі негізгі мақсаты – Мұхаммед Ханафидің көзқарасын білу әрі оның бір ауыз сөзін өз пайдасына қолданып, дегеніне жету. Бірақ ойындағысы болмай, Мұхаммед ибн Ханафиден қолдау таппай кері қайтады. 

Куфада өзін күтіп отырған жақтастары алдында абыройын түсірмеу үшін жалған сөйлейді. Ол: «Мұхаммед Ханафи мәһдилігін (құтқарушы) жариялады, мен де оның орынбасарымын. Келіңдер, әһлу бәйттің және Кербала оқиғасына қатысы барлардың өшін алайық», – деп жар салды. Бұл үндеу ашулы халыққа қатты әсер етті. Аз уақыт ішінде көптеген қолдаушы тауып, 685 жылы Куфа әкімімен шайқасып, жеңіске жетеді. Артынша Ирак аймағын өз билігіне алады. Абыройын одан әрі көтеру әрі айтқан сөзін орындау мақсатында Кербала оқиғасына қатысы барларды анықтап, ұстап, өлтіреді. Расында да оның осы әрекетіне халық ризалық танытты. Мухтарға да керегі сол еді. Ол көздеген мақсатына жеткен соң, өз саясатын жүргізуге тырысты. Кербала оқиғасын пайдаланып, шектен тыс шыққаны үшін Мекке әміршісі Абдуллаһ ибн Зубайрдың қаһарына ұшырап, 687 жылы сәуір айында ордасы талқандалып, шайқаста өлтіріледі.

Кейінірек Зәйд ибн Али ибн Хусейн Умея билігіне қарсы шығып, өзінің халифалығын жариялады. Бұл Хазіреті Алидің ұрпағынан шыққан алғашқы көтерілісші болатын. Ол да аталары сияқты (аталарынан мақсат Хазіреті Али кезінде орталықты Мәдинадан Куфаға көшірген, ұлы Хусейн де куфалықтардың шақыруымен жолға шыққан) Куфаға барып, жақтаушыларын ұйымдастырды. Куфалықтар халифа әскерімен Майдан даласында бетпе-бет кездескен кезде атасы Хазіреті Хусейнге опасыздық жасағандай оған да опасыздық жасап, Майдан алаңын тастап қашты. Зәйд өзіне берік әскерімен соңғы деміне дейін шайқасып, 740 жылы Майдан алаңында ерлікпен қаза тапты.

Осы шайқаста Зәйдтің баласы Яхия Майдан алаңынан қашып, Бәлх қаласына паналайды. Хорасан аймағында астыртын үгіт-насихат жүргізіп, қолдаушылар жинайды. Бұл әрекеттерден хабардар болған халифа оны қуғынға ұшыратты. Яхия бар жиған әскерімен 742 жылы халифаға қарсы көтеріліс жасап, шайқас алаңында қаза тапты. Осылайша умеялықтар Зәйдтің жақтастарын біржолата талқандаған болды.

ә) Шииттік сенім аясында құрылған хандықтар

Енді Ислам тарихы бойынша құрылған шииттік сенімді ұстанушы мемлекеттерге қысқаша тоқталып өтейік. Шииттер Умея әулетінің билік (661-750 ж.) кезеңінде ешқандайда салтанатпен хандық құру мүмкіндігіне қол жеткізе алмады. Ал Аббас әулеті 750 жылы Умея билігіне қарсы төңкеріс ұйымдастырған кезде шииттерді шебер пайдалана білді. Бірақ аббасилер билікке келген соң әуелде шииттерге оң көзбен қарағанымен биліктің тұғырын нықтау үшін саяси қарсыластарын бақылауға алады. Ол тұста негізгі саяси қарсыластарының басым көпшілігін шииттер құрайтын. Бақылаудың ақыры қуғындауға ұласады. Бұл әрекетке наразы болған шииттер халифа билігіне қарсы ұйымдасады. Алайда Аббаси халифалары бұлардың алдын алу үшін әһлу бәйт өкілдерін қудалап, аяусыз жазалағандықтан орталықтан алыс өзге аймақтарға қашуға мәжбүр болады. Ол аймақтарда дербес хандықтар құруға қол жеткізеді. Бұл хандықтардың көпшілігі Иран аймағында құрылып, ақырында тәуелсіз шиит мемлекетіне қол жеткізді. Бұл хандықтардың реті төмендегідей:

1.
Идрисилер хандығы. Бұл хандық 788 жылы Хазіреті Хасанның ұрпағы Идристің басшылығымен Фес
 қаласында құрылған. 974 жылы Андалусия умеяттары жағынан саяси меншігінен айырылды.

2.
Табаристан зәйдия хандығы. 864 жылы Рейлік (қазіргі Тегеран) Хасан ибн Зәйд Каспий теңізінің оңтүстігінде зәйдия хандығын құрды. Бұл хандықты 1041-1042 жылы Селжук сұлтаны Тұғрул басып алып, Селжук империясының қол астына өтеді. Бірақ саяси белсенділігін одан әрі жалғастыра берді.

3.
Фатимит хандығы (халифаты). Исмайлия шиит ағымының Алжирдегі өкілі Әбу Абдуллаһ Хасан ибн Ахмадтың жүргізген насихаты нәтижесінде қиналған халықты өз жағына тарту мүмкіндігі туды. Шииттер сол аймақта үстемдікке қол жеткізген соң исмайлия шиит ағымының имамы әл-Мәһди Әбу Мұхаммед Убайдуллаһ Йеменнен Алжирге көшіп келіп, 909 жылы халифалығын жариялайды. Халифаттың атауын Хазіреті Фатима анамыздың құрметіне арнап «фатимит» деп атады. Олар орталық халифат билігінің әлсіздігін пайдаланып, Мысырды жаулап алды. 

Крестшілермен болған шайқастарда батырлығымен аты шыққан әйгілі суннит қолбасшы Салахуддин әл-Әйюби 1171 жылы Мысырға жорық жасап, Фатимит халифатын құлатты.

4.
Гилиян мен Дайламандағы
 шиит хандығы. 932 жылы Әбу Фадл Жағфар ибн Мұхаммед осы аймақта шиит хандығын құрған. Бұл хандық 1041 жылы исмайлия шиит ағымының қол астына кіріп, саяси үстемдігінен біржолата айырылды.

5.
Бууәйхидтер хандығы. Каспий теңізінің оңтүстік жағалау аймағында ирандық Али ибн Бууәйхи Имамуддәулә 932 жылы Бууәйхид хандығын құрған. Хандықтың күшейгені соншалық Бағдаттағы Аббасид халифасына дегендерін істете алатын деңгейге жетеді. Шиит сенімінде болулары мен Аббасид халифасына өктемдік етулері сүннит сенімін ұстанушы Селжук түрік хандығының оларға қарсы соғыс ашуына ұйытқы болды. Нәтижеде 1062 жылы түріктер тарапынан құлатылып, тарихпен қош айтысты.

6.
Бауанди Испахбадтар хандығы. 943 жылы Шәхрияр ибн Шаруин шығыс Ирандағы Шахрияркух аймағының әміршісі болды. Бұл биліктің өмірі қысқа болып, 1000 жылы әміршілеріне у беріп өлтірілген соң хандық ыдырап кетті.

7.
Мазядилер билігі. 961-1150 жылдар арасында Хилла мен Ирактың оңтүстік батысында үстемдік құрған. 

8.
Сулейхиттер. 1047-1138 жылдар аралығында Йеменде билік құрған хандық. Исмайлия шиит сенімін ұстанған бұл әулет билігі Мысырдағы фатимиттерге тәуелді еді.

9.
Рассилер. Рассилер 1069 жылдан бастап Йеменде дербес билігін жариялаған Зәйдия шиит сенімін ұстанушылардан еді. Олар Сана қаласын орталық етіп, сол аймаққа билік жүргізді. Зәйдия шииттерінің ең көп шоғырланған мекені – Йемен
. Зәйдия шииттері әлі күнге дейін Йеменде өз сенімдерімен өмір сүруде.

10.
Исмайлия сұлтандығы. Хасан Саббах Исмайлия шииттерінің Иран өкілі ретінде халифаға бас көтеріп, 1090 жылы Казуиндегі Аламут қамалын басып алып, Иран Исмайлия сұлтандығын құрды. Мақсаты – мәңгүрт шииттерді тәрбиелеп, Иран, Ирак, Сирия және Анадолы (қазіргі Түркия) жерлеріне тапсырмамен астыртын жіберіп, халық арасына бүлік шығару. Бұларды сол кезде «батынилер» деп те атады. Халифа әскерлері қанша рет қамалды қоршауға алғанымен нәтиже шығара алмады. Ақыры 1256 жылы моңғол қонтайшысы Құлағу алынбастай көрінген Аламут қамалын талқандады.

11.
Сефевит хандығы: 1502 жылы Иранда имамия шиит сенімін ұстанушы Исмайл Сефевидің көтеріліс жасауымен Сефевит хандығы құрылды. Ол өз тәжіне он екі қатардан тұратын ораулы қызыл жіп байлады. Бұл он екі қатар жіп имамия шииттерінің он екі имамын білдіреді. Сонымен қатар әскерлерінің бас киімдеріне де он екі қатар қызыл жіпті байлатады. Сол себепті оларды «қызылбас» деп атаған. Қазақ халқы арасында әлі күнге дейін парсыларды «қызылбастар» деп атау әдеті осыдан қалған. Шах Исмайл мемлекеттің ресми мәзһабы ретінде «имамияны» жариялады. Соның әмірімен азанға «Әшһәду әннә Алиюн уәлиюллаһ» (куәлік етемін Али Аллаһтың досы) сөзі қосылды. Шах бұл әміріне қарсы шыққандарды қатаң жазалап, тіпті өлім жазасына кескен. 1736 жылы Надир шах өз хандығын жариялап, Сефевит хандығын ресми түрде құлатты.

12.
Зенд хандығы. 1750 жылы Зенд Керим хан билікке келді. Бұл хандықтың өмірі қысқа болып, 1779 жылы Керим ханның өлімінен кейін ішкі тақ талас нәтижесінде ыдырады. 

13.
Кажар хандығы. 1779 жылы Керим хан өлген соң билікке келді. Ол XVІІІ ғасырдың аяғында феодалдық Иран еуропалық капиталист мемлекеттердің отаршылдық экспанциясының нысанына айналды. Кажар әулеті билік кезеңі барысында үстем таптарға қарсы күресті. Осы күресте Иран халқына кеңес үкіметі көп көмек берді. 1925 жылы отызыншы қазанда Реза хан көтеріліс жасап, биліке келіп, Кажар әулеті құлатылды.

14.
Пехлеви әулеті. Реза хан 1925 жылы таққа келген соң шахтық режимді орнатты. Реза хан монархиялық Иранды тоталитарлық жүйедегі осы заманғы диктатуралық мемлекетке айналдырып, халықты саясаттан, қоғамдық ұйымдардан, мәдени іс-шаралардан аулақ ұстауды басты бағыт етіп қояды. 1978 жылы желтоқсан айында саяси толқулар болып, шах өршіген көтерілісті баса алмаған соң 1979 жылы 16-шы қаңтарда Ираннан түпкілікті кетеді.

15.
Иран Ислам республикасы. Имам Аятолла Хомейни тарапынан 1979 жылы 12 ақпанда ескі жүйе (режим) құлатылып, «Иран Ислам республикасы» дүниеге келді. 1979 жылдың 1 сәуірінде бүкілхалықтық референдум өткізіліп, Иран заңды түрде «Иран Ислам республикасы» ретінде жарияланды. Бұл республика шииттердің үлкен ағымы болған имамия идеологиясымен және Аятолла Хомейнидің орнатқан заңдылықтарымен басқарылуда. Қазіргі таңда Иран халқының 95 пайызы шиит сенімінде, 4 пайызы сүннит сенімінде
. 

Міне осындай кезеңдерді өткерген шииттер тарих бойынша орталық халифа билігіне бағынбай дербес хандықтар құрып, ақырында дегендеріне жетті. Шииттер өз діни ұстанымдарын дұрыс деп есептеп, көп мәселеде сүнниттермен келісе бермейді. Исламда қайсы бір топ ақида мәселесінде басқаша пікір айтатын болса яки сенімдері өзгелерден бөлек болса, ондай топты «фирқа», «мәзһаб» деп атаған. Сондықтан «шииттер» осындай мәселелерді қозғағандықтан, олар да бір «мәзһаб» болып саналады. 

б) Шиит ағымдары

Шииттер халифалық пен имамдық мәселесінде ақидаға байланысты өзара түсінбеушілікке барып, түрлі ағым мен тармаққа бөлініп кеткен. Шииттер негізінен басты төрт ағымға бөлінеді және олардың өзі өз арасында жиырмаға жуық тармаққа бөлінеді. Шиит ағымдарының бәрі дерлік имамдық пен халифалықтың Хазіреті Алиге тән екенін бірауыздан қабыл еткенімен, кейінгі имамдар жайында ортақ пікірге келе алмай, әр ағым өз имамдарын сайлап алған. Енді осы негізгі төрт шиит ағымына қысқаша шолу жасайық.

1)  Ғулат шииттері

Шииттердің ішінде шектен шыққан, яғни Ислам шеңберінен асып кеткен топ бар. Шектен шығып кетулеріне байланысты оларды «Ғулат шииттер» (шектен шыққан шииттер) деп атады. Ғулат шииттер діннің шегінен шығып, ақылға қонымсыз пікірлер айтып қана қоймай, соны дұрыс деп, сенімдерін таратуда белсенділік танытқан. Олардың басты күпірлігі – Хазіреті Али мен ұрпақтарынан шыққан имамдарға тәңірлік сипат беру. Христиандар секілді Алиге тәңірі қонған және өлген имамның әруағы өзінен кейін болатын имамға өтеді деп сенеді. Бұлар Ислам билігіне қарсы өш алу саясатын жүргізіп, шиит атын жамылып, дінді, әһлу бәйтті өз мақсаттарына қолданды. Олардың сенімі бойынша, Аллаһтың елшісі Мұхаммед (с.а.у.) емес, Али болу керек. Жәбірейіл періште уахи әкелгенде жаңылысып, елшілік міндетті Мұхаммедке (с.а.у.) әкелген деуде.

1. Ғулат шииттер өз арасында көптеген адасқан тармаққа бөлінеді. Солардың бірнешеуіне тоқталып өтейік. Күпірлік сенімді ұстанып шыққан алғашқы тармақ – Сәбәия. Оның негізін қалаған, тегі яһуди Абдуллаһ ибн Сәбә. Ислам тарихында «Ибн Сәуда» есімімен көбірек танымал болған Абдуллаһ тегі яһуди болғанымен, сырттай Исламды қабылдаған сыңай танытады. Шешесінің қара нәсілді болуына байланысты кейбір деректе «қараның баласы» мағынасында «Ибн Сәуда» деп атады. Ол Хазіреті Османның (р.а.) халифалығы тұсында тұтанған алауыздықты ұйымдастырушылардың бірі және белсендісі болды.

Хазіреті Османның (р.а.) шәһид етілуіне себепкер болумен шектелмеген Абдуллаһ ибн Сәбә кейін Хазіреті Али (р.а.) төңірегінде шариғатқа қайшы келетін әңгімелер таратады. Ол «Тауратта жазылғандай, әрбір пайғамбардың бір мұрагері болады. Мұхаммед (с.а.у.) пайғамбардың мұрагері – Али (р.а.). Али (р.а.) мұрагерлердің ең ұлығы» деп мұсылман жамағаты арасында іріткі салды. Оған қоса Хазіреті Пайғамбарымыздың (с.а.у.) мына өмірге қайта келетіндігін насихаттады. Негіз ретінде Хазіреті Исаның (а.с.) ақырзаманда жер бетіне қайта келетіні жайындағы хадистерді дәлел ретінде ұстана отырып: «Хазіреті Исаның (а.с.) бұл өмірге қайта келетініне сенген адамдар қалайша Хазіреті Мұхаммедтің (с.а.у.) мына өмірге қайта оралуына сенбейді?» – деп шариғатқа қайшы сенім таратады
. Кейбір иманы әлсіз жандар соның айтқан жалған насихатына сеніп те қалды.

Абдуллаһ ибн Сәбә Хазіреті Алиді (р.а.) құдайға телумен қоймай, Куфа қаласындағы өзі секілді иманы әлсіз кейбір жандарды сендірді де. Осындай күпірлік әрекеті үшін Хазіреті Али (р.а.) оларды жазаламақ болады. Бірақ Шам өлкесі Муауияның билігінде болғандықтан, шамдықтар бұл мәселені өз пайдаларына ұтымды пайдалануы мүмкін және қоғамда іріткі шығып кету қаупі де болды. Сол себепті Хазіреті Абдуллаһ ибн Аббас оларды жазалаудың орнына өзге аймаққа жер аударту жайында ұсыныс айтады. Бұл орынды айтылған ұсыныстан кейін Абдуллаһ ибн Сәбә мен жақтастарын Мадайн
 аймағына жер аудартады. 

Абдуллаһ ибн Сәбә Хазіреті Али (р.а.) өлген соң да осы сенімінен айнымай, одан бетер үдете түсті. Ол бұл жолы: «Али (р.а.) өлген жоқ, өлген оның бейнесіндегі шайтан. Аллаһ Тағала Алиді (р.а.) Хазіреті Иса (а.с.) секілді көкке алып кетті. Яһудилер мен христиандар Исаны кресте өлді деп шатасқандай харижиттер де Алиге ұқсаған бір адамның өлгенін көріп, Алиді өлді деп ойлайды. Расында ол өлген жоқ, көкке көтерілді, жер бетіне қайта келеді де дұшпандарынан кек алатын болады», – деп Хазіреті Алиді жақсы көретіндердің ішінен иманы әлсіз жандарды өз қатарына жинай түсті
. Осы топтағы адасқан шииттер Алидің өлмегеніне, оны ешкім жеңе алмайтынына, оның жер бетіне көктен түсетініне және жер бетінде әділдік орнататынына сенді. Аспан күркіресе, бұл Алидің (р.а.) үні, найзағай жарқылдаса, оның күлкісі деп адам нанғысыз сөздер айтты
. 

Хазіреті Алиді (р.а.) құдайға теңеген шииттер, ол өлген соң құдай Алидің (р.а.) ұрпақтарынан болған имамдардың тәніне өтеді деп үлкен ширк жасады. Міне осындай сенімдері үшін мұсылман ғалымдары бұл топтағы шииттерді Ислам діні шеңберінен шығарады.

2. «Ғурабия: Ғулат шииттерінен болған екінші бір топ «Ғурабия» деп аталды. Ғурабия шииттері Сәбәия секілді Алиді (р.а.) құдай дәрежесіне шығармағанымен, Хазіреті Пайғамбарымыздан (с.а.у.) жоғары етіп қояды. Бұл топтағы шииттердің сенімінде соңғы пайғамбар Али (р.а.) болуы керек. Бірақ Жәбрәйіл періште (а.с.) қателесіп, пайғамбарлықты Алиге (р.а.) емес, Мұхаммедке (с.а.у.) әкеп қойған деп сенеді. Олардың саны көп болмағанымен, осындай ақида ұстанғандығы үшін бұларды мұсылман деп айта алмаймыз
. 

Расында да шииттердің айтқанындай болса, Хазіреті Мұхаммед (с.а.у.) пайғамбарымызға пайғамбарлық келген кезде Хазіреті Али (р.а.) небәрі он жаста еді. Сонда әлі балиғатқа жетпеген он жасар бала қалай пайғамбар болмақ? Он жастағы бала мен қырық жастағы ақылы толысқан адамды періште қалайша айыра алмайды дегендей сұрақтар еріксіз осы сенімдегі шииттердің мұсылмандығына толықтай күмән келтірері сөзсіз. 

Олардың діннен шығуының басты дәлелі Құран Кәрімдегі Мұхаммед (с.а.у.) пайғамбардың пайғамбарлығы жайлы айтылған аяттарды мойындамауы.

3. Кайсания: Ғулат шииттерінен саналатын топтың бірі. Оның негізін қалаушы – таифтық Мухтар ибн Әбу Убайд әс-Сақафи. Мухтар әуелгі кезде харижит болып, кейіннен Хазіреті Алиді қолдаушылар жағына өтеді. Сол кездегі Ислам әлемінің ахуалы өте шиеленісіп тұрды. Хазіреті Хусейнді 680 жылы Ирак халқы өздеріне шақырып, келген жағдайда халифа ететіндерін ашық түрде білдіріп, қайта-қайта шақыру жолдайды. Мухтар осы тұста Ирак халқы Пайғамбар (с.а.у.) ұрпағына шынымен қаншалықты берік екен деген ниетпен Куфа қаласына барады. Оның келгенін білген сол кездегі Куфаның әкімі Убайдуллаһ ибн Зияд түрмеге қаматып, әбден жазалайды. Мухтар Хазіреті Абдуллаһ ибн Омардың қайнысы болғандықтан араға Абдуллаһ ибн Омар араласып, оның түрмеден шығуына көмектеседі
.

Түрмеден босаған Мухтар ибн Әбу Убайд Меккеге барып, Мекке халифасы Абдуллаһ ибн Зубайрға қосылады. Бірақ алдына қойған мақсатына, яғни шен, шекпенге қол жеткізе алмаған соң Абдуллаһ ибн Зубайрдан бөлініп, Мәдина қаласына барып, Хазіреті Алидің ұлы Мұхаммед ибн Ханафиге жолығады. Сол кездегі әһлу бәйттің үлкені болған Мұхаммед ибн Ханафиді зиярат етумен қатар оған әһлу бәйттің өшін алу үшін билікке қарсы көтеріліс жасайтынын білдіреді. Әһлу бәйттің өшін аламын дегендегі мақсаты оған қолдау бола ма деген ойы еді. Оның қандай мақсатта айтып отырғанын түсінген Мұхаммед ибн Ханафи: «Әлбетте, Аллаһ әһлу бәйттің өшін залымдардан алады», – дегендей жауап қатады. Жоспары іске аспаған соң 684 жылы амалсыздан Куфаға қайтады. 

Мухтар ибн Әби Убайд атаққұмар жан еді. Ол жамағат арасында Мәдина қаласына барғанын, Мұхаммед ибн Ханафимен жолыққанын, оның мәһди екенін және өзі оның уәзірі екенін жариялайды. Басты мақсат Кербалада Хазіреті Хусейн және отбасы мен туыстарын жауыздықпен өлтіргендерден өш алу деп ұрандады. Шынында Хазіреті Хусейннің 680 жылы оныншы қазанда Кербалада халифа әскерлері тарапынан жауыздықпен өлтірілуі халықтың ашу-ызасын тудырған еді. Мухтардың бұл әрекеті Куфа мен басралықтардың қолға қару алып, Кербала оқиғасына қатысы барлардан өш алу үшін Мухтарды қолдауға үлкен әсерін тигізді. Мухтар ибн Әби Убайд Мұхаммед ибн Ханафидің атынан жалған сөйлеп, қарамағына қолдаушы жиып, 685 жылы 19-шы қазанда Куфа қаласын соғыспен басып алады. Артынан Басра қаласын және Ирактың өзге де аймағын басып алып, өз билігін жүргізуге көшеді. Ол сөзінде тұрып, Хазіреті Хусейннің өліміне қатысы барларды анықтап, өлтіреді. Осылайша, оны халық қолдап, беделі өсе түседі.

Мухтар ибн Әби Убайд өзінің билікке жету мақсатын ашық сездіреді. Қарамағындағылар оның арам пиғылын байқап, Мәдинаға елші жібереді. Мәдинаға барған елшілер Мұхаммед ибн Ханафимен жолығып, мән-жайдың анық-қанығын біліп, халықты алдап жүргені анықталады. Мұхаммед ибн Ханафи жақында Куфаға баратынын және мәселенің ақиқатын өз аузымен жеткізетінін айтып, елшілерді шығарып салады. Елшілер Куфаға келген соң Мухтардың өтірікші екенін, жақында Мұхаммед ибн Ханафидің өзі келетінін жамағатқа жеткізеді. Осыдан кейін Мухтардың беделі түседі. Алайда өз билігін сақтап қалу үшін айла жасауға көшеді. Оның айласы: «Мәһдидің белгісі: қылышпен шапсаң да терісінен өтпейді», – деп қауесет таратады. Себебі фанат шииттер «Мұхаммед ибн Ханафи расында да мәһди ма, мәһди емес пе?» деп, тексеріп көрулері әбден мүмкін еді. Сондықтан оның Куфаға келуін тағатсыздана күте бастайды. Бұл жағдайдан хабардар болған Мұхаммед ибн Ханафи Куфаға барудан бас тартады. 

Мухтар ибн Әби Убайд Мәһдидің уәзірімін деп өз саясатын жүргізу барысында Мәдина қаласына да ықпалын жүргізбек ниетпен әскер жолдауы Мекке халифасы Абдуллаһ ибн Зубайрдың оған қарсы шығуына итермеледі. Ақырында Абдуллаһ ибн Зубайр інісі Мусғаб ибн Зубайрға тапсырма беріп, 687 жылы 3 сәуірде жалғаншы, атаққұмар Мухтарды өлтіріп, билігін біржолата тоқтатады. Нәтижеде Ислам әлемі өтірікші мәһди уәзірінен құтылады
.

Мухтар тарапынан негізі қаланған шииттік тармақтың бірі – кайсанилік. Бұл тармақты ұстанушы шииттердің сенімдері (ақида) де Исламға қайшы келеді. Олардың сенімдеріне тоқталатын болсақ, кайсания шииттері сәбәия секілді Али мен өзге имамдарға құдайлық сипат бермегенімен, имамдарды қасиетті тұлғалар, күнәдан пәк жандар деп қабылдап, оларға шәксіз сеніп, мойындауды талап етеді.

Бұл топ мүшелері қасиетті деп санаған имамның өмірге қайта келетіндігіне сеніп, күпірлік етті. Мәселен, олар үшін Хазіреті Али, Хасан, Хусейн және Мұхаммед ибн Ханафи кезегімен ұлық имамдар және олардың өмірге қайта келетіндігіне сенеді. Әсіресе, Мұхаммед ибн Ханафидің өлмегендігіне, тау басында жасырынып жүргендігіне иланады.

Кайсаниліктің тағы бір күпірлігі «бәда» сенімі. Бәда дегеніміз – Аллаһтың қалауының өзгеруі. Мәселен, бір нәрсенің болуын Аллаһ қалап, артынан тыйым салуын бәда принципі деген. Бұл мәселені әуелде Мухтар бастаған. Ол өзінің саясатын жүргізу барысында Аллаһтан аян алатындығын айтып, өзгелерді сендіруге тырысты. Қандай да бір мәселеде көріпкелдігімен айтқан сөзі дәл келсе, оны дәлел ретінде ұстанатын. Ал айтқаны келмесе, Аллаһ қалауын өзгертті, «бәда» жасады деп ақталатын. Әрине, бұлай әрекет ету – күпірлік. Адамның емес, Аллаһтың қалағаны болатынын ұмытпау керек.

Кайсанилер имамдармен қатар өлген адамның рухы басқа адамның тәніне өтіп, өмірге қайта келетініне сенеді
. Мұны ғылымда «реинкарнация» десе, ислами терминологияда «тәнәсух» деп атайды. Ислам сенімі бойынша, өлген адамның рухы бұл өмірге басқа тәнге өтіп қайта келмейді
. Мұндай наным индуизм, буддизм дінінен енген.

 Кімде кім рухтың бір тәннен екінші бір тәнге өтетініне сенетін болса, иман негіздерінің бірі – ақыретке иман келтіруді қабыл етпеген болады. Ақыретке иман келтіруді қабыл етпеу – күпірлікті қажет етеді.
Шектен шыққан Ғулат шииттердің бұлардан өзге кішігірім тармақтары көп-ақ. Бұл жайында Әбу Мансур Абдулқаһир әл-Бағдади «Мезхеплер арасындаки фарклар» (Мәзһабтар арасындағы айырмашылықтар) атты еңбегінде аталмыш топтарға қысқаша шолу жасап өтеді. Солардың бірнешеуін атап өтейік: Бәяния, Муғирия, Харбия, Мансурия, Жәнахийя, Хаттабия, Муфаууида, Зәммия
. 

Осы аталған тармақтарды және жоғарыда аталған Ғулат шииттерін ислам ғалымдары мұсылман санатына жатқызбайды. Өйткені олар күпірліктің шегіне жеткен. 

2) Имамия шииттері

а) Имамия шииттерінің шығу тарихнамасы

Хазіреті Пайғамбар (с.а.у.) қайтыс болғаннан кейін Хазіреті Али және кезегімен оның екі ұлы (Хасан мен Хусейн) мен немерелерін Аллаһтың әмірі, Пайғамбардың (с.а.у.) өсиетімен имам болғандығын қабыл етушілерді «шииттер» деп атайды. Міне сол жалпылама шиит ағымының ішінен он екі тұлғаны шынайы имам ретінде қабыл етуші тармағын «исна-ашария» (он екіншілер) деп атаумен қатар, он екі имамға сенуді иман негіздерінен деп қабыл еткендіктен «имамия» тармағы деп те атаған. Алайда, имамия шиит ағымы ақида мен фиқһта имам Жағфар Садықтың пікірлері мен пәтуаларын негізге алғандықтан «жағфария» мәзһабы деп те аталуда. Дін басыларын «Хужжатул Ислам» (Исламның дәлелі), «Аятуллаһ» (Аллаһтың белгісі) және ең жоғарғысы «Аятуллаһил Узма» (Аллаһтың ең ұлы белгісі) деп атайды.

Шииттердің сенімі бойынша, Хазіреті Али (р.а.) Хазіреті Пайғамбарымыздан (с.а.у.) кейін адамзаттың ең ұлығы. Хазіреті Али және оның балалары имамдыққа (халифалыққа) ең лайық тұлғалар. Хазіреті Пайғамбар (с.а.у.) көзі тірісінде қоштасу қажылығынан қайтар жолда «Ғадир Хум» деген жерге келгенде Хазіреті Алиді (р.а.) өзінің орынбасары, үмметінің имамы етіп сайлап кетті деп сенеді. Қала берсе оның имамдығын және одан кейін келетін имамдарды да өсиет етіп кетті деуде. Өйткені имамдық – елдің сайлауы мен таңдауына салынатын мәселе емес. Олар мұнымен шектелмей, имамдықты діннің шарттарына, иман негіздеріне жатқызған. Демек, имамға сену – иманнан деп үкім беруде. Алайда Құран мен сүннетте Хазіреті Алидің имамдығы жайында олар айтқандай, нақты дәлел жоқ. Яғни Пайғамбарымыз (с.а.у.) тарапынан тағайындалды деу – Исламның негізгі қағидаларына сәйкес келмейді.

Имамия шииттері Хазіреті Али (р.а.) Хазіреті Пайғамбар (с.а.у.) тарапынан өсиетпен мұрагер етіп сайланған дегендерімен қоймай Хазіреті Пайғамбар (с.а.у.) Алиден (р.а.) кейін болатын өзге 11 имамды да айтып кетті деген пікірде. Дәлел ретінде мына хадисті келтіреді: «Али бауырым (р.а.), мұрагерім, орынбасарым, менен кейін де әрбір иман келтірушінің уәлиі, одан кейін ұлы Хасан, одан кейін Хусейн, одан кейін Хусейннің ұрпағынан тоғыз кісі болады. Құран солармен, олар да Құранмен бірге, олар Хауыз жағасында маған қауышқанға дейін бір-бірлерінен айырылмайды». Әрине, мұндай хадистің жоқ екенін естен шығармау керек. 

Жоғарыда айтқанымыздай, қайсы бір ағым болсын өз ұстанымдарын аят немесе хадиспен дәлелдеуге тырысады. Сол секілді шииттер де өз сенімдерін дәлелдеу үшін жалған хадисті ойластырып, кейбір хадистерді қисынсыз бұрмалауға тырысқан. Мысалы, Сахих Муслимде Жабир ибн Самурадан риуаят етілген бір хадисте Хазіреті Пайғамбарымыз (с.а.у.) былай дейді: «Он екі халифа бар болғанша Ислам ұлық болады» (Муслим, Китабу имара) деген хадисті өздерінің 12 имамына дәлел ретінде ұсынады.
Әһлу сүннет ғалымдары бұл хадис он екі имамға қатысты айтылмаған деген пікірде. Өйткені хадисте айтылған мәселе тікелей халифалыққа қатысты. Егер олардың айтқанындай болса, Хазіреті Али (р.а.) және үлкен ұлы Хасан (алты айлық мерзім) ғана халифа болды. Ал өзге имамдардың ешбірі халифа болмағанын ескерсек, хадисте айтылған мәселе он екі имамға қатысы жоқ екені түсінікті болмақ.

Имамия шииттерінің иман еткен он екі имамына тоқталайық:

1.
Али ибн Әбу Талиб. Піл оқиғасынан кейін (571 жылы) отыз жыл өткен соң ережеп айының он үшінші жұлдызында дүниеге келген. Милади күнтізбесі бойынша, 29 шілде 600 жылға сәйкес келеді. Али Хазіреті Пайғамбарымыздың (с.а.у.) көкесі Әбу Талибтің ұлы және пайғамбарымыздың күйеу баласы. Ол 661 жылы 28 қаңтарда харижит тарапынан шәһид болды.

2.
Хасан ибн Али. 624 жылы дүниеге келген. 29 сафар һижра жыл санауы бойынша, 50 жылы, яғни 669 жылы 28-ші наурыз күні өлтірілген. Мәдинада Жаннатул Бақи зиратында жерленген.

3.
Хусейн ибн Али. 625 жылы дүниеге келген. Һижра бойынша 61 жылдың мухаррам айының 10 күні, яғни 680 жылдың 10 қазанында Кербалада шәһид болды.

4.
Али (Зәйнулабидин) ибн Хусейн. Һижра бойынша, 38 жылдың шағбанының 5-де, яғни 659 жылы 6 қаңтарда Мәдинада дүниеге келген. Һижра бойынша, 95 жылы мухаррамның 22-сі күні (713 жылы 17 қыркүйек) қайтыс болып, Мәдинадағы Жаннатул Бақи зиратына жерленген.

5.
Мұхаммед Бақир ибн Али Зәйнулабидин. Ілім мен хикметті меңгерген, ілімнің тұңғиығына жеткен мағынада «Бақир» лақабы берілген. Һижра бойынша, 57 жылы 3 сафар күні (676 жылы 16 желтоқсанда) Мәдинада дүниеге келген. Һижра бойынша, 114 жылы зулхижжада айының 7-сі күні (733 жылы 28 қаңтарда) Мәдинада қайтыс болған және әкесінің жанына жерленген.

6.
Жағфар Садық ибн Мұхаммед. Һижра бойынша, 80 жылы рәбиуләууәл айының 17 күні (695 жылы 23 мамырда) дүниеге келген. Һижра бойынша, 148 жылы шәууалдың 25-сінде (765 жылы 15 желтоқсан) қайтыс болған. Имам Жағфар өз заманының өте танымал ғалымы еді. Оның көптеген шәкірті болды.

7.
Муса әл-Қазым ибн Жағфар. Һижра бойынша, 128 жылы 7 сафар күні (745 жылы 8 қазан) Мекке мен Мәдина арасындағы Әуба деген жерде дүниеге келген. Һижра бойынша, 183 жылы ережеп айының 25-і күні (799 жылы 1 қыркүйекте) Бағдат шаһарында қайтыс болған. 

8.
Али Риза ибн Муса. Һижра бойынша, 148 жылы зулқағданың 11-і күні (765 жылы 23 желтоқсан) Мәдинада дүниеге келген. 17 сафар һижраның 203 жылы (818 жылы 24 тамызда) Мәшхад (Ирандағы қала) қаласында қайтыс болып, сонда жерленген.

9.
Мұхаммед Тақи ибн Али. Һижраның 195 жылы Рамазан айының 15-сінде (811 жылы 11 сәуір) Мәдина қаласында дүниеге келген. Һижраның 220 жылы зулқағда айының 30-ы күні (825 жылы 25 қазанда) Бағдатта қайтыс болды.

10.
Али ән-Нақи ибн Мұхаммед. Һижраның 212 жылы ережеп айының 2-сі күні (827 жылы 27 қазанда) Мәдина маңындағы елді мекенде дүниеге келген. Һижраның 254 жылы ережеп айының 3-і күні (868 жылы 28 маусымда) қайтыс болып, Самаррада жерленген.

11.
Хасан әл-Асқари ибн Али ән-Нақи. Һижраның 232 жылы 8 рәбиулахир күні (846 жылы 2 желтоқсан күні) Мәдинада дүниеге келген. Һижраның 260 жылы 8 рәбиуләууәл күні (873 жылы 2 қаңтарда) қайтыс болып, Самаррада жерленеді.

12.
Мұхаммед әл-Мәһди ибн Хасан әл-Асқари. Һижраның 255 жылы шағбан айының 15-сі күні (869 жылы 30 шілде) дүниеге келген. Шииттердің сенімі бойынша, әкесі Хасан әл-Асқари қайтыс болған соң жасырынып қалған. Олардың пайымдауынша, ол әлі тірі, ақырзаманнан бұрын шығып, зұлымдыққа толы бұл дүниеде әділдікті орнатушы «Мәһди» ретінде келеді. Сондай-ақ имамиялықтар он екінші имамның есімін лақап атымен «Ажжәла Аллаһу фәражәһу» (Аллаһ оның шығуын тездетсін) деп атайды
.

Деректерге қарағанда, он екінші имам ретінде қабыл еткен Мұхаммед әл-Мәһди әкесі Хасан әл-Асқари қайтыс болған соң 873 жылы із-түссіз жоғалып кетеді. Міне сол 873 жылдан бастап, 940 жылдың 27-ші мамырына дейінгі кезеңді шииттер «ғайбатус-суғра» (кіші жасырыну) деп атайды. Тіпті, олардың сенімі бойынша, он бірінші имам Хасан әл-Асқари өзінен кейін «Аллаһтың хужжасы (дәлелі) және үмметтің имамы» болатын он екінші имамды жақын адамдарына көрсетіп, ол жайында айтып кеткен екен.

Сол ғайып болған он екінші имаммен кездесіп тұрған төрт кісі болыпты. Оларды «суфарау әрбаға (төрт орынбасар) деп атаған. Соңғы имаммен дидарласу мүмкіндігіне ие болғандар мыналар екен:

–
Әбу Амр Осман ибн Сайд: имамия шииттердің пікірінше, он бірінші имам Хасан әл-Асқари осы кісі үшін: «Менен кейін халифам, имамдарың осы кісі. Менен кейін шашырап кетпеңдер. Осман не айтса, қабыл етіңдер, оның әмірін тыңдаңдар. Енді ол имамдарыңның орынбасары», – деген екен. Осылайша, он екінші имам ғайып болған соң, осы кісіге келіп, түрлі жәрдемдерін жасап тұрған.

–
Әбу Жағфар Мұхаммед ибн Осман: әкесі Әбу Амр Осман өлген соң, әкесінің орнын басқан мұрагер. 917 жылы 17-ші желтоқсанда Бағдатта қайтыс болған.

–
Хусейн ибн Рух: он екінші имамның жазбаша өсиеті мен сафирлік (орынбасарлық) қызметке Мұхаммед ибн Осман қайтыс болған соң тағайындалады. Ол 938 жылы қайтыс болады.

–
Али ибн Мұхаммед: он екінші имамның әмірімен Хусейн ибн Рух тарапынан өзінен кейін мұрагер ретінде тағайындалады. Ол өмірінің соңына таман белді шиит көсемдерін шақырып, өзінен кейін ешкімді тағайындамайтынын өсиет етеді. Өлімінен кейін Аллаһтан рұқсат болмайынша, Мәһдидің келмейтінін айтып кеткен-мыс. Осылайша, шииттер үшін «ғайбату кубра» (үлкен жасырыну) кезеңі, яғни Мәһдидің қашан шығатыны белгісіз уақыт басталады
.

940 жылдан бастап шииттер мемлекет ретінде әрі сенім тұрғысынан толағай жетістікке жетті дей алмаймыз. Дегенмен Аббастықтар (750-1258 жылдар) дәуірінде бірнеше кішігірім хандық құруға қол жеткізді. 1258 жылғы маңғол шапқыншылығынан кейін ұлан ғайыр жерде Ислам халифатының билігін ұстаған Аббаси халифаты құлады. Содан бастап шииттер Иран жерінде белсенді әрекет етіп, 1501 жылы Сефевиттер әулетінен шыққан Исмайыл шахтың патша болуымен жаңа бір кезеңге аяқ басты. Исмайыл шах өзі басқарған елдің ресми мәзһабы етіп имамияны бекітті. Ол азанға «Әшһәду ән лә иләһә иллаллаһ, Әшһәду әннә Мухаммәдән расулуллаһ» сөзінен кейін «Әшһәду әннә Алиян уәлиюллаһ» (куәлік етемін Али Аллаһтың досы) деген сөзді қостырды. Бұған қарсы келгендерді жазалады. Сонымен бірге жұма хұтбаларында Хазіреті Әбу Бәкір, Омар және Османға лағынет етуді бұйырды
.

Сахабаларға ашық тіл тигізу – Сефевит билігінен бастау алған. Ғұламалар арасында осы жаман әдетті тоқтату мәселесі қанша рет көтерілсе де шииттер өз дегендерін жасаумен келеді. Мәселен, Сефевит хандығын құлатқан Надир шах 1743 жылы шиит және сүннит ғалымдарын бір араға жинап, сахабаларға тіл тигізбеу керектігін жеткізеді. Алайда, шиит ғалымдар көптеген мәселеде келісім бергенімен, халық арасында сахабаларға тіл тигізуді тоқтата алмады
. 

ә) Имамия шииттерінің діни көзқарастары

Имамия шииттері Аллаһқа иман мәселесінде ешқандай артық күмән келтірмейді. Бірақ әһлу сүннетпен салыстырғанда сенім (ақида) мәселесінде бірқатар айырмашылықтары бар:

–
Әһлу сүннет бойынша, Аллаһтың сипаттары затының өзі де емес, өзгесі де емес. Имамияда сипаттар Аллаһтың өзін сипаттайды.

–
Әһлу сүннет бойынша, Құран ғайри махлуқ - жаратылмаған. Имамия шииттері Муғтазилә секілді Құранды махлуқ – жаратылған дейді.

–
Әһлу сүннет бойынша, ақыретте мүминдер Аллаһты көреді. Имамия бойынша мүминдер ақыретте Аллаһты көре алмайды.

Имамия шииттерінің пайғамбарларға және періштелерге иман етуі әһлу сүннет ақидасымен бірдей.

Ал қасиетті кітаптарға иман келтіру мәселесінде Құранға сенгенімен, одан басқа да кітапты қабыл етеді. Яғни алғашқы шиит ғалымдарынан болған Мұхаммед ибн Яқуб әл-Куләйни (қ.б. 940 ж.) Хазіреті Алидің (р.а.) Хазіреті Пайғамбардан (с.а.у.) жазып алған кітабы бар. Оны «Әл-Жамиғ» деп атайды. Бұл кітаптан басқа Хазіреті Фатимада Құранда мүлде жазылмай қалған мәселені қамтыған басқа кітап болған деуде (әл-Куләйни, Әл-Усулул минәл-Кафи, Tahran 1388, I / 239-40-бет). Ол мұнымен шектелмей, Құран Мұхаммед (с.а.у.) пайғамбарға 17 000 аят болып түскен. Құранда тек мұның үштен бірі, яғни 6263 аят қана қамтылған. Өзге бөлігі Алидің (р.а.) жинақтаған Құранында қамтылған. Ол Құран Алиден кейін әһлу бәйт өкілдерінің қолына өткен және құпия сақталуда деп, қасиетті Құран аяттарына күмән келтіруде
.

Имамия шииттері Құран Кәрімнің жинақталу мәселесінде де өзгеше пікір ұстанады. Біздің ұстанымымызбен және тарихи шындық ретінде қарайтын болсақ, Хазіреті Пайғамбарымыз (с.а.у.) 632 жылы қайтыс болған соң алты айдан кейін Хазіреті Әбу Бәкір (р.а.) Құранды жинақтап, бір кітап халіне келтіруді бұйырады. Нәтижесінде комиссия төрағасы ретінде, уахи хатшысы қызметін атқарған Зәйд ибн Сабит (р.а.) Құранды жинақтайды. Ал үшінші халифа Хазіреті Осман (р.а.) заманында Құранды қайта жазып, алты нұсқа етіп көбейтіп, үлкен қалаларға таратады
. Имамия шииттері болса, Құранды жинақтау ісі Хазіреті Али (р.а.) тарапынан жүзеге асты деп тарихты бұрмалауға тырысады.

Имамия ғұламалары әһлу сүннет ғұламаларымен көптеген мәселеде келісе алмайды. Мәселен, Хазіреті Пайғамбарымыздың (с.а.у.) сүннеті жайында ортақ көзқарас ұстанбайды. Өз ыңғайлары мен сенімдеріне сәйкес хадис пен сүннетті қабылдап, амал етеді. Әһлу сүннет бойынша, Хазіреті Пайғамбарымыздың (с.а.у.) сүннеті мен хадисі хадис ғылымының шарттарына сәйкес сахабалардан жеткен риуаяттар бойынша ешқандай алаламастан алынады. Бізге жеткен хадистер «сахих» (сенімді), «хасан» (жақсы), «дағиф» (әлсіз) деп хадис ғылымының әдісімен жіктеледі. Хадистерді жіктеуде риуаят етуші сахабаның саяси яки басқа да көзқарасы назарға алынбайды. Хадис ғылымының шарттарына, әдісіне жүгіне отырып, хадистерді дәрежелейді. Өкінішке орай, имамия шииттері өздері ұнатқан сахабалар мен әһлу бәйт өкілдерінен (Пайғамбар әулеті) риуаят етілген хадисті ғана алады. Мысалы, Жәмәл мен Сыффин соғысында Хазіреті Алидің (р.а.) жағында болмаған сахабалардан жеткен хадистер сахих болса да, қабыл етпейді. Тіпті, Құранда Аллаһ тарапынан мақталған сахабалардың өзін Али (р.а.) мен араларындағы қарым-қатынасын саралап барып, жеткізген хадисін алады. Жәмәл (756 ж.), Сыффин (757 ж.) соғыстарында Хазіреті Алиге (р.а.) қарсы шыққандарды залымдар, діннен шыққандар деп санайды. Ол аздай Хазіреті Әбу Бәкір, Омар, Осман (р.а.) Алидің халифалық құқын тартып алған деп, олардың халифалығын мойындамайды, риуаят еткен хадистерін қабыл етпейді
. 

Имамдық (халифалық) мәселесі: Имамия шииттерінің сенімі бойынша, әрбір ғасырда пайғамбардың міндетін атқару, адамдарды тура жолға салу үшін тағайындалған имамның болатынына сену пайғамбарларға иман келтіру сияқты парыз. Аллаһ Тағала пенделеріне пайғамбарды жібергендей, имамдарды да жіберуі – уәжіп. Имамға сену, оған бағыну – Аллаһтың үкімімен немесе имам болған кісі өзінен кейінгі имамды тағайындап кететіндіктен адамдар өз қалауларына сәйкес, имамды сайлай немесе орнынан алып тастай алмайды.

Хазіреті Пайғамбар (с.а.у.) Аллаһтың уахи етуімен өзінен кейін халифа етіп Алиді (р.а.) сайлады. Хазіреті Пайғамбар (с.а.у.) Алиді (р.а.) өзінің немере інісі, күйеу баласы болғандықтан емес, Аллаһтың әмірі болғандығы үшін сайлап кетті. Сонымен қатар Алидің (р.а.) ұрпақтарынан тараған он бір имамға өзгелердің мойынсұнуын Аллаһ әмір еткен. Ол имамдар – пайғамбарлар секілді күнәдан пәк (мағсум) жандар. Кімде-кім сол имамдардың күнәдән пәк, күнә істемейтініне сенбесе, кәпір болады.

Имамдар – жер бетіндегі адамдар үшін Аллаһтың дәлелі, олардың білімді, жүрек көздерінің ашық болуы – пайғамбардан және өзінен алдыңғы имамдардан дарыған қасиет. Қандай да бір мәселе де аталған имамдар Аллаһтың өзіне берген күшімен, аянымен біле алады және үкімін береді. Имамия шииттері имамдарды ұлықтай келе, оларға сенуді иман негіздерінің бірі санайды. Сонымен қатар олардың пайымдауынша, Аллаһтың әмірімен Хазіреті Пайғамбар (с.а.у.) тарапынан бекітілген имамдардың саны – 12. Адамдар дін мен дүниелік мәселеде олардан ақыл-кеңес сұрауы тиіс. Имамға сенім мәселесінде артық кеткені соншалық оларды пайғамбар дәрежесіне шығарып жіберіп: «Имамдардың әмірлері – Аллаһ Тағаланың әмірлері, тыйымдары да Аллаһтың тыйымдары, оларға итағат – Аллаһқа итағат, оларға қарсы келу –Аллаһқа қарсы келу»
 деп ой түйеді.

Имамия шииттерінің сенімінде, он екінші имам Мәһди Мунтазар әлі тірі, ақырзаманда келіп, зұлымдық жайлаған әлемде әділдік орнатады. Сол себепті Мәһдидің келетіндігіне сену керек
. 

Әһлу сүннет сенімі бойынша, имамдық мәселесі Исламның қағидаларына және иманның шартына да жатпайды. Қайсыбір кісі дін мен дүниелік істе халифалыққа қойылған талап пен ерекшелікке сай келсе, Пайғамбардың (с.а.у.) халифасы бола алады және мұсылмандарға басшылық етуіне ешқандай кедергі жоқ. Имам, яғни халифа тағайындаумен жүзеге асатындай міндет емес. Халифалыққа лайық кісіні халық өзі сайлайды. Сондай-ақ, имам күнәдан пәк деу қателік, ол тек пайғамбарларға ғана тән сипат
.

Қайта тірілу мәселесі: Имамия шииттері әһлу сүннет секілді өлгеннен кейін қайта тірілуге иман етеді. Ақыретте болатын таразы, сырат көпірі, жаннат, тозаққа сенеді. Бірақ қабірдегі сұрақ-жауап мәселесіне келгенде сенімдері басқаша. Хазіреті Пайғамбарымыз (с.а.у.) айтқандай, адам өлген соң қабірде: «Раббың кім? Пайғамбарың кім?» – деп сұралады. Осы сұраққа қосымша «Имамың кім?» деген сұрақ қойылады, «Имамым Али» деп жауап бергендер құтылады деп сенеді. Шииттер мұнымен шектелмей, ақыретте Пайғамбарымызға (с.а.у.) Аллаһ тарапынан берілетін Кәусар хауызының суын Али (р.а.) таратады деуде. Ол достарына беріп, дұшпандарын қуатын болады. Мына өмірде имамдарды танып өлген адамдар сыраттан жеңіл өтеді. Пайғамбар (с.а.у.) мен имамдарға сенгендердің мына өмірде жасаған күнәлары сұралмайды деп артық кетеді
.

Әділдік принципі: Имамия шииттерінің сенімі бойынша, Аллаһ әділ. Пенде іс-әрекетінде ерікті. Аллаһ жақсылыққа сауап жазса, жамандыққа күнә жазады. Бұл мәселеде әһлу сүннетке жақын ұстанымда.

Тақия (сенімін жасыру) жасау: Имамия шииттерінің ақида мәселесі төңірегіндегі ұстанатын, өздері үшін маңызды болып саналатын ерекшеліктері бар. Оған «тақия (сақтану, қорғану) жасау» дейді. Тақия дегеніміз – қандай да бір қауіп төнген жағдайда, яки залым, кәпір патша, әміршінің қаһарына ұшырамау үшін сеніміңді жасыру. Негізінде шариғат бойынша, басыңа қатер төнсе, өмір мен өлім арасында қалсаң, аман қалу үшін иманыңды жасыруға рұқсат. Бұл жайында «Нахыл» сүресінің 106-аятында баян етілген
. Шиит ғалымдары осы рұқсаттың шеңберін ұлғайтып, тақия жасау – «уәжіп» деп үкім берген. Алайда шариғат бойынша, тақияны кәпірлердің құзырында жасауға рұқсат берсе, шииттер оны сүнниттердің арасында амалға асыруға келісім берген. Олар сүнниттермен бірге болған жағдайда өздерінің шиит екенін жасырып, көзге түспеу үшін сүнниттер секілді әрекет етеді.

Әһлу сүннет ғалымдарының шииттермен келісе алмайтын мәселесінің бірі – осы «тақия». Өйткені мұсылманға сенімін жасыру – екіжүзділік болып саналады.

Енді имамия шииттерінің діни үкім шығару мәселесінде жүгінетін әдісіне қысқаша тоқталатын болсақ, олар үкім шығаруда Құран, Сүннет, Ижма және ақылға жүгінеді. Үкім шығару үшін әуелі олар Құранға жүгінеді. Ал Құраннан үкім айтуға Хазіреті Пайғамбар (с.а.у.) және әһлу бәйт ғалымдары мен он төрт имам ғана құқылы.

Сүннетке жүгінгенде хадис ғылымы бойынша қабыл етілген хадис кітаптарындағы барлық хадисті қабыл етпей, тек әһлу бәйт мүшелерінен риуаят етілген хадистер мен он төрт имамнан және Жәмәл, Сыффин шайқастарында Алидің (р.а.) жағында болып, жанын пида етуге бас тіккен сахабалардың риуаятын ғана алады. Жоғарыда айтып өткеніміздей, алғашқы үш халифадан риуаят етілген хадистер алынбайды.

Ижма мәселесінде әһлу сүннет ғалымдары мақұлдаған үкімдерді емес, шиит ғалымдарының бірауыздан қабыл еткен үкімдерін ғана негізге алады. Олар үшін «ижма» тек имамия ғалымдарының пікірлерінен тұрады.

Ақыл егер Құран мен сүннет және ижмада қайсы бір мәселеге байланысты қандай да бір үкім табылмаса, онда имамия шииттері ақылға салып, үкім шығарады. Бұл тұрғыда әһлу сүннет ғалымдары қабыл еткен «қияс» әдісін қолданбайды. Шариғатта қияспен амал етілсе, дін жойылады-мыс. Сондықтан Құран, сүннет, ижма және ақылға жүгіну арқылы үкім шығарылады. Яғни ижтиһад ету мәртебесіне жеткен ғалым осы жолмен үкім шығарады. Имамиялықтар әһлу сүннет секілді мұсылман кісіге шариғат мәселесінде мужтаһид немесе муқаллид болу шартын қояды. Тіпті, мужтаһид емес, бірақ мужтаһидтің жолын да ұстанбаған, өз бетінше намаз оқып, құлшылық жасағанның амалы қабыл етілмейді деп үкім береді
. 

б) Имамия шииттерінің ғибадаттары

Имамия шииттерінде ғибадаттар бөлімін қарастырғанда жалпы орындалуы тиіс он шарттың бар екенін көреміз. Осы ғибадат түрлеріне қысқаша тоқталайық:

Намаз. Имамия шииттері үшін намаз – діннің тірегі. Ал намаз оқымаған кісінің үкімі – «пасық». Әһлу сүннет қабыл еткен барлық намазды оқиды. Бес уақыт намаздың парыздары бірдей болғанымен, сүннеттерінде сәл өзгешелік бар.

Рамазан айында оқылатын тарауих намазын жамағатпен оқымайды. Себебі олардың түсінігінде сүннет, нәпіл намаздар жамағатпен оқылмайды.

Имамия шииттері күнделікті бес уақыт намазды оқығанда бесін мен аср (екінті) намазын, ақшам мен құптан намазын біріктіріп оқиды. Намазда «Фатиха» сүресі мен қосымша сүре оқығанда «Бисмилләһир рахманир рахимді» оқу парыз. Оқылмаса, намаз қабыл болмайды.

Сапар кезінде намазды қысқартып оқуға шарт қояды. Жолаушылық үкімі 48 шақырымдық жолдан басталады. Тіпті адам 24 шақырымдық жерге барып қайтса да сапар намазының үкімін алады. Дәрет алғанда әһлу сүннетке қайшы әрекет етеді. Яғни әһлу сүннет дәрет алғанда аяқты жууды парыз санаса, шииттер аяққа мәсіх тартумен шектеледі.

Имамия шииттері намаз сәждесін таза жер жынысына, яғни топыраққа, тасқа сәжде етуді уәжіп санағандықтан кілемге, матаға, жайнамазға сәжде етуді құптамайды. Егер жерге сәжде ету мүмкіндігі болмаса, онда жерден шыққан, бірақ ішіп-желінбейтін ағаш, шөп, тасқа сәжде етуге рұқсат етіледі. Сол себепті олар қалтасына көбіне Кербала топырағынан арнайы жасалған кішкентай қыш немесе жалпақтау келген алақанның жартысындай тасты салып жүреді де, намаз уақытында сәжде ететін жерге сол қыш яки тасты қойып, соған сәжде етеді.

Ораза. Ораза ұстауға келгенде Имамия шииттері әһлу сүннетпен бірдей көзқараста. Тек сапар барысында ораза ұстауды дұрыс санамайды. 

Қажылық. Әһлу сүннет секілді қажылық парызын ғұмырында бір рет өтеуді парыз санайды.

Зекет. Имамияның діни түсінігінде зекет беру – намаз оқудан кейінгі маңызды ғибадат. Зекет тоғыз мүліктен беріледі: түйе, сиыр, қой-ешкі, бидай, арпа, жүзім, құрма, алтын, күміс. Ал жеміс-жидектен зекет беру мустахаб амалға жатады.

Хумус. Бесте бір деген ұғымды білдіреді. Бұл жайында Құранда былай баян етіледі: «Біліп қойыңдар, сендер қолға түсірген олжаның бестен бір бөлігі Аллаһқа, пайғамбарға, туған-туысқандарға, жетімдерге, кедейлерге және жолда қалған жолаушыларға тиісті. Аллаһқа және пайғамбарға жіберілген ілімге сенсеңдер, ұйғарым осы. Құдайдың барлық нәрсеге құдыреті жетеді» (8.Әнфал сүресі, 41-аят). 

Имамия шииттері осы аятқа амал ету мақсатында Пайғамбар (с.а.у.) әулетінен болған жандарға және имам мужтаһидке хумус беруді міндеттейді. Хумусты мына заттардан береді: имамның пәтуасымен қайсы бір қауыммен соғысып, қолға түскен олжадан, қазба-байлықтан, матадан, теңізден шыққан інжу-маржаннан, саудадан түскен пайдадан. Осы хумус ретінде жиналған зат алтыға бөлініп, үшеуі имамға (халифа болған) немесе оның орынбасарына беріледі. Қалған үш бөлігі Һашим әулетінен садақа мен зекет алуларына болмайтын жағдайы төмен мұсылмандарға үлестіріледі. 

Жиһад. Имамия шииттері бойынша, жиһад үлкен және кіші жиһад болып бөлінеді. Үлкен жиһад адамның нәпсісімен күресі, ал кіші жиһад әділдік, ақиқат және дін үшін сыртқы жаумен күресу. 
7-8. Әмру бил-мағруф уән-нәһи анил-мункар. Жақсылыққа шақырып, жамандықтан тыю – әрбір мұсылманға парыз. Осы парызды тәрк еткен қауымға Аллаһ Тағала жамандықты жібереді.

9. Тәуәлла. Мұхаммед (с.а.у.) пайғамбар мен әулетін жақсы көру және оларды жақсы көргендерді де жақсы көру.

10. Тәбәрра. Мұхаммед (с.а.у.) пайғамбар мен әулетін жақсы көрмейтіндерді жек көру. Сол секілді жақсы көрмейтіндерді жақсы көргендерді де жек көру керек
.

Иә, көріп отырғанымыздай, имамия шииттері кейбір мәселеде артық кеткен. Иман негіздеріне сенумен қатар, өздері қабыл еткен имамдарға артықшылық берулері, яғни «пайғамбарлар секілді күнәсіз» деуі – Ислам негіздеріне мүлде қайшы. Сол секілді Хазіреті Али (р.а.) мен оның ұрпағы ғана халифалыққа лайық деу де – шариғатта жоқ ұғым. 

Әһлу сүннет әһлу бәйтті құрметтейді, сыйлайды, бірақ имамға иман ету деген шариғатта жоқ. Имамдық мәселесі фиқһ ғылымында намазға өтетін кісі жайында қаралады. Намазға кім имам болуы керек, имамдыққа лайық немесе имамдығы мәкруһ кісі мәселесінде ғана қарастырылады. Аллаһ бізге алты нәрсеге иман етуді бұйырған. Сондай-ақ олар сахабаларға тіл тигізеді. Бұл Құран мен хадиске қайшы келетін іс-әрекет және күнә. 

Имамия шииттерін мұсылман санатына жатқызамыз. Себебі иман келтіріп, намаз оқып, зекет береді, қажылыққа барады. Бірақ олар муғтазилә, харижит, жәһмия секілді адасушы ағымдар қатарына жатады. Қайтыс болса, діннің шарттарына сәйкес жерленеді.

3) Исмайлиттер – адасушы зиянды ағым

Ислам тарихында «шиит» деген атпен шыққан діни-саяси ағым ертеде көптеген бүліктер мен соғыстарға себепкер болған теріс бағытағы топтардың бірі. Шииттер әуелде бір ғана ағым болғанымен, уақыт өте келе өз араларында да бірнеше тармаққа бөлінді. Солардың бірі – жауыздығымен, лаңкестік әрекеттерімен Ислам тарихында өшпес із қалдырған, қаншама ғалымдар мен бейбіт тұрғындың өміріне балта шапқан «исмайлит» ағымының өкілдері. 

Жоғарыда айтып өткеніміздей, шииттер имамдық мәселесінде өзара түсінісе алмай бірнеше ағымға бөлінеді. Мәселен, ирандық имамия шииттері он екі имамға сенуді иман негіздерінен санайды. Олар:

1. Али ибн Әбу Талиб (600-661 ж.ж.);

2. Хасан ибн Али (624-669 ж.ж.);

3. Хусейн ибн Али (625-680 ж.ж.);

4. Али Зәйнулабидин ибн Хусейн (659-713 ж.ж.);

5. Мұхаммед Бақир ибн Али Зәйнулабидин (676-733 ж.ж.);

6. Жағфар Садық ибн Мұхаммед Бақир (695-765 ж.ж.);

7. Муса Қазым ибн Жағфар Садық (745-799 ж.ж.);

8. Али Рыза ибн Муса (765-818 ж.ж.);

9. Мұхаммед Тақи ибн Али Рыза (811-835 ж.ж.);

10. Али ән-Нақи ибн Мұхаммед (827-868 ж.ж.);

11. Хасан әл-Асқари ибн Али (846-873 ж.ж.);

12. Мұхаммед Мәһди ибн Хасан 869 жылы дүниеге келіп, 873 жылы әкесі Хасан Әл-Асқари қайтыс болған соң із-түссіз ғайып болған.

Исмайлиттер имамия шииттерімен жетінші имам мәселесінде келісе алмайды. Олардың пайымдауынша, 7 имам – Жағфар Садықтың үлкен ұлы Исмайл болуы тиіс. Имам Жағфар Садық өзінен кейін үлкен ұлы Исмайлды мұрагер етіп тағайындаған. Алайда имамның ұлы өзінен бұрын қайтыс болады. Исмайлдың жақтастары өз ұстанымдарын дәлелдеу үшін Муса (а.с.) пайғамбар заманындағы жайттан мысал келтіреді. Ол көзі тірісінде ағасы Һарунды өзінен кейін мұрагер ретінде тағайындағанымен, Һарун Хазіреті Мусадан (а.с.) бұрын дүние салған. Сол секілді, Исмайл да әкесінен бұрын қайтыс болғанымен имамдық оның ұрпағынан жалғаса береді деген үкім шығарады
. 

Жағфар Садық 765 жылы жарық дүниемен қош айтысқан соң екінші ұлы Муса Қазым имам сайланады. Міне осы жерде Исмайлдың жақтастары Муса Қазымның имамдығын мойындамай, бөлініп шығады да, имам ретінде Исмайлдың баласы Мұхаммед ибн Исмайлды қабылдайды. Осылайша, Жағфар Садықтың үлкен ұлы Исмайлды әкесінен кейінгі ізбасар имам деп қабылдаған бұл шиит тобы «исмайлия шииттері» деп аталды. Исмайлия шииттері имамия шииттерімен алтыншы имамға дейін келісіп, одан кейінгі имамдарға қарсылық білдіреді. Имамдарың қызмет атқарған уақыты мен кезегі бойынша қарастырсақ, олардың тізбегі төмендегідей:

Мұхаммед әл-Мәһдиден кейін Фатимит халифаты құрылып, халифалар әрі имам саналды
.

Имам Исмайлдың көзі тірісінде Әбул Хаттаб есімді досы болған. Әбул Хаттаб пен оның ізбасарлары жаңа шиит ағымының ақидасы мен негізгі саяси ұстанымдарын қалыптастырды. Әбул Хаттаб қайтыс болған соң Мәймун әл-Қаддах және оның ұлы Абдуллаһ (қ.б. 784 ж.) кезегімен билікті өз қолдарына алып, аталмыш ағымның одан әрі кең таралуына ықпал етті. Бұлар Таяу Шығыстың көне діндерінен және платоншыл философиядан кейбір тұжырымдарды теріп алып, «батыни» (адасушы) ақидасының негізін қалады. «Батыни» ағымы әһлу сүннетпен он қайнаса сорпасы қосылмайды. Керісінше, ол топ өкілдері дінге ең үлкен зиян келтірушілерден еді.

Исмайлия имамдары бір жарым ғасырдай уақыт жасырын әрекет етті. Осы аралықта бұл ағымды насихаттаушылар өз жақтастарын көбейте түсті. Олардың насихатшыларын «даи» (жанкешті) деп атады. Куфа, Басра, Йемен, Бахрейн, Солтүстік Африка аймағына жіберілген даилер исмайлит ағымының пікірлерін таратуға барын салды. Олардың насихатының күштілігі өз жемісін де берді. Атап айтқанда, 890 жылы Куфада Хамдан Кармат (қ.б. 906 ж.) бастаған шииттер Месопотамия, Басра, Куфа сияқты қалалар мен көптеген елді мекендерді басып алып, халифа әскерін жеңді. Аббаси халифатының астанасы Бағдатқа да шабуыл жасауға оқталады. 902 жылы Бағдатты аман алып қалу үшін халифа Евфрат өзеніндегі көпірді қиратуға бұйрық береді. Одан кейін кармати шииттері Рей (қазіргі Тегеран), Мари, Талекан, Жузжан, Дайламан, Сижистан, Бахрейн және Йеменді жаулап алады да, Бахрейнде Кармати хандығын құрады. 930 жылы Меккені басып алған карматилер Қағбадағы Хажарул Әсуадты (қара тас) алып кетеді. Олардың түсінігінше, Хажарул Әсуадтің қасиеттілігіне сену, оны сүю дұрыс емес. Осы оқиғадан жиырма жыл өткеннен кейін 950 жылы Фатимит халифасы Мансурдың әмірімен қара тасты орнына қайта әкеледі
.

Бұлар әлемді зұлымдық пен әділетсіздіктен құтқаратын мәһди келеді деген ұранмен билікке наразы бұқараны өздеріне тартты. Осылайша, исмайлиттер сол кездегі билік пен халифаға қарсы үлкен қауіп төндірді. Ислам тарихына көз салсақ, бірнеше рет мәһдилік әрекет көрініс тапқанын байқаймыз. Пайғамбарымыз (с.а.у.) айтқандай, шын мәһди келеген кезде әлбетте, ақырзаман орнайды деген сөз. Қаншама пенде өзін мәһди деп жариялап, халифалар тарапынан өлім жазасына ұшырады. Ал исмайлиттердің мәһди дегені – олардың билікке жету жолындағы құйтырқы саяси мақсаттарының құралы еді.

Солтүстік Африкаға арнайы миссиямен жіберілген даилер (жанкешті) өз ағымдарын шебер насихаттай білді. Құтқарушы мәһди келеді деген сеніммен халықтың жүрегін жаулап алды. Ақырында ғайып имам жасырынған жерінен шығып, өзін «мәһдимін» деп жариялайды. Нәтижесінде 909 жылы Мысырда Фатимит халифатын құрды. Каир қаласын орталық етіп, әйгілі әл-Әзһар медресесін ашты. Фатимит деген атау Хазіреті Фатима анамыздың құрметіне қойылған. Өйткені олардың имамдары Хазіреті Фатима анамыздың ұрпағынан келеді. Пайғамбар (с.а.у.) ұрпағынан келу олар үшін үлкен мүмкіндік еді. Себебі Пайғамбарымыздың (с.а.у.) нәсілін жақсы көрмейтін, құрметтемейтін, қолдамайтын мұсылман жоқ. Мысалы, қазақ халқы да Пайғамбар (с.а.у.) әулетінен тарағандарға «қожа» деп құрмет көрсеткен.

Фатимит билігі Солтүстік Африка, Сицилия, Сирия, Хижаз және Йемен аймағын қамтыды. Осындай ұлан ғайыр аймақты билеген шиит сеніміндегі Фатимит халифатын сүннит сенімдегі әйгілі қолбасшы Салахуддин әл-Әйюби 1171 жылы құлатты.

Исмайлиттер әл-Мустансир халифаның (1036-1094 ж.ж.) билігі кезінде низари және мустағли болып екіге бөлінді. Әл-Мустансир халифа аяқ астынан қайтыс болған кезде үлкен ұлы Низар сарайда болмай қалады да, халифалыққа інісі әл-Мустағли сайланады. Ағайындылар арасындағы тақ таласы оларды екіге бөлді.

Осыдан кейін исмайлиттер мәселені қарумен шешуге ұмтылады. Низаридің имамдығын қабыл етушілер күн санап көбейе түседі де Каир шииттері әл-Мустағлидің халифалығына қарсы шығып, Низаридің қарамағына өтеді. Ал әл-Мустағлидің билігін тек йемендік шииттер ғана қолдады. Бұл топ әл-Мустағлидің атымен аталды. Ақырында Мустағли шииттері Йеменнен Үндістанға қоныс аударады. Бұлар тыныш өмір мен бейбіт тіршілік жолын таңдады. Қазіргі таңда «Бохра» деген атпен Үндістанда күн кешуде. 

Билікке талас кімдерді болсын дұшпан етеді немесе бөліп тынады. Мустағли шииттері де осындай саясаттың құрбаны болды. Олар да дауди және сулеймани болып, өзара екі ағымға бөлінді. Даудилердің орталығы – Үндістан, Сулейманилердің орталығы Йеменде. Сонымен қатар Оңтүстік Арабияда, Парсы шығанағында, Шығыс Африкада, Бурмада және Испанияда мустағли шииттері кездеседі.

Үндістанның Бомбей, Барода және Хайдарабад аймағында шоғырланған Бохралар 1931 жылғы санақ бойынша, 213 мыңға жеткен болса, қазір бір миллион шамасында. Олар қоғамнан тыс жамағат халінде өмір сүруде. Үндістермен алыс-беріс жасамайды Тек өз араларында ғана отау құрып, үйленеді. Өздеріне қарасты құлшылық ететін мешіттері де бар.

Мустағли шииттерінің Йемендегі сулеймани тармағының саны 1930 жыл 25-30 мыңға жеткен. Зәйдия шииттері Йеменде ресми мәзһаб мәртебесінде болғандықтан аталмыш ағымның саны аз болуы табиғи жағдай
. 

Исмайлиттер екіге бөлінген кезде Низаридің имамдығын ирандық шииттер қолдады. Солардың ішінде қанқұйлы Хасан Саббахты ерекше атап өтуге болады. Хасан Саббах Ирандағы низарилердің өкілі болды. Шииттерге төңкерісшілдік пікірді насихаттап, адасушылық бағыттағы сенімді (батыни ақидасын) таратты. Оның төңкерісшілдік саясаты өз нәтижесін беріп, 1090 жылы Иранның Қазуин аймағында шың басында орналасқан Аламут қамалын басып алып, Иран Низари Исмайлиттер билігін құрды. Осы қамалда арнайы жасақталған «жанкештілер» ұйымы өз бағыттарын насихаттаумен қатар лаңкестікпен айналысты. Олардың міндеттері исмайлиттік ағымды насихаттай жүріп, қас батырша қарсы шыққан адамды тапсырыспен өлтіру болды.

Олар жанкештілерді жұмаққа барар жолда жанын пида ету қажет деп мәңгүрттейді. Тіпті қауіп-қатерден қорықпау үшін оларға есірткі де берген. Есірткі қолданған жанкештілер өздеріне жүктелген міндеттерін атқарып, қамалға оралған соң жаннаттың мәңгілік бақытын қазірден сезіну үшін бақтарда оларға арнайы қошемет те көрсетілген
.

Аббаси халифалары Ислам әлеміне қауіп төндірген, бүлік шығарған лаңкесшіл исмайлиттерді құрту үшін бірнеше рет Аламут қамалын алуға тырысқан. Қамал шың басында орналасқандықтан, барлық жорық сәтсіз аяқталды. 1256 жылы маңғолдың қонтайшысы Құлағу хан қанқұйлы лаңкестер бекінген атышулы Аламут қамалын басып алғаннан кейін ислам әлемі исмайлиттердің ылаңынан біржолата құтылды.

Исмайлиттердің Низари тармағы сол қырғыннан кейін Үндістан мен Ауғанстанға қашады. Олардың Иранда тұрақтай алмауының тағы бір себебі онда имамия шииттері басым еді. Үндістанға кеткен низари шииттері 1840 жылы І. Аға хан Хасан Али Шахпен жаңа бір кезеңге аяқ басады. ІІІ. Аға хан Сұлтан Мұхаммед Шах Алидің имамдығы кезінде (1885-1957 ж.ж.) исмайлиттер қанаттарын кеңге жайды. Олардың ұйымдары тек Үндістанда ғана емес, Еуропа мен Азияда және Африкада да қызмет аясын кеңейте түсті. Сирия, Иран және Ауғанстандағы исмайлиттер диханшылықпен айналысса, Үндістан мен Пәкістандағылар сауда және өнеркәсіппен айналысады. Олар еврейлер секілді өмір сүрген өз қоғамындағы ауқатты жандар еді.

Низарилер Үндістанда «қожалар» деген атпен танылса, Пенжабта «шамси» немесе «мултани» деп аталды. Сирияда бұларға «исмайлиттер» десе, Иранда «аға хан шәкірттері», Ауғанстанда «али илаһилер» деп атайды. Олардың саны шамамен бір миллионға жеткен
.


Исмайлиттердің діни көзқарастары

Әһлу сүннет ғалымдары исмайлит шииттерінің сенімдерін батыни ағымының сенімдерімен бірдей екендігін айтады. Яғни басты-басты пайымдары мен тұжырымдары көне грек философиясы мен Таяу Шығыстың ескі діндерінің сенімдерімен араласып кеткен. Сол себепті Ислам дініне қайшы тұстары басым.

Исмайлиттер низари және мустағли болып екіге бөлінеді. Енді осы екі адасушы ағымның діни түсініктеріне тоқталайық. Сунниттерге жақындау мустағли ағымы туралы айтар болсақ, олардың ұйымын «Даи мутлақ», «Молла сахиб» деген дін басылар басқарады. Олар өз имамдарын күнәдан пәк деп есептейді. Даи мутлақтан кейін мазун, мукасир, шейх, молла, миян сахиб деген қызметтік лауазымдарға бөлінеді. 

Мустағлилердің сенімінде Исламның алғашқы діңгегі - «уәләят» (мұрагерлік). Олар иман еткенде: «Лә иләһә иллалаһ Мухаммәдун расулуллаһ уә Алиюн уәлиюллаһ уә уасиюн нәби» (Аллаһтан басқа тәңір жоқ Мұхаммед Оның елшісі және Али Аллаһтың досы, Пайғамбардың өсиеті) деп кәлима келтіреді. Бұлар күніне үш уақыт намаз оқиды: таңертең, түсте және кешке. Таң намазы күн шықпастан бұрын оқылады. Бесін намазы 12:30 шамасында оқылады. Бесін намазын бітірген соң бірнеше минут күтеді де артынан аср намазы оқылады. Дәл осылай ақшам намазын оқып алған соң артынан құптанды оқиды. Намаздардан кейін Хазіреті Пайғамбарымыздың (с.а.у.), ХазіретіАли мен Фатима анамыздың және он екі имамның атын атайды. Жұма күні жұма намазын оқымайды. Дәрет алғанда артық әрекет жасамай, шариғатқа сай орындайды. Ал азан шақырғанда өзге шииттер сияқты «хайя ала хайрил амал», «Мухаммад уә Али хайра халқиллаһ» дейді. Намаз оқитын мешіттері болғанымен ішінде мінбері болмайды. Мешітке барғанда арнайы шапан киіп оқиды.

Зекеттен жиналған дүниені әмірші Даи мутлаққа береді. Рамазанда отыз күн ораза ұстайды. Меккеге қажылыққа барады. Әһлу сүннет секілді уақытша некені (мутға) қабыл етпейді.

Ал исмайлиттердің низари ағымына келер болсақ, олардың ұстанған сенімдері (ақидасы) исламға қайшы. Олардың сенімі бойынша, Исламның шарты жетеу: иман, дәрет, намаз, зекет, ораза, қажылық, жиһад.

Бұлар өздерінің имамдарына сенуді парыз деп санайды. Имамды мойындамағандарға әһлу сүннеттің халал дегендері харам болады. Ал имамға мойынсұнғандар үшін барлығы халал. Мысалы, имамға иман еткен жанға ішімдік те, зина да күнә ретінде жазылмайды екен. Низарилердің мешіттері жоқ. Бірақ құлшылық ететін орындары бар. Олар оны «жамағатхана» деп атайды. Жамағатханада діни кештер, мерекелер, жиындар өтеді. Намаз оқу үшін арнайы уақыт белгілейді. Таңғы сағат төрт-бестің арасында таңғы дұға, күн батқан соң кешкі дұға және ұйқыға жатар алдында түнгі дұға жасалады. Намаз жамағатханада оқылады. Аға хан болғанда намазды сол оқытады. Өзге шиит ағымдары секілді Кербаланың топырағынан жасалған кішкентай қыштарға сәжде жасайды.

Ораза жылына бір күн, яғни рамазан айының жиырма бірінші жұлдызында тұтылады. Рамазан айына деген құрметтері болғанымен, бір күн ғана ораза ұстап, Қадір түні деп 19-23 рамазан күндері жамағатханада өткізеді. 

Қажылыққа барудағы мақсаттары – имамды зиярат ету. Меккеге бармайды, Кербаланы зиярат етеді. Зекет ретінде – жылына бір рет дүние-мүліктерінің бестен бірін имамға, яғни Аға ханға береді. Аға ханның дәулетті болуы және әлемнің әр түкпірінде түрлі іс-шаралар ұйымдастыруы осы байлықтың арқасында.

Низарилер өзгелердің арасында болғанда міндетті түрде өз сенімдерін жасырады (тақия). Исмайлиттер шииттердің ішіндегі ең адасушылары саналады. Тіпті, бұларды мұсылман деп атаудың өзі қиын. Өйткені олардың сенімі бойынша, Жәбрәйл періште Құранды Хазіреті Алиге әкелуі тиіс еді. Бірақ қателесіп Хазіреті Мұхаммедке (с.а.у.) әкеліпті-мыс
. Егерде кім де кім Хазіреті Пайғамбарымыздың (с.а.у.) пайғамбарлығына күмәнданатын болса, ол діннен шығады. Бұлар күмәндану былай тұрсын, Аллаһтың ұлы періштесі Жәбрәйлді қателік жасайтын пендеге теңеп, Аллаһтың дінін қателесіп, Хазіреті Мұхаммедке (с.а.у.) әкелген деген сенімде. Шариғат бойынша, бұлай айту пендені діннен шығарады.

Исмайлиттер өз сенімдерін жасырғандықтан, шығарған кітаптарына аты жөнін де жазбайды. Исмайлиттердің екінші бір атауы «батынилер». Өз биліктерін құрғанға дейін имамдары жасырын әрекет етеді. Олардың айтуынша, шариғат үкімдерінің заһири (көріністегі) және батыни (астарлы) мағынасы бар. Адамдар мәселенің захири мағынасын біле алғанымен, астарлы мағынасын тек қана имам біледі деп есептейтіндіктен оларды «батынилер» деп те атаған
. 

Қазіргі таңда Аға хан бастаған адасушы исмайлиттер әсіресе Үндістан мен Пәкістанда, әлемнің өзге де елдерінде ұйымдар ашып, баспалары, газет-журналдары, өзіндік қорлары жұмыс істеуде. Олар қоғамда өз сенімдерін жасыру арқылы діттеген мақсаттарына жетуді жоспарлайды. Діннен хабары жоқ мұсылмандар оларды сырт бейнесіне қарап дұрыс жолдағы мұсылман деп ойлап қалары сөзсіз. Исмайлиттер сенімдерін тарату үшін түрлі әдістерді қолданады. Мысалы, кімде-кім олардың қатарына қабылданатын болса, белгілі сатылардан өтуі тиіс.

1-саты: жұмаққа баруға ниет еткен кісіге ескерту, оған құтылатын жолды нұсқау; 

2-саты: Ислам дінінің замана талабына жауап бере алмайтындығы, Хазіреті Мұхаммед (с.а.у.) пайғамбардың соңғы пайғамбар еместігі; 

3-саты: сыр ашпау, ұйымның құпиясын сақтау;

4-саты: ниетті кісіге жеті имамнан кейін жеті пайғамбардың болатындығын жеткізу;

5-саты: болған жайлардың яғни түрлі келеңсіз жәйттердің маңызсыздығын үйрету; 

6-саты: исмайлиттік сенімнің өзегі түсіндіріледі
. 

Исмайлиттер өз сенімдеріне адамды осылай тартады. Ислам тарихында бұл ағым лаңкесшіл әрекетімен танымал. Олардың жолын теріске шығарған қаншама ғалымдарды, дін және қоғам қайраткерлерін арнайы дайындықтан өткен жанкештілер жіберіп, өлтіртіп отырды. Әйгілі ғалым, философ имам Ғазали да осы ағым өкілдерінің қолынан шәһид болды
. 

Олар қазіргі таңда Аға ханның әдісімен түрлі тақырыпта басқосулар өткізіп, пікірталастар, семинарлар, конференциялар және қайырымдылық шараларын ұйымдастыру арқылы ел көзіне жақсы қырынан танылуды мақсат етуде. Алайда исмайлиттер – Ислам әлемінің шынайы мүминдерінің қатарына жатқызылмайды. Себебі олар тарихи кезең барысында сенімде дінсіздікті, амал етуде шексіз еркіндікті қабыл етіп, Исламның негізін жырақтан іздеп, шариғат шеңберінен ауытқып кеткен. 

Аталмыш жамағат қазіргі таңда Сирия, Ливан, Палестина, Иордания, Бомбей және Ауғанстан елдерінің аумағында көбірек шоғырланған.

4) Зәйдия шииттері

Зәйдия – Хазіреті Хусейннің немересі Зәйд ибн Алиді қолдаушыларға берілген есім. Бұлар өзге шииттік ағымдарға қарағанда әһлу сүннетке сенім тұрғысынан, сондай-ақ фиқһ мәселесінде сәл де болса жақын. Өзге адасушы шииттерден басты айырмашылығы, имам (халифа) болған кісі өзінен кейін имам болатын кісіні мұрагер етіп тағайындамайды. Имам болатын кісі Хазіреті Фатиманың (р.а.) ұрпағынан болумен қатар ғалым, тақуа, ержүрек, жомарт болуы тиіс және имамдығын жария етуі керек. Егер де халифа болуға Али ұрпағынан басқа кісі лайық деп табылса, сол кісі халифа бола алады деп, алдыңғы үш халифаның (Әбу Бәкір, Омар, Осман) халифалығын мойындайды. Сонымен қатар «жасырынған имамға», өз дінін ақылға қонымды дәрежеде жасырын ұстау пікіріне, өзге шиит тармақтарының ұстанымында болған «бәдә» яғни құдайдың өз пікірін өзгерту туралы ілімге сенбейді. Зәйдия ағымы қазіргі уақытта Йемен республикасында ресми мәзһаб ретінде бекітілген.

а) Имам Зәйд ибн Али (һ. 80-122/ 699-740 ж.)

680 жылы 10 қазанда Кербалада шәһид болған Хазіреті Хусейннің артында Али есімді ұлы қалған. Али өсе келе өте діндар, тақуа және ғалым болып, халық арасында айрықша беделге ие еді. Оның Атымтай жомарттығы мен мейірімділігі аңызға айналған. Діндарлығы мен тақуалығына тәнті ризашылық білдірген халық оны «Зәйнулабидин» деп атады. Сол заманның шииттері қанша ыңғай жасағанымен, әһлу бәйттен шыққан ұлы тұлғадан өз пікірлеріне қолдау таба алмады. Керісінше оларға тура жолды нұсқап отырды. Бірде Али Зәйнулабидиннің сұхбатында отырған Ирактан келген шииттер Хазіреті Әбу Бәкір мен Хазіреті Омарды (р.а.) сөз ете бастайды. Али Зәйнулабидин оларға жанарын қадап: «Айтыңдаршы, сендер кімсіңдер? Сендер Отанынан, жерінен, мал-мүлкінен айырылып, Аллаһтың разылығы үшін Аллаһтың Елшісіне (с.а.у.) көмекшілік еткен мұһажирлердің ізбасарысыңдар ма?» – дегенде, олар: «Жоқ», – деп жауап қатты. «Онда мекені мен иманы болып, пана іздеп келген мұһажирлерді махаббатпен құшақ жая қарсы алған ансарларсыңдар ма?» – дегенде, барлығы бірауыздан: «Жоқ», – деді. Сонда Али Зәйнулабидин: «Сендер не мұһажирлерден, не ансарлардан емеспіз деп өздерің айттыңдар. Мен де сендердің мына аяттағы топтан еместіктеріңе куәлік етемін: 

وَالَّذِينَ جَاؤُوا مِن بَعْدِهِمْ يَقُولُونَ رَبَّنَا اغْفِرْ لَنَا وَلِإِخْوَانِنَا الَّذِينَ سَبَقُونَا بِالْإِيمَانِ 
وَلَا تَجْعَلْ فِي قُلُوبِنَا غِلّاً لِّلَّذِينَ آمَنُوا رَبَّنَا إِنَّكَ رَؤُوفٌ رَّحِيمٌ
«Раббым! Бізге және бізден бұрын иман еткен бауырларымызға кеңшілік жаса, біздің жүрегімізге мүминдерге қарсы жаулық салма! Сен өте жарылқағыш, әрі аса мейірімдісің! – деді олардан кейін келгендер» (59. «Хашыр» сүресі, 10-аят). Соңғы сөзін айтқан соң құзырынан кетулерін талап етеді де, оларға «бірліктерің ыдырасын» деп дұға етеді.

Али Зәйнулабидиннің Зәйд есімді ұлы 699 жылы Мәдинада дүниеге келді. Қырық екі жылдай ғұмыр кешкен ол 740 жылы халифа әскерлерінің қолынан қаза табады.

Имам Зәйд әкесінен сауатын ашып, діни тәрбие алады. Әкесінен әһлу бәйттің риуаятын үйренген ол он төрт жасынан бастап, Әбу Ханифаға дәріс оқыған заманының заңғар ғалымы өз ағасы Мұхаммед Бақирдың алдында шәкірттік парызын өтейді. Өсе келе әһлу бәйттен болған ғылым иесі Абдуллаһ ибн Хасанның алдында ілімін толықтырады.

Пайғамбар мешітіндегі ғылыми сұхбаттарға қатысып, табиғин (сахабаның көзін көрген) ғалымдардың тәлімінен сусындайды. Имам Зәйд әкесі секілді Мәдинада беделі жоғары, жөні бөлек тұлғаға айналады. Ислами ілім нәрімен сусындаған ол Мәдина қаласынан шығып, өзге аймақтарға сапар шегеді. Негізінде Хазіреті Хусейн шәһид етілген соң, әһлу бәйт мүшелері Мәдина қаласынан өзге аймаққа шықпаған. Тек қажылық үшін ғана қаладан тысқары шығатын. Ал имам Зәйд бұл дәстүрді бұзып, білімін шыңдау үшін өзге аймақтарға баруды жөн санайды. Басра қаласында болған кезде муғтазиләның құрушысы Уасыл ибн Атамен танысып, муғтазиләның сенімдерін зерттеуге ден қояды. Оның муғтазиләні азды-көпті зерттеуі алдағы уақытта негізін қалаған зәйдия мәзһабының ақида мәселесінде муғтазилит сенімін ұстануына ықпал етті.

Имам Зәйд Ирак пен Хижаз ғалымдарының дәрісін тыңдап, сұхбаттасып, мол тәжірибе жинақтайды. Мәдинада қалған уақытында шәкірт тәрбиелеуге ықылас танытқандықтан, шәкірттерінің қарасы молая түседі. Құран оқығанда қырағаты да сондай әсем, әрі әуезді болатын. Бұл жөнінде Әбу Ханифа: «Зәйд ибн Алиді көрдім. Заманында одан асқан білімді, кез келген сауалға жауабы әзір, сөзі кестенің жібіндей түзу жанды кезіктірмедім. Ол расында да теңдессіз бір адам еді», – дейді
. 

Умея билігі (661-750 ж.) тұсында әһлу бәйт өкілдері яғни Пайғамбар әулеті тек ғылыммен айналысып, діндарлық жолды таңдады. Ол саясаттың соқпағына араласпау үшін Мәдинадан сыртқа шықпауға бел байлайды. Олардың ішінде Шам мен Ирак аймағына көбірек сапар шеккен тек қана имам Зәйд болатын.

Умея билігінің қыспағы қаншалықты күшті болғанымен шиит ағымының тегеурінін тежей алмады. Әр аймақта шииттік әрекеттер астыртын әрі ашық түрде ұйымдастырылып отырды. Әһлу бәйт мүшелері шиитерден бойларын аулақ ұстады. Аббас ұрпақтары Умея билігін құлату жолында билікке наразы шииттерді шебер пайдалана білді. Шииттер қозғалысы ретінде танылғанымен өз саясатын астыртын жүргізген Аббас ұрпақтары көзге түспей, керісінше, әһлу бәйт өкілдері назарға ілігіп отырды. 724-743 жылдары халифа билігіне келген Һишам ибн Абдулмалик, назарға іліккен имам Зәйдтің артынан тыңшы салады. Сол арқылы билікке қарсы ұйымдастырылған шииттік әрекеттің алдын алмақ болады. Алайда имам Зәйд билікке, саясатқа қарсы ләм-мим деп артық ауыз сөз айтпайтын. Халифа Һишам сонда да имам Зәйдті бақылауынан тыс қалдырмады. Себебі әһлу бәйттің қоғамдағы беделін жақсы білгендіктен, әрі олардан келетін қауіптің алдын алу мақсатында Мәдинаның әкіміне әһлу бәйт арасына іріткі салуды тапсырады. Мәдина әкімі, имам Зәйд пен көкесі Хасан ибн Алидің ұрпақтары мұра мәселесінде ымыраға келе алмай жүргенін естіп, екі жақты да құзырына шақырып, мәселені көпшіліктің алдында шешпекші болады. Мақсаты – бір әулеттің өкілдерін дүниелік зат үшін бір-біріне жағымсыз сөздер айтқызып, ел алдында масқаралап, абыройларын айрандай төгу. Имам Зәйд әкімнің қара ниетін сезіп, мұра мәселесінен бас тартады. Дегенмен арам пиғылды әкім көпшіліктің алдында имам Зәйдтің беделіне нұқсан келтіру үшін алдын-ала дайындап қойған сөзшең адамдары арқылы ауыр-ауыр сөздер айтқызады. Имам Зәйд бүліктен қашу мақсатында олардың жоспарлаған әрекетіне әдейі жауап қатпайды.

Осы оқиғадан бастап, ол Мәдина қаласының сыртына шықса, түрлі қыспақ пен қиыншылыққа тап бола бастайды. «Ақ дегені алғыс, қара дегені қарғыс» болып тұрған Мәдина әкімінің қысымына қапа болған имам Зәйд халифа Һишам ибн Абдулмаликке барып шағымданбақ болады. Халифа Һишам әуелде имам Зәйдті қабылдамайды. Құзырына қанша рет барғанымен, ылғи «Мәдинадағы үйіңе қайт», – деген бір жапырақ қағаз жолдайды. Алған бетінен қайтпай, өжеттілігінен танбаған имам Зәйд ақыры халифамен кездеседі. Халифа оны қабылдағанымен, отыратын орын ыңғайламай, ыңғайсыздау жағдайға қалдырады. Халифаның бұл әрекетіне ызаланған имам Зәйд: «Әй, мүминдердің әміршісі! Ешкім тақуалықтан басқа жолмен ұлылыққа жете алмайды. Ешкім тақуасыз болғандығы үшін кішіреймес», – дегенде көздері шатынай түскен халифа: «Өшір үніңді, ей, анасыз туған. Бір күңнің баласы бола тұра, халифалыққа сұқтанған сен емессің бе?» – деді.

Шешен адам, айтушы ердің ұстасы имам Зәйд: «Аллаһтың құзырында ешкімнің дәрежесі пайғамбардың дәрежесінен артық бола алмайды. Хазіреті Исмайл (а.с.) де күңнен туған бала еді. Ал, бауыры (Хазіреті Исхақ а.с.) азат әйелден туған болатын. Бірақ Аллаһ Хазіреті Исмайлды (а.с.) пайғамбар етіп жіберді. Адамзаттың ардақтысы Хазіреті Пайғамбар (с.а.у.) да Хазіреті Исмайлдың (а.с.) нәсілінен. Атасы Пайғамбар, бабасы Хазіреті Али (р.а.) болған мен секілді адамға мұндай сөз айтылмау керек», – деді. «Сыртқа шық», – деп дауыс көтерген халифаға имам Зәйд: «Шығып барамын, бүгіннен бастап әрдайым сен қаламаған жерде боламын», – деп халифа сарайынан шығып кетеді. 

Ақ жерден қара болып, халифа адамдарынан қысым көре берген Имам Зәйд шыдамы таусылып, халифаға қарсы көтеріліс ұйымдастыру үшін Куфаға
 бет алады. Бұл әрекетіне қолдау көрсету үшін келген куфалық шииттерден имам Зәйд ант қабылдағанда: «Аллаһ және Оның Елшісі (с.а.у.) атына уәде бер, сертіңе берік бол, дұшпанмен соғысып, маған шын беріл», – деп адалдық сөздерін алды. Имам Зәйдқа аз уақыттың ішінде он бес мың куфалық серт берсе, Ирактың өзге қалаларынан да оны қолдаушылар табылып, олардың саны қырық мыңнан асып жығылады.

Куфалықтарға сенім жоқ екенін әһлу бәйттің үлкендері бірнеше рет ескерткенімен, имам Зәйд алған бетінен қайтпады. Иракта болып жатқан мұндай суыт хабар құлағына жеткен соң, халифа дереу имам Зәйдті тұтқындауға әмір береді. Бұл тұста көтерілісті қай күні жасау мәселесі Куфада талқыланып жатқан-ды
. Өкініштісі, куфалықтардың үнемі сын сағатта уәдесінен жалтарып кететін әдеттері бар еді. Сонымен қатар шииттер әһлу бәйт өкілдерінің сенімдері өздерінікінен өзгеше екенін білетін. Сол себепті бір топ шииттер имам Зәйдқа келіп:

–
Әбу Бәкір, Омар (р.а.) жайында сен не дейсің? – деді. Имам Зәйд:

–
Екеуіне де Аллаһтың рақымы жаусын! Мен отбасымнан олар жайында жаман сөз естімедім. Менің де олар жайында жақсылықтан басқа айтарым жоқ, – деді. Шииттер:

–
Олай болса, әһлу бәйттің өшін не үшін алмақшысың? – дегенде, имам Зәйд:

–
Есімін атаған екі кісі жайлы айтатын ең жаман сөзім, әһлу бәйт халифалыққа лайық еді. Бірақ халық оларды таңдап, бізге қызмет бермеді. Мәселе осылай болды екен деп, оларды кәпір дей алмаймыз. Олар мемлекетті әділ басқарды. Кітап пен сүннет бойынша ел биледі, – дегенде шииттер:

–
Ендеше не үшін соғысасың? – деді. Имам Зәйд:

–
Умеялықтар олар секілді емес. Олар халыққа зұлымдық жасауда. Ал мен болсам, Аллаһтың кітабына, Расулаллаһтың сүннетіне, ұмытылған сүннеттерді қайта жаңғырту үшін соғысамын. Маған ергендерің сендер үшін де мен үшін де жақсы. Әрине, маған еріңдер деп қинайалмаймын, – деп жауап қатады.

Осы оқиғадан кейін шииттер оны жарты жолда тастап кетеді
. Өйткені шииттердің сенімі бойынша, бірінші халифа Хазіреті Али (р.а.) болуы керек еді, бірақ Хазіреті Әбу Бәкір мен Хазіреті Омар (р.а.) халифалықты тартып алды. Сол себепті ол екеуін кәпір, залым санап, дұшпандық көзқарасты ұстанғандықтан имам Зәйдтен олар жайлы пікірін әдейілеп сұрап, мәселенің басын ашып алғылары келді.

Халифа Һишам Ирак аймағына жаңа әкім етіп Юсуф ибн Омарды тағайындайды. Ол билікке қарсы ұйымдасқан көтерілісшілердің алдын орау үшін барлық айла-шарғысын қолданып баққанымен, көтерілістің нақты қай күні болатынын біле алмайды. Имам Зәйд сақтық үшін үнемі орын ауыстырып отырды. Ақырында әкімнің адамдары қолға түскен екі тұтқын арқылы көтерілістің 740 жылы 6 қаңтар (сәрсенбі) күні болатындығын білді. Әкім Юсуф ибн Омар 5 қаңтар (сейсенбі) күні куфалықтарды мешітке жинап, Шамнан алдырған екі мың кісілік арнайы жасақпен қоршауға алады.

Ертесіне имам Зәйд көтеріліске атойлап шыққанымен, халифа әскерінен қорыққан қолдаушылары уәделерінен тайқып кетеді. Имам Зәйд оларға қанша үндеу тастап, шақырғанымен екіжүзділік танытып, опасыздық жасайды. Амалы таусылған ол, өзіне адал екі жүз он сегіз серігімен шайқасуға мәжбүр болады. Сан жағынан да, сапа жағынан да мықты халифа әскерінен қаймықпай шайқасқан көтерілісшілердің тегеурінін тежеу үшін садақтан оқ жаудырылады. Қатары біршама сиреп қалған көтерілісшілердің басшысы имам Зәйд те маңдайына оқ тиіп, майдан даласында қаза табады
. 

Халифа Һишам имам Зәйдті өлтіріп қана қоймай, қабірден денесін қаздырып алып, Куфа қаласындағы орталық алаңға астырып қояды. Халифаның бұйрығымен бірнеше күн бойы күннің астында тұрып қақталған имам Зәйдтің денесін өртеп жібереді
. 

ә) Имам Зәйдтің саяси ұстанымы

Шииттік ағымдардың арасында әу бастан үлкен дауға айналған мәселе – халифалық (имамдық). Олардың сенімдері бойынша, халифалық сайлаумен емес, мұрагерлік жолмен берілу керек. Хазіреті Али (р.а.) Хазіреті Пайғамбардың (с.а.у.) мұрагері болғандықтан халифалыққа бірінші әрі ең лайық тұлға. Осыдан келіп, Әбу Бәкір мен Омарға (р.а.) «Алиден халифалықты тартып алған, олар залым, күпірлік жасаушылар» деген айып тақты. Хазіреті Али мен Хазіреті Фатимадан (р.анһа) тараған ұрпақ күнәсіз, пәк жандар, ақырзаман келгенде жер бетінде әділдіктің ақ туын көтеретін, зұлымдық атаулының көмекейіне құм құятын Мәһди осы ұрпақтан келеді деп сенеді. 

Әһлу бәйт өкілдері шииттердің мұндай шектен шыққан сенімдерімен келіспейді. Сол секілді имам Зәйд те осындай жаңсақ пікірлерді теріске шығарып, жер жерде өз насихатын таратып, шәкірттер оқытады. Имам Зәйд: «Хазіреті Әбу Бәкір мен Омар (р.а.) залым тұлғалар емес, олар елді әділ билеген халифалар» деп, өз ұстанымын ашық айтып жүрді. Ол халифалық Али (р.а.) ұрпақтарына мұра ретінде өтеді деген қағидаға қарсы келіп, тіпті Пайғамбарымыз (с.а.у.) Алиді (р.а.) өз орнына мұрагер етіп тағайындамады деген пікірді ұстанған. Тек, Алидің (р.а.) халифалыққа лайық тұлға екендігін айтқан. Әрине, лайық тұлғаның халифа болуына ешқандай кедергі жоқ. Негізгі мақсат – елді әділ басқару. Сондықтан Әбу Бәкір мен Омарды (р.а.) әділ халифалар деп санаған. 

Имам Зәйд шиит сеніміндегі имамдардың күнәсіз, пәк деген пікірлерін қабыл етпеген. Өйткені пайғам-барлар да қателесуі мүмкін деген пікірін алға тартып, Пайғамбарымыздың (с.а.у.) Бәдір соғысынан кейін тұтқындарды өлтірмей, құн төлетіп, босатқанын мысалға келтіреді. Расында Бәдір соғысынан кейін қолға түскен тұтқындарды «не істеу керек?» деген мәселе туғанда Хазіреті Омар оларды өлтіруді ұсынса, Хазіреті Әбу Бәкір құн төлетіп, босатуды қалады. Хазіреті Пайғабарымыз да (с.а.у.) тұтқындарды құн төлетіп, босатуды жөн көреді. Бірақ бұл оқиғадан кейін Аллаһтан аят түсіп, оларды өлтіру керектігі білдіріледі.

Әһлу бәйт өкілдері де, имам Зәйд те имамдар күнәдан пәк деген пікірге үзілді-кесілді қарсы шыққанымен, адасушы шииттер өз сенімдерінен айнымады. Имам Зәйд шәһид болғаннан кейін де оның жақтастары мен кейінгі зәйдия шииттері имамдардың күнәсіз екендігін аятпен дәлелдеуге тырысты. Зәйдия шииттері «Әли Имран» сүресінің 59-61-аятына сүйене отырып, Хазіреті Али, Хазіреті Фатима және олардың ұлдары Хазіреті Хасан мен Хусейнді күнәдан пәк жандар деп санады
. 

Имам Зәйд имамдыққа лайық тұлғаның бойында төмендегідей қасиеттердің болуы қажеттігін айтқан: «Имам құрайыш тайпасынан, соның ішінде Һашим руынан болуы керек. Ол ақылды, байсалды, тақуа, ғалым, жомарт және өз халифалығын жариялауы тиіс. Имамдық Һашим руының ішінде Али мен Фатиманың (р.а.) ұрпағынан жалғасын табады. Хасан мен Хусейннің (р.а.) ұрпағынан шығатын имам өзінің халифалығын жариялауы лазым», – деп ойын түйіндейді. Осы сенім негізінде өзі де әділетсіздікке қарсы шығып, имамдығын жариялады
. Зәйдия шииттерінің бұл ұстанымдарын имамия мен өзге шиит ағымдары қолдамады.

Қайбір мәзһаб болмасын, үлкен күнәға қатысты үкімді өз ұстанымдарына сәйкес береді. «Үлкен күнә істеген пенденің дүниелік және ақыреттік жағдайы қандай болмақ?» деген сұрақты талқылап, оған Ислам тарихында ең алғаш үкім берген – харижиттер еді. Хазіреті Али мен Муауия арасындағы Сыффин соғысында екі жақтан екі төреші тағайындалып, мәселені бейбіт жолмен шешпек болады. Осы төрелік дауынан бастап, аталмыш соғыста адам өлтіру қылмысын жасаған яғни үлкен күнә жасаған мұсылманға харижиттер «кәпір» десе, муғтазилиттер: «мүмин де, кәпір де емес, олар пасық» деген үкім берді. Муржия болса: «жасаған күнәлары имандарына зиян тигізбейді» деді. Ал имам Зәйд үлкен күнә жасағанға муғтазилиттер секілді: «мүмин де емес, кәпір де емес, яғни екі мекен ортасындағы бір мекенде болады» деген үкім айтты. «Егер тәубе етсе, мүмин болып, жаннатқа барады, ал тәубе етпестен өлсе, жасаған күнәсі үшін азап шегеді. Бірақ тозақта мәңгілік қалмайды», – деді. Имам Зәйдтің бұлай үкім беруінің себебі де жоқ емес. Жоғарыда өмір жолын баяндағанымызда Иракқа барып, муғтазиләнің негізін салушы Уасыл ибн Атамен кездесіп, сұхбаттасқанын айтып өткен болатынбыз. Міне сол кездесудегі пікір алмасудан муғтазилә ақидасының (сенімінің) әсерінде қалғандығы байқалады.

Дегенмен имам Зәйд толықтай муғтазилә ақидасын ұстанбады. Мәселен, Аллаһтың субути сипаттарын қабыл етіп, тағдыр мен ажалға сенуді уәжіп деп есептеген
. Қысқаша баяндар болсақ, имам Зәйдтің сенімі осындай.

740 жылы имам Зәйд шәһид болған соң, оның жақтастары өзара ымыраға келе алмай, жан-жаққа бытырап кетті. Уақыт өте келе Зәйдия шииттері де өзге шиит ағымдары секілді сахабаларды тілдеуді әдетке айналдырды. Әһлу бәйттен (Али ұрпағынан) болмағандардың имамдығына мойынұсынбады. Ақырында іштей Жарудия, Сулеймания және Бутрия болып, үш тармаққа бөлінді. Енді осы аталған тармақтарға тоқталып өтейік. 

Жарудия тармағы
Әбул Жаруд Зияд ибн Әби Зияд – жарудия ағымының негізін қалаушы. Олардың сенімі бойынша, Хазіреті Пайғамбар (с.а.у.) Али ибн Әбу Талибті (р.а.) өзінен кейін тікелей атын атап, мұрагерлікке сайлап кетпегенімен оның бойынан табылатын ерекшеліктерді сипаттап, өсиет еткен. Ал халық Хазіреті Әбу Бәкірді (р.а.) халифа етіп сайлаумен үлкен қателікке бой алдырып, күпірлік жасады деп есептеген. Сол себепті олар Хазіреті Әбу Бәкірдің халифалығын мойындамайды. Имам Зәйд өзі мұндай пікірде болмағанымен, кейінгі жақтастары бұл мәселеде шектен шықты.

Имамдыққа таласып, өзара қызылкеңірдек болған жарудиялықтардың жолы екіге айырылды. Олардың бір тобы имамдық әуелі Алиден (р.а.) басталып, оның ұлы Хасанға, одан кейін екінші ұлы Хусейнге (р.а.) одан кейін Али ибн Хусейн Зәйнулабидинге, одан оның ұлы Зәйд ибн Алиге өткендігін айтса, екінші топ: Алиге және оның ұлы Хасанға, Хасанның ұлы Хасанға, Хасанның ұлы Абдуллаһқа, одан барып ұлы имам Мұхаммедке өткен деп сенеді. Демек жарудияның бір тобы имамдық Хазіреті Хусейннің ұрпағынан жалғасады десе, екіншісі Хазіреті Хасан ұрпағынан жалғасатындығына кәміл сенеді. Алайда имам Мұхаммедтің имамдығын қабылдаған жарудия шииттері шариғатқа мүлде қайшы сенім ұстанды
. 

Жарудия шииттері өз арасында ақылға қонымсыз, қым-қиғаш мәселелер жөнінде сөз таластырып, күпірлікке бой алдырды. Тіпті оларды ұстанған сенімдерінің өзімен-ақ күпірлікпен айыптауға да болады. Өйткені олар Пайғамбарымыздың (с.а.у.) сахабаларын кәпірге санаған
. 

Сулеймания тармағы

Сулеймания зәйдия шииттерінің негізін қалаған Сулейман ибн Жәрир есімді шииттің соңынан ергендер. Бұлардың сенімдері бойынша, «Имамдық кеңес арқылы шешілетін мәселе болғандықтан, үммет ішіндегі беделді деген кемінде екі кісі ақылдасып мәселені шеше алады. Халифалыққа ең лайықты кісі тұрғанда, одан деңгейі төмен кісінің халифа болуы құптарлық жағдай. Ондай жандар халифа бола қалса, билігін мойындау керек». Олар Хазіреті Әбу Бәкір мен Хазіреті Омардың халифалығын мойындап, қабыл етеді. Сол кездегі мұсылмандар ең дұрыс шешімді тәрк етті деп кінә артқанымен, өзге шииттер секілді олардың ешбірін күпірлікпен айыптамады. 

Сулеймания шииттері Хазіреті Әбу Бәкір мен Хазіреті Омарға (р.а.) шаң жуытпағанымен алғашқы алауыздықтың шығуына себеп болды деген сылтаумен Хазіреті Османға (р.а.) кәпір деп қарады. Мұнысымен қоймай, Хазіреті Алимен (р.а.) шайқасқандығы үшін Айша анамызды, Хазіреті Талха мен Зубайрды (р.а.) кәпір деп айыптаған
. 

Сулеймания шииттері сахабаларға тіл тигізіп, оларды кәпір дегендігі үшін, әһлу сүннет ғалымдары оларды мұсылман емес, көрсоқырлықпен күпірлікке бой алдырғандар деп санайды
.

Бутрия тармағы

Бутрия шииттері Хасан ибн Салих ибн Хай (қ.б. 783 ж.) және Кәсирун Науаның (қ.б. 875 ж.) (толық аты Әбу Исмаил Кәсир ибн Исмаил) пікірін қолдаушылар болып табылады. Жоғарыда айтып өткеніміздей, шииттер имамға сенуді иман негіздеріне кіреді деп біледі. Бұл шииттер де Хазіреті Пайғамбардан (с.а.у.) кейін адамдардың ең абзалы және имамдыққа (халифалыққа) ең лайық тұлға Али деп санайды. Хазіреті Али халифалықты өз разылығымен Хазіреті Әбу Бәкір мен Хазіреті Омарға (р.а.) бергендігі үшін ғана олардың халифалығын қабыл етеді. Егер Хазіреті Али (р.а.) халифалықты өз разылығымен ұсынбағанда Әбу Бәкір опат болар еді деп сенеді.

Ал Хазіреті Османға (р.а.) келгенде өзге зәйдия топтары секілді оған кәпір деместен оның үкімін Аллаһқа тапсырады. Олар Хазіреті Осман (р.а.) көзі тірісінде жаннатпен сүйіншіленген сахабалардың бірі болғандықтан, оған ерекше құрметпен қарайды. Дей тұрғанмен Хазіреті Османды халифа болған тұсында өз әулетін мемлекеттік лауазымға тағайындап, үммет ішінде әділетсіздіктерге жол берген деп айыптайды. Олар осылайша бұл мәселеге май шаммен қарай келіп, Хазіреті Османның (р.а.) үкімін бір Аллаһқа тапсырады.

Бутрия шииттерінің ұстанымы бойынша, Хазіреті Хасан немесе Хазіреті Хусейн (р.а.) ұрпағынан өз халифалығын жариялаған тұлға – ғалым, діндар және батыр болса ғана, нағыз имам. Қайшы жағдайда, олардың имамдығы қабыл етілмейді
. 

Жоғарыда аты аталған зәйдия шиит ағымдарының үшеуі де үлкен күнә мәселесінде бір пәтуаны ұстанады. Яғни кез келген мұсылман үлкен күнә істеген болса, оның жазасы – мәңгілік тозақ деген
. 

б) Зәйдия фиқһы

Имам Зәйд 740 жылы шәһид болған соң, әкесінің жолын ұлы Яхия одан әрі жалғастыру үшін өз жақтастарын бір тудың астына жинап, 743 жылы халифаға қарсы шығады. Өкінішке орай, Яхия да әкесі секілді майдан даласында мерт болды. Осыдан кейін имам Зәйдтің ұрпақтары әке жолын қуып, ғылымға ден қояды. Сол кезеңде Ирак аймағында танымал ғұлама Әбу Ханифаның түрлі мәселеге байланысты берген үкімдері халық тарапынан қолдау тауып, оның ілімінен сусындауға ниет білдірген шәкірттердің саны күннен-күнге арта түсті. Имам Зәйдтің ұрпақтары да Әбу Ханифаның фиқһынан тәлім алған. «Ізденген жетер мұратқа» демекші, кейінгі ұрпақтарынан Қасым ибн Ибраһим әр-Расси, оның немересі әл-Һади Яхия ибн Хусейн ибн Қасым есімді танымал ғалымдар шығады. Олар фиқһ мәселесінде көбіне ханафи фиқһына жүгіне отырып үкім береді.

Зәйдия шииттерінің өзге шииттерден басты ерекшелігі – әһлу бәйт имамдары риуаят еткен хадистерді алумен қатар, әһлу сүннет ғалымдарының да пәтуалары мен үкімдерін басшылыққа алады. Өзге шиит ағымдары тек әһлу бәйт имамдары мен кейбір сахабалардың ғана риуаят еткен хадистеріне сүйенеді. Зәйдия шииттері фиқһи мәселеде барлық мәзһаб имамдарының үкіміне жүгінеді. Әсіресе фиқһта ханафи мәзһабының үкімдерін негізге алуымен ерекшеленеді.

Зәйдия шииттері Ислам әлемінің шығысы мен батысында, яғни Хижаз бен Ирак, Йемен аймақтарынан өз қоныстарын тапқан
.

Өзге шииттерге қарағанда зәйдия шииттері әһлу сүннетке біртабан жақын тұрғанымен, ақида мәселесінде шынайы ислами ұстанымдардан алшақ кеткен тұстары жеткілікті. Мәселен, харижиттер мен муғтазилә сенімін ұстанып, үлкен күнә жасаған мұсылманды мәңгілік тозақтық деп таниды. Хазіреті Пайғамбарымыздың (с.а.у.) сахабаларына тіл тигізіп, күпірлікке бой алдырған. 

3. Әһлу бәйт дегеніміз кімдер?

Исламда Хазіреті Мұхаммед (с.а.у.) пайғамбардың отбасы мен ең жақын туыстарын «Әһлу бәйт
» деп атайды. Әһлу бәйтке жататындар Хазіреті Пайғамбарымыздың (с.а.у.) жұбайлары, Хазіреті Али және оның отбасы мүшелері, Хазіреті Жағфар ибн Әбу Талиб, Хазіреті Ақил ибн Әбу Талиб, Хазіреті Аббас ибн Абдулмутталиб және олардың отбасы мүшелері. Міне осы аты аталған ұлы тұлғалар және олардан тараған ұрпақтар Хазіреті Пайғамбарымыздың (с.а.у.) ең жақын туыстары болғандықтан, «әһлу бәйт» деп аталады. Мұсылмандар әһлу бәйтті өте қатты сыйлап, үнемі айрықша құрмет көрсетіп отырған.

Өзге мұсылман халықтары секілді қазақ халқының да Пайғамбар (с.а.у.) әулетіне деген құрметі ерекше. Пайғамбар (с.а.у.) әулетінен, оның ішінде Хазіреті Алиден тараған ұрпақтары парсы тілінен енген «қожа» сөзімен аталады. Біздің қоғамда негізінен Хазіреті Алидің жоғарыда аталған бес баласынан тараған ұрпақтар «қожа» деп аталып келеді. Кеңес үкіметі тұсында дінге тыйым салынған соң қоғам ішінде Пайғамбар (с.а.у.) әулетіне деген құрметтің кенжелеп қалғаны жасырын емес. Дегенмен біз Пайғамбарымыздың (с.а.у.) ұрпақтарына құрмет көрсетуіміз керек. Өйткені Хазіреті Пайғамбарымыз (с.а.у.) бір хадисінде былай дейді: 
عن ابْنِ عبَّاسٍ رَضِيَ اللّهُ عَنْهما قالَ: قَالَ رَسُولُ اللّهِ : أحِبُّوا اللّهَ لِمَا يَغْذُوكُمْ بِهِ مِنْ نِعَمِهِ، وَأحِبُّونِى لِحُبِّ اللّهِ. وَأحِبُّوا أهْلَ بَيْتِى لِحُبِّى
«Абдуллаһ ибн Аббастан жеткен риуаят бойынша, Хазіреті Пайғамбарымыз (с.а.у.) былай деген: «Нығметімен сендерді рызықтандырғаны үшін Аллаһты жақсы көріңдер. Мені де, Аллаһты жақсы көргендерің үшін жақсы көріңдер. Мені жақсы көргендерің үшін әһлу бәйтімді жақсы көріңдер» (Тирмизи, Манақиб (3792)).
Әһлу бәйт мұсылмандар арасында сондай бір құрметке лайық бола тұра, оларға зекет пен садақа алу – Аллаһ тарапынан харам етілген. Оның орнына Аллаһ Тағала Пайғамбарымыздың (с.а.у.) әулетіне һадия (сыйлық) мен олжаның бестен бірін алуды халал еткен.

Күллі мұсылман баласының әһлу бәйтке деген алабөтен құрметінің астарында Хазіреті Пайғамбарымызға (с.а.у.) деген ерекше сүйіспеншілік жатыр. Алайда шииттер әһлу бәйттің шеңберін тек қана Хазіреті Пайғамбардың (с.а.у.) отбасы мүшелері, жұбайлары және Хазіреті Али, Хазіреті Хасан, Хазіреті Хусейнмен шектейді. Жоғарыда аты аталған өзге тұлғаларды әһлу бәйтке қоспайды.

Құранда Хазіреті Пайғамбарымыздың (с.а.у.) жұбайлары, барша мұсылманның аналары болып саналатындықтан әһлу бәйт мүшелеріне кіретіндігі айтылады. «Ахзаб» сүресінің 33-аятында бұл жайында былай дейді: «(Ей, Пайғамбардың жұбайлары!) Үйде отырыңдар, бұрынғы надандық кезіндегі жеңілтек әйелдер сияқты әлем-жәлем жасанып жүрмеңдер. Намаз оқыңдар, зекет беріңдер, Аллаһқа және Оның Пайғамбарына бойұсыныңдар. Ей, Пайғамбардың үй ішіндегілер! Аллаһ сендердің күнәдан аулақ, мүлде пәк болғандарыңды қалайды». Міне осы аятта «әһлу бәйт» (үй ішіндегілер) деп айтылғандықтан, Абдуллаһ ибн Аббас, Уруа ибн Зубайр, Икрима, Ата, Кәлби, Муқатил, Сайд ибн Жубайр сынды ғалымдар Хазіреті Пайғамбарымыздың (с.а.у.) жұбайларын әһлу бәйтке жататындығын білдірген. Сонымен қатар Хазіреті Пайғамбарымыздың (с.а.у.) жұбайлары мүминдердің анасы екендігіне мына аят дәлел: «Мүминдер пайғамбарларды өздерінен артық көруге тиіс. Пайғамбардың әйелдері олардың анасы (тәрізді)» (33. «Ахзаб» сүресі, 36-аят).

Әһлу бәйт мүшелері ішінен Хазіреті Али (р.а.) мен Фатима (р.анһа) анамыздан Пайғамбарымыздың (с.а.у.) ұрпағы тарағандықтан, мұсылмандар оларды ерекше жақсы көреді. Олар жайындағы Хазіреті Пайғамбарымыздың (с.а.у.) жекелеген хадистеріне тоқтала кетейік.

«Хазіреті Пайғамбарымыз (с.а.у.) бірде Хазіреті Али, ұлдары Хасан мен Хусейн (р.а.) бірге болған кезде қолдарынан ұстап, үйіне кіріп, Хазіреті Али мен Фатима анамызды алдына отырғызып, Хасан мен Хусейнді құшағына қысып, үстіндегі шапанын олардың үстіне жауып тұрып, мына аятты оқиды: «Әй, әһлу бәйт! Аллаһ сендердің күнәдан аулақ, мүлде пәк болғандарыңды қалайды» (33. «Ахзаб» сүресі, 33-аят). Аятты оқып, артынша дұға етеді: «Аллаһым, бұлар менің әһлу бәйтім (отбасым). Бұлардың күнәларын кешір. Оларды кірлерден таза ет». (Тирмизи, Ахмад ибн Ханбал, Муслим риуаяты)

 وعن أنسْ رَضِيَ اللّهُ عَنْه قال: كَانَ رَسُولُ اللّهِ حِينَ نَزَلَتْ هذِهِ ايةُ: إنَّمَا يُرِيدُ اللّهُ لِيُذْهِبَ عَنْكُمْ الرِّجْسَ أهْلَ الْبَيْتِ يَمُرُّ بِبَابِ فَاطِمَةَ رَضِيَ اللّهُ عَنْها إذَا خَرَجَ الى الصََّلةِ قَرِيباً مِنْ سِتَّةِ أشْهُرٍ. فَيَقُولُ: الصَّلَةَ أهْلَ الْبَيْتِ، إنَّمَا يُرِيدُ اللّهُ لِيُذْهِبَ عِنْكُمُ الرِّجْسَ أهْلَ الْبَيْتِ وَيُطَهِّرَكُمْ تَطْهِيراً. أخرجه الترمذي .
«Хазіреті Әнәс ибн Мәлик былай дейді: «Мына аят түскен кезден бастап: «Әй, Пайғамбар отбасы (әһлу бәйт)! Аллаһ сендердің күнәдан аулақ, мүлде пәк болғандарыңды қалайды» (33. «Ахзаб» сүресі, 33-аят) Хазіреті Пайғамбарымыз (с.а.у.) таң намазына бара жатып, алты ай бойы қызы Фатиманың есігінің алдынан өткен сайын: «Әй, әһлу бәйт, намаз, намаз», – деп «Ахзаб» сүресінің 33-аятын оқитын». (Тирмизи риуаяты).

 وعن سعد بْنِ أبى وقّاص رَضِيَ اللّهُ عَنْه قال: لَمَّا نَزَلَتْ هذِهِ ايَةُ: تَعَالُوا نَدْعُ أبْنَاءَنَا وَأبْنَاءَكُمْ وَنِسَاءَنَا وَنِسَاءَكُم اية؛ دَعَا رَسُولُ اللّهِ عَلِيّاً وَفَاطِمَةَ وَحَسناً وَحُسَيْناً وقَالَ: اللَّهُمَّ هؤُلاَءِ أهلِى. أخرجه الترمذي وصححه .
«Саад ибн Әбу Уаққас риуаят етеді: Мына аят түскен кезде: «Келіңдер! Балаларымызды, балаларыңды, әйелдерімізді, әйелдеріңді шақырып алайық» Расулуллаһ Алиді, Фатиманы, Хасанды, Хусейнді шақырып, былай деді: «Аллаһым! Бұлар менің әһлім (отбасым)» (Тирмизи риуаяты).
Бұл аяттың толық мағынасы былай: «Саған, Иса туралы мәлімет келгеннен кейін кім саған дау айтса, сен оларға: «Келіңдер, біз де, сендер де ұлдарымызды, әйелдерімізді, өзімізді шақырып бір араға қосып, барлығымыз Аллаһқа жалынып, Аллаһтың лағынеті өтірікшілерге тисін деп қарғыс айтайық!» – дерсің» (3. «Әли Имран» сүресі, 61-аят) 

Әһлу бәйттен болған жандарға зекет алу, яғни зекетке берілген затты пайдалану – харам. Себебі Хазіреті Пайғамбарымыз (с.а.у.) бұл мәселеге қатысты былай дейді: «Зекет, Мұхаммедке (с.а.у.) де, Мұхаммедтің (с.а.у.) туыстарына да халал емес. Ол адамдардың кірі» (Муслим, Зекат 167).

«Біз, әһлу бәйтпіз, бізге зекет халал емес» (Әбу Дауд, Зекат, 29).

Әбу Һурайраның риуаятында Хазіреті Хасан ибн Али (р.а.) бала кезінде зекеттен келген құрмалардан бір құрма алады. Сонда Хазіреті Пайғамбар (с.а.у.) оған қолындағы құрмасын тастауын бұйырып: «Сен білмейсің бе, біз зекет жемейміз», – деді (Бухари, Зекат 57,60).

Язид ибн Хайян Зәйд ибн Арқам былай деп риуаят етеді: «Расулуллаһ (с.а.у.): «Хабарыңыз болсын! Мен сендерге екі ауыр жүк қалдырдым. Бұлардың бірі – Аллаһ Тағаланың кітабы. Ол Аллаһтың жібі. Кім одан ұстаса, һидаятқа жетеді, кім оны тәрк етсе – адасады. Екіншісі – менің жанұям (әһлу бәйтім). Біз Зәйд ибн Арқамнан: «Әйелдері де әһлу бәйттен бе?» – деп сұрадық. Зәйд: «Жоқ! Аллаһқа ант етемін, әйел белгілі бір уақыт ер кісімен бірге болады. Содан кейін күйеуі оны талақ етсе, әйел әкесіне, қауымына оралады. Расулуллаһтың (с.а.у.) әһлу бәйті өзінің жанұясы және өзінен кейін садақа алу харам болған туыстары, – деді» (Муслим, Фәдаилус сахаба 37).

Хадистен ұққанымыздай, әһлу бәйттен болғандарға зекет пен садақа алуды және оны жеуді Аллаһ Тағала харам етті. Хазіреті Пайғамбарымыздан (с.а.у.) кейін бұл тыйым Хазіреті Али, Хазіреті Ақил, Хазіреті Жағфар мен Хазіреті Аббастың (р.а.) ұрпақтарына да жалғасты. 

Хазіреті Пайғамбарымыз (с.а.у.) әһлу бәйт жайында көптеген өсиет қалдырған. Тіпті, қажылық сапарынан қайтар жолда, Мекке мен Мәдина арасында орналасқан «Хум» деген құдық басына тоқтаған кезде сахабаларына уағыз-насихат айта келе: «Естеріңде болсын, ей, адамдар! Мен жай ғана бір адаммын. Раббымның елшісінің келуі және менің кетуім жақындағандай. Мен сендерге екі үлкен аманат қалдырамын: Біріншісі – Аллаһтың кітабы, онда һидаят пен нұр бар. Сол себепті сендер Аллаһтың кітабын ұстанып, оған барынша жабысыңдар. Екіншісі, әһлу бәйтім (отбасым). Мен әһлу бәйтім жайында сендерге Аллаһты еске түсіріп жатырмын», – деп ескертеді (Муслим, Фәдаилус сахаба, 37).

Бұл жерде Аллаһ Елшісі (с.а.у.) пайғамбар туыстарының дінімізде алар мәртебелі орнын меңзейді. Алайда осы хадисті шииттер саяси мақсатта қолданып, халифалыққа ең лайықты Али (р.а.) және оның ұрпағы дегенді бетке ұстап ұранға айналдырған. Сол себепті Хазіреті Алидің (р.а.) алдындағы әділетті халифалар Хазіреті Әбу Бәкір, Омар, Османның (р.а.) халифалығын мойындамаған.

Шииттердің сенімі бойынша, Хазіреті Пайғамбарымыз (с.а.у.) қоштасу қажылығынан қайтып келе жатып, Ғадир Хум деген жерге ат басын тірейді. Өйткені өте маңызды болған бір мәселені сахабаларына айтпақ болады-мыс. Сол жерде Хазіреті Алиді (р.а.) өзінен кейін мұрагер екендігін, оның имамдығын (халифалығын) және одан кейін оның ұрпағы қияметке дейін имамдықты атқаратындығын жариялады-мыс. Екі аманат жайындағы бұл хадисті осы жерде айтты деп, өз ұстанымдарын дәлелдеуге тырысады. Осындай жағдайларды тізбектей келе шииттер Хазіреті Алиден тараған, күнәден пәк деп танылған он екі имамға сенуді міндеттеп, оларға иман етіп, мойынсұнуды иманның шарттарына қосады. 

Ал әһлу сүннеттің пікірі бойынша, ол жерде Хазіреті Алиді мұрагер етіп қалдыру жайында әңгіме қозғалмаған. Бұл ешбір негізі жоқ, ойдан шығарылған әңгіме. Егер Алиді мұрагер етіп қалдырғанда Пайғамбарымыз (с.а.у.) ақтық демі таусылар шақта парыз намазға Әбу Бәкірді емес, Алиді имамдыққа өткізіп, соңғы сәтте бұл жайында қандай да бір өсиет айтар еді. Өкінішке орай, бізге жеткен ешқандай өсиет не емеурін жоқ. Сол себепті хадисте айтылған екі аманат жайында Бұхари, Ибн Мажа, Ахмад ибн Ханбал мен Мәликтің риуаятындағы хадистерде айтылғандай, аманаттың біріншісі – Аллаһтың кітабы Құран, екіншісі – Пайғамбарымыздың (с.а.у.) сүннеті. «Сақаләйн» деп аталатын бұл хадисті әһлу сүннет ғалымдары осылайша түсінеді және түсіндіреді.

Ислам тарихына зер салсақ, әһлу бәйт өкілдеріне билік тарапынан жасалған қастандық пен зұлымдықты байқаймыз. Қала берді, жазықсыз қудалауға ұшыраған Хазіреті Хасан мен Хазіреті Хусейн (р.а.) ұрпақтарынан тараған қаншама азаматтар халифа билігіне қарсы көтеріліс те жасады
.

Дегенмен Ислам әлемінде әһлу бәйтке көрсетілген құрметтің орны бөлек. Әһлу бәйттен болғандарға өз заманында халифалар мен әкімдер тарапынан ерекше құрмет пен қошемет көрсетілгені мәлім. Ғалымдар Хазіреті Хасаннан тараған ұрпаққа «шәриф», Хазіреті Хусейн ұрпақтарына «сәйид» деген атау берген. Қазіргі таңда Хазіреті Пайғамбарымыздың (с.а.у.) әһлу бәйтінен тараған ұрпақтар Ислам әлемінің түкпір-түкпірінде ғұмыр кешуде.

Мұсылман үшін әһлу бәйт өкіліне құрмет көрсетумен шектеледі. Ақиқатында Аллаһтың құзырында ешкім тегі мен ұлтына, нәсіліне қарай сараланып, дәрежесі биік болмақ емес. Құранда айтылғандай, Аллаһтың құзырында тек тақуалықпен ғана дәрежеміз бағаланбақ. Ендеше, Аллаһтың құзырында ең ардақты жандар – тақуалар. Хазіреті Пайғамбарымыз (с.а.у.) бір хадисінде: «Ешбір араб – араб еместен, ал араб емес – арабтан ешқандай артықшылығы жоқ», – деп, қадап айтып кеткендігін ұмытпайық. 

4. Шииттер мен сүнниттердің негізгі айырмашылықтары

Дініміздің тарихына көз жүгіртер болсақ, түрлі мәселеге байланысты пайда болған ағымдардың басым бөлігі адасушылықтың құрбанына айналған. Дегенмен жер бетіндегі мұсылмандардың басым көпшілігін сүнниттер құраса, одан кейінгі есепте сан жағынан шиит ағымы келеді. Ал сүннит пен шииттерден басқа ағым өкілдерінің саны саусақпен санарлық қана десек, артық айтқандық емес. Шииттер Иран, Ирак және Парсы шығанағындағы елдермен қоса Әзірбайжанда көбірек шоғырланған. Жоғарыда айтып өткеніміздей, шииттердің әһлу сүннеттен сенім (ақида) тұрғысынан әрі фиқһи мәселелерде айырмашылықтары бар. Сонымен қатар шииттер кейбір мәселелерде шектен шыққандықтан адасушы ағым саналады. Ендеше сүнниттер мен шииттер арасындағы басты айырмашылықтарға тоқталайық.

1.
Шииттердің сенімдері бойынша, Хазіреті Али Пайғамбары-мыздан (с.а.у.) кейінгі адамдардың ең ұлығы. 

Сүнниттер мұны қабыл ете тұра, ұлылық тек қана Алиге тән ерекшелік емес деуде. Хазіреті Пайғамбарымыздан (с.а.у.) кейінгі кемеңгерлер деп, әуелі Хазіреті Әбу Бәкір, одан әрі кезегімен Омар, Осман және одан кейін Али адамдардың ең ұлығы деп санайды.

2.
Шииттердің ұстанымдары бойынша, халифалық немесе имамдық мәселесі халық тарапынан сайлану арқылы шешілмейді. Халифалық яки имам тағайындау мәселесі ораза, зекет сияқты діни шарттарға (парыздарға) жатқызылады. Сондай-ақ, Хазіреті Пайғамбар (с.а.у.) өзінен кейін болатын имамның атын айтып, тағайындап кеткен. Ол кісі – Али. Сондықтан олар Алиден кейін имамдық пен халифалық оның ұлдары мен ұрпақтарына өтеді деп сенеді. 

Сүнниттердің көзқарасы бойынша, Хазіреті Пайғамбар (с.а.у.) көзі тірісінде өзінен кейін ешкімді халифа етіп сайлаған жоқ. «Ғадир Хум» оқиғасы жалған аңыз. Халифа сайлау – діни парыздарға жатпайды. Кім халифалыққа лайық болса, сол халықтан қолдау табады. Егер Хазіреті Пайғамбарымыз (с.а.у.) Алиді сайлап кеткен болса, науқастанып жатқанда Әбу Бәкірді емес, имамдыққа Алиді өткізуі тиіс еді. Халифа немесе имамдық лауазым тек қана Алидің ұрпағына ғана тән, олардан өзге ешкім халифа болмайды деген қасаң қағида жоқ. Халық кімді қаласа, кез-келген мүминді халифалыққа лайық кісі деп ұйғарса, сол имам әрі халифа болады. 

3.
Шииттердің сенімі бойынша, 12 ұлы имам үлкенді-кішілі күнә атаулыдан аулақ. Аллаһ оларды қорғап, барлық күнәларын кешірген. Олар да пайғамбарлар секілді күнәсіз (мағсум, исмәт) сипатқа ие. 

Ал әһлу сүннет бойынша, пайғамбарлар ғана күнәсіз. Мұндай кеңшілікті Раббымыз тек пайғамбарларына ғана нәсіп еткен. Бұл жайында мұсылман ғалымдарының көзқарасы бір арнада тоғысып, ижмамен бекітілген. Сондықтан «мағсум» (күнәсіз) сипаты тек пайғамбарларға тән сипат, басқа адамдардың күнәдан пәк болуы мүмкін емес. 

4.
Шииттер алғашқы үш халифа мен Али ұрпақтарынан басқа халифалық билікке қол жеткізгендерді залымдар деп есептейді. Олардан және олардың халифалығы мен имамдығын қабыл еткен адамдардан рухани байланысты үзу керек. Егер осы әрекеттің нәтижесінде адам өміріне қауіп төнер болса, биліктегі халифаны сырттай қолдап, іштей наразы болып жүре беру қажет. Олар бұл көзбояушы әрекетке «тақия» (жасыру) деп пәтуа береді. 

Әһлу сүннет бойынша, алғашқы үш халифаға тіл тигізу әрі оларды залым деу – күпірлік. Өйткені Құранда Аллаһ Тағала олардан разы болғандығын баян етеді: (қараңыз: Тәуба сүресі, 40, 100-аят; Фәтх сүресі, 18-19-аят). Сонымен қатар олар Хазіреті Пайғамбарымыз (с.а.у.) тарапынан көзі тірісінде жаннатпен сүйіншілеген және Хазіреті Әбу Бәкір, Омар, Османның артықшылығы мен ұлылығы жайында «Сахих Бухари» мен «Сахих Муслимде» көптеген хадис келтірілген. Бұл хадистердің бәрін осы кітапта тізіп шығу мүмкін емес. Хазіреті Пайғамбарымыздың (с.а.у.) ең сүйікті сахабаларына мұндай сөз айту –имансыздықтың
белгісі. Тек осы үш сахаба ғана емес, өзге де сахабалардың атына ғайбат сөйлемеу керектігі жайында Әбу Сайд Әл-Худриден жеткен мына риуаят айқын дәлел болады: «Пайғамбарымыз (с.а.у.) былай деген: «Менің сахабаларымды сыртынан сөз етуші болмаңдар. Сендерден біреуің Ұһуд тауындай алтынды садақа етіп берсе де, сахабаларымның екі уыс құрма садақасының сауабына жетпейді. Тіпті, мұның жартысына да жете алмайды» (Сахих Бухари, 3673 хадис)
. 

Шииттердің ұлы сахабаларға тіл тигізуі сүнниттер тарапынан барынша қатты сынға алынғанымен, олар өз ұстанымдарынан қайтар емес.

5.
Зәйдия мен Имамия шииттерінің сенімінде үлкен күнә істеген кісі тәубе етпесе, мәңгілік жаһаннамда қалады.

Әһлу сүннет сенімі бойынша, мұсылман кісі үлкен күнә істесе, ол діннен шықпайды, тәубе етпесе, жаһаннамда мәңгілік қалмайды. Тек істеген күнәсінің жазасын алған соң ғана жаннатқа барады. Дәлел ретінде мына хадисті келтіреді: «Жүрегінде бидай, арпа және титтей де иманы болып, Аллаһтан басқа тәңір жоқ Мұхаммед оның елшісі деген кісі жаһаннамнан шығады». (Бухари Иман кітабы 33; Муслим Имам 40; Тирмизи имам 18). 

6.
Шииттер «Мутға» (уақытша) некесін халал санайды. Мутға некесі белгілі бір мөлшерде ақы беріп, бір әйелмен уақытша неке қидырып үйлену немесе төсектес болу. Артынан ол әйелмен түк болмағандай ажырасып кетеді.
Әһлу сүннет бойынша, «мутға» некесін жасау – харам. Алғашқыда кей жорықта апталап жүріп қалған кездерде Пайғамбарымыз (с.а.у.) сахабаларына уақытша ақы төлеу арқылы өзге әйелдермен некелесуге рұқсат берген. Ал һижраның жетінші жылы (629 ж.) мухаррам айында Хайбар қамалы алынған соң, Пайғамбарымыз (с.а.у.) мутға (уақытша) некесіне тыйым салды. Бұл жайында Хазіреті Али былай дейді: «Хайбар күні әйелдермен мутға әдісімен некелесуге және есек етін жеуге тыйым салды», (Сахих Муслим, 2510 хадис).

Хазіреті Пайғамбарымыз (с.а.у.) басқа бір хадисінде былай деген: «Ей, адамдар! Мен сіздерге әйелдермен мутға некесін жасауға рұқсат берген едім. Күмәнсіз Аллаһ мұны қияметке дейін харам етті. Кімнің қасында мутға некелі әйел болса, оны еркіне жіберсін. Оларға берген нәрселеріңізді қайтып алмаңыздар» (Муслим, Никах 22, Ибн Мажа, Никах 44, Дарими, Никах 16, Ахмад ибн Ханбал, ІІІ, 406).

7.
Шииттер Шах Исмайыл (1502-1524 ж.ж.) дәуірінен бері азанға «Әшһәду әннә Мухаммәдән Расулуллаһ» сөзінен кейін «Әшһәду әннә Алиян уалиюллаһ» (куәлік етемін Али Аллаһтың досы) сөзін қосып айтады. 

Азан һижраның алғашқы жылында 623 жылы «Мәсджидун-Нәбәуи» (Пайғамбар мешіті) салынып біткен соң намазға шақыру үшін айтыла бастады. Бірнеше сахабаның түсінде азан сөзі аян ретінде білдіріліп, Пайғамбарымыз (с.а.у.) солай азан айтуды бұйырады. Содан бері шииттерден басқа барлық мұсылман азан сөзіне өзгерту енгізбей, сол қалпында айтып келеді. Азан – муәккәд (бекітілген) сүннет. Азанға басқа сөз қосу шариғатқа қайшы. Шариғатқа қайшы әрекет жасау – күнә және адасушылық. 

8.
Шииттер дәрет алғанда жалаң аяқ үстіне мәсіх тартады. 

Әһлу сүннет бойынша, дәрет алғанда аяқ жуылады. Негізінде Хазіреті Пайғамбарымыз (с.а.у.) өмірінің соңына дейін дәрет алғанда үнемі аяғын жуғандығы жайында көптеген хадис бар. 

9.
Шииттер ешқандай себепсіз бесін намазы мен асрды, шам мен құптан намазын жәм етіп (біріктіріп) оқиды. Сонда күніне бес уақыт намаз үш уақытта оқылған болады.

Әһлу сүннет бойынша, уақыттың кіруі – намаз парыздарының бірі. Аятта: 

إِنَّ الصَّلاَةَ كَانَتْ عَلَى الْمُؤْمِنِينَ كِتَاباً مَّوْقُوتاً
«Намаз мүминдерге белгілі бір уақытта парыз етілді» (4. «Ниса» сүресі, 103 аят) деп айтылғандықтан, уақытында оқылмаған парыз намаз нәпіл намазының орнына жүреді. Жәбірәйіл періште Хазіреті Пайғамбарымызға (с.а.у.) бес уақыт намазды қай уақытта оқу керектігін үйреткен (Тирмизи, Салат 1/149; Әбу Дауд, Салат 2/393).

Ханафи мәзһабы бойынша, екі намаз бір уақытта біріктіріліп оқылмайды. Екі намазды біріктіріп оқу тек қажылықта рұқсат етіледі. Түскі намаз бен асрды (екінті) түскі намаз уақытында Арафатта, шам мен құптанды құптан намазының уақытында Муздалифада оқиды. Басқа кезде әр намаз өз уақытында оқылуы шарт. Мұның дәлелі ретінде мына хадисті келтіреміз: Абдуллаһ ибн Масғудтан риуаят бойынша: «Мен Расулаллаһтың (с.а.у.) бір намазды өз уақытынан басқа бір уақытта оқығанын көрмедім. Тек қана екі намаздан басқа: Арафатта түскі намаз бен асрды, Муздалифада шам мен құптан намазын бірге оқыған еді» (Бухари, Хаж 99; Муслим Хаж 288).

10.
Шииттер намаз оқыған кезде таза топыраққа сәжде ету уәжіп деп санайды. Ал қазіргідей кілемге, жайнамазға, киізге сәжде етуді құп көрмейді. Сондықтан шииттер топыраққа сәжде ету үшін үш бұрышты немесе төрт бұрышты Кербаланың топырағынан тәбәрік ретінде жасалынған кішкентай қыштар мен кішігірім жалпақтау тас пайдаланады. Олар намаз оқығанда сәжде ету үшін әлгіндей қыштарын мешітке барғанда да, жол сапарларда да ылғи өздерімен бірге алып жүреді. 

Әһлу сүннет бойынша, сәжде тек қана топыраққа, яғни жер жынысы болған нәрсеге ғана жасалуы керек деген шарт жоқ. Таза жердің барлығына сәжде жасалады. Хазіреті Пайғамбарымыз (с.а.у.) бір хадисінде: «Менің үмметіме жер бетінің барлығы мешіт етілді», – дейді. Демек, барлық таза жерде сәжде етуге болады. 

11.
Шииттер өз сенімдерін өзгелерден, яғни сүнниттерден жасыру үшін «тақия» (сенімін жасыру, құпия сақтау) жасауды уәжіп деп санайды. Ал өз араларында «тақия» жасамайды.

Шынтуайтында, кез келген мүминнің өзге пенделерден сенімін жасыруы – екіжүзділік. Ислам діні тек қана өміріңе қауіп төнгенде, кәпірлер тарапынан зорлыққа тап болған жағдайда сенімді жасыруға рұқсат етеді. Бұған байланысты алғашқы мұсылмандардан Аммар ибн Ясирдің өз сенімін жасырып, мүшріктердің зұлымдығынан құтылған оқиғасын айтуға болады
. Демек мұсылманға қарсы «тақия» жасау дұрыс емес. Пайғамбарымыздың (с.а.у.) заманында жүрегіндегі сенімін мұнафиқтар ғана жасырғандығын естен шығармағанымыз абзал.

5. Парсылар неліктен «шиа» сенімін ұстанған?

Шындығында көпшіліктің көкейіндегі сұрақтың бірі – парсылар неліктен шиа сенімін ұстанған? Неге Хазіреті Али және оның ұрпақтарын ұлы имамдар деп есептейді? Міне осындай келелі сұрақтар заманында көптеген тарихшыны еріксіз ойландырып, ғылыми зерттеулердің нысанына айналды. Тарихи зерттеулер нәтижесінде мәселенің діни жағы ғана емес, бұған алдыңғы тарихтың, саясаттың әсері болғандығы анықталған. Тарихшылардың жазғандарын сараптай келе түйгеніміз, парсылардың шиит сенімін ұстануына негіз болған бірнеше себептер бар.

1. Хазіреті Али 656 жылы халифа болған соң, орталықты Мәдинадан Ирактың Куфа қаласына көшіреді. Сол кезеңде Ирактың негізгі халқын парсылар құрайтын. Сондықтан шииттердің Куфа қаласынан жиі бой көрсетулерінің мәнісі осында жатыр.

2. Парсылар көне заманнан бері хандық жүйе арқылы басқарылуда. Тарихы тереңде жатқан парсы патшалығы әлемдік мәдениет пен өркениетке өзіндік үлесін қосқан. Заманында атынан ат үркетін күші мен айбары алыстағы елді өздерімен санасуға мәжбүрлейтін. Арабтар болса, сол дәуірдегі мәдениет пен өркениеттен жұрдай қараңғы, надандық дәуірді кешіп жатқандықтан парсылар олардан пәлендей қауіптене қоймады. Бірақ тасы өрге домалап, аты аңызға айналған Сасан империясы жалаң аяқ, үй-жайсыз, көшіп-қонып жүрген арабтардан жеңіліп, тізе бүккен соң, жағдай күрт өзгереді. Араб билігіне деген өшпенділік іштерінде қара қазандай қайнап жатты. Өз алдына дербес билікке жетуді аңсаушылар саны уақыт өткен сайын арта түседі. 

3. Олардың әдет-ғұрып, салты бойынша патшалық тек қана хан ұрпағына тән. Хан ұрпағынан хан сайлау «қасиетті» бір міндет. Себебі құдай әміршілік лауазымды сол ұрпаққа берген. Парсылар Ислам дінін қабылдаған соң бұл түсінік саналарынан толықтай жойылмады. «Пайғамбар (с.а.у.) және оның ұрпақтары басшылыққа ең лайық тұлғалар, оларға мойынұсыну керек» деген түсінікті парсылар тез қабылдады. Осыдан барып Пайғамбар (с.а.у.) әулеті, әсіресе қызы Хазіреті Фатимадан, яғни Хасан мен Хусейннен тараған ұрпақтар адамдардың ең абзалы деген шиит түсінігі қалыптаса бастады. Бұлай дейтін себебіміз, Хазіреті Пайғамбарымыздың (с.а.у.) қызы Фатиманың екінші ұлы Хусейн Сасан империясының ең соңғы патшасы ІІІ. Яздигердтің қызы Шәхрубануға үйленген еді. Хазіреті Хусейн мен Шәхрубанудан Али (Зәйнулабидин) есімді ұл дүниеге келді. Нәтижесінде Пайғамбар (с.а.у.) ұрпағы мен Сасан әулеті, яғни хан ұрпағы тарихи тағдыр ретінде қосылып отыр. Шииттер үшін әрі хан ұрпағының әрі Пайғамбар (с.а.у.) ұрпағының жалғасы болуына орай, бұл ұрпақ «қасиетті ұрпақ» болып саналғандықтан, Хазіреті Али және оның ұрпақтары ғана тақтың шынайы мұрагері болу керек деген сенім қалыптасты. Бұл ой парсылар тарапынан қабыл етілген тұжырымдай болды және саяси мақсатқа айналды
. 

Осындай себептерге байланысты парсылар шиит сенімін таңдап, қазірге дейін осы сенім аясында дербес мемлекет ретінде өмір сүруде.

ІІІ БӨЛІМ

VIII-X ғасырдағы адасушы ағымдар

Ислам діні 610 жылы адамзатқа жіберілген соңғы иләһи дін. Хазіреті Мұхаммедтің (с.а.у.) жиырма үш жылдық пайғамбарлығы тұсында Ислам діні кемеліне жетіп, бұл қасиетті сара жолдың сырын сахабаларына өсиет етті. Хазіреті Мұхаммед (с.а.у.) пайғамбар дүниеден өткен соң кезегімен Хазіреті Әбу Бәкір, Омар, Осман, Али халифа болды. Алғашқы екі халифа тұсында мұсылмандар арасында алауыздық орын алмады. Үшінші халифа Хазіреті Османның (644-656 ж.) халифалығы тұсында алып-қашпа әңгімелер белең алып, мұсылмандардың ынтымағына сызат түсе бастайды. Сонымен қатар кейбір аймақ тұрғындары ерікті, еріксіз халифат билігін мойындады. Олардың кейбірі сырт көзге Исламды қабылдағанымен, жандүниесі өз діни нанымынан толықтай тазара қоймады.

Мұсылмандар аз уақыт ішінде көптеген елді өз билігіне қарататындай күшке ие болды. Кейбір дін, ұлт пен ұлыс өкілдері өз еркімен Исламға бет бұрса, кейбіреуі мұсылмандықтың шапанын жамылып, мұсылман қауымын іштей ірітіп, Ислам халифатын құлатуды көкседі. Бұл саяси мүдде әр ғасырда орны толмас өзіндік зиянын тигізбей қоймады.

Мұсылмандардың саны көбейген сайын қоғам ішінде түрлі пікірдегі жандар саны артпаса кемімеді. Өзге ұлт өкілдері ішінен, әсіресе парсылардың арасынан түрлі діни топтардың бой көтеруі байқалды. 

Ағымдардың пайда болуының басты себебі діни үкімдер мен пәтуаларды әртүрлі түсінуден туындады. Мысалы, алғашқы ағымдар «діндегі үлкен күнә жасаған кісінің жағдайы не болмақ?» деген дау төңірегіндегі мәселеден бастау алды. Бұл дауға себеп болған негізгі жайт: Хазіреті Али мен Хазіреті Айшаның 656 жылы өзара соғысуы және Хазіреті Али мен Шам әкімі Муауия ибн Әби Суфиян арасындағы 657 жылы болған Сыффин соғысы еді. Аталмыш қос шайқаста жетпіс мыңдай мұсылман жер қойнына тапсырылды. «Мұншама мұсылманның өліміне кім кінәлі? Екі жақ мұсылман бола тұра, бір-біріне қылыш көтеріп, бірін-бірі өлтірді. Өлген мұсылмандардың ақыретте жағдайы не болмақ? Өлтірген кісілерге қандай діни үкім шығарамыз?» дегендей өзекті сұрақтар сол кездегі мұсылмандарды әжептеуір ойландырғаны анық. Сонымен қатар адамның тағдыры жоқ немесе адам тағдырға тәуелді деген мәселелер төңірегінде де тартыстар туып, мұсылмандар арасында жікке бөліну қылаң берді. Орта ғасырда пайда болған ірілі-ұсақты ағымдар саны көп болғанымен, негізінен бірнеше мәзһабтан тарағандығы мәлім. Сондықтан олардың бәрін тізбектеп қарастырмастан негізгі мәзһабтарға тоқталып өтеміз.

1. Жәбрия ағымы

Ислам тарихына зер салатын болсақ, тағдырға қатысты түрлі көзқарастың айтылуы табиғиндер дәуірінен бастау алады. Біреулер тағдыр жоқ десе, енді бірі бар дейді, тіптен өзгелері адам өз тағдырын өзі жасайды деген түрлі қисынсыз пікірлерін алға тартты. Себебі Құран аяттарында Аллаһ Тағала барлық тіршілікке тән тағдыр жазғаны баяндалады. Аяттарда Аллаһқа, періштелерге, кітаптарға, пайғамбарларға және ақырет күніне иман ету қажеттігі тікелей айтылғанымен, тағдырға иман ету анық баяндалмағандығы кейбір мұсылмандар арасында түрлі пікірдің өрбуіне себеп болды. Тағдырға иман ету мәселесі Хазіреті Пайғамбарымыздың (с.а.у.) хадистерінде де аз қамтылған. Тіпті Пайғамбарымыз (с.а.у.) сахабаларына тағдыр жайында сөз таластырмаудың абзалдығын ескерткен. Оған тек сенумен шектелуіміз қажет.

Тағдыр жайындағы тартыстар төртінші халифа Хазіреті Алидің (656-661 ж.) тұсында белең ала бастады. Ал, умеялықтар билік кезеңінде тәжірибеде болған мұндай түсініктің ақыры жаңа бір мұсылман тобының пайда болуына әкеп соқтырды. Һижраның елуінші жылы Жәһм ибн Сафуанның (қ.б. 128/745 ж.) дем беруімен пайда болған бұл топ «жәбрия» ағымы деп аталды. «Жәбр» сөзінің мағынасы араб тілінде «мәжбүрлеу, зорлау» деген ұғымға саяды. Олардың түсінігі бойынша, кезкелген нәрсе Аллаһтың қалауымен жүзеге асады, іс-әрекетте пенденің ешқандай рөлі жоқ. Пенде пешенесіне жазылғанды ғана көреді деді. Батыс ғалымдары бұл ағымға «фатализм» деген ат берді
.

Демек, олардың басты сенімі төмендегідей болып шығады: адам маңдайына жазылғанды көреді. Бір істі істеуде ешқандай таңдау еркіндігі, күш-қуаты рөл атқармайды, тек мәжбүрлі түрде істейді. Аллаһ Тағала күллі дүниені жаратушы Ұлы Құдірет Иесі. Сол себепті Аллаһтан басқа ешкім ештеңені өзгерте алмақ емес.

Яһудилер арасында пайда болған бұл түсінікті мұсылмандарға алғаш рет Жағд ибн Дирһам (қ.б. 118/736 ж.) таратқан. Жағд ибн Дирһам бұл сенімді Шамда бір яһудиден үйреніп, артынан Басраға барып, «жәбр» сенімін насихаттауға көшеді.

Уақыт өте келе Жағд ибн Дирһамның насихаты өз жемісін бере бастады. Одан тәлім алған хорасандық Жәһм ибн Сафуан тағдырға тәуелді болу сенімін қабыл еткен соң, жаңа бір діни топтың көшбасшысы дәрежесіне жетеді. Сондықтан Жәһм өзінің ұстанған сенімін уағыздау үшін әуелі Термез қаласына, содан кейін Хорасан аймағына табан тіреді
. Умея билеушілері әуелде жәбрия ағымының көзқарасына қарсы шықпастан, қолдау көрсетеді. Өйткені Умея билеушілері жасаған зұлымдықтар мен әділетсіздікке бой алдырған әрекеттерін тағдырға сілтеп, тағдырға кінә артуды әдетке айналдырған. Кейін Жәһм ибн Сафуан Хорасанның әкімі Насир ибн Сайярға қарсы шығады. Оның билікке қарсы бас көтеруін қош көрмеген умеялықтар 745 жылы (х.128) Жәһмді өлтірді. Осы оқиғадан кейін Жәһмнің жақтастары Ниһауәнд деген жерге қоныс аударады. Жәбрия мәзһабын ұстанушылар осы маңда біраз уақыт тұрақтағанымен, матуриди мәзһаб өкілдерінің тегеурінді ықпалымен ақырында ыдырап, жойылып кетеді
.

Жәбрия мәзһабын ұстанушылар өздерінің жолын дұрыс деп көрсету үшін Құранның кейбір аяттарын алға тартады әрі соны ұстанады. Мысалы:

......وَلَوْ شَاء اللّهُ لَجَمَعَهُمْ عَلَى الْهُدَى فَلاَ تَكُونَنَّ مِنَ الْجَاهِلِينَ
«Егер Аллаһ қаласа, оларды туралыққа жинар еді. Ендеше сен надандардан болма» (7. «Әнғам» сүресі, 35-аят).

خَتَمَ اللّهُ عَلَى قُلُوبِهمْ وَعَلَى سَمْعِهِمْ وَعَلَى أَبْصَارِهِمْ غِشَاوَةٌ وَلَهُمْ عَذَابٌ عظِيمٌ
«Аллаһ олардың жүректеріне, құлақтарына мөр басқан, әрі көздерінде перде бар. Оларға үлкен азап бар», (2. «Бақара» сүресі, 7-аят)

Бұл аяттан шығатын ұғым: Аллаһ қаласа пенде дұрыс жолда, қаламаса тозақтық болады деген сөз
. Сонымен қатар мына бір хадисті дәлел ретінде келтіреді. «Мәңгілік бақытқа жететін кісі анасының жатырында жатқанда мүмін болады деп жазылады. Жаман адам да анасының жатырында жатқанда жаман адам болады деп жазылады» (Муслим, Қадар 1; Ибн Мажа, Муқаддима 7). 

Жәһм ибн Сафуан мұнымен шектелмей, өзге де мәселелер төңірегінде өзінің пікірін білдіреді. Мысалы:

1. Жаннат пен тозақ мәңгі емес, шегі бар. Жаратылған ешбір нәрсе мәңгі бола алмайды, бәрінің бітер шегі бар. Мәңгілік – тек Аллаһқа тән.

2. Иман ету – иман негіздерін білуден (жүректің мағрифаты) тұрады. Иман негіздерін жүрекпен қуаттаған соң тілімен айту қажет емес, тек сол негіздерді біліп қойса жеткілікті. Ал осы негіздерді білмеу – күпірлік
.

3. Жәһм Аллаһ Тағаланы ешқандай бір сипатпен сипаттамайды. Аллаһты «Хаят» (тірі), «Ілім» (білуші), «Басар» (көруші) деп сипаттауды дұрыс көрмейді. Оның айтуынша, Аллаһ жаратылғандарға ұқсамайды. Бұл сипаттар адамға тән болғандықтан, Аллаһ мұндай сипаттан пәк деуде
.

4. Аллаһтың кәләмы – Құран кейіннен жаратылған, яғни муғтазилиттер секілді Құранды махлуқ
 деп қабылдайды

5. Ақыретте Аллаһтың мүминдер тарапынан көрінуін қабыл етпейді.

6. Муғтазилит ағымының ықпалында қалғандықтан жақсы, жаман іс-әрекеттер шариғат келместен бұрын адамдардың ақылымен жақсы, жаман болып бөлінген дейді
.

Алғашқыда мұсылмандардың ішінен осы сенімді қабыл етіп, Жәһмға қолдау көрсеткендер кездесті. Бұл мәзһабтың атын шығарған: «Адамның еркіндігі мен ықтияры жоқ, бәрі тағдырдың жазуымен болады», – деген тұжырым еді. Яғни барлық нәрсе тек тағдыр бойынша жүзеге асады. Аллаһ әуелде барлық тіршіліктің тағдырын жазып қойғандықтан адамның өмірде ешқандай рөлі жоқ. Тағдырда солай жазған соң, оған бас қатырудың, әрекет етудің қажеті жоқ деп, сауап пен күнә істеуді тағдырға жаба салды.

Жәбрия ағымы өзге адасушы ағымдар секілді өз арасында да кішігірім тармақтарға бөлінуден құтыла алмады. Жәһм ибн Сафуаннан І ғасыр кейін 845 жылы өлген Хусейн ибн Мұхаммед ән-Нәжжардың артынан ілескен тармақты «Нәжжария» десе, Дирар ибн Амрдың пікірін қолдайтын тармақты «Дирария» деп атады. Жоғарыда Жәһм ибн Сафуанның Құран мақлұқ деген ұстанымына Нәжжария тармағы қарсы шығады. Олар: «Кімде-кім Құран махлуқ десе, кәпір болады», – деп үкім шығарады. Жәбриялықтар міне осындай түсініспеушіліктерден кейін өз іштерінен ұсақ тармақтарға бөлініп кетеді
.

Әһлу сүннет бойынша тағдырға бұлай сену – адасушылық. Тағдырға иман етеміз, бірақ тағдырымызға жазылып қойғандықтан іс-әрекетімізді мәжбүрлікпен, ықтиярсыз істемейміз. Аллаһ әуелде шексіз ілімімен біздің не істейтінімізді білгендіктен тағдырымызға солай жазған. Аллаһ пендесін құлтемір (робот) секілді амал ету үшін жаратқан жоқ. Пендесіне «жузи ирада», яғни жақсы мен жаманды таңдау еркіндігін берді. Сол ерік қалауымен жасаған іс-әрекеттер үшін ақыретте жауап береді
. 

Бұған бір мысал келтірейік. Хазіреті Омардың халифалық (634-644 ж.) тұсында ұрлық жасаған бір жігітті халифаның құзырына әкеледі. Сонда халифа Омар:

–
Не үшін ұрладың? – деп сұрағанда, ұры:

–
Аллаһ Тағала осылай жазған, – деп жауап береді. Халифа Омар:

–
Оған отыз дүре соғыңдар, содан кейін қолын кесіңдер, – деп әмір етеді. Ондағылар берілген үкімге таңырқап:

–
Неге бұлай, – деп сұрайды. Хазіреті Омар:

–
Ұрлық істегені үшін қолы кесіледі, Аллаһқа тіл тигізіп, жала жапқандығы мен ұрлық жасаудағы жауапкершілікті тағдырға сілтеп жалтарғаны үшін дүре соғылады, – деп жауап береді
.

2. Қадария ағымы

Умея халифатының алғашқы кезеңінде «тағдыр» мен «қаза» мәселесі төңірегінде түрлі пікірталас туындағанын жоғарыда айтып өттік. Міне осы тағдыр мәселесінде кейбір мұсылмандар шектен шығады. Жәбрия мәзһабын ұстанушылар «адам тағдырға тәуелді, оның амал етуде ешқандай ерік күші жоқ» десе, енді біреулер «Аллаһ адамның ісіне араласпайды, пенденің өзі барлық ісін таңдаумен ерікті түрде жасайды, тағдыр деген жоқ» дегенді алға тартады. Тағдырды жоққа шығарушы бұл топты «қадария» деп атады.

Қадария мәзһабының шығу тарихы жайында тарихшылар әртүрлі пікірді ұстануда. Алайда көптеген тарихшы ғалымдардың пікірінше, бұл ағым Ирак еліндегі Басра қаласында пайда болған. Себебі Ирак сол кезеңдерде идеологиялық тартыстың ошағына айналған еді. Міне осындай дүрбелең бір кезеңде тағдырды жоққа шығарушы топ пайда болды. Тағдырға сенімді терістеген адам ирактық еді. Қадарияның негізін қалаушы Мағбәд ибн Халид әл-Жуһәни (қ.б. 80/669 ж.) мен Ғайлан әд-Димашқи (қ.б. 126/743 ж.). Олар ирактық христианнан үйренген сенімдерін өзгелерге насихаттауға көшеді. Мағбәд әл-Жуһани өз миссиясын Ирак аймағында уағыздауға тырысса, Ғайлан әд-Димашқи Шамда жаюға талпынды. Тағдырды мойындамау, оған қарсы шығу сенімі Исламның сенім негіздеріне жат, сырттан келген теріс сенім болып табылады. 

Мағбәд әл-Жуһани аз уақыттың ішінде көптеген қолдаушы жинап, қадария түсінігін таратып үлгерді. Умеялықтар бұқара халықты өз дегендеріне көндіру үшін кей жерде күш қолданды. Сол кезде Ирак аймағының әкімі залым Хажжаж ибн Юсуф әс-Сақафидің атақты қолбасшысы Абдуррахман ибн әл-Әшғас Умея билігіне наразылығын білдіріп, әкімге қарсы 700 жылы көтеріліс жасайды. Мағбәд және оның жақтастары Абдуррахман жағында болып, Хажжажбен шайқасты. Билікке қарсы шыққан көтерілісшілер аяусыз тапталып, Мағбәд әл-Жуһани Хажжаж тарапынан өлтірілді
.

Ғайлан әд-Димашқи болса, Шам қаласында өзінің сенімін таратып жүрген кезінде кейде халифа Омар ибн Абдулазиздің өзімен сенім мәселесінде пікір таластырып қалатын. Тіпті бірде халифа Омар ибн Абдулазизге былай деп хат жолдайды: «Әй, Омар! Көріп тұрсың, бірақ түсінбейсің. Қарайсың, бірақ көре алмайсың. Әй, Омар! Сен Исламның қураған түсініктері ішінде өсіп жетілгеніңді біліп қой. Сүннет аяқ асты етіліп, бидғаттар көбеюде. Ғалымдар қорыққанынан ештеңе айта алмайды. Үмметті құтқаратын имам болғандай, апатқа душар ететін имам да бар. Сен солардың қайсысына жатасың?». Хат мазмұны бастан аяқ халифа Омар ибн Абдулазизді сынаудан тұрады. Омар ибн Абдулазиз Ғайланды өлтірместен әуелі оны райынан қайтуға шақырды. Ақырында Ғайланды жеңіп, тәубеге келтіргенде Ғайлан халифа Омар ибн Абдулазизге: «Ей, мүминдердің әміршісі! Саған адасушы ретінде келдім, сен мені тура жолға салдың. Сенің алдыңа көр болып келіп едім, көзімді аштың. Саған сауатсыз болып келіп едім, сауатымды аштың. Аллаһқа ант етемін бұдан кейін бұл мәселені қозғамаймын», – деп жалбарынады
.

Халифа Омар ибн Абдулазиз 720 жылы қайтыс болған соң, Ғайлан әд-Димашқи ескі әуенін қайта бастайды. Халифа Һишам ибн Абдулмалик (723-744 ж.) кезеңінде тағдырды жоққа шығару сенімі Иран мен Хорасан өлкелерінде кеңінен тарап, ол жерлер қадарияның ошағына айналды. Халифа Һишам осы аймақтан билікке қарсы айтылған сөз яки әрекеттің сыбысын естісе, қауіптің алдын алу үшін аяусыз бастырып тастайтын.

Һишам ибн Абдулмалик Ғайланды бақылауға алдырып, емін-еркін үгіт-насихат жасауына қатаң тыйым салды. Бірақ Ғайланды себепсіз өлтіруді жөн көрмей, бір сылтау іздейді. Сөйтіп, сол кезеңдегі танымал Шам ғұламасы, фақиһ (құқықшысы) Имам Әузағимен пікір таластыруға шақырады. Ғайлан Һишамның алдына барғанда халифа оған: «Осы ел сен жайында көп әңгіме айтады», – дегенде, ол: «Ей, халифа ием! Менімен пікір таластыруға қалаған кісіні шақырыңыз, егер мен сөзден жеңілсем басымды шабыңыз», – дейді. Осы сөзден соң Имам Әузағимен пікір таластырады.

Имам Әузағи Ғайланға: 

–
Бір сұрақ сұрайын ба, үш пе, әлде төрт пе? – дегенде, Ғайлан: 

–
Үш сұрақ қой, – дейді. Имам Әузағи:

–
Аллаһ Тағала тыйым салған бір нәрсеге үкім беріп, соны тағдырға жабу мүмкін бе? Осыны айтшы, – дейді. Ғайлан: 

–
Мұны білмедім, – дегенде, имам Әузағи:

–
Аллаһ Тағала әмір еткен нәрсесінің жасалуына Өзі кедергі бола ма? – деп сұрайды. Ғайлан:

–
Бұл біріншісінен де қиын екен. Мұны да білмедім, – дейді. Имам Әузағи:

–
Аллаһ Тағала харам еткен бір нәрсенің жасалуына көмектесе ме? Ғайлан:

–
Бұл сұрақ алдыңғы екеуінен де қиын екен. Мұны да білмеймін, – деп жауап береді.

Өз аузынан қағынған Ғайлан әд-Димашқи осылайша өлтіріледі. Бұл сұрақтардың жауабы мынадай еді:

1.
Аллаһ Адам атаға жаннатта бір жемісті жеуге тыйым салғанымен, сол жемісті жеуді тағдырға жазып қойғандықтан, Адам ата соны жеген.

2.
Аллаһ Адамды жаратып, Ібіліске сәжде ет деп бұйырып, сәжде ету әмірінің орындалуына кедергі болды (Аллаһ қаласа Ібілісті күштеп сәжде жасатар еді).

3.
Аллаһ өлексе, қан, доңыз етін харам еткенімен қиын-қыстау уақытта жеуге рұқсат береді. Осылайша харам еткен бір істің орындалуына мүмкіндік берді
.

Бұл мәзһабтың «қадария» деп аталуы жайында ғалымдар түрлі пікір айтуда. Сол айтылған пікірлердің ең қуаттысы, ол топтағы адамдар тағдырды жоққа шығарғаны үшін «қадария» (тағдыршылар) деп аталған. Яғни тағдырды Аллаһ жазбайды, пенде өз тағдырын өзі жасайды деген сенімді ұстанғандықтан осы атау берілген.

Қадария ағымы жәбрия ағымына қарсы шығу нәтижесінде пайда болғандықтан олар да өз сенімдерін дәлелдеу үшін Құран мен хадистен дәлел іздейді. Нәтижеде мынадай аят пен хадисті негіз ретінде көрсетеді: 

إِنَّا هَدَيْنَاهُ السَّبِيلَ إِمَّا شَاكِراً وَإِمَّا كَفُوراً 
«Расында біз оған тура жол көрсеттік. Мейлі шүкіршілік етсін, мейлі қарсы келсін», (76. «Инсан» сүресі, 3-аят).

«Әрбір туылған бала мұсылман болып туылады. Оны ата-анасы яһуди, христиан немесе отқа табынушы етеді» (Муслим, Қадар 6).

Міне олар осы мәндес аят пен хадистерді дәлел ретінде ұстанады. Егер де оларға өзге бір дәлелді келтіріп жатса, ондайларды мүлде қабылдамайды. Қадария ағымы уақыт өте келе жаңа сипат алып, тарихта муғтазиләға орын береді. Қадария ағымы өз арасында он сегіз топқа бөлінді. Олардың басым көпшілігін муғтазилиттер құрады.

Яхия ибн Ямардың риуаяты бойынша: «Басрада тағдыр жайында алғаш рет сөз қозғаған Мағбәд әл-Жухани болатын. Бірде мен Хумайд ибн Абдуррахман әл-Химяримен қажылық сапарға шықтым. Әңгіме кезінде: «Расулаллаһтың (с.а.у.) сахабаларына жолығып, мына оңбағандардың тағдырға қатысты айтып жүрген сандырақтары жайлы сұрасақ», – дедік. Сәлден кейін мешітке бара жатқан Абдуллаһ ибн Омар ибн Хаттабқа жолықтық. Екеуміз оның екі жағына шығып алып, қасымдағы жолдасым менің сөз бастауыма ыңғай танытты. Сонда мен: «Ей, Әбу Абдуррахман! Біз жақта бір адамдар пайда болды. Олар Құранды оқиды және ілім іздейді», – дедім. Әңгіме барысында Яхия олардың тағдырды қабылдамайтындығын, Аллаһ ештеңенің тағдыры мен мағлұматын білмейтіндігін айтып жүргендігін жеткізеді. Сонда Абдуллаһ ибн Омар оған былай деді: «Олай болса, сен олармен кездесіп қалсаң, дереу былай де: Мен сендерден ұзақпын, сендер де менен ұзақсыңдар». Абдуллаһ ибн Омар Аллаһқа ант етіп тұрып былай деді: «Олардың Ұхуд тауындай алтыны болып, оны Аллаһ жолында жұмсаса да, тағдырға иман етпегенше, Аллаһ олардың садақасын қабыл етпейді». Абдуллаһ сөзін жалғастырып: «Маған әкем Омар ибн Хаттаб (р.а.) былай деді: «Бір күні Расулаллаһтың (с.а.у.) қасында болған кезімізде киімі аппақ, шашы қара бір бейтаныс кісі бірден кіріп келді. Жолаушыға ұқсамайды. Біздің ешбіріміз оны танымаймыз. Кірген бойда Расулаллаһтың (с.а.у.) жанына келіп, тізесін оның тізесіне жақындатып отырды. Қолдарын да тізесінің үстіне қойып, былай деді: 

–
Ей, Мұхаммед! Маған Исламның не екенін айтшы, – деді. Расулаллаһ (с.а.у.):

–
Ислам дегеніміз Аллаһтан басқа тәңір жоқ екендігіне, Мұхаммед Аллаһтың Елшісі екендігіне куәлік ету, намаз оқу, зекет беру, рамазан айында ораза ұстау және шамаң жетсе Қағбаны қажылық ету, – деді. Ол адам:

–
Дұрыс айттыңыз, – деді. Әкем болса:

–
Біз оның әрі сұрақ сұрап, әрі жауабын растап отырғанына таңғалдық, – деді. Ол тағы да:

–
Маған иман жайында айтшы, – деп сұрады. Расулаллаһ (с.а.у.):

–
Иман – Аллаһқа сену, Аллаһтың періштелеріне сену, (қасиетті) кітаптарына сену, пайғамбарларына сену, ақырет күніне сену және тағдырға сену, жақсылық пен жамандық иманнан, – деп жауап берді. Әлгі кісі:

–
Дұрыс айттыңыз, – деді де:

–
Маған ихсан жайында айтшы, – деді. Расулаллаһ (с.а.у.):

–
Аллаһты көріп тұрғандай құлшылық етуің. Сен Оны көрмесең де Ол сені көріп тұрады, – деді. Ол кісі тағы да сұрағын жалғастырып:

–
Олай болса, маған қиямет жайында хабар беріңіз, – деді. Расулаллаһ (с.а.у.) болса былай деді:

–
Бұл мәселеде сұралушы сұраушыдан артық білмейді. Бейтаныс кісі:

–
Олай болса, маған қияметтің белгілерінен хабар беріңіз, – деді. Расулаллаһ (с.а.у.):

–
Күңнің өз қожайынын дүниеге әкелуі, жалаң аяқ, жалаңаш, түгі жоқ қойшылар ғимарат салуда бір-бірлерімен жарысқандығын көресің, – деді. Әкем былай деді:

–
Осыдан кейін әлгі кісі кетті. Мен біраз уақыт абдырап тұрып қалдым. Пағамбарымыз (с.а.у.):

–
Ей, Омар! Анау сұрақ сұраған адамның кім екенін білесің бе? – деді. Мен:

–
Аллаһ пен Оның Елшісі жақсы біледі, – деп жауап қаттым. Пайғамбарымыз (с.а.у.):

–
Шынында ол Жәбрәйіл еді. Сендерге діндеріңді үйретуге келген еді, – деп жауап қатты (Муслим, Иман 8). 

Міне осы хадисте айтылғандай, тағдырға сену – иманның шарттарынан болып саналады. Біздің дәлеліміз осы сахих хадис.

Тағдырға иман ету – иманның шарттарынан. Сол себепті тағдырға иман етпегенді мұсылман санатына жатқыза алмаймыз. Төмендегі хадис мұның бірден-бір дәлелі:

 عن حُذيفة رَضِيَ اللّهُ عَنْهُ قال:قَالَ رَسُولُ اللّهِ : لِكُلِّ أُمَّةٍ مَجُوسٌ، وَمَجُوسُ هذِهِ اُمَّةِ الَّذِينَ يَقُولُونَ أنْ َ قَدَرَ فَمَنْ مَاتَ مِنْهُمْ فَتَشْهَدُوا جَنَازَتَهُ، وَمَنْ مَرِضَ مِنْهُمْ فََتَعُودُوهُ؟ وَهُمْ شِيعَةُ الدَّجَّالِ، وَحَقٌّ عَلى اللّهِ أنْ يُلْحِقَهُمْ بِالدَّجَّالِ. أخرجه أبو داود .
Хузайфадан (р.а.) риуаят бойынша, Пайғамбарымыз (с.а.у.) былай дейді: «Әрбір үмметтің мәжусиі бар. Бұл үмметтің мәжусилері тағдыр жоқ дегендер. Олардан кім өлсе, жаназаларына бармаңдар. Егер олардан кім науқастанса, зиярат етпеңдер. Олар дажжалдың қолдаушылары. Оларды дажжалмен бірге жинау Аллаһтың хаққы» (Әбу Дауд, сүннет 17, /4692/).

Абдуллаһ ибн Омардан (р.а.) жеткен риуаят бойынша, Пайғамбарымыз (с.а.у.) өз кезегінде қадариялар жайында былай деп айтып кеткен: «Қадариялар бұл үмбеттің мәжусилері. Науқастанып қалса, бармаңдар. Өлсе жаназаларына қатыспаңдар» (Әбу Дауд, Бабул қадар). 
Абдуллаһ ибн Омар (қ.б. 73/692 ж.), Жабир ибн Абдуллаһ (қ.б. 78/697 ж.), Әбу Һурайра (қ.б. 59/679 ж.), Абдуллаһ ибн Аббас (қ.б. 68/687 ж.), Әнәс ибн Мәлик (қ.б. 93/712 ж.) сынды және өзге де сахабалар қадарияшылардан алыс жүрген және оларға сәлем бермеуді, өлсе жаназасын шығармауды бұйырған
.  

3. Муғтазилә ағымы

Муғтазилә Ислам тарихында пайда болған ағымдардың бірі және өзіндік ерекшелігі бар ағым. Мәселен, “Калам” ғылымын қалыптастырған. Ислам философиясының іргесін қалаған, әлемге әйгілі Ислам философтарының шығуына ұйытқы болған, көне грек еңбектерін араб тіліне аударуда елеулі қызмет атқарған муғтазилиттер еді.

Муғтазилә ағымы умеялықтардың халифалық тұсында (661-750 ж.) пайда болып, аббастықтар кезеңінде Ислам әлемінің ресми мәзһабы дәрежесіне дейін көтерілді. Шамамен бір ғасырдан аса өзінің ұстанған бағытын жаю мақсатында күрес жүргізді. Муғтазилиттердің шығуы жайында екі түрлі көзқарас бар. Бірінші көзқарас – бұл мәзһаб Хазіреті Хасанның 661 жылы халифалықты Шам әкімі Муауияға беруінен кейін Хазіреті Алидің жақтастарының бір тобы саясат аренасынан кетіп, тек иманға қатысты мәселелермен шұғылданғандықтан осы атау берілген.

Екінші көзқарас бойынша, муғтазилә мәзһабын құрушы Уасыл ибн Ата (қ.б. 748 ж.). Уасыл ибн Ата Ирактың танымал ғалымы Хасан Басридің шәкірті болатын. Оның өмір сүрген кезеңі саяси оқиғалардың өршіп тұрған кезі еді. Соның салдарынан жазықсыз мұсылманның қаны төгіліп «үлкен күнә істеген кісінің халі не болады?» деген өзекті мәселе күн тәртібінен түспеген уақыт болатын. Себебі «бір мұсылманды әдейі өлтіру үкімінің жазасы о дүниеде мәңгілік тозақта қалу» деп, Аллаһ «Ниса» сүресінің 93-аятында ашық түрде баян етеді. Бірде дәріс үстінде Хасан Басриден: «Үлкен күнә істеген кісінің халі қалай болмақ?» – деп сұралғанда ол кісі: «Ондай кісі мунафиқ (екіжүзді) болады», – деп жауап береді. Сол кезде Уасыл ибн Ата ұстазының бұл жауабына қанағаттанбай орнынан тұрып: «Ондай кісі мүмин де емес, кәпір де емес, екі ортадағы бір дәрежеде болады», – деп өз пікірін айтады да, Хасан Басридің дәріс алқасын тастап шығып кетеді. Сөйтіп, өз алдына мешітте жаңа бір дәріс алқасын құрады. Хасан Басридің дәріс алқасын тастап шыққандығы үшін «иғтизал» (оқшаулану, бөлектену) етті деп айтылады. Нәтижеде Уасыл ибн Атаның пікірін қолдаушылар «муғтазилиттер» деп аталды. «Муғтазилә» сөзі «дараланған», «оқшауланған», «бөлектенген» деген ұғымды білдіреді.

Батыс шығыстанушыларының айтуынша «муғтазилә» деп аталуының себебі олардың тақуа, дүниеге көңіл бөлмей, өмірдің қызықтарын тәрк еткендіктерінен
. Ал шынтуайтында олардың бәрінің ондай сипатта болмағаны белгілі. Сондықтан бұл пікір тарихи шындыққа жанаса бермейді.

Муғтазилиттер – діни мәселелерді талқылауға келгенде ақылды көбірек қолданумен ерекшеленген ағым. Ақылдарына қонымсыз аят пен хадистерді логикалық тәсіл бойынша түсіндірді. Әсіресе сенім, иман мәселелерін дәлелдеу үшін алдымен ақылды төреші етті. Олар шариғатқа құрмет көрсеткенімен, ақли мәселеде ешкімге дес бермеді. Кез келген бір мәселені әуелі ақылға салып таразылайды, ақылға қонымды болса алады, қонымсыз болса тәрк етеді. 

Муғтазилиттердің ақылға көбірек мән беруінің себебін ғалымдар былай деп түсіндіреді: муғтазилиттердің көне мәдениет пен өркениеттің ошағы болған Ирак пен Парсы аймағынан шығуы; олардың басым көпшілігінің араб ұлтынан болмауы; муғтазилиттердің яһуди, христиан әрі философиялық еңбектерді араб тіліне енгізуге атсалысқан мұсылман емес кісілермен тығыз байланыста болулары және философиялық пікірлердің ықпалында қалулары
. 

Бұл ағым умеялықтардың билік кезеңінің соңына таман шыққандықтан, үкімет жағынан ешқандай қысымға ұшырамады. Олар үкіметтің билігіне араласпады, халық арасында бүлік шығармады. Дегенмен уақыт өткен сайын ел ішінде түрлі мақсаттағы топтар пайда бола бастады. Кейбіреулері өлімнен, жазадан қорқып, сырт көзге мұсылман көрініп, дүниелік пайда үшін немесе мұсылмандарды адастыру, алауыздық тудыру секілді ел арасында имандарына күмән келтіретін пікірлер таратты. Аббастықтар дәуірінде мұндай жайттар көптеп кездесіп, тіпті кейбір топ халифа билігіне қарсы көтеріліс жасады. Халифа Мәһди тұсында (775-785 ж.) 776 жылы «адам жаны өлген соң өзге тәнге қонады» деген сенім Мауараннахр аймағына тарайды. Бұл сенімді таратушы – Муқанна әл-Хорасани. Оның қолдауымен бұл сенімді ұстанушылар саны көбейіп, барлық нәрсені халал санап, елді тонап, халифаға қарсы көтеріліс жасайды. Халифа Мәһди бұл адасушы топ мүшелерін басу үшін едәуір күш жұмсады. Бірақ адасушы топты қылышпен жоюға дәрменсіз екендігіне көзі жетіп, оларды басқа жолмен жеңуді қарастырды. Нәтижесінде олардың сенімдерін, санасындағы күмәндарын Құран аятымен, Пайғамбар (с.а.у.) хадисімен, ақли жолмен шешетін, әрі бұлтартпас жауаппен, шығынсыз жолмен үнін өшіре білетін муғтазилиттерге ашық түрде қолдау көрсетті. Муғтазилиттер мұндай адасушы топтағы мұсылмандармен аянбай күресті
.

813 жылы Аббаси халифатының тізгіні Һарун Рашидтің ұлы Мәмунге тиді. Ол өзін муғтазилә ғалымдарының бірі деп санағандықтан, билікке келісімен айналасына муғтазилиттерді жинай бастады. Тіпті, бас уәзір мен хатшы етіп атақты муғтазилит Ахмад ибн Әбу Дуадты тағайындады. Халифа Мәмун әуелде ғалымдар өз араларында ымыраға келсін деген мақсатпен үнемі ғылыми жиындар өткізіп, фақиһтар мен муғтазилиттердің арасында қызу пікірталастар өткізетін. Уақыт өте келе халифа Мәмун айналасындағы муғтазилиттердің ықпалымен «Құран махлуқ» (Құран жаратылған) сенімін қабылдады да, мухаддис (хадис ғалымы), фақиһ (құқық ғалымы) ғалымдарды осы пікірді қабылдауға күштеді. Көптеген ғалым халифаның қысымынан, жазасынан қорқып, сенбесе де «Құран махлуқ» деп жай тілмен айтып пәледен қашуға тырысты. Жергілікті әкімдеріне тапсырма беру арқылы қарамағындағы барлық мұсылманды осы жат пікірді қабылдауға зорлады. 

Мәселен, халифа Мәмун Бағдаттағы орынбасары Исхақ ибн Ибраһимге былай деп хат жолдайды: «Айналаңдағы қазыларды жина да, оларға мүминдердің әміршісінен келген хатты оқы және оларды сынақтан өткіз. Құранның махлуқ екендігін, яғни кейіннен жаратылғандығы жөніндегі пікірлерін біл және оларға былай де: «Мүминдердің әміршісі бұдан былай дініне сенбейтін, таухид мәселесінде ықылас танытпайтын адамдармен бірге жұмыс жасай алмайды, оларға сенім арта алмайды». Егер осы айтылғандарды қабыл етсе, мүминдердің әміршісімен бір пікірде, һидаят жолында екенін айтатын болса, оларға мына бұйрықты жеткіз: «Адамдар жайында куәлік етушілер құзырларына келген кезде, Құран жайындағы сенімдерін тексерсін, Құран махлуқ деп айтпағандар мен осы сенімді қолдамайтындардың куәлігін қабылдамасын. Аймағыңа қарасты қазылардың бұл мәселеде нендей жұмыс жасап жатқанын тексер және халифаға мәлімет беріп отыр»
.

Халифа Мәмун қарамағындағы әкімдерге осындай тапсырма беру арқылы муғтазилит сенімін қабылдамаған адамды мемлекеттік қызметтен шеттету керектігін ашық түрде тапсырып отырды.

Жергілікті әкімдер халифадан осындай бұйрық алғаннан кейін фақиһ, мухаддис ғалымдар мен қазыларды шақырып, халифаның бұйрығын жеткізді. Егер кімде-кім халифаның бұйрығын қабыл етпейтін болса, онда қатаң жазаға ұшырайтынын ескертеді. Ғалымдар ауызша қабыл еткенсіп, келетін пәледен қашуға тырысты. Дегенмен «Құран махлуқ» сенімін қабылдамаған төрт ғалым қалады. Олар Ахмад ибн Ханбал, Мұхаммед ибн Нух, әл-Қауарири және Сәжжада еді. Халифаның жарлығына құлақ аспаған бұл ғалымдарды райларынан қайтару үшін түрлі жазалар қолдана бастады. Оларды тұтқындап, шынжырлап қоюға дейін барды. Жазаның ауыртпалығына шыдай алмаған әл-Қауарири мен Сәжжада ертесі күні олардың айтқандарына келісіп, босатылады. Алайда Ахмад ибн Ханбал мен Мұхаммед ибн Нухты қанша қинап, азаптаса да дегендеріне көндіре алмайды. Күшпен көндіре алмаған соң ол екеуін халифа Мәмунның құзырына жолдайды. Сол кезде Мәмун Тарсус
 қаласында еді. Аталмыш екі ғалымды сонда апара жатқанда Мұхаммед ибн Нух жолда ажалы жетіп қайтыс болады. Халифа Мәмун да сол кезде науқастанып, 833 жылы қайтыс болғандығы туралы хабар жетеді. 

Халифа өлгенімен орнына тағайындалған Мәмунның інісі Муғтасим (833-842 ж.) ағасының өсиеті бойынша, Құран махлуқ сенімін күштеп қабылдатуды одан әрі жалғастырады. Муғтасимнің әмірімен Ахмад ибн Ханбал тағы да ауыр азапқа ұшырайды. 28 ай бойы түрмеге қамалады. Ақырында райынан қайтара алмаған соң оны босатады. Бостандыққа шыққан соң Ахмад ибн Ханбал қайта хадис дәрісін беру ісін қолға алады. Халифа Муғтасим 842 жылы қайтыс болғанша осы қызметін жалғастырады. Халифа дүниеден озған соң орнына Муғтасимның баласы Уасиқ (842-847 ж.) таққа отырады. Ол да әкесі мен ағасының жолын қуып, муғтазилит ағымының пікірлері күштеп таратуды мықтап қолға алады. Уасиқ айтқанына көнбеген ғалымдарды аяусыз жазалап, тіпті өлім жазасына кесіп отырды. Бірақ Имам Ахмад ибн Ханбалды қайта жазалауды жөн көрмей, оған: «Ешкімді маңайыңа жинамайсың. Мен тұрған қалада тұрмайтын боласың», – деген шарт қояды. Осыдан кейін имам Ахмад өмірінің соңына дейін ешқайда шықпайды.

Халифа Уасиқтың қаһарын мына бір ғибратты оқиға тежейді. Бірде Құран махлуқ сенімін қабыл етпегендерді жазалап жатқан кезде жасы келген қария бас уәзір болған атышулы муғтазилит Ахмад ибн Әбу Дуадқа келіп: «Сен Пайғамбардың (с.а.у.), Әбу Бәкірдің, Омардың, Османның және Алидің насихаттап шақырмаған нәрсеге дағуат жасаудасың. Бұл жайында олардың білетіндігін немесе білмейтіндігін мойындауың керек. Егер олар бұл жайында білетін еді, бірақ үндемеді десең, маған да саған да үнсіз қалу жөн болады. Ал егер бұл жайында олардың хабары жоқ еді, мен білемін десең, ей, ақымақтың баласы ақымақ! Расулаллаһ (с.а.у.) пен оның әділетті халифалары білмеген нәрсені сен білесің бе?», – дейді
. Осы оқиғаға куә болған халифа Уасиқ қатты әсерленіп, ғалымдарды жазалауды тоқтатады.

Мәмуннан кейінгі халифалар Муғтасим (833-842 ж.) мен Уасиқтың (842-847 ж.) кезінде муғтазилиттер алтын дәуірін бастан кешті. Бірақ 847 жылы таққа келген халифа Мутәуәккил халықтан келген шағымдар нәтижесінде 848 жылы муғтазиләні халифаттың ресми идеологиясынан шығарып, керісінше, бұл ағым өкілдерін қыспаққа ұшыратады да, муғтазилиттерді аз уақыт ішінде мәзһаб ретінде тарихтан біржолата жойып жібереді. Өйткені жоғарыда айтылғандай, олар билікті пайдаланып Құран махлуқ, Аллаһ ақыретте көрінбейді деген екі мәселеге халықты сендіруге күштеп, көнбегенді аяусыз жазалап, өлтірді. Дегенмен адасушылықтың ақыры құрдымға кететіндігін тарих дәлелдеп берді.
Умеялықтар кезеңінде Парсы, Үнді, Сирия, грек тілдерінен көптеген еңбектер араб тіліне аударылған. Ежелгі грек тілінен Аристотель мен Гелен, Птолемей, Пифагор, Евклид, Гиппократ, Платон, Архимедтің өлмес-өшпес шығармалары, парсы және санскрит тілдерінен терең ой, парасатқа шақыратын талай асыл дүниелер араб тіліне аударылды. Оларға түсіндірмелер жасалды. Аударма жұмыстары Аббасилер кезеңінде тіпті арта түсті. Тәржіменің арқасында көне мәдениеттермен кеңінен танысқан мұсылман ғалымдары білімдерін байытып, танымдарын жетілдіре түскен
. Аббасилердің алғашқы билік еткен ғасырында араб-Ислам түсінігіне біртіндеп үнді мен грек философиясы кіре бастады. Исламнан бұрын парсы мәдениетіне грек философиясының әсері болғандықтан грек философиясы мұсылмандарға парсылар және шамдықтар жолымен енді. Өйткені шамдықтар грек философиясының мирасқорлары болатын. 830 жылы халифа әл-Мәмун тұрғызған Бағдаттағы әйгілі «Бәйтул-хикма» (даналық үйі) аударма орталығы, кітапхана, сондай-ақ алғашқы жоғары оқу орны рөлін де атқарған. 

Муғтазилиттер дінсіздермен күресу жолында грек философиясының әдістерін көбірек қолдануға көшті. Бұған мынадай жағдаяттар себеп болды:

а) муғтазилиттер грек философиясынан логиканы, түсіндіру әдісін толықтыратын идеялар, пікірлер тауып, жетік меңгеріп, өзгелермен пікір сайыста қолданып отырды.

б) материалист философтар мен дінсіздердің иман негіздерін жоққа шығаруына тойтарыс беру үшін философиялық және логикалық тәсілдерді меңгеруді мақсат етті. Өйткені Құдайға, Пайғамбарға (с.а.у.) сенбеген адамға діни дәлел келтірудің пайдасыз екенін ұқты. Сондықтан ақли дәлел келтірумен Аллаһтың бар екендігін, Пайғамбардың (с.а.у.) хақ екендігін дәлелдеді. Философтарды жеңу үшін олардан көп нәрсе үйреніп, ақыры мұсылман философтарының шығуына ұйытқы болды
.

Һижра жыл санауы бойынша ІІ ғасырдың басы мен ІV ғасырдың аяғына дейін (8-10 ғ.) Ислам әлемінің көптеген аймағына (Сирия, Ирак, Мысыр, Исфахан, Журжан, Хорасан т.б.) муғтазилит сенімі әсер етті. Сол себепті олар жайында көптеген оң әрі теріс пікір айтылып жатты. Муғтазилиттерді әһлу сүннет ғалымдарының басым көпшілігі мойындамағанымен, олардың Ислам дініне жасаған еңбектерін бағалайды. Айталық, бұл ағымның төмендегідей басты қызметтерін атап өтуге болады:

1.
Төрт халифа дәуірінен бастап Исламды тарату жолындағы жорықтар нәтижесінде көптеген ұлт және дін өкілдері Ислам әлеміне ерікті, еріксіз бас иді. Уақыт өте келе көптеген дін дұшпандары Исламды іштен іріту, алауыздық тудыру үшін түрлі топтар құрды. Мұндай топтарды “зындықтар” деп атады. Іштен шыққан дін дұшпандарымен қатар шектен шыққан теріс ағымдар да етек жая бастады. Осындай ағымдар мен топтарға қарсы Исламның шынайылығын, ақиқатын түсіндіру үшін Құран аятымен әрі ақли дәлелмен тосқауыл қоюда муғтазилиттер орасан зор еңбек етті. Муғтазилиттердің ортақ қабыл еткен бес ұстанымы осындай топтармен күрес кезінде қалыптасты. «Таухид» ұстанымы мужәссимә мен мушәббиһә ағымына (Аллаһты жаратылған мақлұққа ұқсатушылар) жауап ретінде қолданса, «адл» ұстанымы жәһмия ағымына қарсы, «әл-уағд уәл-уағид» ұстанымы муржия ағымына, «әл-мәнзиләту бәйнәл-мәнзиләтәйни» ұстанымы муржия мен харижиттерге қарсы жауап беру үшін жүйеге келді.

2.
Пайғамбарлық сынды ұлық міндетті қорғап бірнеше еңбектер жазған.

3.
Құран аяттарын тәпсірлеуде ақылды көбірек қолданып, логикалық әдісті енгізді. Негізінен бұрынғы ғалымдар діни мәселеде ақылмен шешім беруге жүгінбейтін.

4.
Ислам ғылымына «калам» (иман негіздерін, Аллаһтың бар екендігін, бір екендігін зерттейтін сала), «илму бәләғат» (шешендік өнер), «жәдәл» (пікір сайыс) секілді жаңа білім салаларын енгізді. Бұл ғылымдар арқылы дін дұшпандарына қарсы тиісті бұлтартпас жауапты беріп отырды.

5.
Муғтазилиттердің Аллаһтың бар және бір екендігін түсіндіруде қолданған әдістері Спиноза (1632-1677 ж.) арқылы батыс философиясына әсер еткендігін батыс ғалымдары мойындауда
.

Муғтазилиттер өз араларында кейбір мәселеде ымыраға келе алмай, бірін-бірі адасушы деп айыптаумен ұсақ тармақтарға бөлініп кетті. Өйткені еліктеуге қарсы шығып, айтылған сөзден астар іздеп, пікір қайшылығына ұшырады. Әбу Мансур Абдулқаһир әл-Бағдади «әл-Фарқ бәйнәл фирақ» (түрікшеге аударылған еңбегі «Mezhepler arasındaki farklar (Мәзһабтар арасындағы айырмашылықтар») атты кітабында муғтазилиттердің жиырма екі тармаққа бөлініп кеткендігін айта келіп, әрқайсысына қысқаша шолу жасаған. 1. Уасилия; 2. Амрауия; 3. Һузайлия; 4. Наззамия; 5. Әсуария; 6. Муаммария; 7. Бишрия; 8. Һишамия; 9. Мурдария; 10. Жағфария; 11. Исқафия; 12. Сумамия; 13. Жахизия; 14. Шаххамия; 15. Хайятия; 16. Кағбия; 17. Жуббаия; 18. Бахшамия; 19. Марисия; 20. Салих Куббаның жолы; 21. Хатибия; 22. Химария. Хатибия мен химария атты соңғы екі тармақ Ислам шеңберінен шығып кеткендіктен оларды мұсылман санатына жатқызбайды
. 

Атақты Ислам ғалымы Мұхаммед Абдулкарим әш-Шаһристани өзінің «әл-Миләл уән-нихал» атты мәшһүр еңбегінде муғтазилиттердің өзара он бес тармаққа бөлінгенін айтып, әрқайсысының сенімі мен өзіндік ұстанымдарына жеке-жеке тоқталады
. Муғтазилиттердің ортақ ұстанымдарын білу мақсатында жоғарыда аттары аталған адасушы муғтазилит ағым өкілдерінің бірауыздан қабыл еткен сенімдеріне тоқталайық:

–
Аллаһ Тағаланың әзәли
 сипаттарын қабыл етпейді. (Әһлу сүннет ақидасы бойынша Аллаһтың «субути сипаттары» бар. Олар: Хаят (тірі), Ілім (бәрін білуші), Басар (бәрін көруші), Самиғ (бәрін естуші), Кәләм (сөйлеуші), Ирада (қалаушы), Құдрет (құдіреті күшті) және Тәкуин «жаратушы)). Муғтазилиттер Аллаһтың субути сипаттарын қабылдамайды. Негіз ретінде айтқан уәждері: «Шындығында Ұлы Аллаһтың әуелде (әзәлда) есімі де, сипаты да болған жоқ».

–
Аллаһты ешкім көре алмайды. 

–
Ұлы Жаратушы Аллаһтың кәламы, әмірі мен тыйымдары кейіннен болған. Тіпті, Аллаһтың кәламы (сөйлеу, сөз) кейіннен болған, жаратылған (махлуқ) деуде. Сол себепті олар үшін Құран «махлуқ» (кейіннен жаратылған).

–
Аллаһ адамдар мен жанды мақлұқаттың амалы мен іс-әрекетінің жаратушысы емес
. Аллаһ адамның және мақлұқаттың амалы мен тағдырын жасаушы емес. Адам өз өмірінің тағдырын өзі жасайды. Муғтазилиттер тағдырды жоққа шығарғандықтан оларды «қадария» деп те атаған.

–
Күнә істеген мұсылман сол сәтте кәпір де емес, мұсылман да емес, ол пасық үкімін алады. «Әл-Мәнзиләту бәйнәл-мәнзиләтәйн» (екі мекен арасындағы бір мекен) деген сенімдері бойынша, күнә жасаған мұсылман күнәсі үшін тәубе етсе, жұмаққа барады, тәубе етпесе, тозаққа барады. Ондай адамның үкімі мүмин де, кәпір де емес «пасық»
.

–
Аллаһ Тағала бұл дүниеде де, ақыретте де көзге көрінбейді деуде
. Олардың уәжі егер Аллаһ көрінетін болса, онда Аллаһқа мекен, жисм (тән), пішін берген боламыз дей келе, Аллаһ ондайдан пәк деп Құраннан дәлел келтіреді
.

–
Аллаһ жақсылық пен жамандықты жаратпайды. Себебі Аллаһ жақсылықты жаратқанда жақсы болса, жамандықты жаратқанда «залым» болу керек. Аллаһ бұдан пәк дей келе, оны жарататын пенде деп үкім береді. Пенде жақсы және жаман амалдың жасаушысы болғандықтан, ақыретте амалы үшін сауап алады, немесе жазаланады. 

–
Пенде мүмин болып дүниеден өтсе, жұмаққа барады. Егер жасаған үлкен күнәлары үшін тәубе етпестен қайтыс боп кетсе, ақыретте кәпірлер секілді мәңгілік тозаққа барады
. Өйткені тозаққа кірген қайтып шықпайды. Бірақ тозақтағы жазалары жеңіл болады деуде. Олар бұл жерде «әл-Уағд уәл-уағид» (Аллаһтың сөзі, ескертуі) ұстанымына (принципіне) сүйене отырып үкім берген
.

Муғтазилитердің ақидасында ұстанатын негізгі бес ұстаным: «усулу хамса» деп аталады. Осы ұстанымдарды жоғарыда аты аталған барлық тармақ бір ауыздан қабыл еткен. Енді муғтазилиттердің осы ұстанымдарына қысқаша жеке-жеке тоқталып өтейік: 

а)
Таухид (Аллаһтың бірлігі): Аллаһ Тағала әрі зат, әрі сипат тұрғысынан жалғыз. Аллаһтың сипаттары Оның затымен бірге, одан тыс болмайды. Аллаһ жаратылған ешбір нәрсеге ұқсамайды және ақыретте Оны адамдар көре алмайды. Аллаһтың кәламы махлуқ, яғни кейіннен жаратылған.

ә)
Адл (әділдік): Аллаһ Тағала әділ. Пенделерге ешқашан қиянат (әділетсіздік) жасамайды. Пенде Аллаһтың өзіне берген қалау еркіндігі арқылы жақсылық пен жамандықты істейді. Пенденің әр ісіне Аллаһ араласпайды. Егер пенденің амалын Аллаһ жаратса, пенде бұл әрекеті үшін ақыретте жазаланатын болса, Аллаһ құлына әділетсіздік жасаған болады. Керісінше, Аллаһ пендеге қажетті нәрсені жаратуы мәжбүр. Бұл түсінік бойынша, тағдыр деген жоқ. Себебі тағдыр болса пендеде ерік болмайды.

б)
Әл-Уағд уәл-уағид (Аллаһтың уәдесі, ескертуі, жазасы): пенде иман келтіріп, дұрыс жолмен жүріп дүниеден өтсе, сауап жазылып, сый беріледі (уағд/уәдесі). Керісінше, имансыз болып, яки үлкен күнә істеп, тәубе етпестен өмірден озса, азапқа ұшырап, мәңгілік тозақта қалуға лайық болады (уағид/ескертуі, жазасы). Аллаһ Тағала үлкен күнәні тәубе етпестен кешірмейді. Сондай-ақ мүмин кісі жәһәннәмға күнәсін өтеу үшін тасталып, ақырында жаннатқа барады деген нәрсе жоқ. Тозаққа бір кірген адам қайта шықпайды.

в)
Әл-Мәнзиләту бәйнәл-мәнзиләтәйн (екі мекеннің арасындағы бір мекен): үлкен күнә істеген мүмин иманнан шығады. Өйткені амал иманның бір бөлігі. Бірақ кәпір де болмайды. Алайда иман мен кәпір арасында бір жерде немесе екі мекеннің арасындағы бір мекенде, яғни өтпелі жағдайда болады. Ондай кісі қайтыс болғанға дейін мұсылман болып есептеледі. Егер істеген ісіне тәубе етсе иманға келгені, етпесе кәпір болып тозаққа барады.

г)
Әмр бил-мағруф уән-нәһи анил-мункар (жақсылыққа шақыру, жамандықтан тыю): жақсылыққа үндеп, жамандықтан тыю – әрбір мұсылманға парыз
.

Муғтазилиттер ақылды көбірек қолданғандықтан, Құран аяттарын түгелімен аударып, тәпсірлейді. Әһлу сүннет бойынша, Құран аятының кейбірінің ұғымын Аллаһ пен Оның Елшісі (с.а.у.) ғана біледі. Сол себепті ондай аяттар сөзбе сөз аударылмайды. Муғтазилиттер болса, Құран адамзат үшін түсірілгендіктен, онда біз түсінбейтін аят болмауы керек деп, Құрандағы мағынасы құпия (мутәшабиһ) аяттарға түсініктеме береді. Дәлел ретінде «Әли Имран» сүресінің 7 аятын келтіреді: 

هُوَ الَّذِيَ أَنزَلَ عَلَيْكَ الْكِتَابَ مِنْهُ آيَاتٌ مُّحْكَمَاتٌ هُنَّ أُمُّ الْكِتَابِ وَأُخَرُ مُتَشَابِهَاتٌ فَأَمَّا الَّذِينَ في قُلُوبِهِمْ زَيْغٌ فَيَتَّبِعُونَ مَا تَشَابَهَ مِنْهُ ابْتِغَاء الْفِتْنَةِ وَابْتِغَاء تَأْوِيلِهِ وَمَا يَعْلَمُ تَأْوِيلَهُ إِلاَّ اللّهُ وَالرَّاسِخُونَ فِي الْعِلْمِ يَقُولُونَ آمَنَّا بِهِ كُلٌّ مِّنْ عِندِ رَبِّنَا وَمَا يَذَّكَّرُ إِلاَّ أُوْلُواْ الألْبَابِ
«Ол Аллаһ саған Құран түсірді. Оның ашық мағыналы аяттары бар. Солар кітаптың негізгі іргетасы. Екінші ұқсас ұғымдағы аяттар бар. Ал жүректерінде қыңырлық болғандар, бұзақылық істеп, ұқсас мағыналы аяттардың ұғымын іздестіріп соңына түседі. Оның ұғымы, мағынасы Аллаһқа аян. Ғылым иелері: Біз бұған сендік, барлығы да Раббымыздан келген, – дейді». Муғтазилиттер: «...Оның ұғымы, мағынасы Аллаһқа аян. Ғылым иелері: Біз бұған сендік, барлығы да Раббымыздан келген, – дейді» деген аятты «Оның ұғымы, мағынасы Аллаһ пен ғылым иелеріне аян. Біз бұған сендік, барлығы да Раббымыздан келген, – дейді» деп түсінеді. Яғни жоғарыда аятта асты сызылған сөздегі «уау» әріпін алдыңғы сөйлемге қосып жібереді. Сонда «Аллаһ пен ғылым иелеріне аян» деген ұғым шығады. Аятқа осылай мағына бергендіктен, Құрандағы мағынасы құпия мутәшабиһ аяттардың ұғымын ғалымдар да біледі дей келе, мутәшабиһ аяттарды аударып, тәпсірлейді. Муғтазилиттер мұнымен шектелмей, Аллаһтың қасиетті Құранын «махлуқ» (жаратылған) деген.

Ал әһлу сүннет ғалымдары «уау» (және) әріпіне дейін сөйлемді аяқтап «..Оның ұғымы, мағынасы Аллаһқа аян. Ғылым иелері: Біз бұған да сендік, барлығы да Тәңірден келген, – дейді» – деген мағына береді. Бұл жағдайда мутәшабиһ аяттарды ғалымдар сенумен шектеледі деген ұғым шығады. 

Әһлу сүннет ғалымдары мутәшабиһ аяттарға Құран мен сүннет аясында түсіндірмелер берген. Ал муғтазилиттер бұндай аяттарды жорамалдауда шектен шыққан. Әрине олар бұл әрекеттерін Аллаһты пәктеу деп түсінді.

848 жылдан бастап муғтазилә ағымы Ислам тарихынан біржолата жойылғанымен, олардың идеялары мен кейбір ұстанымдары Иран, Ирак, Үндістан және Сирия шииттері арасында әлі күнге дейін аракідік ұшырасып жатады
.

Муғтазилиттердің идеяларын жаңғыртушы, насихаттаушы жандар санатында Әбул Хусейн әл-Аллаф (қ.б. 850 ж.), Наззам (қ.б. 845 ж.), Жахиз (қ.б. 869 ж.), Башир ибн Муғтамир (қ.б. 825 ж.), Жуббайи (қ.б. 916 ж.) және Қады Абдулжаббар (қ.б. 1025 ж.) сынды ғалымдардың атын атаған орынды
.

Әһлу сүннет бойынша, муғтазилиттер адасушы ағым. Себебі олар иманның алты шартының бірі – тағдырға сенуді қабыл етпейді. Үлкен күнә істеген адам тәубе етпестен дүниеден өтсе, тозақтық деп, Аллаһтың сипаттарын қабыл етпей, Құранды мақлұқ деді. Мутәшабиһ (мағынасы құпия) аяттарды тәпсірлеп, ақылға шектен тыс орын берді. Өз сенімдерін мойындамағандарды күшпен мойындатып, тіпті ғалымдарды өлтіруге дейін барды. Ақылға қонымсыз деп кейбір аяттар мен хадистерді діни үкімде қолданудан бас тартты.

4. Муржия ағымы

Муржия араб тілінде «кейінге қалдыру, кешіктіру» деген мағынамен бірге «үміт ету» дегенді де білдіреді. Терминдік мағынасы болса, қандай да бір істі кейінге қалдыру, Аллаһқа тапсырып, жақсылығын, ақырын Аллаһтан күтушілерге берілген есім
.

Бұл ағым Ислам әлемінде «үлкен күнә істеген мұсылман пенденің бұл дүниелік және о дүниелік жағдайы қалай болар екен?» деген мәселелерден пайда болды. Аталмыш жайттар әділетті төрт халифаның төртіншісі Хазіреті Алидің (656-661 ж.) тұсында туындады. Үлкен күнә істеп қойған мұсылманды харижиттер «кәпір» десе, муғтазилә ағымы «пасық» деп үкім шығарған. Сол кезеңнің танымал ғалымы Хасан Басри және өзге де ғалымдар ондай кісіге «екі жүзді» (мунафиқ) деп пәтуа берді. Көпшілік мұсылмандардың пікірі бойынша, ондай адамға «күнәһар мұсылман» деген үкім берілді. Ондай пендені Аллаһ қаласа кешіреді, қаламаса жазасын береді деген сенімді ұстанды. 

Муржия ағымының пайда болуы мен басты ұстанымдарының қалыптасуы сахабалар кезінен бастау алады. Хазіреті Османның халифалық кезеңінің соңына таман халық арасында әкімдердің әділетсіздігі мен қатыгездігі сынға алынып, Мысыр, Куфа және Басрадан шыққан азғын топ халифаға қарсы наразылық ұйымдастырып, оның қызметтен кетуін талап етеді. Бұл наразылықтың ақыры 656 жылы халифа Османды өз шаңырағында өлтірумен аяқталды. Осы оқиғалар барысында кейбір сахабалар үнсіз қалуды жөн көріп, мұндай бүліктерден аулақ тұруды, араласпауды дұрыс санады. Өздерінің дұрыс деп тапқан жолын мына бір хадиспен дәлелдеуге тырысты: «Жақында фитнәлар (бүліктер) шығады. Бұл бүліктер кезінде отырған кісі жүрген кісіден, жүрген кісі бүлік шығарушыдан жақсы. Мұқият болыңдар. Бұл бүліктер шыққан кезде түйесі болған түйесімен, қойы болған қойымен айналыссын. Жері болған жерімен шұғылдансын». Сол жерде болғандардан біреуі: «Ей, Аллаһтың елшісі! Егер адамның түйесі де, қойы да, жері де болмаса ше?» деп сұрады. Сонда Хазіреті Пайғамбар (с.а.у.) былай деді: «Ол кезде қылышын алып тасқа шапсын, жұмған аузын ашпасын. Содан кейін мүмкіндігі болса өзін құтқарсын», (Бухари, Фитән 9; Муслим, Фитән 10).

Осы бағытты ұстанған сахабалар халифа Османның кезеңінде шыққан және халифаның өлтірілуімен аяқталған бүліктерге араласпай, бейтарап қалды. Хазіреті Алидің халифалық тұсында шыққан бүліктер мен Жәмәл, Сыффин соғысында да осы ұстанымдарын жалғастырды. Мәселен, Хазіреті Али мен Шам әкімі Муауия арасында болған 657-жылғы Сыффин соғысы жайында сахабалар ешқандай пікір білдірмеген. Бұл топтың ішінде Хазіреті Сағыд ибн Әбу Уаққас, Абдуллуһ ибн Омар, Имран ибн Хусайн сынды танымал, беделді сахабалар болды. Олар Сыффин шайқасында өлген мұсылмандар жайында ешқандай үкім бермей, тіпті қай жақтың дұрыс, қай жақтың кінәлі екенін де айтпастан бейтарап көзқарас танытты. Өлген және өлтірген мұсылмандардың үкімін сұрағандарға «Аллаһ біледі» деп қысқа қайырды. Аты аталған сахабалар секілді кейбір сахабалардың да үлкен күнә істеген мұсылман жайында ешнәрсе айтпауы соғысқа қатысқан мұсылмандарды қатты мазалай бастады. Өйткені Құранда «Ниса» сүресінің 93-ші аятында: 

وَمَن يَقْتُلْ مُؤْمِناً مُّتَعَمِّداً فَجَزَآؤُهُ جَهَنَّمُ خَالِداً فِيهَا وَغَضِبَ اللّهُ عَلَيْهِ  وَلَعَنَهُ وَأَعَدَّ لَهُ عَذَاباً عَظِيماً
 «Кімде кім мүминді қасақана өлтірсе, оның жазасы – мәңгілік тозақ болады. Аллаһ оған қаһарланды және лағынеттеді. Һәм оған ауыр азап дайындайды» делінген. Расында да Жәмәл, Сыффин шайқасына қатысқан және адам өлтіру секілді үлкен күнә істеген мұсылмандар мен қайтыс болған мұсылмандар жайында ештеңе айтпастан олардың үкімі сұралғанда «Аллаһ қана біледі» деген топ пайда болды. Бұларға «үміт артушылар, үміттенушілер» ұғымына келетін «муржия» деген ат берілді
.

Муржияшылар әуелде «Лә иләһә иллаллаһу Мухаммәдур Расулуллаһ» (Аллаһтан басқа тәңірі жоқ, Мұхаммед Оның елшісі) деген кісіні жасаған күнәсі үшін кәпір немесе мүшрік деп айта алмаймыз, кімнің кім екенін Аллаһ біледі» деген принципті ұстанды
. Шынында да кімнің кім екенін, о дүниеде қайда баратындығын Аллаһ біледі.

Кейін пайда болған муржияшылар алдыңғылардан басқаша түсінікте болды. Олар үлкен күнә істеген мұсылманның жағдайын Аллаһқа тапсырумен шектелмей, күнә жасау иманға зияны жоқ деген пікірді ұстануға көшті. «Иман – тілмен айту, жүрекпен қуаттау, сену және білуден тұрады. Амал ету өз алдына бөлек нәрсе» деген ұстанымға сүйенді.

Тіпті, кейбір муржия өкілдері «Иман – жүрекпен сену» деп артық кетті. Діни үкімдерді тек біліп, сеніп қоюмен шектелген муржияшылар үшін амал ету маңызды болмады
. Бұлар иманның негізіне жеңіл қарап, ақиқатты бұрмалауға тырысты
.

Сол себепті ғалымдар муржияшыларды екі топқа бөліп қарастырады. Бірінші топтағылар – сахабалар арасындағы түсініспеушілік пен қақтығыс және Умея билігі кезіндегі бүліктерге үкім беруден бас тартқандар. Екіншісі – имани мәселеге немқұрайлы қарап, Аллаһ күпірліктен, ширктен басқа бәрін кешіреді деген сеніммен иман еткен кісі не істесе де болады деп, ізгі амалды тәрк етушілер. Бұл топтағы муржияшылар алдыңғы сахабалар мен ғалымдардың беделіне нұқсан келтіріп, өзгелердің сынына ұшырады.

Мысалы, зәйдия мәзһабын құрушы Зәйд ибн Али ибн Хусейн осы топтағыларды меңзеп: «Мен пасықтардан, Аллаһтың кешірімімен үміттендірген муржиядан аулақпын», – деген. Ал адасушы муғтазилә ағымы өз діни түсінігіне қосылмағандарды, қабыл етпегендерді «муржия» деп атады. Тіпті, муғтазилиттер имам Ағзам Әбу Ханифаға және басқа да фақиһ (құқықшы), мухаддис (хадисші) ғалымдарға да «муржияшы» деген айдар тағып, кінәлаған.

Имам Ағзам Әбу Ханифа өз кезегінде муғтазилиттерді сынап, бірнеше еңбек жазды. Ол «әр-Рисала иләл-Бәтти» атты еңбегін басралық ғалым және қазы Әбу Осман ибн Муслим әл-Бәттиге жазып жолдаған. Кітапта амал иманның бір бөлігі еместігі, иманның артуы мен кемуін қабыл ету мен етпеу мәселесі талқыланып, өзін муржия деп айыптағандардың сөзін теріске шығарады.

«Китабур-рад алал-қадария» – атты еңбегінде Әбу Ханифа муғтазилә мәзһабын сынап жазған
.

Муржия ағымы өз арасында бірнеше топқа бөлінген. Олардың бастылары: 1. Юнусия; 2. Ғассания; 3. Тумәния; 4. Саубания; 5. Мәрисия
. Солардың кейбіріне тоқталайық:

Юнусия: Юнус ибн Аун ән-Нумайрдің пікірін қолдаушыларға берілген есім. Бұлардың сенімінде иман – Аллаһты білу, Оған бойсұну, Оның құзырында тәкәппарлықты тәрк ету, Оны жүрекпен сүю. Кімнің бойында осы сипаттар болса, ол мүмин болып саналады. Ібілістің Аллаһ құзырында тәкәппарлығымен қуылғандығын дәлел ретінде ұстанып, Аллаһқа деген шынайы махаббаты болған жанға жасаған күнәсінің зияны тимейді деуде. Мүмин жаннатқа амалымен емес, Аллаһқа деген ықыласы мен сүйіспеншілігі нәтижесінде кіреді. Демек, бұл ақида бойынша, діндегі амал мен ғибадаттың ешқандай салмағы жоқ.

Ғассания: Ғассан әл-Куфи есімді адасушы мұсылманның артынан ерушілерге берілген атау. Ғассанияның сенімінде иман дегеніміз – Аллаһты және Оның Елшісін (с.а.у.) білу, Аллаһтың жібергендерін, Пайғамбардың (с.а.у.) әкелгендерін толықтай қабылдап, сенгендігін тілімен айту
. 

Бұл топтардың өздеріне тән діни түсінігі бар. Кейін бұл топтардың бәрі дерлік орта ғасырда жойылып кетті. Кейінгі кезде кейбір мұсылман бауырлар арасында өздеріне қосылмаған мұсылмандарды «муржия» деп айдар тағу белең алып барады. Өз жолын дұрыс деп, өзгені муржия деп айыптау әрине надандық. 

Абдуллаһ ибн Аббастың риуаят етуі бойынша Хазіреті Пайғамбарымыз (с.а.у.) былай деген: «Үмметімнен екі топ адам бар, олар Исламнан ешқандай нәсіптері жоқ: Муржия мен Қадария» (Ибн Мажа, Муқаддима 10; Тирмизи, Қадар 2149).

Қорыта айтқанда, муржияшылар әуелде дұрыс бағыт ұстанғанымен кейінгілер бұл ұстанымда шектен шығып кетті. Тіпті Ислам шеңберінен ауытқыды. Өйткені олар иман тек жүрекпен сенуден тұрады, иманы бар адамға жасаған күнәсі зиян келтірмейді деп, харам мен күнәға рұқсат берген. Амал етуді парыз деп санамаған. Бұл тұрғыдан оларды мұсылман санатына жатқызу қиын. 

5. Мушәббиһә және мужәссимә ағымы

Орта ғасырда шыққан адасушы ағымдардың бірі – мушәббиһә және мужәссимә. Бұл екі ағым негізінен бір сенім аясында әрекет етті. Сол себепті екі ағымның ортақ сенімдеріне қарап, бір ағым ретінде қарастырамыз. Мушәббиһә «ұқсату, теңеу» деген ұғымды білдіреді. Яғни Аллаһты жаратылған мақлұқатқа, әсіресе адамға ұқсатушыларға берілген атау. Ал мужәссимә «тән беру, пішіндеу, форма беру» деген ұғымды білдіреді
.

Бұл ағым негізінен сәбәия, баяния, муғирия, мансурия, хаттабия, хишамия, юнисия, мушәббиһә, ибраһимия және кәррамия атты ұсақ діни топтар тарапынан бастау алып, бұлардың жалпы есімі ретінде мушәббиһә, мужәссимә деп аталған
.

Құранда мағынасы ұғынықты (мухкәм) аяттар басым болғанымен, кейбір аяттардың мағынасы құпия екенін жоғарыда айтып өттік. Оны Құран тілімен «мутәшабиһ» деп атайды. Өкінішке орай, жоғарыда айтып өткеніміздей муғтазилиттер секілді адасушы ағымдар мұндай аяттарға қисынсыз мағына беруге тырысты. Мәселен, «Сад» сүресінің 75-аятында былай дейді: 

قَالَ يَا إِبْلِيسُ مَا مَنَعَكَ أَن تَسْجُدَ لِمَا خَلَقْتُ بِيَدَيَّ أَسْتَكْبَرْتَ أَمْ كُنتَ مِنَ الْعَالِينَ
«Аллаһ: Ей, Ібіліс! Мен өз иадиммен
 (құдіретіммен) жаратқан адамыма сәжде жасауыңа не кедергі болып тұр? Паңсынғаның ба, әлде биік мәртебелі болғандығың ба? – деді». Мұндай аятты тура мағынасында қабылдамау керек. Себебі еріксіз түрде «Аллаһтың қолы бар ма, бар болса қандай, адам қолына ұқсай ма, әлде қалай?» деген сұрақтар қойыла бермек. Құранның кейбір аяты астарлы мағынада айтылғандықтан, міндетіміз – айтылғанға сену, оны тәпсірлеу емес.
Ал мужәссимәлар осындай аяттар мен хадистерді жинап, Аллаһқа пішін беріп, ұғымдарды қисынсыз қалыпқа салды. Христиандар мен яһудилер секілді мұсылмандар арасында да Аллаһты мақлұқатқа ұқсату мен Оған тәндік сипат берушілер әу баста осылай пайда бола бастады. Бұлай дейтініміз, христиандар Исаны құдайдың баласы деп шатасса, яһудилер Яқуб пайғамбар Аллаһпен күресіп, құдайды жеңген, Аллаһ аспан мен жерді алты күнде жаратты, жетінші күні демалды деу арқылы Жаратушыны адамға теңеді. Осындай адасқан сенімдегі шиит Һишам ибн Хакам, Һишам ибн Салим секілді жандар Аллаһқа пішін мен тәндік сипат беріп, Ол бір мекеннен басқа бір мекенге бара алады, көктен түседі, көтеріледі, мекені бар деп күпірлік етті. Олар өздерінің бұл сенімдеріне Құран аяты мен Пайғамбар (с.а.у.) хадисінде айтылған сөздерімен сілтеме жасады
. Мысалы, Құранда «Аллаһтың қолы олардың қолдарының үстінде», «Аллаһтың тағы бар», «Аллаһ бәрін естиді, көреді» деген аяттар бар. Тіпті, хадистерде Аллаһтың қуанатындығы, жүретіндігі, ашуланатындығы, түннің соңғы үштен бір бөлігінде көк қабатына түсетіндігі айтылады. Міне олар осындай аят пен хадистерді тікелей мағынасында қолданып, Аллаһты мақлұқаттардағы ерекшелік пен тәндік қасиеттерге балап түсіндірді.

Атақты ғалым Мұхаммед Абдулкәрим әш-Шәһристани «әл-Миләл уән-нихал» (Діндер мен ағымдар) атты еңбегінде мушәббиһә мен мужәссимә ағым өкілдерінің Аллаһ жайындағы сенімдерін зерттей келе олардың күпірлік еткендігін баяндайды. Яғни олар: 1. Аллаһтың затын (болмысын) мақлұқаттың болмысына теңеген; 2. Аллаһтың сипаттарын мақлұқаттың сипаттарына ұқсатқан.

Енді осы екі сенімге тоқталып өтейік. Әуелі Аллаһтың затын (болмысын) мақлұқаттың болмысына теңеу мәселесі ғұлат шииттерінен бастау алады. Ғұлат (шектен тыс кетуші) шииттер Хазіреті Алиге құдай деп табынбақ болады. Сонда Хазіреті Али олардың мұндай сорақы ісі үшін бірнешеуін жазалауға бел буады. Олардың біреуі Хазіреті Алидің бұл ісіне қарап: «Енді сенің құдай екеніңді білдік. Өйткені құдайдан басқа ешкім отпен жазаламайды», – дейді. Бұл сөзді естіген Хазіреті Али өртеуден бас тартып, тек жер аудартумен шектеледі. Осыдан бастап олар Аллаһты түрлі теңеумен түсіндіруге көшеді. 

Адасушы мушәббиһә мен мужәссимәнің сенімдері расында да барып тұрған күпірлік. Олардың сенімдерінде Аллаһты ұстап көру, Онымен қол алысып амандасуға болады. Шынайы, ықыласты мұсылман бұл дүние мен ақыретте Аллаһпен құшақтасып көріседі. Бұл өмірде Аллаһты көруге, Оны зиярат етуге болады
. Дауд әл-Жауариби есімді адасушы: «Маған Аллаһтың сақалынан басқа не сұрасаңдар да сұраңдар», – деп Ұлы Жаратушыны түрлі мақлұқатқа теңеуге тырысқан. Оның сипаттаған құдайы тәннен, ет пен қаннан тұрады, қол аяғы, тілі, екі көзі мен екі құлағы бар деп түсіндіріледі
. 

Бұл аздай кейбір мұсылмандар индуизм мен буддизмдегі «аватара», яғни құдайдың адам бейнесіне ену сенімін ұстанып, Аллаһ менің тәніме кірді, мен Аллаһпын деп күпірліктің шегіне жетті. 

Мужәссимә мен мушәббиһәнің сенімінде Аллаһтың қалауы пенденің қалауы секілді және Аллаһтың сөзі пенденің сөзі секілді әріп пен дыбыстан тұрады. Аллаһтың субути сипаттары (тұрақты сипаттары) о баста белгілі емес, кейін болған деуде.

Мушәббиһә мен мужәссимә ағымдары адасқан ағым болып табылады. Өйткені Аллаһ Тағала Құран Кәрімде «لَيْسَ كَمِثْلِهِ شَيْءٌ Ләйсә кәмислиһи шайун» (Еш нәрсе Ол сияқты емес) (42. «Шура» сүресі, 11-аят) және 
«وَلَمْ يَكُن لَّهُ كُفُواً أَحَدٌ Әрі Оның ешқандай теңдесі жоқ» (112. «Ықылас» сүресі, 4-аят) деп, Өзінің ешқандай жаратылысқа ұқсамайтындығын анық айтқан. Түйіндей айтсақ, Жаратқанды жаратылғандардай сипаттау – барып тұрған күпірлік. Сол себептен халифалар оларды қыспаққа алған. Әһлу сүннет ғалымдары олардың адасушылықтарын қатты сынаған. Нәтижесінде аталған ағым тарих сахнасынан біржолата жойылып кеткен. 

6. Каррамия

Адасушы ағымдардың бірі – каррамия. Бұл ағымың негізін қалаушы – Әбу Абдуллаһ Мұхаммед ибн Каррам. Ол 805 жылы Сижистан (Ирандағы қала) аймағындағы Заранж қаласында дүниеге келген. Балалық шағын сонда өткізіп, ілім алу үшін Нишапур (Найсабур) қаласына барады. Діни сауатын жетілдіру ниетімен көптеген ұстаздардан тәлім алғаны риуаят етіледі. Сол ұстаздарының бірі – муржия ағымының өкілі Ахмад ибн Харб. Маураннахр аймағына сол заманда ханафи мәзһабы таралғандықтан, ол да фиқһи мәселелерде ханафи үкімдерін үйреніп, фиқһта ханафи мәзһабын ұстанады. Алайда оның ақидасы мен насихаты дұрыс болмауына байланысты Сижистан әкімі оны Хорасан аймағына жер аудартады. Мұхаммед ибн Каррам Хорасан аймағындағы ауылдарда өз сенімін насихаттауға көшеді. Ол әсіресе мухаддистер (хадисшілер) мен шииттерді қатты сынға алып, олармен күреседі. Оның насихаты халық арасында іріткі тудырған соң Нишапурда түрмеге қамалады. Белгілі уақыт түрмеде жазасын өтеген соң бостандыққа шығып, Құдысқа кетеді. Өмірінің соңғы уақытына дейін сонда қалып, 868 жылы Рамледе (қазіргі Палестинаның Рамаллаһ қаласы) қайтыс болады
.

Әбу Абдуллаһ Мұхаммед ибн Каррам мушәббиһә мен мужәссимә ағымы секілді Аллаһты мақлұқатқа ұқсатып бейнелейді. Оның сенімі бойынша, Аллаһ аршының үстінде. Мұхаммед ибн Каррам Құдайдың арш үстінде отырғандығын, затымен жоғарыда болатындығын айта келіп, «жауһар» деп атады. «Китабу азабул-қабр» атты кітабында Аллаһ заты тұрғысынан бір ғана «жауһар». Аллаһ мақлұқатқа тән сипатпен жоғары көтеріліп, төмен түседі деп сипаттауға жол берген
. Тіпті, тәндік сипат беріп, шегі мен соңы, бағыты бар, аршымен кездеседі деп адасады. Құдай алты жақпен (асты, үсті, оң, сол, алды, арты) шектелмейді, арш – Аллаһтың мекені. Егер Аллаһ өз аршысына ұқсас бірнеше арш жаратқанда, барлық арш Оның мекені болатын еді. Өйткені Аллаһ олардың бәрінен үлкен деп айта келіп, Аллаһ арштың сыртына шығып кетпейді және арштағы ештеңе Одан үлкен емес дейді
. Осы сенімімен Аллаһқа мекен беріп, пішіндейді.

Аллаһтың сөзін «махлуқ» (кейіннен жаратылған) деп ұғындырады. Мәселен, «бол» (كن) деген жаратушының сөзі бірнеше әріптен тұрады, әріптер болса – хадис (кейіннен жаратылған) нәрсе. Әлемдегі кейіннен пайда болған дүниелер ешқашан жойылмайды, яғни ғаламшар мен жұлдыздар жоқ болмайды, мәңгілік деп сенді
.

Каррамияның Абидия тармағының сенімі бойынша, Аллаһ пен арштың арасындағы қашықтықты затпен толтыратын болса, біріктіру мүмкін екен. Осылайша, Аллаһты жисмге (тәнге, затқа) ұқсатады. Аллаһтың затында өткен және келешек оқиғалардан хабар беретін, пайғамбарларға түскен кітаптар, қиссалар, үкімдер мен әмірлердің болуы – жайз (рұқсат етілген). Бар ету мен жоқ ету бір сөз бен қалаудан тұрады. Мәселен, әлемдегі барлық жаратылыс иесі Аллаһтың құдірет сипатымен емес, «бол» деген сөзімен жаратылған екен. Бұл ағым осы сенім арқылы Аллаһтың «құдірет» сипатын жоққа шығарған
.

Құранда айтылған мутәшабиһ аяттарға сүйене отырып, Аллаһтың екі қолы мен жүзі бар, бірақ мақлұқаттың қолы мен жүзіне ұқсамайды дей келе Жаратушының ақыреттте көрінетіндігіне сенеді
.

Әбу Абдуллаһ Мұхаммед ибн Каррам «إِذَا السَّمَاء انفَطَرَتْ  Аспан жыртылып айырылған шақта» (82. Инфитар сүресі, 1 аят) деген аятты: «Аспан өз үстіндегі Рахманның ауырлығынан жыртылады», қиямет солай болады деп адасушылыққа бой алдырады. Мұндай пікір не ой адамды күпірлікке жетелейді. 

Каррамиялықтар Аллаһтың құлшылық Иесі екенін қабылдай тұра Оны әуелде (әзәлде) құлшылық етушілердің құдайы болған жоқ, себебі ол кезде Оған құлшылық ететін мақлұқат болмады деп шатасты. Бір шайқалған сенім үдей түсіп, Аллаһ Өзіне құлшылық ететін мақлұқат жаратқан соң ғана құлшылық Иесі болады деген күпірлікке бір-ақ әкеп тіреді.

Каррамия Аллаһ Тағаланың барлық мақлұқат пен жаратылыстың тағдырын әу бастан белгілеп, уақыты келгенде рет-ретімен жаратқандығын да қабыл етпеді. Олардың пайымынша, бұл – Аллаһтың тағдырды алдын-ала белгілегені болып табылмайды. Себебі Аллаһ құдыретімен емес, «кун» – «бол» сөзімен жаратады. Міне каррамия ағымы осылайша ақылға сыймайтын күпірліктерге барды. 

Әһлу сүннет сенімі бойынша, әрбір жаратылыс Аллаһтың әуелде қалауымен тағдырына сәйкес жаратылады. Аллаһ барлық жаратылысты Өзінің құдыретімен жаратқан. Оның қалауынсыз, тағдырды белгілеуінсіз ештеңе пайда болмайды. Бұл жайында, Құран Кәрімде былай дейді: إِنَّا كُلَّ شَيْءٍ خَلَقْنَاهُ بِقَدَرٍ «Шын мәнінде, әр нәрсені бір өлшеумен жараттық» (54. «Қамар» сүресі, 49-аят). 

قُل لَّن يُصِيبَنَا إِلاَّ مَا كَتَبَ اللّهُ لَنَا هُوَ مَوْلاَنَا وَعَلَى اللّهِ فَلْيَتَوَكَّلِ الْمُؤْمِنُونَ
«(Мұхаммед) оларға: Бізге Аллаһтың жазғаны ғана болады. Аллаһ біздің Иеміз. Мүминдер Аллаһқа тәуекел етсін!» – деп айт (9. «Тәубе» сүресі, 51-аят). Абдуллаһ ибн Амрдан (р.а.) риуаят етілгендей Хазіреті Пайғамбарымыз (с.а.у.) былай дейді: «Аллаһ әрбір нәрсені және әркімнің тағдырын аспан мен жер жаратылмастан елу мың жыл бұрын жазып, белгілеп қойған» (Муслим, Қадар 4; Тирмизи, Қадар 2156).

Каррамия мұнымен шектелмей: «Аллаһ Тағаланың жаратқан алғашқы мақлұқаты міндетті түрде ақыл-есі бар жаратылыс болуы керек. Егер Аллаһ жансыз затты жаратумен бастаған болса, хаким бола алмас еді», – деген қисынсыз тұжырымдарын алға тартады. Осыған ұқсас пікірді қадария ағымы да ұстанған болатын. Бірақ, қадария сенімінде, алғашқы жаратылған жаратылыс иесі міндетті түрде ақыл-есі бар мақлұқ болуы шарт емес, жаратылғандар ішінде ақыл-есі бар жаратылыс иесі болуы міндетті деп сенеді.

Ал каррамия болса, одан да сорақы сенім ұстанып, бірінші жаратылған ақылы бар жаратылыс иесі болу керек деп, күпірліктің шегіне жетеді де Хазіреті Пайғамбарымыздың (с.а.у.) алғашқы жаратылыс жайында айтқан хадисін жоққа шығарады
. Хазіреті Пайғамбарымыз (с.а.у.) бір хадисінде Аллаһ ең әуелі «қаламды» жаратқанын және қияметке дейін болатын барлық нәрсені жаздырғанын айтады. 

وعن عُبَادَةِ بْنِ الصَّامِتْ رَضِيَ اللّهُ عَنْه أنه قال بني عند الموت: يَا بُنَىَّ إنَّكَ لَنْ تَجِدَ طَعْمَ حَقِيقَةِ ايمَانِ حَتّى تَعْلَمَ أنَّ مَا أصَابَكَ لَمْ يَكُنْ لِيُخْطِئَكَ، وَمَا أخْطَأكَ لَمْ يكُنْ لِيُصِيبَكَ، فإنِّى سَمِعْتُ رَسُولَ اللّهِ يَقُولُ: إنَّ أوَّلَ مَا خَلَقَ اللّهُ الْقَلَمَ. فقَالَ لَهُ: اكْتُبْ. قَالَ: يَا رَبِّ وَمَا أكْتُبْ؟ قَالَ: اكْتُبْ مَقَادِيرَ كُلِّ شَىْءٍ حَتّى يَوْمِ الْقِيَامَةِ. يَا بُنَىَّ سَمِعْتُ رَسُولَ اللّهِ يَقُولُ: مَنْ مَاتَ عَلى غَيْرِ هذا فَلَيْسَ مِنِّي أخرجه أبو داود. وهذا لفظه والترمذى .

Убада ибн Самит (р.а.) өлім аузында жатып ұлына былай деді: «Балам, басыңа келетін жағдаяттардан ешқашан құтыла алмайтындығыңды, жіберіп алғандарыңды ұстай алмайтындығыңды білмегенше, сен шынайы иманның дәмін ешқашан тата алмайсың. Себебі мен Аллаһ Елшісінің (с.а.у.) былай дегенін естідім: «Аллаһтың ең бірінші жаратқан нәрсесі – қалам. Аллаһ қаламға: «Жаз», – деді. Қалам: «Ей, Раббым! Не жазайын?», – деді. Аллаһ: «Қияметке дейін болатын барлық нәрсені жаз», – деді. Балам, Аллаһ Елшісінен (с.а.у.) тағы мынаны естідім: «Кімде кім осы сенімнен басқа сеніммен өлетін болса, менен емес» (Әбу Дауд, Сүннет 17; Тирмизи, Қадар 17, (2156)).

Міне осы хадисте айтылғандай, сенімдері сергелдеңге түскен каррамияның адасқандығын аңғару қиын емес.

Каррамия ағымының сенімі, расында да, мұсылман пенденің ақидасына мүлде сәйкес келмейді. Олардың сенімдерінде «Аллаһ Тағала Өзіне иман келтірмейтіндігін біле тұра адамды жаратуы дұрыс болмайды, адамдардың барлығы немесе бір бөлігі иман ететіндігін білгендіктен жаратқан. Бұл да Аллаһтың пендесіне жасаған жақсылығы» деп қабыл етеді.

Әһлу сүннет бойынша, Аллаһ қаласа, тек кәпірлерді немесе тек өзіне иман еткенді жарата алады. Бұл Аллаһтың хикметімен жүзеге асады.

Каррамия ағымы муғтазилиттер секілді бала кезінде қайтыс болғандар жайында: «Егер бала ержеткенде иман етіп, мұсылман болатындығын Аллаһ біле тұра оны бала кезінен балиғатқа жетпей жанын алса, Аллаһтың хикметімен болады. Сол секілді өсе келе кәпір болатын баланы да балиғатқа жетпей жанын алуы Аллаһтың хикметіне сай жүзеге асады», – дейді
. Каррамияның бұл сенімінен: «Жастайынан шетінеген баланың көпшілігі өмір сүргенімен кәпір болар еді, одан да бала кезінен өлгені дұрыс болды» деген ұғым шығады. Хазіреті Пайғамбарымыздың (с.а.у.) Қасым, Ибраһим, Абдуллаһ есімді үш ұлы бала кезінде шетінегенін білеміз. Енді Каррамияның сенімімен мәселені таразылайтын болсақ: «Егер олар өмір сүргенде иман етпей кәпір болар еді», – деген үкім шығаруға болады. Аллаһ бұлай айтудан сақтасын! Кімнің қанша ғұмыр сүретіндігін Аллаһ әуелде өлшеп, тағдырлап қойғандықтан, әһлу сүннет каррамияның пікірін түбегейлі негізсіз деп санайды
.

Пайғамбарлық мәселесінде ұстанған сенімдері: Каррамия пайғамбарлық мәселесінде де теріс сенімді ұстанған. Олар пайғамбарлар күнәдан пәк және елшілігін дәлелдеу үшін муғжиза көрсетеді, Аллаһтан уахи алады деген сенімде. Пайғамбар болатын тұлға бұл ерекшеліктерге қосымша туа бітті екі қасиетке ие болады. Пайғамбар болатын кісі бойындағы елшілік қасиетін қолданған кезде Аллаһ оны елші етіп жібереді. Пайғамбарлар қателік жасауы да мүмкін дейді.

Әһлу сүннет бойынша, пайғамбарлар пайғамбар болған соң үлкен-кіші күнәлар жасамайды. Аллаһ тарапынан қорғалатын болғандықтан, күнә жасауы мүмкін емес.

Каррамияның сенімі бойынша, егер Аллаһ адамзатты жаратқаннан бастап қияметке дейін бір ғана пайғамбар жіберіп, сол пайғамбардың шариғатымен шектесе, дұрыс болмайды. Ал әһлу сүннет бойынша, Аллаһтың бұлай жасауы мүмкін. Өйткені Хазіреті Пайғамбарымыз (с.а.у.) елшілердің соңғысы болып, шариғаты да қияметке дейін жалғасады. 

Каррамияның сенімі бойынша, иман – тілмен сенгенін айтудан (иқрар) тұрады. Осылай иман еткен діннен шықпайынша, мәңгілік иманды болып саналады.

Кәлима шаһадатты айтып, иман келтірген, яғни «Аллаһтан басқа тәңірдің жоқтығына, Мұхаммед Оның құлы және елшісі екендігіне куәлік етемін» деген адам – Хазіреті Мұхаммедтің (с.а.у.) пайғамбарлығына сенбесе де, ол адам мүмин болып саналады деуде. Бұл мәселеде мунафиқтардың халін дәлел ретінде көрсетуге тырысады. Олардың айтуынша, Құранда Аллаһ мунафиқтардың күпірлігі жайында қанша аят түсірген. Мунафиқтарға мұсылман ретінде тілқатқан деп, пікірлерін дәлелдеуге тырысқан
.

Фиқһқа байланысты адасушылықтары: Мұхаммед ибн Каррам өзіне дейін ешбір адасушы пенденің айтпаған үкімін айтып, фиқһқа жаңалық енгізеді. 

Шариғат бойынша, сапарға шыққан мұсылман парыз намаздарын екі рәкат етіп қысқартып оқуы тиіс. Бұл Аллаһтың мұсылман пендесіне берген жеңілдігі. Бірақ Мұхаммед ибн Каррам бұл мәселеге жаңаша үкім енгізіп, кісі сапарда намазды екі рәкағат етіп қысқартып оқудың орнына екі рет «Аллаһу әкбар» деп айтса, намаз оқыған болып есептеледі дейді.

Шариғат бойынша, намаздың он екі парызы бар. Сол парыздардың бірі – нәжістен (ластықтан) тазалану. На­маз­дан бұ­рын де­не мен киім­ді не­ме­се на­маз оқы­ла­тын жер­де бол­ған лас­тық­тың та­за­ла­нуы қа­жет. Керісінше орын алған жағдайда намаз қабыл болмайды. Оның сенімі бойынша, нәжіс киіммен нәжіс жерде намаз оқи беруге болады. Нәжіс дегеніміз – көзге көрінетін табиғи нәжіс пен ластық емес, керісінше, үлкен-кіші дәреттен тазалану. 

Шариғат бойынша, қайтыс болған мұсылманды жерлеу үшін әуелі ғұсыл құйындыру, содан кейін кебіндеу, жаназа намазын оқу мен жерлеу парыз. Ал Каррамия бойынша, ғұсыл құйындыру – сүннет, кебіндеу мен жерлеу – уәжіп.

Шариғат бойынша, қайсы бір парыз амалды орындамас алдын ниет ету керек. Мәселен, намаз үшін ниет ету – парыз. Ал Мұхаммед ибн Каррам болса, парыз болған амалдарды орындау үшін ниет керек емес деуде. Себебі пенде Исламды қабылдаған соң, барлық парыз амалға ниет еткен болып саналады деп, шариғатта жоқ жаңсақ үкімдерді берумен адасты
. 

Каррамия ағымын мұсылман санатына жатқыз-баймыз. Олардың сенімдері Ислам шеңберінен шығып, адасып, күпірлікке бой алдырған.

7. Язидилік ағымы

Язидилік ағымның тарихы жайында көптеген пікір бар. Кейбір ғалымдар аталмыш ағым Язид ибн Әбу Унайс тарапынан негізі қаланған харижиттік ағым деген пікір айтуда. Олардың сенімі бойынша, Аллаһ Мұхаммед (с.а.у.) пағамбардан кейін тағы пайғамбар жібереді. Сондай-ақ әһлу кітапты яғни яһуди мен христианды мұсылман санаған
. Ғасырымызға дейін әлі де жалғасын тауып келген язидиліктің негізін қалаушы – Шейх Ади ибн Мусафир. Шейх Ади ибн Мусафир ибн Исмайл ибн Муса ибн Маруан ибн Хасан ибн Маруан Сирияның Бағләбәккә аймағында дүниеге келген, Умея ұрпағынан шыққан. Өз заманында елге аты шыққан сопы болған. Халықты тура жолға салу мақсатында қызмет етіп, сопылық тариқат ашып, сүннит сенімін жайған. Амалды иманның бір бөлігі деген пікірді ұстанған олар әуелде әһлу сүннетті қолдайды және әһлу сүннет жолын ұстанушылардың жаннатқа кіретіндігін мойындаған.

Сол ғасырда шииттер Муауия ибн Әбу Суфянға лағынет айтып, күпірлікпен айыптайтын. Шииттердің бұлай әрекет етулерінің себебі, заманында Муауия Сирия әкімі болып тұрған кезінде Хазіреті Алидің халифалығын қабыл етпей, онымен 657 жылы соғысады. 661 жылы күшпен билікті алған соң Али ұрпақтарын қуғындайды. Ал Ади ибн Мусафир Муауия ибн Әби Суфянға шииттердің тіл тигізуін тоқтату үшін оны қорғаштап, сахаба екендігін, хадис риуаят еткендігін айтып, оны ақтауға тырысады. Оның күні бүгінге дейін кейбір кітаптары жеткенімен, оның қаламынан шықпағандығы анықталған. Ади ибн Мусафирдің тікелей өзі жазған және бүгінгі күнге дейін жеткен еңбегі – «Иғтиқаду әһлус-сунна уәл-жамағати» (әһлу сүннет және жамағаттың сенімі)
.

Шейх Ади ибн Мусафир 1160 (һижраның 555 ж.) немесе 1162 (һижраның 557 ж.) жылы Мосул
 маңында қайтыс болады. Ади қайтыс болған соң, орнына баласы шейх Хасан келеді. Ол кезде умеялықтарға, әсіресе Язид ибн Муауияға қарғыс айту үрдіске айналғандықтан әкесі секілді Язид ибн Муауияны қорғауға тырысты. Оны қорғаштаймын деп жүріп, әкесі шейх Ади және Язид екеуі жайында ақылға қонымсыз пікірлер айта бастаған. Нәтижесінде жақсы ниетпен басталған әрекеттің ақыры адасушылықпен аяқталады. Яғни шейх Хасан Исламнан алдыңғы наным-сенімнің әсерінен арыла алмай әкесі Ади мен Язидті тәңірі мәртебесіне жеткізе дәріптейді
.

Негізінен ауылдық жерлерде шоғырланған язидилер діни сенімдерін әртүрлі діндерден алғандығы байқалады. Етхем Рухи Фыглалының айтуы бойынша, олар бүгінгі таңда Иран, Тиблиси, Баку, Батуми және Арменияның ауылдық жерлерінде, сондай-ақ Түркияның Мардин, Урфа, Сиирт, Бешири және Батман аймақтарында өмір сүруде. Жалпы сандары нақты емес, шамамен 275 мыңдай
. Язидилік ағымын ұстанушылардың басым көпшілігін күрдтер құрайды. Негізінен олар Ирактың Мосул қаласында көбірек шоғырланған. Ирак, Иран, Сирия, Түркия, Грузия мен Армениядағы язидилердің жалпы саны милионға жуықтайды. Одан да көп болуы мүмкін. Өйткені Еуропаға көшіп, қоныстанғандардың саны белгісіз
. 

Язидиліктің шыққан жері мен тараған аймағы түрлі дін мен мәдениеттердің ошағы болғандықтан бұлардың да түсінігі әрқилы. Әсіресе жаратылыс жайлы діни түсініктері таңқаларлық. Олардың «Китәбул-жилуә» мен «Мусхафы-рәш» атты шейхтерінің кітаптарында жаратылысты қиял-ғажайып аңыз түрінде баяндайды. Бұл екі еңбек те Ади ибн Мусафир тарапынан қаламға алынған деп айтылғанымен, ақиқатқа жанаспайды. Шейх Ади бұл сияқты ақылға қонымсыз мәселені жазбаса керек.

«Китабул-жилуә» атты кітапта жаратылыстан бұрын Тауыс атты періште болғандығы баяндалады. Сонымен қоса, оны жерге жібергенде басы мен соңы болмаған «Аб» атты тауыстың болғандығы, «қораздың» қасиетті құс екендігі, соған ұқсастырып тауыс періште деп аталғаны айтылады. Ал «Мусхафы рәш» атты кітапта алғашқы жаратылған нәрсе ақ түсті маржан екен. Аллаһ ол маржанды Өзі жаратқан Әнфәр атты құстың үстіне қояды. Сөйтіп, Аллаһ та соның үстінде қырық мың жыл бойы жүреді. Құстың үстінде жүріп, күн сайын үлкен періштелерді жаратыпты-мыс.

Олар үшін жеуге тыйым салынған тағам түрлері: қырыққабат (капуста), балық, киік, қораз еті. Әсіресе қораз қасиетті құс болғандықтан етін жеуге болмайды. Сол сияқты қою түсті көк киім киюге болмайды. Дәретхана мен моншаны шайтандардың отыратын мекені деп есептегендіктен, дәретханаға кіру, моншада жуыну – харам. Сондай-ақ шайтан, жіп, топан су, жер, малғұн, таға сөздерін де айтуға тыйым салады
.

Бүгінде язидилерде заманның өзгеруі мен көне кітаптарының жоғалуына байланысты кейбір өзгешеліктер бар. Яғни олар жаратушы Аллаһтың, жеті қабат аспан мен жерді жаратып, періштелер арқылы жүргізіп отырғандығына сенеді. Бірақ Аллаһтың ең үлкен үш періштесін: Тауыс періште, шейх Һади (Ади) және Сұлтан Язид деп біледі. Әлемдердің Раббысы болған Аллаһ жер бетіндегі адамдар адасқан сайын періштелерінен біреуін адам кейпіне енгізіп, адамдарды тура жолға салу үшін жер бетіне жібереді екен. Язидилер бойынша, Аллаһтың ең әдемі, ең көп қолданылатын есімі – «Худа» (Құдай).

Язидилер иман еткенде: «Худаның бір және құдірет иесі, шейх Һадидің періштесі және язидилердің муршиді, Сұлтан Язид худаның періштесі, жердің нұры, адамдардың сүйіктісі екендігіне, Тауыс періштесі худаның періштесі әрі елшісі екендігіне иман келтіремін», – дейді.

Язидилердің діни құлшылықтары:

Намаз: Таңертең және кешке оқылады. Намаздың алдында қолы мен бетін жуады. Таңертең күн бозарып атқанда сыртқа шығып, күнге қарап дұға оқиды. Кешке күн батып бара жатқанда дұға оқиды. Бөгде кісілермен қатар оқып, құлшылық ететін болса, қолын күнге қарата созып, бетін сүртеді.

Ораза: Арнайы және жалпы болып бөлінеді. Арнайы оразаны дін адамдары ұстайды. Бұлар желтоқсанда жиырма, шілдеде жиырма күн ұстайды. Артынан Мосулдағы шейх Адидің кесенесін зиярат етеді. Сол жерде қалып тағы қырық күн ораза ұстайды.

Жалпы ораза – әрбір язиди желтоқсан айының басында үш күн ораза ұстайды. Таңнан кешке дейін ешнәрсе ішіп-жемейді. Тек аузы берік кісіге бір нәрсе ұсынылса, кері қайтармай ішіп-жеуіне болады.

Қажылық: Ади ибн Мусафирдің Лалештегі кесенесін зиярат етумен шектеледі. Әр жылы 20-30 қыркүйек аралығы қажылық мезгілі болып саналады.

Зекет: Язидилікте муридтер жылдық табысынан зекет береді. Зекет бергенде табысының он пайызын – шейхтерге, бес пайызын – пірлерге, екі жарым пайызын – фақирлерге (насихат айтушылар) беруге мәжбүр
.

Язидилікте индуизм сеніміндегі тәрізді тап жүйесі бар.

1.
Мір: сенім бойынша шейх Ади ибн Мусафир жер бетінде қызметін аяқтаған соң, орнына Мала Мір руынан Баракатты қалдырған. Содан бастап осы әулеттің ішінен бір Мір сайланады. Мір діни істермен айналысады. Бұлар ешкімге қыз бермейді және алмайды. Мірлер олардың көсемі.

2.
Баба шейх: Язидиліктің ең үлкен пәтуа орталығы. Мір жоқ кезде өкілдік етеді. Шаш пен сақалын ешқашан кеспейді. Бастан аяқ ақ түсті киім киеді.

3.
Фақир: Уағыз-насихат айтып, ерлі-зайыптылардың арасын жарастырушы. Ауыр қызметі үшін жаннатпен сүйіншілейді. Үстіне киген шапанын өлгенше шешпейді. Фақир болудың бір шарты – бойындағы ешқандай қылын кеспеуі керек.

4.
Қаууал: Ади ибн Мусафирдің кесенесінде отырады және жылына бір рет Язиди ауылдарын аралап, қажылыққа келмегендермен сөйлесіп қайтады. Осы сапарларында Ади ибн Мусафирдің қасиетті деген Тауыс періштенің мүсінін алып жүреді де, ауылдарға барғанда оны сүйдіріп, тәуаф еттіреді. Қаууалдың осы қызметі үшін қасиетті құтыға садақа салады.

5.
Шейхтер: Оқу-ағарту ісімен айналысатындар. Ең маңызды қызметі – діни насихат. Жаназаны осылар басқарады. Ақ шапандарының үстіне қара және қызыл түсті лента асып жүреді. Зекет жинауға басшылық етеді және керекті жерге таратады.

6.
Пір: Язидилерге жол көрсетуші қариялар. Тек өз руынан үйленеді. Қажылыққа келгендерге тамақ, сусын және өзге де қызмет жағынан көмек береді.

7.
Кучек: Адидің кесенесін күзеткендерді бақылайды. Көбінесе қаууалмен бірге жүріп, мүсіндерді тасиды.

8.
Мурид: Ауылда шаруашылықпен айналысатын ең төменгі дәрежедегі язидилер. Бірнеше ру мен тайпадан құралған. Бұлардың мақсаты мен міндеті – шаруашылықпен айналысып, тақсырларына қызмет ету және салық төлеу.

Язидилікте бұл таптық жүйе қатаң қадағаланады. Біреуінен екіншісіне өтуге болмайды. Сондай-ақ язидилікте жаңа туған сәбиді дереу сүннет ету дәстүрі бар. Туған соң бір апта ішінде немесе екі жасына дейін Ади ибн Мусафирдің кесенесі жанындағы зәмзәм деп атаған суға әкеліп үш рет батырып шомылдыру әдеті бар
.

Язидиліктің сенімі мен діни түсініктері және құлшылықтары Исламнан ауытқығандықтан оларды мұсылмандар санатына жатқыза алмаймыз.

8. Ибадия ағымы

Халифа Али мен Шам әкімі Муауия ибн Әбу Суфян арасындағы 657 жылғы соғыстан кейін екі жақ төрешіге жүгінеді. Міне осы төреші оқиғасын діннен шығу ретінде қабыл еткен харажиттер «әл-әмру бил-мағруф уән-нәһи анил-мункәрді» негізгі ұстаным ретінде қабылдайды. Ешкімге бас имейтін олар өз араларында да айтысып қалатын. Бұл керағарлық көпке ұзамай 684 жылы әзариқа, нәжәдат, суфрия, ибадия сынды және тағы басқа да ұсақ тармақтарға бөлініп кеткендігі жайлы жоғарыда харижиттердің шығу тарихын баяндағанда айтып өттік.

Олардың бөлінуі де табиғи жағдай. Өйткені олар өз дегендерін шындық деп қабылдап, өзгенің пікіріне қарсы шығатын. Харижиттер өздеріне қосылмағандарды дұшпан санап, өзге мұсылмандарды өлтіруге рұқсат берді.

Харижиттер арасында Нәжд ибн Амир, Нафи ибн Әзрақ, Абдуллаһ ибн Саффар және Абдуллаһ ибн Ибад секілді сөзі салмақты көсемдердің орны бөлек болатын. Өзара түсініспеушілік нәтижесінде аталмыш көсемдердің атымен діни-саяси жаңа топтар пайда болды. Бұлардан тек Абдуллаһ ибн Ибадтың соңынан ерген ибадия тармағы ғана бүгінгі күнге дейін жетіп, өз сенімдеріне деген беріктіктерін жалғастыруда.

Ибадия ағымының негізін қалаушы – Абдуллаһ ибн Ибад әл-Мурри әт-Тәмими. Абдуллаһ ибн Ибад әуелде Нафи ибн Әзрақпен бірге Мекке халифасы Абдуллаһ ибн Зубайрге 692 жылы көмектеспек болады. Олар Абдуллаһ ибн Зубайрге Хазіреті Али және алдыңғы мұсылмандар жайында ұстанымын білмек болып, сауалдар қояды. Ал өздері Хазіреті Али мен жақтастарын кәпір санайтын. Абдуллаһ болса олар жайында жақсылықтан басқа пікірі жоқтығын айтқанда харижиттер одан теріс айналып, Басраға кетеді
. 

Абдуллаһ ибн Ибад өзін Аллаһқа сатқан, атаған мағынасында «шурат» деп атады. Оның ізбасарлары өздерін «әһлул-адл уәл-истиқама» (әділдікті ұстанушылар мен тура жолдағылар) деп танытты. Алғашқыда Басрада пайда болған ибадиялар көзге түспей сенімдерін астыртын түрде насихаттады. Уақыт өте келе жан-жаққа өкілдерін жолдауға көшті. Насихат жұмыстары өз жемісін беріп, Солтүстік Африкада көптеген қолдаушы тапты. Сөйтіп, Қайрауанда, Ливияда және Тунисте аз уақыт болса да билік құруға қол жеткізеді. Ал Араб түбегінде Омманда құрған биліктері ғасырымызға дейін жалғасын тауып келеді. 

Ибадия харижиттері ХХ ғасырдың басында Ливияда «Траблус жумһурияты» атымен билік құрмақ болғанда 1921 жылы италияндықтар тарапынан талқандалып, сәтсіздікке ұшырайды. Осыдан кейін ешқандай саяси үстемдіктері қалмай ыдырап, жеке дара тіршілік кешуге мәжбүр болды. Қазіргі таңда олардың саяси тұрғыдан ешқандай әсері жоқ. Дегенмен араб түбегінің кейбір аймағында, әсіресе Омманда және Ливия мен Мадагаскарда
 тіршілік етуде. Бұрынғы діни сенімдерін заман талабына сай жұмсартып, әһлу сүннетке жақындағанымен бәрібір де кейбір мәселеде адасушылыққа бой алдырған
.

Ибадия харижиттері өзара түрлі мәселелерге байланысты түсінісе алмай, ұсақ тармақтарға бөлінген. Бірақ бұл тармақтардың ортақ ұстанымдары: өздеріне қосылмаған мұсылмандар мүшрик те емес, мұсылман да емес. Олар кәпір болады. Кәпір болғанымен, куәліктері қабылданады, олармен үйленуге, мирас алуға рұқсат етіледі. Жасырын өлтіруге болмайды. Керісінше, ашық түрде өлтіріп, ол мұсылманның аты мен қару-жарағын олжа ретінде алуды халал деп біледі.

Ибадия харижиттері 1. Хафсия; 2. Харисия; 3. Язидия; 4. Асхабу таат болып іштей төрт ағымға бөлінген. Бұлардың ішінде кәпір үкімін алған тармағы язидия. Өйткені язидия харижиттері ақырзаманға таяу Ислам шариғаты жойылады деп, Құран үкімін теріске шығарған
.

Ибадия иман мәселесінде Құраннан ауытқымауды мақсат тұтқанымен, адасушылық батпағынан шыға алмады. Сондай-ақ олар Хазіреті Әбу Бәкір мен Омардың кезеңін түгелдей, Хазіреті Османның алғашқы алты жылдық кезеңі мен Хазіреті Алидің төрешіге дейінгі кезеңін қабыл етеді. Осы уақыт ішінде болған діни үкімдер мен қағидаларды басшылыққа алып, өзгесін қабыл етпейді. Сол себепті бұлар иман ету мәселесінде өзге харижиттерге қарағанда әһлу сүннетке жақын.

Ибадия харижиттерінің ұстанған діни түсініктеріне қысқаша тоқталатын болсақ:

–
Иман ету: Ибадия харижиттері бойынша, иман мен Ислам бір. Амал – иманның бір бөлігі. Ғибадатты тәрк еткен немесе Құранның тыйым салған бір амалын істеген адам имансыз болады. Бірақ, о дүниелік болмай тұрып тәубе етсе, қайтадан иманды болады. Иманды болғанымен сол істеген ісі үшін бәрібір ақыретте жазасын тартады.

Әһлу сүннет бойынша, амал етпеген мұсылман кәпір болмайды, күнәһар мұсылман үкімін алады.

–
Аллаһқа иман: ибадиялықтар Аллаһ әлемнің жаратушысы әрі жалғыз деп сенеді. Бірақ, Аллаһтың сипаттарына келгенде муғтазилиттер секілді субути сипаттарын қабыл етпейді. 

–
Періште мен кітаптарға иман: періште мен кітаптарға иман ету мәселесінде әһлу сүннетпен бір сенімді ұстанғанымен Құран жайында муғтазилиттер секілді «Құран махлуқ» деп күпірлік етеді.

–
Пайғамбарларға иман: Барлық пайғамбарға және Хазіреті Мұхаммедтің (с.а.у.) соңғы пайғамбар екендігіне сенеді. Бірақ күнәһар мұсылман үшін Пайғамбарымыз (с.а.у.) ақыретте шапағат етпейді деп, пайғамбарлардың шапағат ету ерекшелігін теріске шығарады. Егер пайғамбарлар шапағат ететін болса, Аллаһтың уағд және уағид (уәдесі, ескертуі, жазасы) қағидасына қайшы деген сенімді ұстанады.

–
Жақсылық пен жамандықтың бір Аллаһтан екендігіне сену: ибадиялықтар жақсылық пен жамандық мәселесінде әһлу сүннет секілді Аллаһтан деп біледі.

–
Руятуллаһ: Аллаһтың ақыретте мүминдерге көріну мәселесінде муғтазилит ақидасын ұстанып, Аллаһ ақыретте мүминдерге көрінбейді деуде
.

–
Кәбайр: ибадиялықтар бойынша, үлкен күнә істеген кісі мүшрик болмайды. Тек күнә істеуін қоймаса яки күнә екендігін қабыл етпесе ғана серік қосқан болады.

Ибадиялықтар өздеріне қосылмаған өзге мұсылмандарды имансыз деп санайды. Сол себепті олармен соғыса қалған жағдайда қолға түскен заттарын, қару-жарағын олжа ретінде иеленуге рұқсат береді. Бірақ әйел мен бала-шағаларын олжа ретінде бөлісуге тыйым салады.

–
Жақсылыққа үндеу: әрбір мұсылманның діни міндеті, халифадан бастап әрбір мұсылман өзгелерді жақсылыққа шақырып, жамандықтан тыйса ғана әділдік орнайды деп сенеді.

Имамдық (халифалық) жайында әһлу сүннет ақидасына жақын пікірді ұстанады. Яғни халықтың қамын ойлап, халықты өзіне қарата алатын бір имамды сайлау арқылы таққа отырғызуға болады. Бірақ әһлу сүннет қабыл еткен имамдық шартындағы екі мәселеге қарсы шығуда. 1) Имам яғни халифа құрайыштан болу керек дегенге қарсы. Себебі ру мен нәсілдің еш маңызы жоқ, тек Аллаһтың әмірімен Пайғамбардың (с.а.у.) сүннетін дұрыс ұстанған әділ, ғалым, тақуа болса жеткілікті. Қажет болса осы сипаттарға ие құл да имам бола алады. 2) Аллаһтың кітабы бойынша ел басқармаған, халыққа зұлымдық еткен халифаны орнынан алу керек деп, бұл мәселеде қатты кетеді
.

Ибадия ағымы Ислам шеңберінен аса ауытқи қоймағанымен әлі күнге дейін өз діни түсініктерін ұстанып келеді. Дегенмен әһлу сүннет ғалымдары оларды адасушы ағымдардың қатарына жатқызады. 

9. Дүрзилік

а) Дүрзилердің тарихы

Дүрзи ағымы – адасқан исмайлит шиит ағымының бір тармағы. Мысырда құрылған Фатимит халифаларынан Хаким Биәмрилләһтің билік құрған тұсында (996-1021) Хамза ибн Али тарапынан негізі қаланған адасушы, күпірлік шыңына жеткен ағымның бірі. Фатимиттер халифасы Хаким Биәмрилләһ билікке келген кезде исмайлит шиит ағым өкілдерінің кейбірі оны қолдап, айналасына шоғырланады. Үш айдан кейін өз сенімдерін тарату үшін жан-жаққа уағызшыларын жолдайды. 

Хаким халифалығының 21 жылы, яғни 1017 жылы 30 мамыр бейсенбі күні (һижра бойынша 1 мухаррам 408 жыл.) өзінің құдайлығын жариялайды. Мұнымен шектелмей жаңа бір кезеңнің басталғандығын әрі жаңа дін келгендігін мәлімдейді. Бұл жаңа діннің имамы етіп сол күні кешкісін ирандық Хамза ибн Алиді тағайындайды. Хамза ибн Али өзіне сенген жандарға бүгіннен бастап діни білімді өзінен үйренуге шақырды. Оның айтуынша, рухани жаңа дәуір басталғандықтан құлшылыққа қажеттілік қалмаған. 

Алғашқыда бұл адасқан ағымды «хакимия» деп атады. Алайда уақыт өте келе осы ағымның белсенді насихатшысы Ануш Такин әд-Дәрәзидің атымен «дүрзилік» болып танылды. әд-Дәрәзидің тегі бұхаралық түрік. Ол 1016 жылы Мысырға барып, сол ортаға сіңіскен
. 

Орта ғасырда мұсылмандар үшін сыртқы емес іштен шыққан дін дұшпандары үлкен қауіп тудырды. Сондай қауіпті топтың бірі «батинилер» (әрбір мәселенің астарынан ұғым іздеушілер) болатын. Олар сырт көзге мұсылман болып, дінді іштей ірітуші, имансыз жандар еді. Міне осындай топтар қатарына дурзилер де жатқызылады. Дурзилердің сенімдері төрт негізден тұрады:


1.
Хаким Биәмрилләһтің құдайлығына сену;


2.
Хамза ибн Алиді тану;


3.
Худуд яғни Хамзаның көмекшілерін немесе уәзірлерін тану;


4.
Жеті негізді білу және орындау.

Енді дүрзилердің сенімдеріне рет-ретімен тоқталып өтейік:

Хаким Биәмрилләһтің құдайлығына сену: Фатимит халифасы Азиз Биллаһтың ұлы Хаким Биәмрилләһ 985 жылы дүниеге келген. 8 жасында тақ мұрагері болып сайланып, 11 жасында өкілдік негізінде халифа болған. Ал 15 жасында толыққанды билікке келеді. Жаратылысы мейірімсіз, қатігез болғандықтан аяушылықты білмейтін. Ол үшін адам өлтіру – көңіл көтерумен бірдей. Киген киімін тозғанша шешпей, есекпен жүруді әдетке айналдырған ол қатігез бола тұра Каир қаласында «Дарул-хикма» (даналық үйі) атты ғылыми орталық ашады. Онда философия ғылымы мен өз ағымы жайында ғылыми зерттеуге басымдық берілді. Жақтастары оның тәңірлік сипатын жүйелеп, әрбір істің сыртқы көрінісі болғандай, астарлы мағынасы болады деп, өз пәлсапаларын түсіндірді. Олардың айтуынша, қарапайым адам діннің сыртқы ұғымын түсінсе, бұл жолда жүргендер астарлы мағынасын біледі. Хаким өзінің құдай екендігін жариялағандықтан, жақтастары оны дәріптеп, осы әдіспен насихаттарын жандандырады. Тіпті олардың сенімдері бойынша, Аллаһ Хаким Биәмрилләһтің тәнінен көрініс тапқандықтан ол адамдық әрі тәңірлік сипатқа ие.

Хаким Биәмрилләһ 12-ші ақпан 1021 жылы Муқаттам тауына шығып, қайта оралмайды. Оны іздегенмен тек қанға боялған киімі мен қанжарын тапқан жақтастары тағы бір күпірлікке бой алдырады. Яғни оның өлмей, көкке көтеріліп, уақыты келгенде жер бетіне қайта келетіндігін айтып сенімдерін шыңдай түседі
. 

Хамза ибн Алиді тану: дүрзилердің екінші сенім негізі Хамза ибн Алиді танудан тұрады. Ол 985 жылы Хорасан аймағы, Зәузан қаласында дүниеге келген. Хаким Биәмрилләһпен түйдей құрдас Хамза осы ағымның имамы болды. 30 жасында Дарул-хикма (даналық үйі) ғылыми зерттеу орталығында мәжілістерге қатысып, исмайлиттер арасында танылады. Аз уақыт ішінде исмайлит жанкештілерінің басшысы лауазымына көтеріліп, Хаким Биәмрилләһтің сарайынан орын алады.

Хамза ибн Али Дарул-хикмада үйренгендерін сарайда жүріп жүйелейді. Ол Хакимге адалдық танытып, астыртын оның тәңірлігін насихаттайды. Айналасына қолдаушы жиып, жұмысты жүйелі жолға қоя білгендіктен халифа Хакимнің құзырында үлкен беделге ие болады. Осы беделін пайдалана отырып, халифаның өзіне қарсылас деген уәзірлерін өлтіріп, уәзірлік лауазымға дейін көтеріледі. Ол Ислам, христиан, буддизм және көне Мысыр нанымдарын араластырып, жаңа бір ағым құруды мақсат тұтады. Нәтижесінде 1017 жылы өздері құрған ағымдарын жариялайды. 

Хамза ибн Али тарапынан негізі қаланған бұл ағым кейіннен «дүрзилік» деп аталып кетеді. Себебі Хамзаның күшті, жүректі, сенімді адамы Мұхаммед ибн Исмайл әд-Дәрәзи аталмыш сенімді жаюда белсенділік танытады. Алайда атақ-даңқ оның ниетін өзгертіп, өзінің имамдығын насихаттап, Хамзадан бөлініп шығады. Оның исмайлит шииттері арасында жасаған насихаты оңды нәтижесін береді. Оған сенген, оны қолдаған жандардың қарасы көбейеді. Алайда оның бұл теріс әрекетін қолдамаған өзге исмайлиттер халифаға шағымданады. Нәтижесінде ол 1019 жылы Каирде өлтіріледі. Аз уақыт ішінде қоғам назарын аударта білген әд-Дәрәзи жаңа ағымның «дурзия» деп аталуына себеп болды. 

Фатимит халифасы Хаким Биәмрилләһ тақ таласының құрбаны болып, орнына ұлы Али тағайындалады. Али әкесіндей емес өте әділ болатын. Ол құдайдың адам тәнінде көрініс табатындығына сенбейтін. Сол себепті әкесін құдай дегендердің өлім жазасына кесілетіндігін жариялап, дүрзилерді қудалайды. Өлімнен қашқан дүрзилер Ливан аймағынан пана табады. Қашқандардың арасында Хамза ибн Али де болды
.

Дүрзиліктегі үшінші сенім негізі «худуд». Худуд дегеніміз – Хаким Биәмрилләһ немесе Хамза ибн Али тарапынан тағайындалған жандарға сену. Оларды «уәзір» деп те атаған. Худудтарды білу – діннің негізіне жатады. Оларды танымау – таухидті білмеумен бірдей. Сондықтан әрбір дүрзи худудтарға сенуі тиіс.

Худуд лауазымындағы тұлғалар христиан монахтары секілді үйленбейді, бала-шағалы болмайды, күнәдан пәк жандар ретінде қабыл етіледі. Аталмыш лауазымға ең бірінші болып тағайындалған кісі Ибраһим ибн Мұхаммед ибн Халид әт-Тәмими. Олардың тағайындалғандығы жайында арнайы бұйрықтары болады екен. Сонда ғана халифаның немесе Хамза ибн Алидің бекітілген орынбасары қызметіне кірісіп, билігі жүреді. Орынбасарлық (худуд) қызметті кезегімен Әбу Абдуллаһ Мұхаммед ибн Уәһб әл-Қурайши, Әбул Хайр Салама ибн Абдуллаһ әс-Самири және Баһуаддин Әбул Хасан Али ибн Ахмад әс-Самарқанди атқарған. Дүрзилер оларды киген киімінің түсіне қарап ажырататын.

Бұл ағымда діннің жеті негізіне сену парыз. Жеті негіздің құрамына: кәлима айту, намаз, ораза, қажылық, зекет, жиһад және өсиет жатады. Хамза ибн Али «ән-Нақзул хафи» атты еңбегінде бұл парыздарды орындауды міндеттемей, керісінше, төмендегідей тәпсірлеп, соған сенуді парыз санаған:

Намаз – турашыл деген сөз. Дүрзи діндар бауыры жайында әділ болуға міндетті.

Зекет – дін бауырларын қорғау.

Ораза – болмаған құлшылықтан бас тарту, яғни Хакимнен бұрын сенім мен құлшылық болмағандықтан ондай құлшылықтың ешбір мәні жоқ.

Қажылық – Ібіліс пен азғындардан алыс тұру. Азғындардың қатарына кейбір пайғамбарларды да жатқызады. Осы сенімдері арқылы Исламның пайғамбарларына, иман негіздеріне қарсы шығады. Тіпті, Хазіреті Адам, Нұх, Муса, Иса және Мұхаммед (с.а.у.) пайғамбардың әкелген шариғаттарына қарсы шығады.

Кәлима-и шаһадат – Хаким Биәмрилләһті әрбір дәуірде құдай деп қабыл ету. Өзгелердің қасында көзге түсіп қалмау үшін сенімін жасыруға болады. Егер өміріне қауіп төнсе, Хакимге тіл тигізуге рұқсат етіледі. Шииттерге ортақ «тақия» (сенімін жасыру) жасау сенімі дүрзилерде де бар. Олар 1860 жылға дейін өз сенімдерін жасырып келген.

Жиһад – Хакимнің үкімімен амалына ризашылық таныту. Яғни Хакимнің әрбір ісінде хикмет бар деп сену.

Өсиет – Хакимнің үкімдеріне мойынсұну
.

1918 жылы ағылшын және француз әскерлері Шамды басып алғанда дүрзилер солардың сойылын соғып жақтасады. Соңынан бір тобы ағылшын, екінші бір тобы француз билігін қолдайды. Билікті таңдау үшін дауыс бергенде басым көпшілігі француз билігін таңдайды. Осыдан кейін Франция 1921 жылы Сирияда Дүрзи автономиясын құрады. Автономия әміршісі етіп Салим әл-Атрашты сайлайды. 1923 жылы Салим Атраш өлген соң, дүрзилер өзара билікке таласады. Мәселені ушықтырмау үшін француздар билікті бақылауға алады. Бұған наразы болған дүрзилер 1925 жылы француздарға қарсы көтеріліс жасайды. Генерал Гамелин бастаған француз армиясы оларды аяусыз қырады. 1930 жылғы жарлыққа сәйкес, «Дүрзи автономиясы» таратылады.

Шам аймағы ыдыраған соң, әлем картасында төрт мемлекет пайда болды: Сирия, Ливан, Палестина, Иордания. Дүрзилердің көпшілігі қазіргі Сирия аймағында қалса, теңізге жақын орналасқандары Ливан республикасына өтті. Сондықтан Сирия мен Ливанда дүрзилер көбірек шоғырланған. Олардың Сирия мен Ливанда саяси, әлеуметтік әрі экономикалық тұрғыдан өзіндік үлес салмақтары бар
.

ә) Қасиетті жазбалар және діни ұстанымдары

Дүрзи ағымының қасиетті жазбаларын «Рәсәил-и хикмә» немесе «әл-Хикмәтуш-шәрифа» деп атайды. Онда 111 рисала (трактат) қамтылған. Ең көне трактаттары 1017 жылы шілде айында жазылған. Дүрзилер жеке ағым ретінде 1838 жылға дейін Ислам әлемінде толыққанды мәлім болмаған. Себебі олар жабық қоғам ретінде өмір сүрді. 1831-1838 жылдары Осман империясының генералы Ибраһим пашаның Сирияға жасаған жорығынан кейін дүрзи деген ағым, олардың қасиетті жазбалары, өзіндік діни түсінігі бар екендігі мәлім болды. Осы жорықта олардың кітаптары қолға түсіп, ғалымдар тарапынан зерттеледі. Сондай-ақ 1860 жылы Ливандағы азаматтық соғыстан кейін ғалымдарымыз дүрзилерді жақыннан тани түседі.

Қасиетті жазбалардың алғашқы төртеуінің авторы Хаким Биәмриллаһ болса, 30 рисала Хамза ибн Алиге, 5 рисала Мұхаммед әт-Тәмимиге тиесілі. Ал өзге жазбалардың авторлары беймәлім.

Қасиетті жазбалар бойынша, дүрзи әйел мен ер кісі бауыр және ер жігіт үйленген жағдайда өз дүниесін әйелімен бөлісуі тиіс. Қыз баласы 17-ге, жігіт 18-ге толса, үйлендіру қажет. Исламның 4 әйел алу кеңшілігіне қарсы шығып, бір әйелмен шектейді
 және 4 әйел алуға тыйым салады. Дүрзи болмағанға үйленуге, тұрмысқа шығуға болмайды. Неке барысында мәһірді
 қазының белгілеуіне құқы бар.

Некелесудің тәртібі болғандай, ажырасу мәселесінде де оларда қатаң заңдылық бекітілген. Мәселен, әйел ажырасқан жағдайда күйеуімен қайта табыса алмайды. Әсілінде шариғатымыз мұндай қатаң тыйым салмағандығын білеміз. Ерлі–зайыптылар ажырасып, қайта табысқысы келсе, әйел басқа бір еркекке тұрмысқа шығып, одан да ажырасып, бұрынғы күйеуіне қайта тұрмысқа шыға алады. Әрине, бұлай табысу кімге болсын оңай емес. Дүрзилер шариғаттың осы рұқсатына тыйым салған. Сол секілді «зина еткен жанның некесі бұзылады да оның ажырасуы тиіс» дейді. Дінімізде мұндай үкім жоқ. Шариғат бойынша, үйленген мұсылман зина жасаса, рәжім (тас боран) жазасы қолданылады.

Олар екі айт мерекесін тойлайды. Харам мен халал мәселесін шариғатымыз бекіткендей қабыл етеді.

Дүрзи жамағаты өзара екіге бөлінеді. Діни сауаттыларға, яғни ағымның діни ұстанымдарын орындап, жаман қылықтардан бойын аулақ ұстаушыларға «уққал» дейді. Бұл топқа кіретіндер көбіне сәлде киіп, көк түсті шапанмен жүреді. Әйелдері болса, орамал және «ниқаб» (пәренже) тағып, тәнін толық жауып жүреді. 

Уққал тобына 40 жастан асқандар ғана кіре алады. Егер уққал тобына жататын біреу күнә істеп қойса, тәубе етпейінше, топқа қабыл етпейді. Олардың беделді, абыройлы діндарларына «Шәйхул-ақл» немесе «Шуюхул аср» деп атайды. Дүрзи жамағатының жалпы 15 пайызын уққал тобы құрайды. Жамағаттың қалған 85 пайызын құрайтындарға «жуһһал» дейді. Олар діни жазба мәтіндері мен қағидаттарды білмейтіндер. Тек естіп-білумен ғана шектелетін, сауап пен күнәні ажырата алмайтын бұқара халықтан тұрады
.

Дүрзилердің сенімі бойынша, адамның жаратылу мақсаты – Аллаһқа құлшылық ету, Оның бірлігін тану. Адамдардың рухтары әу баста шектеулі болып, барлығы жаратылып қойылғандықтан, адамдардың саны шектеулі, артпайды. Адам өлсе оның рухы жаңа туған сәбиге өтеді деп сенеді. Теология ғылымында мұндай сенімді «реинкарнация» (рухтың бір тәннен екінші тәнге өтуі) дейді. Ал ислами ғылымдар бойынша, реинкарнацияға сену ақыретке сенімді терістеу болғандықтан, ондай сенімдегі жан діннен шығады.

Дүрзилер рухтың бір тәннен екінші тәнге өту сенімін білдіретін «тәнәсух» сөзін қолданбастан «тәкәммус» (көйлек ауыстыру), яғни «рухтар тәнді көйлек секілді пайдаланады» деп түсіндіреді. Тәкәммус сенімі бойынша, түрлі бәле-жала қиындықтар адамның көйлегі болған тәніне ғана зиянын тигізеді. Рух өзгермейді, тек мәртебесі жоғарылау үшін түрлі бейнеде көрініс табады. Рухтың екінші бір тәнге өту процесі пайғамбарлар мен ұлы тұлғаларға да ортақ қағида. Мәселен, Хамза ибн Али бұл өмірге келместен бұрын Хазіреті Салман Фариси болған-мыс. Кімде кім өлгеннен кейін өмірге басқа тәнмен қайта келуге сенбесе, келесі өмірде табысқа жете алмайды деп сенеді. 

Индуизм мен буддизм сенімі бойынша, адамның жаны өлген соң екінші тәнге өтіп, тіршілікті жалғастырады. Адамның бойындағы кемшіліктер, яғни көзі көр, аяғы ақсақ болуы немесе кедей болуы оның алдыңғы өміріндегі күнәсінен деп біледі. Міне осындай сенімді дүрзилер де қабыл етеді. Адам түрлі бейнеде келуі мүмкін деген дүрзилер рух екінші тәнге өткенде жынысы өзгермейді, алдыңғы өмірде әйел болса, әйел, ер болса, ер халінде келеді деп сенеді. Сонымен қатар ренкорнация барысында адамның білімділігі мен парасаттылығы рухпен бірге сақталады деп сенеді. Олар ренкорнация сенімін Құран аяттарымен дәлелдеуге тырысады. Негіз ретінде «Бақара» сүресінің 28-ші аяты мен «Рум» сүресінің 19-шы аятын келтіреді
.

كَيْفَ تَكْفُرُونَ بِاللَّهِ وَكُنتُمْ أَمْوَاتاً فَأَحْيَاكُمْ ثُمَّ يُمِيتُكُمْ ثُمَّ يُحْيِيكُمْ ثُمَّ إِلَيْهِ تُرْجَعُونَ
«Өлі денелеріңе жан берген, кейін өлім беретін, сонан соң тағы тірілтетін, кейін Өзіне қайтарылатын Аллаһ Тағалаға қалайша қарсы боласыңдар?» (2. «Бақара» сүресі, 28-аят).

Осы аяттың мағынасына бойласақ, оның өмірге қайта келумен ешқандай байланысы жоқ. Аяттың мағынасы адамның алғаш рет балшықтан жаратылғандағы өлі сипатына Аллаһ Тағаланың жан бергендігімен байланысты. Содан кейін дүниеге келген адам дәм-тұзы таусылып, қайтыс болып, ақыретте Аллаһтың әмірімен қайта тіріледі.

يُخْرِجُ الْحَيَّ مِنَ الْمَيِّتِ وَيُخْرِجُ الْمَيِّتَ مِنَ الْحَيِّ وَيُحْيِي الْأَرْضَ بَعْدَ مَوْتِهَا وَكَذَلِكَ تُخْرَجُونَ
«(Аллаһ) өліктен тіріні шығарады, тіріден өлікті шығарады және жерді өлгеннен кейін, (көктемде қайта) тірілтеді. Сендер де (ақырет күнінде қабірлеріңнен) осылай шығарыласыңдар» (30. «Рум» сүресі, 19-аят).

Бұл аятта Аллаһ Өзінің шексіз құдірет Иесі екенін білдіруде. Бір-біріне қайшы болған өліден тірі, тіріден өлі шығару Аллаһ үшін қиын болмайтындығын пендесіне ескертуде. Аяттың мағынасы өмірге қайта келуді, яғни ренкорнация сенімін меңземейді
.

Дүрзилер ақыретке иман келтіру мәселесінде де күпірлік етеді. Құран ақыретте болатын мизан (таразы), сырат көпірі, амал дәптері, тозақ, жұмақ жайында тиісінше хабар бергендіктен, мұсылманның міндеті – айтылғанға сену. Ал оларды бұл өмірдегі ешбір затқа ұқсата алмаймыз. Санамызда мизанды (тараз) бір нәрсеге ұқсату мүмкін емес. Дүрзилер болса, есепке тартылу, сауап, күнә, тозақ, жұмақ – ақыретте емес, осы өмірде болады дей келе о дүниенің қорқынышы Хамзаға сенбейтіндер үшін ауыр тиеді деп сенеді
.

б) Дүрзилердің мекен еткен аймақтары

Дүрзилер негізінен төрт әулеттен тарайды: танухи, шиһаби, мағни, жанболат. Осылардан жанболат әулеті сан жағынан көп әрі ықпалды.

Қазіргі таңда әлемдегі дүрзилердің нақты саны белгісіз. Дегенмен болжам бойынша, 500 мыңға жуықтайды. Олар негізінен Ливан, Сирия, Палестина және Иорданияда көбірек шоғырланған. Дерек бойынша, Ливанда 150 000 – 170 000 арасында, Сирияда 260 000 (Алеппода 20 000, Дамаскте 25 000, Катана мен Кунайтарда 200 000), Иорданияда 3000, Израилде 30 000 дүрзи бар. Ал ХІХ ғасырда түрлі себептермен Ливан мен Сириядан көшіп кеткен дүрзилер АҚШ, Австралия және Батыс Африкаға қоныстанған. Венесуэла, Бразилия, Аргентина, Мексика, Чили мен Колумбияда 40 000-дай дүрзи өмір сүруде
.

Дүрзилер адамға құдай деп сенгені үшін төрт мәзһаб ғалымдары оларды мұсылман санатына жатқызбайды. Олардан «жизя» (мұсылман емес кісіден алынатын жан салығы) алынуына, Ислам билігіне қарасты елде тұруларына қарсы. Олар Исламнан тыс ағым саналады.

ІV БӨЛІМ

 Жаңа дәуірде пайда болған діни-саяси ағымдар

Ислам тарихында әр ғасырда көрініс тапқандай жаңа дәуірде де бірнеше ағымдар пайда болды. Соның ішінде уаһһабилік, бахаилік пен ахмадия (қадияния) ағымы Ислам әлеміне орны толмас залалын тигізді. Себебі ХVІІІ-ХІХ ғасырда Ислам әлемі құлдырау мен отаршылықтың құрбанына айналып, мұсылмандар арасындағы ауызбіршілікке айтарлықтай сызат түсті. Тіпті кейбір залым патшалар қол астындағы мұсылмандарға қатты қысым жасап, олардың діни сенімдеріне кері әсерін тигізді. Мәселен, уаһһабилік «Исламды бидғаттан (дінге енген жаңалық) арылту керек» деген ұранмен талай жазықсыз жанның қанын төкті, күш қолдану арқылы дербес патшалық құрып, өз сенімдерін мемлекеттің ресми мәзһабы ретінде бекітті. 

Ислам тарихына зер салып қарар болсақ, түрлі кезеңдерде өздерін Исамын, Мәһдимін деп жариялаған адамдардың аз шықпағанын көреміз. Өзі адасқанымен қоймай, өзгелерді де тура жолдан тайдырған мұндай шектен шыққан адамдар көбіне мұсылман қауымының күйзеліске түскен шағында бой көрсеткені байқалады. Олар хадисте айтылған құтқарушы Иса, яки Мәһдидің кейіпіне кіріп, солай көрінгісі келді. Аллаһтан қорықпаған олар қажыған бұқара халықты алдады. Ең өкініштісі, ондай жалған мәһдилердің алдамшы насихаты мен негізсіз сенімдерін қолдап, артынан ерушілер де аз болмады. 

Хазіреті Пайғамбарымыздың (с.а.у.) ақырзаманға қатысты «Иса (а.с.) пайғамбар көктен түседі, кәпірлерге қарсы шығып, мұсылмандар үстем болады және әділдік орнатады» деген мағынадағы хадистері бар. Сол секілді Мәһди жайында көптеген мәлімет берген. Сол хадистердің бірінде былай делінеді: «Әлемнің бір күндік өмірі қалса да Аллаһ ол күнді ұзартып, менің бір адамымды сол күні жібереді. Яғни әһлу бәйтімнен біреуді жібереді. Бұл кісінің аты менің атыма ұқсас, әкесінің есімі әкемнің есімімен аттас келеді. Ол адам жер бетіндегі зұлымдықты жойып, әділдікті орнатады» (Әбу Дауд, Тирмизи, Фитән 52)
.

Мәзһабқа бөлінуге себеп болған жәйттерді баяндаған кезімізде қайсы бір тұлға немесе топ өз бағытын ең дұрыс жол деп айта білу үшін Құран аяты немесе хадистен дәлел келтіру керек деген едік. Міне солай айтылғандай, жаңа ғасырда пайда болған бахаилік пен ахмадиліктің құрушылары өздерін «Мәһдиміз», «Мәсихпіз» деп жариялаған. Өкінішке орай ақыл есінде ауытқушылығы болған немесе жүрегінде қыңырлығы бар адамдар әр-әр жерден «Мәһдимін» деп бөй көрсетіп қалып жатады. 

Жаңа ғасырда пайда болған үлкен ағымдар қатарына уаһһабилік, бахаилік және ахмадия жатады. Ал экстремистік, лаңкестік әрекеттерімен танылған әл-каида, хизбут-тахрир, талибан ұйымын ағымдар санатына жатқыза алмаймыз. Оларды ағым дегеннен гөрі «діни-саяси ұйымдар» деген дұрыс болар. Сондықтан оларға тоқталмаймыз.

1. Уаһһабилік 

а) Уаһһаби ағымының тарихнамасы

«Уаһһабилік» – шамамен екі жарым ғасыр бұрын Араб түбегінде, Нәжд даласында Мұхаммед ибн Абдулуаһһаб (1703-1792 ж.) негізін қалаған ағым. Бірақ олар өздерін «сәләфилік жолды ұстанушылармыз» деп санайды. Сондықтан уаһһабилік немесе сәләфилік – қазіргі таңда Сауд Арабиясының ресми мәзһабы. Сондай-ақ Мысыр, Үндістан, кейбір Африка елдері және өзге де мұсылман мемлекеттерінде өз жақтаушылары бар.

«Уаһһаби» есімі – осы ағымның негізін қалаушы Мұхаммед ибн Абдулуаһһабтың көзі тірісінде оның соңынан ерушілерге берілген атау. Уаһһабилік тарихта «харижиттік» әрекет ретінде де танымал болған. Өйткені олардың әрекеттеріндегі қатыгездік, өз ұстанымдарына қосылмағандарды кәпір деп айыптау әрекеттері харижит ақидасының (сенімінің) көшірмесі іспетті. Сондай-ақ олар өздерін «мууаххидун» (бірлік жолындағылар) деп атаған. Ибн Тәймияның жолы мен ханбали мәзһабын ұстанатындарын айтқанымен, ханбали мәзһабына қайшы келетін тұстары жетерлік. Уаһһабилер өздерін былай деп сипаттайды:

«Біз сенімде сәләф
, амалда ханбали мәзһабын ұстанамыз. Негізінде Ахмад ибн Ханбал сенімде сәләфилікті ұстанған. Біз де амал мен итиқадта ханбалиміз. Уаһһабилік деген нәрсе жоқ. Мұхаммед ибн Абдулуаһһаб білімімен және ісімен осы мәзһабты жаңартқан Шайхулислам»
.

Енді мәзһабтың құрылуына тоқталып өтейік, тәмим тайпасынан шыққан Мұхаммед ибн Абдулуаһһаб 1115/1703 жылы Рияд қаласына жақын орналасқан Уяйна атты елді мекенде дүниеге келген. Оның ата-бабасы ханбали мәзһабын ұстанған. Әкесі, атасы мен бауыры қазылық қызметті атқарған. Ол алғашқы сауатын Уяйна қазысы болған өз әкесінен ашады. Кейін Меккеге барып, ілімін шыңдамақ болады. Бірақ өзі күткендей ғылыми орта таба алмағандықтан Мәдинаға кетеді. Мәдинада Абдуллаһ ибн Ибраһим ибн Сәйф ән-Нәжди және Мұхаммед Хаят әс-Синди есімді ханбали мәзһабының танымал ғалымдарынан дәріс алады. Онда «Кутубус-ситта», «әл-Мууатта», «әл-Муснәд» атты хадис кітаптарын оқып шығады. Оқып жүріп Ибн Таймияның пәтуаларымен танысады. Оның дінге қатысты пікірлерін басшылыққа алып, жаңғыртуға көшеді. Сол заманның үрдісі бойынша, білімін шыңдау мақсатында Басраға барады. Басрада түрлі ағым өкілдері болғандықтан, солардың сенімдері мен ұстанымдарын жақыннан тани түседі. Білімін жетілдірумен қатар таухид мәселесіне қатысты пікір сайыстарға қатысып, белсенділік танытады. Мұндай жиындарда дінді тікелей Құран және сүннеттен үйрену керек деген ұстанымын дәлелдеуге және қорғауға тырысқан
.

Сонымен қатар біраз уақыт Шам қаласындағы ханбали ғалымдарынан дәріс алады. Ол өте зерек болғандықтан дәріс барысында ұстаздарына үнемі түрлі сұрақтар қойып, олардың назарын өзіне аудартатын. Шамнан Нәждке оралған соң ауыл тұрғындарына арнап діни кітапша жазуға кіріседі
. 1726 жылы Мұхаммед ибн Абдулуаһһаб Рияд қаласының солтүстігінде орналасқан Хураймила кентіне қоныстанады. 1740 жылы әкесі қайтыс болған соң туған жері Уяйнаға қайта оралып, сонда насихат жұмыстарын жүргізеді. Сол жердің әміршісі Осман ибн Хамд ибн Муаммармен достасып, өз пікірін қабылдауға шақырды. «Егер менің пікірімді қабыл етсең, Аллаһ сені Нәжд даласының әміршісі етеді» деп үгіттейді. 

Осман ибн Хамд оның насихатын бойына сіңіріп, айналасындағы жандарға ықпал етіп, өз қатарына тарта білді. Тіпті бұл сенімді маңайындағыларға күштеп қабылдатты. Мұхаммед ибн Абдулуаһһабтың ең әуелі қарсы шыққан мәселесі – кесенелерді зиярат ету. Оның пікірінше, қабір мен кесенені зиярат жасаушылар адасуда, ширк (Аллаһқа серік қосу) жасауда. Адамдар Аллаһты ұмытып өлілерден сұрауға көшті деген айып тағып, ондай жандарды мүшрик санатына қосты. Оларды мұндай әрекеттен қайтару үшін кесенелерді бұзу керектігін насихаттады. Осындай сенім аясында әрекет еткен олар 1744 жылы шамасында Мусәйлиматул Кәззабқа қарсы болған 632 жылы жасалған «Ямама» шайқасында шәһид болған Хазіреті Омардың бауыры Зәйд ибн Хаттабтың (қ.б. 634 ж.) қабірін талқандады. Олардың мұндай озбырлық әрекеттеріне мұсылман жұртшылығы қатты наразылық білдірді. 

Мұхаммед ибн Абдулуаһһаб пен Осман ибн Хамд өздерінің діни түсініктерін айналадағы халыққа күштеп қабылдатуға тырысты. Олардың бұл әрекеттерінен қорыққан тұрғындар Нәждтің беделді руы Халид ұлдарының көсемі Сулейман ибн Урайға шағымданады. Ол Уяйнаның әміршісіне Мұхаммедті ол жерден қууын немесе өлтіруін талап етеді. Мұхаммед ол жерден Риядқа жақын маңдағы Дария кентіне көшеді. Дария кентінің әміршісі Мұхаммед ибн Суғудпен тіл табысады. Тіпті өз сенімін қабылдатып, қолдауына ие болады. Осылайша, 1744 жылы уаһһабилік мемлекеттің іргесі қаланды
. Бұл одақтасу әрі Мұхаммед ибн Абдулуаһһабқа, әрі Мұхаммед ибн Суғудқа тиімді еді. 

Негізінде Мұхаммед ибн Суғуд Мұхаммед ибн Абдулуаһһабтың жездесі болып келеді. Сондықтан ол өзінің сенімін жаю барысында қолдаушы тапса, Мұхаммед ибн Суғуд та осыны ұтымды пайдаланып, өз үстемдігі мен билігін барынша ұлғайтуға тырысты. Жымысқы пиғылдарын жүзеге асыру үшін күш қолданудан тайынбай, ақыры өз сенімдерін озбырлықпен таратты
. 

Мұхаммед ибн Абдулуаһһаб Дарияда «Китабут-таухид» атты еңбегін жазып, өз пікірін тарату барысында адамдарды ширк пен бидғаттан арылуға шақырды. Айтқанын қабылдамаған, шақыруына құлақ аспағандарды қылышпен қайтаруға болатындығына рұқсат берді. Олардың пайымдауынша, адамдар мазар мен кесенелерге зиярат жасап, тариқатқа кірумен адасуда. Мұндай әрекеттер таухидтің бұзылуына әкеп соқтырды. Сондықтан ондай бағытта жүргендер ширк (Аллаһқа серік қосу) жасаушы мүшриктер. Қала берсе мүшрик деп айыптаған жанды өлтіруге, мал-мүлкін олжа етіп алуға рұқсат берді.

Нәжд өлкесі халқының табиғаты жаугершілікке жақын еді. Олар Исламнан алдын Йемен, Иран, Ирак, Үндістан және Шам әміршілерінің қол астында түрлі сенімдер аясында өмір сүрген болатын. Сол себепті Ислам тарихындағы төрт жалған пайғамбар да осы өлкеден шыққан. Өр рухты бәдәуилерге бұл пәтуа ұнап, одан бетер бүлік шығаруға тырысты. Осылайша, Мұхаммед ибн Абдулуаһһабтың насихаттаған «таухид дінін» жаю жолында мұсылмандарға қарсы жиһад басталды. Бұл пікірге қарсы шыққандар өлтіріліп, мал-мүлкі олжа ретінде бестен бірі үкімет қазынасына алынып, қалғаны жауынгерлер арасында үлестірілді
.

Сол заманның ғұламаларынан йемендік Әмир әс-Санғани әуелде оның пікірлерін қолдағанымен жазықсыз мұсылмандардың қанын төгіп, мал-мүлкін талан тараж еткенін көріп, оған қарсы шығады. Ибн Тәймия мен Ибн Қайюмның ұстанымдарын қате түсінген деп, оны жазғырады. Тіпті осыған қатысты һижри 1170 жылы (1856-1857-ге сәйкеседі) оның әрекетін терістеп өлең де жазады
.

Уаһһабилер 1773 жылы Рияд қаласын басып алды. Сөйтіп, жақын аймақтарға ықпал етуге ұмтылды. Нәжд өлкесіндегі көптеген тайпаларды біртіндеп бағындырып, Хижаз аймағына қол салды. Хижаздың да бірқатар тайпалары осы сенімді қабылдайды. Осылайша, аз уақыт ішінде біршама аймаққа үстемдік етеді
.

1766 жылы Мұхаммед ибн Суғуд қайтыс болған соң орнына ұлы Абдулазиз ибн Суғуд отырып, әке жолын жалғастырады. Ал 1792 жылы Мұхаммед ибн Абдулуаһһаб көз жұмады. Ол өлген соң ұлы Абдуллаһ ибн Мұхаммед ибн Абдулуаһһаб уаһһабилік әрекеттің діни көсемі болады. Әкесі секілді бидғатшылармен белсене күреседі. Бұл жолда шииттерге қарсы кітап та жазады
. 

Хижаз аймағы сол дәуірде Осман империясының бір провинциясы болатын. Осман империясы уаһһабилік бүлік басталған тұста Ресей және Иранмен соғысып, қала берсе ішкі жан-жалдар мен таластар нәтижесінде қол астындағы елдерге қарауға мұршасы келмей жатқан еді. Міне осындай ұтымды сәтті пайдаланған уаһһабилер аз уақыт ішінде Нәжд өлкесіне толықтай үстемдік етті. 

Бара бара уаһһабилер өз үстемдігін Басра шығанағына дейін ұлғайтады. Нәжәфта уаһһабилер мен шииттер арасында жанжал шығып, арты қан төгіске ұласып, бірнеше уаһһаби мертігеді. Осы мәселені сылтау етіп, Абдулазиз ибн Суғуд 1802 жылы 10-шы мұхаррам
 күні Кербалада Хазіреті Хусейннің кесенесіне жиналған мыңдаған шиттерді қырғынға ұшыратты. Мұнымен шектелмей Хазіреті Хусейннің кесенесін талқандады
. Осы оқиғадан кейін шииттер мен уаһһабилер арасында дұшпандық өрті тұтанды. Кектенген шиттердің бірі һижри 1217 жылы, милади 1803 жылы Дария мешітінде Абудулазиз ибн Суғудты пышақтап өлтіреді. Абдулазиз өлген соң орнына баласы Суғуд әмірші ретінде тағайындалады
.

Һижри 1210 жылы (1796 жылы) Мекке тұрғындарына уаһһабилік сенімді насихаттау мақсатында Абудулазиз ибн Суғуд 3 кісіні жолдайды. Олар жиырма мәселе бойынша насихат жүргізуді көздейді. Аталмыш жиырма мәселені мына үш тақырып шеңберінде жинақтауға болады:

1.
Намаз оқу – парыз. Жалқаулықпен намаз оқымаған адам – имансыз. Бір жылдық зекетін бермеген адам кәпір. Ондай мұсылмандарды өлтіріп, мал-мүлкін олжа ретінде алу қажет.

2.
Пайғамбарлар мен әулиелерді тәуәссул ету, олардан дұға етулерін сұрау – ширк.

3.
Қабір басына кесене тұрғызу, кесенелерде қызмет ету, қабірлерге садақа тастау, басына барып мал сою – ширк.

Әһлу сүннет ғалымдары мәжілісте әлгі 3 уаһһабиге адасқандарын, ұстанған сенімдерінің дұрыс еместігін аят, хадиспен дәлелдеп береді. Олар ақиқатты қабылдаудан басқа шаралары қалмай, қателіктерін мойындап, адасып жүргендерін растап, қағазға қол қойып береді.

Олар мәжіліс барысында «амал – иманның бір бөлігі» деген сөзді Ахмад ибн Ханбалдың ижтиһады деп көрсеткісі келеді. Шындығында ол кісінің барлық ижтиһадтары (берген үкімдері) кітаптарда толықтай жазылған еді. Имам Ахмад ибн Ханбал жалқаулықпен намаз оқымағанды кәпір демеген. Сол себепті Ибн Абдулуаһһабтың бұл ақидасы дұрыс емес. Өз сенімдерін дәлелдеу үшін олар мұсылмандардың Хазіреті Пайғамбардың (с.а.у.) және өзге де сахабалардың қабірі басына барып: «Я, Расулаллаһ! Я, Абдуллаһ ибн Аббас!» деп дұға ету имамымыз Мұхаммед ибн Абдулуаһһабтың ижтиһады бойынша – ширк. Себебі Аллаһтан басқаға дұға етуге болмайды деп меккелік ғалымдарға дес бермейді. Меккелік ғалымдар бұған былай деп жауап береді: «Аллаһтың сүйген құлдарының қабіріне барып, оларға тәуәссул жасау
, дұға ету оларға табынғандық емес. Оларды тәуәссул етіп, Аллаһтан сұрау шариғатқа қайшы емес деп, «Мәида» сүресінің 35-ші аятын дәлел ретінде келтіреді: 

يَا أَيُّهَا الَّذِينَ آمَنُواْ اتَّقُواْ اللّهَ وَابْتَغُواْ إِلَيهِ الْوَسِيلَةَ 
 وَجَاهِدُواْ فِي سَبِيلِهِ لَعَلَّكُمْ تُفْلِحُونَ
«Ей, иман келтіргендер! Аллаһтан қорқыңдар және оған жақын болатын жолды іздеңдер және де Оның жолында күресіңдер, сонда әрине құтыласыңдар». 

Егер Пайғамбарға (с.а.у.) уәсилә жасау, дұға ету күпірлік әрі ширк болса, намаз оқығандардың бәрі кәпір болу керек. Онда уаһһабилер де кәпір болады. Себебі намазда әт-тахият дұғасын оқығанда: 

ألسَّلاَمُ عَلَيْكَ أَيُّهَا النَّبِيُّ وَ رَحْمَةُ اللهِ وَ بَرَكَاتُهُ
«Ей, Пай­ғам­бар! Са­ған сә­лем. Әрі са­ған Аллаһ­тың ра­қы­мы мен бе­ре­ке­ті жау­сын!» деп дұға етеді». Осындай тұшымды дәлелдермен меккелік ғалымдар олардың адасқандарын мойындатады. Осылайша Мекке ғалымдары уаһһабилердің адасқандығын, мұсылманшылыққа қайшы әрі мұсылмандар арасында іріткі салушылар екенін және шектен шыққанын аят пен хадистен дәлел келтіре отырып, қағазға түсіреді де қол қояды. Тәубе еткен 3 уаһһаби бұған куә болады. Бұл құжат Ислам әлеміне таратылады
.

Суғуд ибн Абдулазиз 1803 жылы ораза мен құрбан айт арасында Таиф қаласына жорық жасайды. Бұл жорықта Осман Мудаиқи есімді қара ниетті адамды қолбасшы етеді. Ол Таифтің әкімі Шәриф Ғалиб ибн Мусағидке хат жолдайды. Таифтіктер олармен бейбіт келісімге ыңғай танытқанымен олар көнбеді. Уаһһаби әскеріне сол аймақтағы тайпалар қосылып, сандары едәуір артады. Таиф үшін кескілескен шайқас болып, алғашқыда уаһһабилер талқандалады. Алайда оларға шеттен келіп қосылушылар көп еді. Сондықтан Таиф әкімі Шәриф Ғалиб Жиддаға көмек сұрау үшін барады. Осы тұста көптеген таифтықтар бала-шағаларын алып, жасырын түрде қаладан кете бастайды. Қалған тұрғындар бар күшін салып олармен шайқасады. Таифтықтар қантөгісті тоқтату үшін уаһһабилермен бейбіт келісім жасасуға ұсыныс тастайды. Алайда уаһһабилер ауыр шарттар қойғандықтан басқа амалдары қалмай, ерлікпен соғысады. Ақырында қала уаһһабилердің қолына өтеді. Өкінішке орай, уаһһабилер Таиф тұрғындарын аяусыз қырып, мал-мүліктерін тонайды. Қамалға тығылғандарға қаруын тастаса, амандық берілетінін айтып, жалған уәде береді. Нәтижесінде өз еркімен берілгендерді қала сыртына шығарып тегіс қырып тастайды
. 

Уаһһабилер Таиф қаласын қиратқан соң, сол маңайдағы зираттарды жермен жексен етеді. Тіпті, Абдуллаһ ибн Аббастың қабірін қазып, мәйітін алып, өртемек болады
. 

 Таиф қаласы алынған соң уаһһабилер Меккеге бағыт алады. Алайда қажылық уақытына тура келгендіктен қалаға кірмей кері қайтады. Мекке тұрғындары Таифтегі қанды қырғынды естіп білгендіктен олармен соғыспастан бейбіт бітімге келуді қалайды. 1804 жылы (һижри 1218 ж.) Мекке тұрғындары елші жіберіп, қантөгіссіз беріледі. Уаһһабилер осы жылдың мухаррам айында қалаға кіріп, тұрғындарға өз сенімдерін насихаттады. Тіпті, өз сенімдерін қабылдамаған, қабір зиярат етуді тоқтатпаған және Пайғамбар (с.а.у.) қабірі басына барып, дұға етушілерді жазалайтындарын ескертеді. 

Осы кезде Таифтың алдыңғы әкімі Шәриф Ғалиб Жиддада уаһһабилерге қарсы тұру үшін қол жинауға тырысты. Уаһһабилер Меккені алғаннан кейін 14 күннен соң оны өлтіру үшін Жиддаға арнайы жасақ жібереді. Бірақ Жидда маңында Шәриф Ғалибтің әскерлерінен жеңіліс табады. Шәриф Ғалиб осы шайқастан 38 күн өткен соң жиған әскерлерін алып, Жидда әкімі Шәриф пашамен (генерал) бірге Меккеге барады. Түнделетіп тұтқиылдан шабуыл жасап, уаһһабилерді қолға түсіреді. Меккені ешбір қантөгіссіз уаһһабилерден азат етіп, билікті қолына алады. Уаһһабилер Меккені қайта алу үшін алдымен Таиф маңындағы елді мекендерді шабады. Таифке Осман Мудаиқи есімді қатыгезді әкім етіп тағайындайды. Осман сол маңдағы барлық уаһһабилерді жиып, қалың қолмен 1806 жылы (һ. 1220 ж.) Мекке қаласын қоршайды. Бірнеше айға созылған қоршаудан әбден қиналған Мекке тұрғындары келісім жасауды ұсынғанымен Шәриф Ғалиб көнбейді. Қалада азық таусылып, талғажау ететін ештеңе қалмайды. Сырттан да көмек келмеген соң амалсыздан Мекке әкімі Шәриф Ғалиб қаланың басшылық қызметі өзінде қалу және тұрғындарға тимеу шартымен келісім жасасып, уаһһабилерді қалаға кіргізеді.

Абдулазиз ибн Суғуд қаланы алған соң тұрғындарды өзінің сенімін қабылдауға мәжбүрлейді. Қарсы келгендер өлтіріледі. Қала берсе көптеген ғалымдар мен ауқатты мұсылмандар да оның қаһарынан құтыла алмады.

Уаһһабилер Мекке қаласын алған соң артынша Мәдина қаласына шабуыл жасап, қаланы басып алып, талан-таражға етеді. Тіпті Хазіреті Пайғамбарымыздың (с.а.у.) қабірі басындағы құнды заттардың бәрін бөліске салады. Олар Мекке мен Мәдинадағы сахабалардың, әһлу бәйттің, шәһидтердің қабірлеріне тұрғызылған кесенелер мен құлпытастарды қиратып, тегістеп тастайды
.

Абдулазиз ибн Суғуд Мәдинаны алған соң тұрғындарды Пайғамбар (с.а.у.) мешітіне жиып былай дейді: «Ей, жамағат! Сендерге насихат айту және ескерту үшін жинап отырмын. Сендердің діндерің бүгін толықты. Исламның нығметіне бөленіп, Аллаһ Тағаланы өздеріңнен разы еттіңдер. Бабаларыңыз ширк жасап өлді. Оларға дұға етпеңдер. Аллаһқа қалай құлшылық ететіндерің, қалай дұға ететіндерің жайында дін адамдарына берген кітапта жазылған. Дін қызметкерлерінің айтқандарына құлақ аспағандардың мал-мүлкі, бала-шағасы, жаны әскеріме мүбах болатындығын біліп қойыңдар. Бұдан былай Пайғамбардың қабірі басында бұрынғыдай құрмет етіп тұру, салауат айту, оған жалбарынуға тыйым салынады. Қабірінің қасынан өткенде тек «әс-Сәләму ала Мұхаммед» деп сәлем беру керек»
. 

Уаһһабилер Мекке мен Мәдинада 7 жыл билік етеді. Қала тұрғындарына жасалған қысымдары мен зұлымдықтары адам айтқысыз еді. Осы жылдар аралығында Мысыр мен Шам елдерінен келетін мұсылмандарға қажылық етуге тыйым салады.

1811 жылдары Суғуд әулетінің билігі Алеппо мен Үнді мұхитына, Парсы шығанағынан Қызыл теңізге дейінгі аймақтарға ұлғайды. Уаһһабилердің қауіпті бола бастағанын аңғарған Осман империясының патшасы ІІ. Махмуд (1808-1839) бұл бүлікті бастыруды Мысыр әкімі Мехмед Али пашаға (генерал) жүктейді. Паша баласы Тосунды алып, қалың қолмен 1812-1813 жылы Мәдина, Мекке және Таифты уаһһабилерден азат етеді. Артынан Абдулазиз ибн Суғудты шаппақ болып жолға шығады. Абдулазиз берілмеуге тырысқанымен, 1814 жылы ажалы жетіп дүние салады. Орнына ұлы Абдуллаһ әмірші болады. Мехмед Али пашаның әскерлері 1818 жылы Абдулазиздің ұлы Абдуллаһ пен оның балаларын тұтқындап, Стамбулға жолдайды. Ол мыңдаған мұсылманның қанын төккені үшін өлім жазасына кесіліп, 1819 жылы 17 желтоқсан күні дарға асылады. Осылайша, уаһһабилердің алғашқы кезеңі аяқталады.

Бірақ осы қырғыннан Турки ибн Абдуллаһ құтылып шығып, Нәжд өлкесінде қайтадан құлаған билікті жандандырады. Нәтижеде ол Рияд қаласын орталық етіп, 1821-ден 1891 жылға дейін екінші уаһһабилік билігін құрады. Оларға Осман империясына қарсы шығу оңайға түспеді. 

1901 жылы Абдулазиз ибн Суғуд ибн Файсал ибн Турки ибн Абдуллаһ Уаһһаби мемлекетін құруға кіріседі. Сондай-ақ Үндістандағы ағылшын үкіметінен көмек ала отырып, Абдулазиз ибн Суғуд 26 желтоқсан 1916 жылы Нәжд, Хаса, Катиф, Жубайл және өз қарамағындағы аймақтарға әмірші ретінде тағайындалады. Ағылшындармен келіскен Абдулазиз абсалюттік монархияны орнатып, өзінен кейін билік мирас жолымен баласына қалатынын, мирасқорды әмірші көзі тірісінде сайлайтынын, ағылшын үкіметіне қарсы шықпайтыны жайында келісім шарт жасайды.

Бірінші дүниежүзілік соғыс аяқталғанда Осман империясы 1918 жылы Мәдинадан кетеді. Артынан уаһһабилер 1921-1925 жылдар аралығында Хайл, Таиф, Мекке, Мәдина және Жидданы басып алады. Абдулазиз ибн Суғуд 1926 жылы қаңтарда «Нәжд және Хижаз патшасы» болып жарияланады.

1927 жылы 20 мамырда Англиямен жасаған Жидда келіссөзі нәтижесінде толығымен тәуелсіздігін алып, биліктерін орнатады. 1932 жылы 18 қыркүйекте Абдулазиз ибн Суғуд құрған мемлекетінің атауын «Сауд Арабия Каролдігі» етіп өзгертеді
. Абдулазиз ибн Суғуд 1953 жылы 9 қарашада қайтыс болады. Қазіргі кезде Сауд Арабиясы БҰҰ мен ЮНЕСКО-ның мүшесі және 1944 жылы араб елдерінің лигасын құрушылардан болып табылады
.

Уаһһабилік немесе сәләфилік ағымы ислам әлемінде түрлі ағымдардың шығуына түрткі болды. ХХ ғасырдың басында уаһһабилік ағымды үлгі тұтқан діни реформалық әрекеттер де жасалды. Суданда «Маһдия», Ливанда «Мадрасат Санусия», Мысырда Мұхаммед Абдуһтың ағымы, Жамаләддин әл-Ауғанидің медресесі және Үндістанда бірнеше ағымдар пайда болды. Бұл ағымдардың барлығы да ислам әлемі он төрт ғасыр бойы мойындап келе жатқан төрт мәзһабты мойындамай, мұсылмандар арасына іріткі салуда. Олар алғашқы үш ғасырдағы мұсылмандар мен қазіргі заманғы мұсылмандардың арасы тым алшақтап кеткен деп, алдыңғы үш буын мұсылмандарға ұқсауды насихаттауда
. 

б) Уаһһабилердің діни түсінігі

Мұхаммед ибн Абдулуаһһабтың сенімі мен көзқарасын жазған еңбектерінен байқауға болады. Ол бірнеше кітап жазған. Солардың ішінен ең танымалы «Китабут-таухид» (Таухид кітабы)
, «Кәшфуш-шубуһат» (Күмәнді нәрселерден арылту) және «Китабул-усулис-сәләсә» (Үш негіз кітабы)
. Міне осы еңбектерінде таухид, ширк, бидғат мәселелеріне кеңінен тоқталады. Жоғарыда айтып өткеніміздей, Мұхаммед ибн Абдулуаһһаб Ибн Тәймияның (1263-1328 ж.), Ибн Қайюм әл-Жәузидің еңбектерімен танысып, олардың пікірлерін қолдайды. Мұхамед ибн Абдулуаһһаб «Кәшфуш-шубуһат» атты кітабында: 

لا خلاف أن التوحيد لا بد أن يكون بالقلب واللسان والعمل، فإن اختل شيء من هذا لم يكن الرجل مسلما. فإن عرف التوحيد ولم يعمل به، فهو كافر معاند كفرعون وإبليس وأمثالهما.
«Таухид (иман) жүрекпен сеніп, тілімен айтып, амал ету. Егер осылардың бірі бұзылса, адам мұсылман болмайды. Ал егер таухидті танып, онымен амал етпесе, ол перғауын, ібіліс және сол екеуі сияқтылар тәрізді қасарысқан кәпір болады»
, – деп амал иманның бір бөлігі, амал етпеген мұсылман болмайды деп кесіп айтады. Оның ұстанымы бойынша, иман – жүрекпен сену, тілмен айту, амал ету. Егер де осы үшеуінің бірі кем болса, ондай жан мұсылман емес, кәпір. Амал иманның бір бөлшегі болғандықтан, қандай да бір парыз амалды тәрк еткен адам – кәпір, діннен шығады деген үкім шығады. Амал иманның ажырамас бөлшегі деген атақты имам Мәлик, Шафиғи, Ханбал сынды ғалымдар өз кезегінде амал етпеген жандарға кәпір демей, «пасық», «күнәһар мұсылман» деп үкім берген. 

Мұхаммед ибн Абдулуаһһаб және оның қолдаушылары өздерін ханбали мәзһабын ұстанамыз дегендерімен, толықтай Ахмад ибн Ханбалдың ақидасымен (сенім) жүрмейді. Мысырлық ғалым Мухаммед Әбу Заһра «Мәзһабтар тарихы» (Тарихул мәзаһиб) атты еңбегінде Ахмад ибн Ханбалдың иман жайындағы көзқарасын былай деп келтіреді: «Иман – жүрекпен сену, сенімін тілімен айту және амал етуден тұрады. Егер адам жүрегімен сеніп, тілімен сенгенін айтса, Аллаһқа серік қоспаса, Құран мен сүннетте бұйрылған әмірлерді терістемесе, бірақ жалқаулықпен амал етпесе діннен шықпайды. Аллаһ қаласа ол пендесін жазалайды, қаласа кешіреді»
.

Ислам дініндегі бір парыз амалды орындамаған мұсылманды кәпір санайтын уаһһабилік сенім әһлу сүннет имамдары Әбу Ханифа, Мәлик, Шафиғи, Ханбалидің ортақ діни сенімдеріне (ақидаға) қайшы. Аталмыш 4 имамның пікірі бойынша, иман етіп, сенімін тілімен айтқан адам – мұсылман. Егер адам иман негіздеріне жүрегімен сеніп, сенімін тілімен айтып, амал етпесе, ондай кісі кәпір болмайды, діннен шықпайды. Ондай мұсылман – пасық, күнәһар. Амал жасамағаны үшін Аллаһтың құзырында өзі жауап береді. Осы мәселеге қатысты Ислам ғұламалары төмендегідей хадистерді дәлел ретінде ұстанады: «Әнастан (р.а.) жеткен риуаят бойынша: «Пайғамбарымыз (с.а.у.) былай деген: «Кімде кім шын жүрегімен «Лә иләһә иллаллаһ» деп айтса және жүрегінде шаң тозаңындай жақсылық (иманы) бар болса, ол тозақтан құтылушы...» (Бухари, Иман; Муслим, Иман; Тирмизи, Жәһәннам). «Аллаһтан басқа тәңір жоқ екендігіне және Мұхаммед Аллаһтың елшісі екендігіне шын жүрегімен куәлік еткен кісіге Аллаһ жәһәннамды харам еткен» (Муслим, Иман).

Хадисте айтылғандай, кәлимаға тіл келтірген адам түбінде жаннатқа барады. Жасамаған амалы үшін Аллаһ алдында жауап береді және тозақта күнәсін өтеген соң жұмаққа кіреді. Құранда кәпір адам тозақта мәңгі қалады деп анық айтылған. Ал Мұхаммед ибн Абдулуаһһаб болса, өз пікірін қолдамаған әрбір мұсылманды кәпір деп, тозақта мәңгі қалушы имансыздармен, яғни кәпірлермен тең санауда. Осы пікірімен көпшілік мұсылмандарға қарсы келуде.

Ислам тарихындағы ағымдардан харижиттер ғана амал етпеген мұсылманды кәпір деген. Бұған қатысты харижиттер жайындағы тақырыпта кеңінен баяндалды. Демек, сенім мәселесінде уаһһабилердің харижиттермен ортақ тұстары бар.

Мұхаммед ибн Абдулуаһһаб таухидты былай түсіндіреді: «Таухид ғибадатта ұлы Аллаһты бір деп қабыл ету. Таухид Хазіреті Пайғамбар (с.а.у.) үйреткен ең ұлы парыз. Таухид намаздан, оразадан, зекеттен және қажылықтан жоғары тұрады. Бұл парыздардың біреуін қабыл етпеген жан кәпір болады. Сол секілді барлық пайғамбарлардың ұлы мұрасы таухидті қабыл етпеген де кәпір болады», – деп айтып өтеді де дәлел ретінде аяттарға тоқталады. «Аллаһ өзіне серік қосушылардың күнәсін кешпейді. Онан басқа күнәларды қалаған адамынан кешіре береді. Кім Аллаһқа серік қосса, оның ауыр күнәға батқаны» (4. «Ниса» сүресі, 48-аят), (10. «Юнус» сүресі, 105-107 аят).

Хазіреті Пайғамбарымыз (с.а.у.): «Адамдар Аллаһтан басқа тәңір жоқ, Мұхаммед Оның елшісі деп айтқанға дейін олармен күресуге әмір етілдім. Қашан бұл сөзді айтатын болса жаны мен малын менен құтқарған болады. Бірақ діни жазалар бұның сыртында. Ішкі дүниесінің есебі Аллаһқа қалады» (Муслим, Иман-33, 34, 35), – деген хадисті Мұхаммед ибн Абдулуаһһаб былай деп түсіндереді: «Лә иләһә иллаллаһ деген адамның бәрі малы мен жанын құтқара алмайды. Адам айтқан сөздің мағынасын толыққанды білуі тиіс. Яғни серігі жоқ Аллаһқа құлшылық етудің, Аллаһтан басқаға құлшылық етпеу керектігін білмейінше, бұл хадис ондай жанның амандығына кепіл бола алмайды»
. 

Мұхаммед ибн Абдулуаһһаб таухид мәселесінде Ибн Тәймияның пікірін қолдап, таухидті: 

1. Таухидур-Рубубия – Аллаһ Тағаланы Рабб екендігінде бір деп білу.

2. Таухидул-Улуһия – Аллаһ Тағаланы ғибадатта бір деп білу. 

3. Таухидул-Әсмаи уәс-сифат – Аллаһ Тағаланы есім-сипаттарында бір деп бөліп қарастырады
. (Ибн Тәймияға дейін өткен ешбір ғалым таухидті бұлай бөліп түсіндірмеген. Төрт мәзһабтың сенімінде де таухидті бұлай бөліп түсіндірмейді). 

Мұхаммед ибн Абдулуаһһабтың еңбектері негізінен ширк (Аллаһқа серік қосу) пен бидғаттар (дінге енген жаңалық) төңірегінде жазылғандықтан, Ислам дінін ұстанушыларды ширк пен бидғаттан арылту керек деп санайды. Тіпті ондай мұсылмандарды өлтіруге рұқсат беруімен әһлу сүннет уәл жамағат деп аталған ханафи, шафиғи, мәлики және ханбали мәзһабтарының ортақ діни түсінігіне қарсы келді.

Оның пікірінше, жаһилия (надандық) кезіндегі мүшриктер қандай жағдай болсын Аллаһқа сенетін. Олардың ширкі қазіргі мұсылмандардың жасап жатқан ширкімен салыстырғанда әлдеқайда жеңіл еді деп, мұсылмандарды мүшриктерден бетер төмен санайды. Уаһһабилер өздеріне қосылмаған және өздері секілді сенбеген (ақида ұстанбаған), амал етпеген мұсылмандарды мүшрик деп санайды. Ондай мұсылмандардың жанын қиюды күнә санамайды. Әрине бұған рұқсат берген Мұхаммед ибн Абдулуаһһаб
. 

Мұхаммед ибн Абдулуаһһабтың негізгі ұстанымы мұсылмандарды алғашқы саләфтар кезеңіндегі Исламға шақыру. Оның ілімі үш қағидатқа негізделді:

1.
Таухид – бір Аллаһқа сену;

2.
Дінге қосылған бидғаттан (жаңашылдықтан) бас тарту;

3.
Шариғатты қатаң ұстану
.

Уаһһабилер әулиелердің зиратына баруға қарсы шығады. Пайғамбарлардың және әулиелердің кесенелеріне барып тәуәссул жасағанды, дұға еткен адамды мүшрик, кәпір болады деп санайды. Сол себепті кесене салу, кесенелерде намаз оқу, әруақтардың рухына садақа атау ширк. Мешіттерге садақа беруге тыйым салады
. Мәуліт мерекесін атап өтуге қарсы, оны бидғат дейді. Тіпті, Салих ибн Фаузан «Пайғамбарымыздың (с.а.у.) туылған күнін мұсылмандардың надандары мен адасқандары ғана тойлайды» дей келе ондай әрекетті яһудилерге ұқсау деп бағалаған
. Олай болса, оның бұл сөзінен «мәулітке рұқсат берген ғалымдар да адасқан» деген ұғым шығады. Әрине бұлай айту артық кеткендік. 

Мұхаммед ибн Абдулуаһһаб айтқандай, «тәуәссул» ширк пе? Тәуәссул дегеніміз шариғатта – дұғаның қабыл болуы үшін Пайғамбарымыздың (с.а.у.) немесе басқа бір аса тақуа адамның құрметін себепкер етуге айтылады. Мысалы, «Уа, Аллаһ Тағалам, соңғы пайғамбар әрі Сенің сүйікті құлың Мұхаммедтің (с.а.у.) құрметіне менің мына дұға-мінәжаттарымды қабыл ала гөр», – деп тілек тілеуді «тәуәссул» дейді. Яғни дұғада «құрметі үшін» деген сөзді қолдану тәуәссулге жатады. 

Әһлу сүннет ғалымдары тәуәссулдің шариғат шеңберінен шықпастан жасалуына рұқсат берген. Тәуәссул жасағанда Аллаһ Тағаланың көркем есімдерін себепкер етіп дұға жасауға болады.

قُلِ ادْعُواْ اللّهَ أَوِ ادْعُواْ الرَّحْمَـنَ أَيّاً مَّا تَدْعُواْ فَلَهُ الأَسْمَاء الْحُسْنَى....
«(Мұхаммед (с.а.у.)) оларға айт: Мейлі Аллаһ деп, немесе Рахман деп дұға етсін. Қайсысымен дұға етсеңдер, атасаңдар да ең көркем аттар оған тән» (17. «Исра» сүресі, 110-аят). Салиқалы кісіден өзі үшін дұға етуін өтіну де – тәуәссул. Мысалы, сахабалар Пайғамбарымыздан (с.а.у.) өздері үшін, науқас бауырлары үшін дұға етуін өтінген. Сондай-ақ салиқалы ізгі амалдарын себепкер етіп дұға жасау да тәуәссулге жатады. Сахих Бухариде риуаят етілгендей Хазіреті Пайғамбарымыз (с.а.у.) үш жолаушының жолаушылай үңгірге кіріп паналағанын, сол сәтте үңгір аузына үлкен тастың кептеліп қалғанын айтады. Сонда әлгі үш жолаушы үңгір аузына кептелген тастың ашылуы үшін ізгі амалдарын ортаға салып, Аллаһқа дұға еткенде үңгір аузындағы тас ашылып, сыртқа шығады
.

Сол секілді Хазіреті Омар құрғақшылық болғанда Хазіреті Аббастың құрметіне Аллаһқа былай деп дұға етеді: «Ей, Аллаһ Тағалам! Біз Сенің пайғамбарың Мұхаммедтің құрметіне жаңбыр сұраушы едік. Сен бізге жаңбыр беруші едің. Енді сол пайғамбарыңның немере ағасы Аббастың құрметіне бізге жаңбыр жаудыра гөр!» деп тәуәссул жасағанда жауын жауады (Бухари риуаяты). Тіпті, Халид ибн Уалид есімді атақты сахаба Хазіреті Пайғамбарымыздың (с.а.у.) шашын тәбәрік етіп, сәлдесінің ішіне салып қоятын. Міне осыған ұқсас жағдаяттар шариғатқа қайшы емес және мұндай амал ширкке жатпайды. Өйткені құлшылық тек Аллаһқа жасалады. Мұны ешбір мұсылман теріске шығармайды. Тәуәссулге қатысты әһлу сүннеттің ұстанымын исламтанушы ғалым Қайрат Жолдыбайұлы «Дін мен діл» атты еңбегінде бұлтартпас дәлелдермен тұшымды әрі жан-жақты жазғандықтан ол мәселеге ұзақ тоқталып жатпай-ақ қояйық.

Уаһһабилер қарсы шыққан «мәуліт» мерекесін атап өтудің тозаққа апаратын бидғатқа қатысы жоқ. Әһлу сүннет ғалымдары бұған рұқсат берген. Бұл дінге енгізілген жаңалық емес
. 

Мұхаммед ибн Абдулуаһһабтың мұсылмандарды айыптаған мәселесінің бірі – «бидғат». Ол бидғат мәселесінде толығымен Ибн Тәймияның жолын ұстанды. Әрі бұл мәселеде тіпті шектен шығып кетеді. Оның айтуынша: «Аллаһтың кітабы мен Елшісінің (с.а.у.) сүннетінде болмаған, бірақ кейіннен шыққан нәрселер қабыл етілмейді», – деп: «Әрбір жаңалық – бидғат және әрбір бидғат – адасушылық», – деген хадисті (ән-Нәсаи 3/188) негіз ретінде ұстанады.

Уаһһабилер ақида мәселесінде каламшылардың, халал мен харам мәселесінде фақиһтердің сөздерін дәлел ретінде қабыл етпейді. Мұхаммед ибн Абдулуаһһабтың ең көп қарсы шыққан, тіпті ширк деп санаған мәселесі – мазарлар мен кесенелерді зиярат ету. Себебі пұтқа табынушылық қабірлер мен кесенелерді зиярат етуден басталады. Сондықтан қабір зияраты ширкке себеп болады деген ұстаныммен 1744 жылы Хазіреті Омардың бауыры Зәйд ибн Хаттабтың қабірін талқандатады. Мекке мен Мәдина, Таиф қалаларындағы сахабалар мен табиғиндердің, шәһидтер мен әулиелердің қабірлерін қиратады. Тіпті, Меккені алған соң Хазіреті Хадиша (р.а.) анамыздың кесенесін, Хазіреті Пайғамбарымыз (с.а.у.) бен Әбу Бәкірдің (р.а.) дүниеге келген үйлерін бұзады. Осындай әрекеттері үшін мұсылмандар уаһһабилерді жек көре түсті. 

Уаһһабилер жасаған әрекеттерін заңды етіп көрсету үшін мына хадистерге сілтеме жасайды:

عن أبي هريرة رضي الله عنه عن النبي صلى الله عليه وسلم قال: «لا تشد الرحال إلا إلى ثلاثة مساجد: مسجدي هذا ومسجد الحرام ومسجد الأقصى» أخرجه مسلم
1. «Мына үш мешіттен өзгелері үшін сапарға шығылмайды: «Мәсжидул Харам, мына менің мешітім және Мәсжидул Ақса» (Муслим риуаяты).

2. «Аллаһ яһудилер мен христиандарға лағынет етсін. Олар пайғамбарларының мазарларын ғибадатхана етіп жіберді». (Бухари, Жанаиз)

3. «Менің қабірімді мереке орнына айналдырушы болмаңдар. Маған салауат айтыңдар. Өйткені, сендердің сәлемдерің маған қайда болсаңдар да жетеді» (Әбу Дәуд, Ахмәд риуаяты).

Қабірге жазу жаздыру, басына белгі қою сияқты әрекеттер – бидғат және ширк. Пайғамбарға салауат айту үшін оның мазарына бару шарт емес. Азанды әуендетіп оқу, әулие кісілерге құрмет көрсету секілді әрекеттерді ширк, әрі бидғат санайды. Ширкті үлкен ширк, кіші ширк деп екіге бөліп қарастырады
.

Хазіреті Пайғамбар (с.а.у.) заманында мешіттер қарапайым болғандықтан мешіттерді әшекейлеу, күмбез бен мұнара тұрғызу – бидғат
. Сонымен қатар олардың ұстанымы бойынша, намазды жамағатпен оқу – парыз, намазды тәрк еткен – кәпір, діннен шығады.

Құран мен сүннет заһири (сыртқы, тікелей) мағыналары бойынша қабыл етіліп, амал етіледі. Аят пен хадисті ақылға салып түсіндіру, тәуил ету – бидғат және адасушылық. Аллаһтың сипаттары аятта айтылғандай қабылданады. Алғашқы мұсылмандар мутәшабиһ аят пен хадиске айтылған күйінде сенген және тәуил жасамағандықтан тәуил жасауды бидғат санап, ақылмен зерделеуге жүгінбейді. Әһлу сүннет ғалымдары орайы келгенде антропоморфизмге ұрынбау мақсатында сақтық таныта отырып, аяттарды тікелей мағынасымен емес астарлы (мәжази) мағынасында және араб тілінің рұқсат еткен шеңберінде қабылдаған
. Мәселен, «Кімде-кім бұл дүниеде соқыр болса, онда ол ақыретте де соқыр. Және мүлдем жолдан адасушы» (15. «Исра» сүресі, 72-аят) деген аятты «екі көздің соқырлығы емес, рухани соқырлық» деп қабыл еткен. Егер тікелей айтылған күйінде қабыл етілсе, анадан туа бітті көзі көрмейтіндер тозақтық болады деген ұғым шығады. Сондықтан ғалымдарымыз осыған ұқсас астарлы мағынадағы аяттарды тәуил еткен.

Дінімізде «әл-әмру бил-мағруф уән-нәһи анил-мункәр» – жақсылыққа шақыру, жамандықтан тыю – әрбір мұсылман үшін парыз. Бұл мәселеде барлық мәзһабтың пікірі бір. Алайда, осы парыз амалды жүзеге асыру мәселесіне келгенде ағымдар арасында пікір қайшылығы бар. 

Әһлу сүннет бойынша, әрбір мұсылман «жақсылыққа шақыру, жамандықтан тыю» мәселесінде адамдар арасында бүлік шығармай, іріткі салмай, жанжалдастырмай, артық кетпейтіндей жолды ұстануы қажет. Дәлел ретінде «Пайғамбардың міндеті жеткізу ғана...» «Мәида» сүресі, 99-аятын негізге ала отырып, күш қолдану жолын қаламаған.

Харижит ағым өкілдері болса, бұл парыз амалды орындау барысында өзге түгілі өз бауыры мұсылманды да жөнге салу үшін онымен соғысуға болады деп үкім берген. Жақсылыққа шақыру, жамандықтан тыю ұранын ұстанған олар мыңдаған жазықсыз мұсылманның қанын төккеніне тарих куә. 

Уаһһабилер Құран мен сүннетте жоқ жаңадан шыққан нәрселерді бидғат деп, бидғат жасаушы мұсылмаға қол көтеруге рұқсат береді. Олар өз әрекеттерін Құранның мына аятына негіздейді: «Сендер адамдар үшін шығарылған туралықты әмір ететін, жаманшылықтан тыйатын Аллаһқа сенген қайырлы бір үмметсіңдер» (3. «Әли Имран» сүресі, 110-аят). Уаһһабилер өздеріне қосылмаған өзге мұсылмандарды өлтіруді, мал-мүлкін олжа ретінде алуды адал санаумен харижиттердің сенімін жаңғыртуда.

Мұхаммед ибн Абдулуаһһабтың өмір тарихын жазған Абдулазиз ибн Абдиллаһ ибн Баз былай дейді: «Көрегенді ақылды кісі дәлелдерден пайдаланады. Шынайы дәлелдерді қабыл етеді. Жаһил (надан) болса, нәпсіне ереді және оны тек қылыш жөнге салады. Шейх Мұхаммед ибн Абдулуаһһаб та осындай дағуат пен жиһадты таңдады» (әш-Шәйх Мухаммед ибн Абдулуаһһаб, Жидда 1388, 19-бет)
.

Мұхаммед ибн Абдулуаһһабтың қарсы шыққан тағы бір мәселесі – сопылақ. Сопылық пен сопыларды Аллаһқа серік қосушылар деп пәтуа берді. Біреудің артынан еру немесе ағым құру – дін ішінен дін жасау деп есептеді. Бірақ осылай айтқанымен, Мұхаммед ибн Абдулуаһһаб халықты өзінің идеяларымен діни пәтуаларын қабылдауға үндеді. Өзін қолдамағандарды, айтқандарын қабыл етпегендерді кәпір, мүшрик (серік қосушы) деп санады. Осылайша, бидғатпен күресемін деп, өз сөзіне өзі қайшы әрекет етті. Яғни біреудің артынан жүру, бір жол құру дін ішінен дін жасаумен тең деп айтқанымен, өзіне қосылмағандарды адасқан санап, жаңа бір жол немесе ағымның негізін қалады. Бір күні бауыры Шейх Сулейман ибн Абдулуаһһаб оның осы әрекетінің дұрыс емес екенін әшкерелеу үшін былай деп сұрақ қояды: «Исламның шарты қанша?». Ол: «Бесеу», – деп жауап береді. Сулейман: «Сен бұларға алтыншысын қостың. Өзіңе бағынуды діннің шарты деп санайсың. Исламның шарты мұсылмандарды кәпір деп айыптау емес», – дейді
.

Уаһһабилер Құран мен сүннеттің белгілеген және Ибн Тәймияның ұстанған сенім түсінігімен шектелмей өздерінің үрдістерін барша мұсылманға міндет ретінде жүктеді. Бидғат ұғымының аясын тым кеңейтіп жіберді. Ғибадатқа еш қатысы жоқ кейбір іс-әрекеттерді де бидғат санады. Олар өз пікірлерін тек бейбіт түрде насихаттаған жоқ, қажет кезде күш қолдануға дейін барды. Өздерін қолдамағандарды дұшпан санап, бейне бір кәпірлермен күрескендей болатын. Бидғатпен күресуді «жамандықтан тыю» әміріне сілтеп, өздеріне қосылмағандарға қарсы соғыс ашу деп білген. Өкінішке орай осы түсінік аясында қаншама бейкүнә мұсылманды өлтірді. Уаһһабилер бұл әрекеттерін Құран мен сүннеттің «әл-әмру бил-мағруф уән-нәһи анил-мункәр» (жақсылыққа шақыру, жамандықтан тыю) бұйрығын жүзеге асыру деп түсіндірді. Дәлел ретінде «Әли Имран» сүресінің: «Сендер адамзат үшін жарыққа шығарылған (адамдарды) жақсылыққа бұйырып, жамандықтан тыятын, Аллаһқа сенетін қайырлы бір үммет болдыңдар...», – деген 110-аятын ұстанды

Олар ширк пен күнә мәселесінде шектен шығып, тіпті кофе ішудің өзін харамға жатқызған. Уаһһабилер басып алған ауыл мен кент маңындағы зираттарды жермен жексен еткен. Хижаз аймағын күшпен алған соң ондағы сахабалардың қабірлерін де бұздырып, тек қабір екендігін білдіретін ишара ғана қалдырған. Оларды осындай шектен шыққан әрекеттері үшін «қабір бұзушылар» деп те атаған
.

Олар тек өздерінің пікірлерін ақиқат санап, өзгелердің ұстанымдарын теріске шығарды. Бұл жайында танымал ғалым Мұхаммед Әбу Заһра былай дейді: «Уаһһаби ғалымдары өздерінің пікірлерін қате деп санамайды. Ал өзгелердің пікірлерін айтуға болмайтындай қате деп ойлайды әрі терістейді»
. Мәселен, ғасырымыздағы сәләфи ағымының танымал ғалымы Салих ибн Фаузан «Исламдағы атақты жаңғыртушылар» атты еңбегінде әһлу сүннет жолын ұстанушы матуриди және әшғари ақида мектеп өкілдерін әһлу сүннет уәл-жамағат жолын ұстанушыларға лайық емес деп, артық кетеді. Ол жайында былай дейді:

...الأشاعرة و الماتريدية لا يستحقون أن يلقبوا بأهل السنة و الجماعة 
«Әшғарилер мен матуридилер әһлу сүннет уәл-жамағат деп аталуға лайық емес»
. Ханафи, мәлики, шафиғи, ханбали мәзһабын ұстанушы мұсылмандар матуриди немесе әшғари ақида мектебінің сенім негіздерін ұстанатыны анық. Олай болса, Салих ибн Фаузанның пікірі бойынша, кім матуриди немесе әшғари ақида мектебінің сенім негіздерін ұстанса, адасқан мұсылман, әһлу сүннетке жатпайды деген сөз. Мысалы, әлемге танымал имам ән-Нәуәуи, Ибн Хажар әл-Асқалани, аш-Шатиби, Ғазали сынды ғалымдар әшғари ақида мектебінің өкілдері. Сонда бұл ғалымдар да адасқан ба?! 

 Уаһһабилердің пікірі бойынша, иман мен күпірді ажыратып көрсететін амалдық таухид болып саналады. Амалдық таухидке қайшы іс-әрекет жасаушы, Аллаһтың тыйым салған немесе бұйырғанын орындамаған адам – кәпір. Ондай адамның жанын қию, дүние-мүлкін талан-таражға салу адал. Адамның іс-әрекеті шариғатқа сәйкеспесе, ондай жанды имансыздар қатарына қосты. Харижиттер де осындай ұстанымда болғанын ескерсек, уаһһабилердің олардан айырмашылығы қалмайды
. 

Уаһһабилер Исламның алғашқы негіздерін қалпына келтіру және дінді бидғат амалдардан тазалауға шақырады. Сонымен қатар олар мұсылманның сыртқы бет-бейнесі мен жүріс-тұрысына, әдет-ғұрыптық тұстарына ерекше көңіл аударады.

в) Уаһһабилік ағымның Қазақстанға келуі

Уаһһабилік идеология өкілдері өздерін «сәләфиміз» деп атағандықтан осы атпен таныла бастады. Сәләфилік идеологияны қолдаушылар Ислам әлемінің көптеген елдерінде белсенді жұмыс жасауда. Кеңес Үкіметі құлағаннан кейін Орта Азия елдеріне, соның ішінде қазақ жеріне тәуелсіздік алғаннан кейінгі жылдарда келе бастады. Сәләфилік идеология өкілдері елімізде алғашқы кезде қайырымдылық қорлар, діни сауат ашу курстарын, араб тілін үйрететін оқу орындарын ашып, көптеген жастардың санасын улады. Қала берсе орыс тіліне аударылған тегін діни әдебиеттер таратумен діни сауаты жоқ қандастарымызды өз қатарларына тарта білді. Тоқсаныншы жылдары көптеген жастар діни білім алу мақсатында араб елдеріне бет алды. Соның ішінде осы идеологияның шырмауына іліккен кейбір жастар оқуын тамамдап, елге оралған соң сол діни ағымның ұстанымдарын жаюға көшкендігін Бас мүфти Әбсаттар қажы Дербісәлі «Біз ұстанатын діни жол» атты еңбегінде атап өтеді
. 

Олар алғашқы кезде дінге ықылас танытқан адамға түрлі діни әдебиет, интернет мақалалары, түрлі уағыз жазылған аудио-бейне жазбалар ұсынады. Ондай уағыздарда ашық жиһадқа шақыру, халифат құру секілді экстремистік идеялар болмайды. Бірақ бұл кітаптар мен парақшалардың негізгі мақсаты – адам санасына уаһһабиліктің базалық идеяларын (ширк, бидағат т.б.) сіңіру, сол арқылы болашақта экстремистік идеяларды (кәпірлерге, адасқандарға қарсы жиһад, мемлекеттік құрылымды құлату т.б.) жатсынбайтындай ету болып табылады. Көбіне бұл кітап пен парақшалар уаһһабилік идеологияны ұстанушы араб ғалымдарының еңбегінен аударма болып келеді. Ол еңбектер өз кезегінде көптеген тілге аударылған. 

Бұл ағым өкілдері әһлу сүннет жолын ұстанушы 4 мәзһабтың біреуін де ұстанбай өздерін «сунна» жолында жүрміз, «сәләфпыз» деп санайды. Алайда әһлу сүннет жолын ұстанушылар ханафи, шафиғи, мәлики, ханбали мәзһабтары екендігі тарихи шындық. Ислам тарихындағы шынайы сәләф жолын ұстанушылар қоғам бірлігі мен ынтымағына, мұсылманның ауызбіршілігіне сызат түсіретін ешқандай оғаш қылық көрсетпеген. Тілін кәлимаға келтірген әрбір жанды мұсылман санап, тіпті күнәкар бауырын кәпір, мүшрик демеген. Ал аталмыш ағым өкілдері өздерін сәләф санай отырып, өзі секілді сенімді ұстанбаған мұсылманды кәпір, мүшрик деп, ондай жанға қол көтеруді күнә санамайды. Әһлу сүннет ғалымдары рұқсат беріп, қаншама ғасыр бойы жалғасын тауып келген кейбір діни мәселені бидғат санап, мұсылман жамағаты арасында іріткі салуда. Мәселен, дүниеден қайтқан кісі үшін Құран оқуға, құдайы ас беруге, намаздан кейін тәспі қолдануға, жамағатпен дұға жасауға, бет сипауға, мәзһаб ұстануға, қабірлерге кесене немесе қоршау салуға, марқұмның жетісін, қырқын, жылын беруге қарсы. Қоғамда қалыптасқан салт-дәстүрлерді мансұқтап, мемлекеттің заңы мен құықтық жүейесіне қарсы шығады. Ғалымдар деңгейіндегі діни мәселелерді қарапайым мұсылмандар шешетін мәселе секілді үлкен дауға айналдыруда. Сонымен қатар намаз оқымаған жағдайда мейлі ата-ана болсын, ағайын туыс болсын мұсылман емес деп, қарым қатынасты үзуде. Өз ата-анасына қарсы шығып, намаз оқымағандықтары үшін кәпір санап, тіпті берген асын ішуден бас тарту, орамал тартып, арын сақтауды көздеген адал ниетті қыздардың басын айналдырып, артынан талақ бере салып, мазаққа айналдыру, қараусыз қалған жетімдерді көбейту оқиғалары қоғам ішінде көрініс бере бастады. Алғашқы мұсылмандар секілді амал етуге тырысқанымен, өкінішке орай қазіргі сәләф жолын ұстанамын деушілерде мұсылманға тән әдеп пен ибаның нышаны байқалмайды.
Орыс зерттеушісі Александр Игнатенко «Ислам и политика» (Ислам және саясат) атты еңбегінде уаһһабиліктің діни-саяси доктрина ретінде таралуы ислам елдерінде үш кезеңнен тұрғанын айтуда: 

1.
70-ші жылдары АҚШ барлау қызметі уаһһабилікті коммунизмге қарсы тұратын идеологиялық құрал ретінде қарастырған. Уаһһабилік ресми дін дәрежесіне жеткен Сауд Арабиясының әлеуетін пайдалану арқылы 1970 жылдары барлық араб елдеріне (Египет, Ливия, Палестина, Сирия т.б.) уаһһабилік енгізілді. 

2.
1980-жылдары Ауғанстандағы КСРО әскеріне қарсы соғысқан барлық радикалдық топтарды жұмылдыру үшін осы елге «уаһһабилік ілім» енгізілді. Нәтижесінде түрлі мұсылман елдерінен «кәпірлерге қарсы ғазауат соғысын жүргізу» үшін көптеген «Аллаһ жауынгері» Ауғанстанға ағылды, кейіннен Талибан қозғалысы дүниеге келді. 

3.
КСРО (Кеңестік Социалистік Республикалар Одағы) құлаған соң посткеңестік елдердің ішкі тыныштығын бұзу үшін «уаһһабилік ілім» Орта Азия республикалары мен Кавказ аймағына кіргізілді. Соның нәтижесінде бұл діни-саяси доктрина Шешенстан мен Өзбекстандағы, Қырғызстан мен Тәжікстандағы қарулы қақтығыстар мен жанжалдардың шығуына басты себеп болды
. 

Біздің елімізде уаһһабилік ағымның шырмауына негізінен 17 мен 40 жас аралығындағы жастар, соның ішінде студенттер көбірек түсуде. Тоқсаныншы жылдары араб елдерінен келген азаматтар ашқан курстар мен қорлар уаһһабилік «ілімді» насихаттады. Қазақстан Ресупбликасы аумағында ресми діни бірлестік болып тіркелмесе де, олар көбінесе түрлі қайырымдылық қорлардың атын жамылып, өз идеологиясын таратып келді.
Өкінішке орай, бұл ағым өкілдері ізгілік пен мейірімділіктің орнына қатігездік пен дөрекілікті ту етіп ұстанып, Ислам дініне орны толмас залалын тигізуде. Мысалы, Исламның отбасы құру мәселесін айтуды мүлде ұят жағдайға жеткізді. Дініміздің көп әйел алуға рұқсат берген кеңшілігін дұрыс пайымдамай үйлену мен ажырасуды нәпсі қалауларына сәйкес жасап, қарапайым жұртшылықты Исламға үрке қарайтын жағдайға жеткізді.

Ғасырымыздағы уаһһабилік немесе сәләфилік бағытты ұстанушылар өзара бірнеше ағымдарға бөлініп кетті. Бұлай бөліну барлық ағымға тән құбылыс. Пайда болған кезкелген ағым уақыт өте келе өзара келісе алмай тармақтарға бөлінетіндігі ақиқат. Олардың бұлай бөлінуіне бірнеше себептер түрткі болған. Мәселен, амал етпеген жан «кәпір ме, әлде мұсылман ба?», «кәпірлермен одақтасуға бола ма, болмай ма?», «басшыға бағыну», «патшаның саясатын қолдау немесе қолдамау» секілді әрі ақидаға әрі саясатқа қатысты мәселелер төңірегінде келісе алмай «мадхалиттер», «сурурилер», «такфирлер» болып бөлініп кеткен. Аталмыш ағым өкілдерінің ұстаздары мен негізге алатын әдебиеттері бір бола тұра бір-бірлерін адасушылықпен, күпірлікпен айыптап, тек өздерін ғана тура жолда жүрген мұсылман ретінде санайды.

г) Уаһһабилердің таралған аймақтары

Қазіргі кезде уаһһабилік немесе сәләфилік сенім Сауд Арабия Каролдігінің ресми ұстанған діни жолы болғандықтан, ең көп шоғырланған мекендері Араб түбегі мен Парсы шығанағындағы елдер. Сонымен қатар бұл сенімді ұстанушылар Таяу Шығыс, Батыс Еуропа, Солтүстік Африка, Ресей, Үндістан, Пәкістан, Бангладеш және Орта Азия мен өзге Азия елдерінде кездеседі. 

Қорыта келгенде уаһһабилік ағымның ханафи, мәлики, шафиғи, ханбали мәзһабтарының ақидасы мен ұстанымдарына қайшы келетін тұстары жеткілікті. Олар мәзһаб ұстауды адасу деп айыптап, өздерінің де бір мәзһаб екендігін қабыл етпейді. Ақида мәселесінде адасқандықтарын мойындамайды. 

Олардың өзгелерді өздері сияқты сенуге, өмір сүруге, ғибадат етуге, қабірге және кесенелерге зиярат етпеуге, бидғаттардан аулақ болуға шақыру барысында күш қолданып, қан төгуі – шариғатқа қайшы. Себебі Пайғамбарымыз (с.а.у.) былай деген: «Мұсылманды балағаттау – пасықтық, қанын төгу – күпірлік» (Бухари, Иман 36; Муслим, Иман 116).

2. Бахаилік 

Бахаилік - ХІХ ғасырдың ортасында Ислам мәдениеті мен өркениетінің негізінде дүниеге келген. «Бахаилік» немесе «бахаи сенімі» шииттік ағымнан дербес бір дін деңгейіне көтеріліп, қазіргі таңда өздерін әлемдік жас дін ретінде жарнамалуда. Батыс пен Ресей ғалымдары да оларды әлемдік діндердің қатарына жатқызуда. Себебі олар әлемнің 160 еліне таралып, діни насихаттарын жүргізуде. Бахаи сенімін ұстанушылар шамамен бес милионнан асып жығылады екен. Бахаилік сенімнің түп төркіні мұсылмандардың, соның ішінде шиит ағымынан бастау алады. Осы жайтты негізге ала отырып, біз бұл сенім өкілдерін ағымдар қатарында қарастырып отырмыз. Әсілінде, Ислам әлемі бахаилерді мұсылман деп есептемейді. Бұл діннің құрушылары Аллаһтың өздерінде көрініс тапқандығын, пайғамбар екендігін, Құран соңғы иләһи кітап емес деп күпірлік еткен.

а) Бахаиліктің шығу тарихы

Шираздық Мирза Али Мұхаммед негізін қалаған «бабилік» ағым уақыт өте келе «бахаилік» болып жалғасын тапты. Ол Иранның Шираз қаласында 1819 жылы 20 қазанда дүниеге келген. Әкесі ерте қайтыс болады. Сондықтан Али Мұхаммед саудагер нағашы ағасының қолында тәрбиеленеді. Ол сол кезеңге лайық қарапайым білім алды. Жиырма екі жасында отау құрған Али Мұхаммед жиырма бес жасында 1844 жылы 22 мамырда Шираз қаласында әуелі «Баб» (құдайға ашылған есік) екенін, артынан өзін Хазіреті Мұхаммед (с.а.у.) пайғамбар айтып кеткен «Мәһдимін» деп жариялайды. Осылайша Шираздық Мирза Али Мұхаммед тарапынан іргесі қаланған бабилік әрекет кейін бахаилік атымен жалғасын тапты
.

Ирандағы «имамия» немесе «иснаашария» (12 имам) деп аталған шиит ағымының шәйхилік тариқатта «ғайып имамға» деген сенім болған. Міне осы сенім бойынша, шииттер әр дәуірде өздерін зұлымдықтан, жәбірліктен құтқаратын құтқарушы Мәһдиді күтетін. Шәйхиліктің шығу мақсаты имамия шииттерінің он екінші имамының із-түзсіз жоғалып кетуімен басталған «ғайбәтус-суғра» (кіші жасырыну) (280-329/873-941 ж.) кезеңінен кейінгі «ғайбәтул-кубра» (үлкен жасырыну) кезеңіндегі «хужжатуллаһ» (Аллаһтың өкілі) деп санаған имамдармен рухани байланыс жасау болатын. Яғни имамдардың рухани нұрын бейнелеу, жеткізу, олармен байланыс құратын «кәміл шиит» сеніміне сүйенді. Бұл әрекеттің құрушысы шәйхилік тариқаттың негізін салушы «шейх Ахмад әл-Ахсаи» (1753-1826 ж.) еді.

Оның айтуынша, Хазіреті Мұхаммедтің (с.а.у.) тұлғасы он екі имамда және өз бойында айқын түрде көрініс тапқан. Енді осы ақиқат сыры мың жыл жасырын қалып, ақырында өзіне және өзінен кейін шәкірті Сайид Казым Рештиге (қ.б. 1843 ж.) қонғандығын айтады. Тіпті, ол аздай Аллаһтың өздерінде көрініс тапқанын айтып күпірлік етеді. Әрине бұл Ислам сеніміне қайшы. Алайда бұл сенімді адасқан исмайлия шиит ағымының сенімінен алынғаны байқалады. Ол Аллаһ тек қана имамдардың көмегімен ғана біліне алады дей келе, имамдар Аллаһты танып білуге ашылған «баб» (есік) деп түйіндейді. Білім мен ақиқатты үйретуші Ахмад әл-Ахсаи мен Казым Решти деп санайды
.

Мирза Али Мұхаммед болса осы шәйхилік шиит тариқатының бір мүшесі әрі Казым Рештидің бетке ұстар шәкірттерінің бірі еді. Ахмад әл-Ахсаи дүние салған соң тариқаттың пірі лауазымына Казым Решти сайланады. Казым Решти Ахмад әл-Ахсаиге 26 жасынан бастап шәкірті болған. Рештидің басшылығында шейхилік шииттік ағым ішінде жеке бір ұйымға айналады. Казым Решти 1843 жылы өзінен кейін мұрагер тағайындай алмай қайтыс болғаннан кейін шейхилік тариқат жолын ұстанушылар үшке бөлініп кетеді. Бұлардың бірі Кербалада Мырза Хасан Жаухар, екіншісі Тебризде Хажы Мырза Шефи, үшіншісі Тебризде Молла Мұхаммед Керимхан Кирманидің басшылығында кетеді. Аталмыш тармақтардан Мұхаммед Керимхан Кирманидің (1810-1871 ж.) тобынан өзгелері өз араларында алауыздыққа ұшырап, ыдырайды
. 

Казым Рештидің өлімінен кейін бабилер «кәміл шиит» сеніміне сәйкес тариқат орынбасарын тағайындауға көшеді. Али Мұхаммед те осы сәтті пайдаланып, тариқат басына өтеді. Казым Решти өлместен алдын: «Ғайбәтул-кубрадан кейін уәде етілген құтқарушы келеді. Оның шығатын уақыты жақындап қалды. Енді сол «баб» (есік) ашылады. Құтқарушы болып келетін кісі де арамызда жүр, бірақ оны танымаймыз. Мен өлген соң шығады»
, – деген екен. Али Мұхаммед ұстазының осы сөзін дәлел ретінде алға тартып «сол баб менмін» дейді. Осылайша шейх Ахмад пен Казым Рештидің қолданбаған «баб» атын өзіне иемденіп, күткен Мәһдиге ашылған есік екенін жариялайды. 

Шииттер арасында да христиандық пен яһудиліктегі «мың жылдыққа» (миллениюм) илануға ұқсас сенім бар еді. Олар «Пайғамбар қабірінде мың жыл жатпайды» деген негізі жоқ хадисті ұстанды. Бұл мың жылдықты һижра күнтізбесіне сәйкестіріп, һижраның екінші мыңжылдығында Мәһди келеді деп күтті. Бірақ Мирза Али Мұхаммед мың жылдық сенімді Пайғамбарымыздың (с.а.у.) 623 жылғы қоныс аударуынан санамай, шииттердің он екінші имамының 260/873 жылы із-түзсіз жоғалуынан бастап санайды. Оның пайымдауынша, он екінші имам ғайып болғанымен 941 жылға дейін өзінің орынбасарларына, яғни елшілеріне жасырын түрде көрініп, оларға бағыт бағдар беріп жүрген екен. Бұл елшілер төртеу болып, соңғысы 941 жылы өлген соң кіші жасырын кезеңі аяқталып, үлкен жасырын кезең басталады. Бұған «ғайбәтул-кубра» (үлкен жасырын) кезеңі деп атады. Осылайша, он екі имамға, яғни мәһдиге ашылатын есік жабылған еді. Міне осы есіктің ашылуы Мұхаммед Мәһдидің 873 жылы із-түзсіз ғайып болуынан бастап, мың жылдан кейін қайта келеді деген шариғатқа қайшы сенім қалыптасты. Мұхаммед Мәһди һижраның 260 жылы (873) жоғалғандықтан арадан мың жыл өтті деп Мирза Али Мұхаммед һижраның 1260/ милади 1844 жылы өзін «баб» деп жариялады. 

Мирза Али Мұхаммед алғашқыда өзін «баб» деп жариялап, көп ұзамай артынша «күтілген Мәһди» екендігін жаюға кірісті. Ол мұнымен де шектелмей: «Аллаһ Мұхаммедті (с.а.у.) пайғамбар етіп жібергендей мені де елші етіп жіберді», – деп пайғамбарлығын жариялады. Нәтижесінде жазған кітабы «әл-Баянды» Құраннан жоғары деп санады
. Оның айтуынша, шариғат әрбір мың жылда өзгеріп тұратын болса, Хазіреті Мұхаммед (с.а.у.) пайғамбар да соңғы пайғамбар емес. Ол соңғы «нәби», соңғы «расул» емес
.

Мирза Али Мұхаммедтің бұл әрекеті ХІХ ғасырдағы Иран шахының жүргізген диктаторлық саясатынан әбден қажыған, зұлымдыққа ұшыраған бұқара халық арасында қолдау табуына ұйытқы болды. Өйткені халық арасында жақын арада құтқарушы Мәһди келіп, әділдік орнатып, зұлымдықты жояды деген сенім бар еді. Бұл сәтті тиімді пайдаланған ағылшындар шәйхилік тариқатқа көмек беріп, жайылуына ықпал етті
. 

ХІХ ғасырдың екінші жартысында Иран мемлекеті әлеуметтік-экономикалық, саяси және рухани жағынан құлдырауға ұшырап, артта қалған феодалдық құрылысты бастан кешуде еді. Құлдырауға орыс-иран соғыстары (1804-1813, 1826-1828), Ауғанстан, Түркия мен Орта Азия хандықтарымен арадағы шекара даулары, сондай-ақ Ресей мен Ұлыбританияның ықпалынсыз дербес саясат жүргізе алмаулары да негізгі фактор болып табылады. Иранның сыртқы жаулардан жеңілуі әскери тұрғыдан әлсіреуге әкелді. Соның нәтижесінде мемлекеттің іштегі шаруалар көтерілісі мен кедейшілікті жоюға күші жетпеді. Себебі елдің әлеуметтік-экономикалық жағынан артта қалып кетуімен байланысты болуда.

Жалпы алғанда Иран ХІХ ғасырда Англия, Франция және Ресейдің, экономикалық, әскери және саяси тұрғыдан ықпалында қалып, әлеуметтік, экономикалық әрі саяси құлдырауды бастан өткерді. Бұл жағдай бұқара халықтың өздерін осындай қиын-қыстау жағдайдан алып шығатын құтқарушыны аңсауларына ұйтқы болды. Әсіресе бұл қақпа құтқарушы Мәһдиге
 

деген сенімді күшейтті
.

Мирза Али осылайша бір ұйым құрып, өзінің діни түсінігін таратуға көшті. Аз уақыт ішінде өзіне сенген және қолдайтын жақтаушы жинай білді. Сол тұстағы ғалымдардың бәрі дерлік оның шариғатқа қайшы сенімдеріне қарсы шықты. Мирза Али де қарап отырмай, бұқара халықты ғалымдарды тыңдамауға шақырды. Ғалымдарды екіжүзді, пайда үшін басшылармен ауызжаласқан деп жамандайды. Ол «әл-Баян» атты еңбегінде дінге қайшы мына төмендегі сенімдерін баяндайды:

–
Ақырет күнін, яғни о дүниедегі мүминдерге уәде етілген «жұмақ» пен күнәһарларды жазалайтын «тозақтың» болатынын жоққа шығарды.

–
Барлық дінді өз дінінде тоғыстыру мақсатымен өзін бүкіл өткен пайғамбарлардың өкілі, әрі Құдайдан келген бұйрықтардың өзінде жинақталғанын жариялады.

–
Ғулат шииттері секілді Аллаһтың өз бойында көрініс тапқандығына сенді.

–
Хазіреті Мұхаммед (с.а.у.) пайғамбарды соңғы елші ретінде қабыл етпеді. Себебі Аллаһтың өзінде көрініс тапқанын және өзінен кейін басқаларға да өтетінін жария етті.

–
Кейбір әріптер жайында ақылға қонымсыз ойларын айта келіп, 19 санын қасиетті деп санады.

–
Шариғаттың барлық мәселесінде әйел мен еркектің құқығы тең деп, халық арасындағы теңдікті уағыздады. Оның айтуынша, жыныс, дін, тіл және нәсіл жағынан адамдар арасында ешқандай айырмашылық жоқ
. 

Сондықтан Мирза Али Мұхаммед Құдайдың өз бойынан көрініс тапқанын, пайғамбар екенін айтып, шектен шыққаны үшін ғұламалар оның діннен шыққандығына, «кәпір» болғандығына бірауыздан пәтуа беріп, өлтірілуіне үкім шығарды. Ақырында Иран үкіметі 1850 жылы 9 шілдеде Тебризде ату жазасына кесіп, өлтіреді. Ол небәрі отыз жыл өмір сүрді. Кейін Баһаулланың әмірімен сүйегі Аккаға жерленді.

Баб Али Мұхаммед өзіне сенген Яхия Нуриді орынбасар етіп сайлап былай дейді: «Аллаһтың жақын арада елшісі келеді. Ол уақытқа дейін ешкім ортаға шықпайды». Өзіне берік шәкірттерінен Мирза Хусейн Алиді одан кейін мирасқор етіп тағайындайды. Олар алғашқыда бірге әрекет етті. Яхия Нуриге ақиқаттың таң шуағынан шыққан сәуле мағынасындағы «Субхи әзәл» деген лақап ат береді.

1850 жылы Мирза Али Мұхаммедті өлтіргеннен кейін Иран үкіметі бабилерге қарсы қатаң саясат жүргізеді. Бұл қудалау мен қысымнан сескенген олардың бірқатары Иракқа қоныс аударады. Олар өмірден өткен бабилердің кегін алу мақсатында 1852 жылы 2 тамызда Иран шахы Насреддинге қастандық ұйымдастырады. Алайда бұл әрекеттері сәтсіз аяқталады. Осы оқиғадан кейін Иран үкіметі Мирза Яхия Нури мен Хусейн Али және өзге бабилерді Тегеранда қамауға алып, сол жылы Бағдатқа жер аудартады. 1863 жылы Бағдат тұрғындары мен ғалымдарының шағымына байланысты Осман үкіметі оларды Стамбулға алдырып, сол жерде төрт айдай қамауда ұстайды. 1864 жылы оларды Адрианопольге (Едирнеге)
 жер аудартады. 

Яхия Нури мен Хусейн Алидің әкелері бір еді. Хусейн Али сол уақытқа дейін Яхия Нуридің басшылығын мойындап келсе, Едирнеге барған соң ұстаздары айтқан Аллаһтың елшісі келеді деген насихатқа көшеді. Артынша ол менмін дей келе өзіне «бахаулла» атын береді. Ол мұнымен шектелмей, құдайдың өзінде көрініс тапқанын айтады. Ұстазы Али Мұхаммедті өзінің келуі жолындағы дайындықтың бастамасы деген ол Яхия пайғамбар Иса пайғамбардан бұрын келіп, оның келетіндігіне дайындық жасағанын дәлел ретінде келтіреді. Хусейн Али бабилерді айналасына жиналуға үндеп, жан-жаққа хат жолдап, халықты өз дініне шақырды. 

Осы оқиғадан бастап екі ағайынды өзара дауласып, ақыры жауласып, бір-бірлерін өлтіруге дейін барып, екіге бөлініп тынады. Осман империясының патшасы Сұлтан Абдулазиз Мирза Яхия Нуриді (субхи әзәл) жақтаушыларымен бірге Кипр аралына, Мирза Хусейн Али (бахаулла) мен қолдаушыларын Палестинадағы Аккаға ешкіммен араласпау, басқа жерге кетпеу шартымен 1868 жылы жер аудартады
.

Мирза Хусейн Алидің қысқаша өмірбаянына көз жүгіртер болсақ, 1817 жылы 12 қарашада Тегеранда ақсүйектер отбасында дүниеге келді. Жиырма жасында көптеген жерді аралап, жиырма жеті жасында Али Мұхаммедке шәкірт болған. Насреддин шахқа қарсы жасаған қастандықтары сәтсіз аяқталған соң олар түрмеге қамалады. Бірақ орыс пен ағылшын үкіметі Иран үкіметін қыспаққа алғандықтан, оны және бабилерді 1852 жылы 15 қазанда Бағдатқа жолдайды. Мирза Хусейн Али 1892 жылы 29 мамырда безгек ауруынан 75 жасында Аккада өледі
.

Мирза Хусейн Али Бахаулла Аккаға барғаннан кейін өзінің жаңа идеясын таратуға кірісті. Ол Құран мен ұстазы Мирза Али Мұхаммедтің кітабы әл-Баянға қарсы шығып, тіпті үкімдерін жарамсыз деп есептейді. Өз сенімін насихаттайтын араб, парсы тілінде үлкенді-кішілі кітаптар жазуға кіріседі. Бахаулла «Китабул ақдас» (ең қасиетті кітап) атты кітабын Аллаһтан алған уахи арқылы жазғандығын, сол себепті «ең қасиетті кітап» деп атағанын қысылмай жария етеді. Ол өзіне уахи етілген ілімнің аз ғана бөлігін жеткізгенін мақтанышпен насихаттайды.

Бахаулла ұстазы Баб Алидің кітабын теріске шығарумен қоймай оның құрған жүйесі мен ұйымына реформа жасады. Ол Исламды жаңарту мен заман талабына сай реформалауды көздеді. Тіпті, ұстазынан артық кетіп, өзінің уағыздаған дінін Исламнан бөлек жаңа дін ретінде түсіндірді. Бахаулла өзінің дінін әлемдік әрі бүкіл діндерді біріктіретін дін ретінде уағыздады. Осы мақсатта шартарапқа елшілер жіберіп, елді жаңа әлемдік дінге шақырды. Ол болашаққа қатысты сәуегейлік айтуды да ұмыт қалдырмады. Мәселен, ІІІ. Наполеон билігінің құлайтындығын айтқан болатын. Айтқанындайақ төрт жылдан кейін Аллаһтың қалауымен ІІІ. Наполеон билігі күйреді. Осындай сәуегейлігінен кейін кейбір жандардың оған деген пікірі өзгерді.

Бахаулла жаңа дінді тарату үшін қарамағындағыларға шет тілдерді үйренуді бұйырады. Бахаулланың негізгі сенімі төмендегідей:

–
Ислами наным сенімнен арылу. (Демек, Исламмен ешқандай қатысы жоқтығын көрсетеді).

–
Адамдар арасында ұлт, нәсіл деген болмайды, бәрі бір-бірімен бауыр деген принципті ұстанды. 

–
Көп әйелге үйленуге тыйым салады. Мәжбүрлік кезде ғана екі әйелмен үйленуге болады және ажырасуға мүлдем рұқсат етпейді.

–
Жаназа намазынан басқа намаздарды жамағатпен оқуға тыйым салған. Намаз жеке оқылады деп пәтуа шығарады.

–
Кағбаны құбыла деп танымайды. Өзін құдай орнында санағандықтан өзі тұрған жерін құбыла деп есептейді. Егер ол мекен ауыстырса, бахаилердің құбыласы ауысады.

–
Исламның бұйырған халал, харам үкімдерін теріске шығарып, адал мен арамды шариғат емес ақыл шешеді деген байламға келеді
.

Бахаулла дүниеден өтпестен бұрын бұл жаңа діннің басына ұлы Абдулбаһаны тағайындап кетеді. Бахаилердің айтуынша, бахаулла өлген соң тоғызыншы күні көмекшілері оның жазған өсиетін оқиды. Өсиетте Абдулбаһа әкесінің тікелей мұрагер – ізбасары, оның ілімін түсіндіруші, отбасы, туыстары және дінге сенушілердің барлығы оған бағынуы тиіс екендігі баяндалған. 

Абдулбаһаның (баһаның көмекшісі) шын аты Аббас Эффенді. Ол бахаулланың үлкен ұлы, 1844 жылы 23 мамырда Тегеранда дүниге келген. Абдулбаһа жастайынан әкесіне қамқоршы болып өседі. Ақсүйек тұқымынан шыққан Мониремен отау құрады. 1901 жылы оның отбасы жеті жыл бойы қалада қамауда ұсталды. Солай бола тұра ол өзінің миссиясын тоқтатпай, алыс-жақын маңдағылармен хат арқылы хабарласып отырды.

1904 және 1907 жылы түрік үкіметі Абдулбаһаның әрекеті үшін түрмеге жауып, тергеуге алады. Ақырында 1908 жылы оны өлім жазасына кескен кезде Стамбулда үкімет құлап, орнына жаңа патша келгендіктен, түрмедегі саяси тұтқындарды босатып жібереді. Осыдан бастап Абдулбаһа да азаттық алып, өзінің миссиясын тарату үшін Аккадан Хайфаға, Хайфадан Мысырға бірнеше рет сапар шекті. 1910 жылы Мысыр астанасы Каир мен Александрия қалаларында тұрақтап, насихат жұмыстарын жүргізіп, жақтаушы жинайды. Ал 1911 жылы батысқа сапар шегіп, қырқүйекте Лондонға барды. Батыс елдерінде көптеген діни кездесулер өткізіп, 1912 жылы Америкаға сапар шегіп, Нью-Йорк, Лос-Анджелес, Сан-Франциско және Чикагода болады. Тіпті жеті ай ішінде Американы түгел аралап, түрлі кездесу жасап, лекциялар оқиды.

1920 жылы 24 сәуірде Хайфа қаласында ағылшындар тарапынан «Британ империясының мэрі» деген атақ берілді. 1921 жылы 28 қараша күні Хайфада өлді
.

Аббас Еуропа мәдениеті мен өркениетін жақсы білгендіктен әкесі құрған діни сенім мен жүйені батыс мәдениетімен ұштастыру жолын қарастырады. Бұл мақсатта тәңірдің адамнан көрініс табу (хулул) сенімдерін діни сенім жүйесінен алып тастады. Әкесі секілді сәуегейлікпен айналыспады. Бірақ олар Таурат пен Інжілді зерттеп, Құранға емес аталмыш қасиетті кітаптарға сілтеме жасауға көшеді. Таурат пен Інжілде Аббас Эффендінің келетіндігі жайлы сүйіншілеген хабар бар деп дәлелдер келтіреді. Осындай әдіспен жаңа діннің жақтастарын арттыра түсті. 

Бахаилер мәдени іс-шаралар ұйымдастырумен қоғамға сынадай енеді. 1910 жылы «Батыс жұлдызы» атты журналдары жарық көріп, жылына 19 рет шығып тұрды
. 

Абдулбаһа қайтыс болмас бұрын орнына үлкен немересі Шоги (Шевки) Эффендіні «Құдай әміршісінің өкілі» деген лақап атпен Бахаилердің рухани көсемі әрі аяттарын жариялаушы ретінде сайлап кетеді. Шоги 1897 жылы Аккада дүниеге келген. Ол Бейрутта оқып, кейін Англиядағы Оксфорд университетін бітірген. 1937 жылы америкалық бахаилерден болған Макссвел отбасынан шыққан Мисс Рауске үйленді. Бірақ оның ізін басатын ұрпағы болмады. Сол себепті бахаилік ұйымды басқару өкілдігін «Бүкіләлемдік әділет үйіне» береді. Шоги бахаилікті әлемге тарату үшін көп еңбектеніп, 1957 жылы 4 қараша күні Лонданда қайтыс болды. Шогиден ешқандай ұрпақ қалмағандықтан бахаилікті Хайфадағы «Бүкіләлемдік әділет үйі» басқаруда.

Қазіргі кезде бұл діни ағымның әлемнің 160 елінде ұйымдары бар. 150 ұлттық және 20 мыңнан астам жергілікті рухани мәжілістері қызмет етеді. Бахаи әдебиеттерін 25 баспахана 800-ден астам тілде шығарып отыр. Бахаилердің табыну үйлері Вильметте (АҚШ), Франкфурт (Германия), Сидней (Австралия), Кампала (Уганда), Панама, Апиа (Батыс Самоа), Дели (Үндістан) қалаларында. Ал орталық басқару органдары «Бүкіләлемдік әділет үйі» Израилдің Хайфа қаласында орналасқан
.

ә) Бахаилік ұйым мен орталықтар

Бахаилік ұйымын басқарушы орталық «Бүкіләлемдік әділет үйі» деп аталады. Бұл орталық Израилдегі Хайфа қаласында орналасқан. Ол орталық басқару үйін 9 кісі басқарады. Оларды әлемдегі «Ұлттық рухани мәжіліс» мүшелері тарапынан бес жылда бір рет жасырын түрде сайлайды. Барлық іс осы ұйымның қолына беріледі. Ұйымның негізгі міндетінің бірі бахаи сеніміне қатысты заңдар мен ережелерді шығару және күрделі де қиын мәселелерді шешу. Ұйымның шығарған заңдары мен ережелерін қабылдаудан бас тартқандар теріс пиғылды, бүлікшіл әрі құдай өсиетінен бас тартушы болып саналады.

Екінші деңгейлі ұйымның атауы «Ұлттық рухани мәжіліс» (республикалық деңгейде). Бұл ұйым бахаилердің өзге мемлекеттерден ашқан орталығы. Ол орталық та 9 кісілік мүшелер тарапынан басқарылады. Ондағылар сол мемлекеттегі «Жергілікті рухани мәжіліс» (облыс, қала, аудан деңгейінде) ұйымдары жіберген делегаттар арасынан сайланады. Әр рухани мәжілістің өз аймағына қарасты мәселені жіті бақылауы шарт.

Үшінші ұйымды «Жергілікті рухани мәжіліс» орталығы дейді. Облыс, қала, аудан мен ауылдарда 21 жасқа толған бахаилер саны 9 немесе одан да көп болса, жыл сайын Рыдван мейрамының 1-ші күні (21 сәуір) өз делегаттарын жіберу арқылы сайлау өткізіп, бахаилерден 9 кісіні мүше етіп бекітіп, жергілікті рухани жәжіліс мүшелігіне тағайындайды.

Қазіргі кезде Израилдегі Хайфа қаласынан кейінгі маңызды орталықтың бірі – Американың Чикаго штатындағы Вильмет қаласындағы орталық ұйым
. 

б) Бахаилердің діни сенімі

Бахаилер өздерін дербес бір дін деп санап, ешқандай ағымнан шықпағанын алға тартады. В.Н.Никитин, В.Л. Обухов атты ғалымдар Бахаи діни ілімін алтыға бөліп қарастырған:

–
Құдай жайлы ілім;

–
Қасиетті кітаптар жайлы ілім;

–
Пайғамбар жайлы ілім;

–
Рух жайлы ілім;

–
Ақырет жайлы ілім;

–
Бахаи ұйымына кіру ерекшеліктері
. 

Бахаилердің пайымдауынша, Аллаһ болмысы мен сипаттары тұрғысынан дара, жалғыз, теңдессіз, басы мен соңы жоқ, өзгермейді. Құдай өзін пайғамбарлар арқылы танытады және оларда көрініс табады. Сондықтан пайғамбармен сөйлескен жан Құдаймен сөйлескендей болады. Баб пен бахаулла өздерін пайғамбар деп жариялаған әрі өздерінде құдайдың көрініс тапқанын айтқан еді. Бахаулла Аллаһтың көрінуі әрдайым жалғаса береді деген пікірде. Бабқа қонған сияқты өзінен кейін де бұл миссия жалғаса беретін көрінеді. Сол себепті бахаулланың шәкірттері «1852 жылы Аллаһ баханың тәніне өтті. Баха нағыз тәңір еді» деп сенеді. Тәңірдің есімдері көп. Соның ішінде ең ұлығы «баха» (жарық, нұр даңқ). 

Олар үшін жүзден аса қасиетті кітап бар. Өз басшыларының кітаптары және өзге діннің кітаптары болып бөлінеді. Соның ішінде Баб пен Бахаулланың кітаптары құдайдан келген қасиетті кітап ретінде саналады. Абдулбаһа, Шоги Эффендінің еңбектері де екінші дәрежелі қасиетті жазбаларға жатады. 

Бахаи сенімі бойынша, пайғамбарларға «нәби» және «расул» деумен қатар «мәзаһир илаһия» (Тәңірлік көрініс) деген есім беріледі. Тәңір құлдарына көріну үшін пайғамбарларға мұқтаж деп күпірлік етеді. Бахаулланың пікіріне қарағанда, пайғамбарларда екі қасиет бар: адамдық қасиет – ішеді, жейді, ұйықтайды, өледі дегендей, ал тәңірлік қасиет – онымен сөйлескенде тәңірмен сөйлескендей, оған сәжде етсең, құдайға сәжде еткендей болады-мыс. Олар үшін Ислам діні соңғы дін емес, Хазіреті Мұхаммед (с.а.у.) соңғы пайғамбар емес. Хазіреті Мұхаммед (с.а.у.) расулдердің емес, нәбилердің соңғысы. Өйткені Аллаһтың «мурсилік» (елші жіберу) сипаты аяқталмаған деп Құран аятына қарсы келуде.

Олардың сенімі бойынша, адам өлген соң рух тәннен айырылады. Рух тәнді қажет етпейді, бірақ тәнге өмір сүру үшін рух қажет. Нағыз жетілген тәннің өзі рухсыз өмір сүре алмайды. Материалдық өмір шектеулі, ал жанның шегі жоқ деуде. Рух мәселесінде Ислам дінінің сеніміне аса қайшы келетін тұсы жоқ десек те болады.

Ақырет сеніміне келсек, жұмақ пен тозақ белгілі орын емес, жағдай болып табылады. Жұмақ бұл құдайға жақын болу, ал одан алыстау – тозақ. Бұл жағдайлар осы өмірде және оның артынан келетін арғы өмірде де жалғасын табады. Жұмақ – кемелдік жағдайы, ал тозақ – кемелсіздік, жетілмегендік жағдай. Жұмақ құдай еркімен тілектес болу, тозақ мұндай келісімнің болмауы екен
. Әрине, Исламның ақыретке иман сеніміне мүлде қайшы болғандықтан бұлай сенген адам діннен шығады, кәпір болады. 

Бахаи ұйымына кіру ережесіне сай, бірінші шарт бойынша 3 сұраққа жауап беруі тиіс:


1.
Бахаулланы заманымыздың пайғамбары ретінде мойындай ма?


2.
Бахаиліктің негізгі діни ілімдерін қабылдай ма?


3.
Бахаиліктегі басқару жүйесіне қанағаттана ма?

Екіншіден, осы сұрақтарға толымды жауап берген жағдайда көпшілік алдында өзінің бахаи екендігін жариялауы қажет. Бахаи болған адам өзін сөзбен емес, ісімен дәлелдеуі керек. Ақиқатты іздеп сол жолда жүруі тиіс.

Бахаилерде 19 саны қасиетті. Себебі Бабқа алғаш иман еткен 18 кісіні «Хуруфу хай» (тірі әріптер) деп атайды. 19-шы Бабтың өзі. Бір жыл 19 айдан, бір ай 19 күннен тұрады. Ай аттары арабша аталады және милади күнтізбе бойынша қай күнге сәйкес келетіні төменде керсетілгендей:


1.
Баха – жарқын – 21 наурызға сәйкеседі; 


2.
Жалал – даңқ – 9 сәуір;


3.
Жамал – сұлулық – 28 сәуір;


4.
Азамат – керемет – 17 мамыр;


5.
Нұр – нұр – 5 маусым;


6.
Рахмат – рақым – 24 маусым;


7.
Калимат – сөз – 13 шілде;


8.
Асма – есім – 1 тамыз;


9.
Камал – кемелдік – 20 тамыз;


10.
Иззат – күш – 8 қыркүйек;


11.
Машийят – ерік – 27 қыркүйек;


12.
Илм – білім – 16 қазан;


13.
Қудрат – құдірет – 4 қараша;


14.
Қаул – сөз – 23 қараша;


15.
Масаил – мәселе – 12 желтоқсан;


16.
Шараф – намыс – 31 желтоқсан;


17.
Сұлтан – әміршілік – 19 қаңтар;


18.
Мулк – үстемдік – 7 ақпан; 


19.
Алла – айбындылық – 2 наурыз
.

в) Бахаилердің құлшылығы

Бахаи сенімі бойынша, олардың негізгі мақсаты – әлемде бейбітшілік орнату, дін, тіл, нәсіл, әйел мен еркек теңдігі және дін мен ғылым байланысын арттыру. Адамзат үшін ең қауіпті жағдай дінге, ұлтқа, нәсілге бөліну. Әрбір 15 жасқа толған қыз бен ер бала жетпіс жасқа дейін бахаиліктің үкімдерін орындауы парыз. 

Намаз: бахаилер үшін намаз Аллаһты шын жүрекпен еске алу арқылы жасалады. Үш түрлі намаз бар: 

1) үлкен намаз – күніне бір рет Аллаһқа жалбарыну үшін көңілі келгенде жасалады;

2) орта намаз – күніне үш рет оқылады;

3) кіші намаз – бір аят мөлшерінде күніне бір рет түске таман оқылады. Әрбір бахаи мүшесі осы үш намаздың біреуін жасаса жеткілікті. Намазда Бахаулланың кітабынан сөйлемдер мен дұғаларды оқиды. Құбыла – Аккадағы Бахаулланың қабірі болып саналады.

Ораза: Бахаилер он тоғызыншы Алла айында 19 күн ораза ұстайды. Бұл 2-21 наурыз аралығы. Күн шыққаннан батқанға дейін ораза ұстайды. Он бес жасқа толмағандар, науқастар, жолаушылар, қариялар, жүкті әйелдер мен бала емізетін әйелдердің ораза ұстамауына болады. 21 наурыз ораза айт, әрі жыл санауының алғашқы күні екен. 

Хаж: қажылық тек жағдайы болған ер кісілерге ғана парыз. Қажылық сапар Бабтың Шираздағы үйіне яки Бахаулланың Бағдатта тұрған үйіне жасалады. Қажылықтың белгілі бір уақыты жоқ.

Зекет: бахаилерден салық ретінде алынады. Әл-Баянда жазылғандай жылына бір рет мал-мүліктің бестен бірінен зекет береді. Әрбір бахаи бұл бекітілген зекетті беруге тиіс. Зекеттен жиналған қаржы «Бүкіләлемдік әділет үйіне» жолданады. Ол жерден керекті орындарға жұмсалады.

Сонымен қатар әрбір бахаи күн сайын таңертең шаршамайтындай мөлшерде Бахаулланың дұғаларынан оқуы тиіс. Спиртті ішімдік ішуге тыйым салынады. Тұрғылықты жердегі билікке қарсы шықпайды. Жиһад етуге де тыйым салынады. Бахаилерге он бес жасынан бастап үйленуге рұқсат. Алайда үйлену парыз емес. Ажырасуды қаламайды, ерлі-зайыптының татуласуы үшін бір жыл уақыт беріледі. Ажырасқандар он тоғызға дейін татуласуға болады. Жесір әйелге 95, ер кісіге 90 күннен кейін қайта үйленуге рұқсат етіледі, оны бұзса – жазаланады
. Неке кезінде Бахаулла мен Абдулбаһаның жазып кеткен дұғаларын оқиды.

Бахаилер үшін мына 9 күнде жұмыс істеуге болмайды:


1.
21 наурыз: наурыз мейрамы, ораза айт, жыл басы;


2.
21 сәуір: Рыдван мейрамының алғашқы күні, яғни 1863 жылы бахауллаһтың әмірін жария еткен күн; 


3.
29 сәуір: Рыдван мейрамының 9 күні;


4.
2 мамыр: Рыдван мейрамының 12 күні;


5.
23 мамыр: 1844 жылы бабтың әмірін жариялаған күн;


6.
29 мамыр: Бахаулланың қайтыс болған күні (1892 жыл);


7.
9 шілде: Бабтың өлтірілген күні (1850 жылы);


8.
20 қазан: Бабтың туған күні (1819 жылы);


9.
12 қараша: Бахаулланың туған күні (1817 жылы)
.

Бахаилердің діни сенім мен құлшылықтары шариғатымыздың әмір мен тыйымдарына қайшы. Олар өз діндерін жаю барысында адамның сұранысына ыңғайлы етіп насихаттауда. Тіпті, әйелдерге орамал тағуды міндеттемейді. Құлшылық Аллаһты еске алумен шектеледі. Заман ағымына сай жеңілдетілген діни сенімді ту еткен жандар мен өздерін зиялы санайтындар үшін таптырмас ұстаным болды.

Бахаулла ізбасарларына келешекте әрбір елде, әрбір қалада дұға оқуға арналған ғимараттар тұрғызуын әмір еткен. Бұл ғимараттарға «Құдай даңқын шығаратын орын» деген мағынаны білдіретін «Машриқул-азкар» деген ат берді. Бахаулланың әміріне сай, бахаилер әлемнің түкпір түкпіріне өз ғибадатханаларын салды. Олар: Азия ғибадатханасы Ашхабатта болғанымен 1963 жылы Кеңес үкіметі құлатып тастаған. Америка ғибадатханасы Чикаго штатындағы Вильметте, Африка ғибадатханасы Кампалада, Еуропа ғибадатханасы Германияның Франкфурт қаласында, Австралия ғибадатханасы Сиднейде, Латын Америкасындағы ғибадатхана Панамада, Үндістандағы ғибадатхана Делиде. Бұл құлшылық орындары тоғыз қырлы, тоғыз есікті, әр есік күмбез астынан ашылған. Осы ғибадатханалардың қасында мектеп, жетімдер үйі, аурухана т.б. осы секілді тоғыз түрлі қайрымдылық мекемесі болады. Мақсат – Құдайға құлшылық етумен қатар адамдардың әлеуметік жағдайын жақсарту ісімен айналысу. Олар осындай әдіспен өз діни сенімдерін таратуда
.

1948 жылы БҰҰ (Біріккен ұлттар ұйымы) бахаилердің халықаралық ұйымдарын мойындаған. Содан бастап БҰҰ-ның, ЮНЕСКО-ның, Балалар қорының, Бүкіләлемдік денсаулық сақтау ұйымының мүшесі болып қызмет атқарады. 

Бахаи сенімі Орта Азияға ХІХ ғасырдың аяғына таман келген. Олардың көбірек шоғырланған мекені Ашхабат болатын. Бахаилер 1902 жылы Ашхабатта өздерінің ғибадатханасын салды. Ол 1938 жылға дейін жұмыс істеп, одан кейін мұражайға айналып, ақырында 1963 жылы құлатылды
.

г) Бахаи ағымының Қазақстанға келуі

1882 жылы Ресей патшалығына қарасты Түркістан аймағына (Түркменстан, Тәжікстан, Өзбекстан, Қырғызстан және Қазақстанның Сырдария мен Жетісу өңірі кіретін) Ираннан қашқан алғашқы бахаилер келіп қоныстанады. Тіпті сол кезде Бахаулланың өзі бұл әрекетті құптаған. Аз уақыт ішінде, яғни 1890 жылы Ашхабатта келімсек бахаилердің саны 1000-нан асады. Дерек бойынша, олар сол кездегі Ашхабат қаласындағы мұсылмандардың 10 пайызын құраған.

1895 жылы Ашхабатта алғаш рет жергілікті рухани мәжіліс сайлауы өтті. Осыдан кейін «хуршиди хаварды» (Шығыс күні) атты Азиядағы бірінші журналдарын шығарды. Жастар ұйымы құрылып, әйелдер комитеті жұмыс істеді. Олардың сандары көбейіп, қызметтері етек алған соң, 1902 жылы Адулбаха Ашхабаттан құлшылық үйін салуға бұйрық береді. Бахаи көпесі, Бабтың немере ағайындары болып келетін қажы Мырза Мұхаммед Таки 1880 жылдары Ашхабаттан жер сатып алған екен. Міне осы жерге ғибадатханаларын салуды жоспарлап, орыс архитекторы Волковтың жобасын мақұлдаған Абдулбаха құрылысты бастатады. Құрылыстың іргесін қалау рәсіміне Түркістанның генерал-губернаторы Куропаткин қатысады.

Бұл бахаилердің әлемдегі алғашқы ғибадатханасы болғандықтан, олар осы әрекеттерін бахаи тарихындағы ең жарқын жетістік деп бағалайды. 1922 жылы ғибадатханалары толықтай бітеді. Бахаи дәстүрі бойынша, оның айналасына 9 түрлі нысан бой көтереді. Жалпы алаңы 166 971,5 шаршы алаңды алып жатқан аймақта бақша, мәжіліс үйі, қажылық үйі, емхана, қабір, кітапхана, оқу залы, екі мектеп, екі балабақша жұмыс істеді. 

1913 жылы бахаи жамағаты Ашхабат, Әндіжан, Ташкент, Самарқант, Шарджа, Мари, Байрамали Теджен, Кахпак, Марғұлан, Хатен, Ура-Төбе, Бұхарада пайда болады. Солардың ішінде ташкенттік бахаилердің белсенділігі байқалады. Олардың басшылары Хажы Абдурахман қари Саяхи Ташкенди. Ташекентте «Вахдат» (Бірлік) деген баспаханалары жұмыс істеп, «Аль-Ихсан» атты газет шығарды. 

Ресейдегі патшалық өкімет құлап, орнына большевиктер билігі орнаған тұста дінге шектеу қойылып, мектептерде діни білім беруге тыйым салынды. Алғашқыда бұл шектеулер бахаилерге әсер етпегенімен, 1922 жылы ресми ақпарат құралдарында бахаилер жастарды өз қатарларына тартумен большевиктік идеологияға қарсы әрекет етіп жатыр деген мақала жарық көреді. Осыдан кейін бахаилерге де ресми түрде тыйым салынады.

1926 жылдары Ресейде парсы тектес бахаилерді елден басқа жаққа жер аудару науқаны басталды. Жиналыстар мен діни ғұрыптарға тыйым салынды. Ашхабатта шығатын «Шығыс күні» атты бахаи журналы жабылды. Кеңес үкіметінің солақай саясатына қарамастан 1928 жылы жергілікті рухани мәжіліске Орта Азия және Кавказ аймағы бахаилерінің сайлауы өтті. Осы әрекеттерінен кейін үкімет оларды тіптен шектеп тастайды. Үкіметтің осы жылғы қаулысына сәйкес барлық шіркеу, мешіт, синагога және басқа да ғұрыптық орындар мемлекет меншігіне алынады.

1934 пен 1936 жылдар аралығында діни қозғалыстарды қудалауда қысқа бір үзіліс орын алып, діни ғимараттар сенушілерге қайтарылады. Сол тұста бахаилер Ашхабаттағы ғибадатханаларын қайта қолға алып, рухани мәжілістерін өткізеді. Ал 1938 жылы ақпан айында қылмыстық іске қатысы бары анықталып, Ашхабаттағы жергілікті рухани мәжіліс мүшелері және 500-ге жуық бахаилер қамауға алынып, бүкіл әдебиеттері мен құжаттары тәркіленеді. 

Бахаилер қазақ жеріне 1938 жылы келе бастады. Олай дейтін себебіміз 1938-1939 жылдары Тәжікстан, Өзбекстан мен Азербайжандағы бахаилер Қазақ Совет Социалистік Республикасының қалалары мен елді мекендеріне жер аударылады. Олар негізінен Петропавл, Ертіс, Павлодар, Шілік және басқа да қалаларға орналасады
.

1945-1953 жылдары бахаилер үшін жер аударылудың жаңа кезеңі басталады. 1950 жылы Алматы облысындағы Шілік ауылына жеті жанұя, яғни Кашкули, Абдуллаевтар, Садыш, Фарзи, Исмаиловтар және басқалар жер аударылады. Олар қай жерде болмасын өз сенімдерін берік ұстанған. Тіпті сол Шілікте жасырын жиналып, діни насихаттарын жасап тұрған.

1954 жылы жер аударылғандарға кешірім беріліп, өз отандарына оралуларына рұқсат етіледі. Осы сәтті пайдаланып, көптеген бахаилер өз отандарына оралғанымен, кейбірі қазақ елінде қалып қояды. Олар елімізде орнығып, өз сенімдерін ұмытпастан, керісінше, діни мереке күндері жиналып тұрған. Әрине діни насихатқа рұқсат етілмеді. Алайда 1963 жылы бүкіләлемдік әділет үйі құрылғаннан кейін Азербайжан, Армения, Грузия, Түркменстан, Қырғызстан, Тәжікстан мен Өзбекстандағы бахаи орталықтары қайта құрылады. 1991 жылы мамырда Мәскеуде олимпиада қалашығында алғашқы Кеңес Одағындағы бахаилердің ұлттық рухани мәжілісіне сайлау өтті. Осы рухани мәжіліске сайланатын 19 делегаттың ішінде алматылық бахаи де болған
. 

Бахаилердің ұлттық рухани мәжілісі Қазақстанда 1994 жылы тіркелді. Елімізде бүгінде 82 қауым бар. Оның 22-сі жергілікті рухани мәжіліс дәрежесінде. Қазіргі таңда еліміздің ірі қалаларының бәрінде дерлік ұйымның филиалдары жергілікті әділет басқармасына тіркелгенімен, бахаи сенімін ұстанушылардың нақты саны белгісіз. Қазақстандағы ұлттық рухани мәжілісінің орталығы Алматы қаласында орналасқан
.

Алматыдағы бахаи ұйымы, өздерінің айтуына қарағанда, 1975 жылдан бері қызмет етіп келеді екен. Егер өздері айтқандай, сол уақыттан бері діни ұйымдарын жүргізіп келген болса, демек кезінде жер аударылған бахаилердің ұрпақтарының жалғасы болуы ғажап емес. Еліміздегі жергілікті рухани мәжілісін 1990 жылы Алматыда сайлаған. Кейіннен ресми тіркеліп, бахаи сенімі елімізде заңды түрде діни қызметтерін жалғастырып келеді.

Бахаилер Қазақстанның барлық облыс орталықтарында және Теміртау, Рудный, Сәтпаев секілді қалаларда да жергілікті рухани кеңестерін ашып, ресми тіркеп алған. Бұл ұйымдардың қызметін Алматыдағы республикалық орталығы бақылап отырады. Облыс орталықтарындағы ұйымдар жанынан курстар ашып, ән, би, қолөнер үйірмелерін ұйымдастырып, жастардың санасына сенімдерін ұялату әдісін таңдаған. 

2003 жылғы мәлімет бойынша елімізде бахаи сенімін ұстанушылар саны мыңнан асқан. Бахаи ілімінің ел ішінде таралуына белсенді түрде қызмет етушілер қатарында Иран, Парсы шығанағы елдері және Малайзиядан келген миссионерлер болған. Сенушілердің діни сауаттылығын арттыру мақсатында 1996 жылы үздіксіз жұмыс жасайтын үш институт ашылған. Орталық институты Алматыда болса, аймақтық деңгейдегісі Қарағанды мен Шымкент қалаларында
. 

Бахаи сенімі елімізде жайылып, сандары көбейіп кетпегенімен, танылып үлгерді. Олар көбіне мәдени, әлеуметтік іс-шаралар, ғылыми конференциялар, қайрымдылық шаралар ұйымдастыру мен ондай жиындарға белсенді қатысу арқылы қоғамға сіңісуде
. Қала берсе әртүрлі курстар (компьютер, ағылшын тілі), үйірмелер ашу арқылы діни ілімдерін насихаттауда. Әрине, елімізге келген адасушы діни ағым өкілдері жастарды өз қатарларына, сенімдеріне тарта білу үшін осындай әдістерді қолданып жатқандығы ащы да болса шындық.

Қорыта келгенде, бахаилер өздерін әлемдік дін ретінде санағанымен Ислам әлемі оларды мұсылман санатына жатқызбайды. Себебі олар Хазіреті Пайғамбарымызды (с.а.у.) соңғы пайғамбар, Құранды соңғы иләһи кітап деп қабыл етпейді. Олар Ислам дінінен бастау алғанымен, мұсылман емес. Бахаилік сенімнің Исламға ешқандай қатысы жоқ. Шариғат бойынша олардан біреу өлсе, жаназасы шығарылмайды, мұсылман зиратына жерленбейді.

Қазақстан мұсылмандары діни басқармасы да өз кезегінде Ахмадиялар жайында шығарған пәтуасында: «Ахмадия немесе кадияния, исмаилия немесе ағахания, бахаилер және закариялар бұлардың ешқайсысы Ислами топтар емес, олар өздерінше бөлек бір дін жолы іспетті. Олардың ішіндегі ілімділері де, надандары да өздерінің жолдарының теріс екендігін білмейді»
 деп бахаилердің адасқандығын жариялады.

3. Ахмадия немесе Қадиянилік

а) Ахмадия немесе Қадияниліктің шығу тарихы

Ахмадия немесе екінші аты қадиянилік ағымның негізін Мирза Ғұлам Ахмад Қадияни Үндістанда ХІХ ғасырдың соңына таман қалаған. Оның құрған жаңа ағымы Исламдағы ақырзаманға қатысты, яғни мәһди сеніміне негізделген. Бұл ағымға шыққан елді мекеніне байланысты «қадияни» деп айдар тағылған. Осы ағымды құрушылар мен жақтаушылар және еуропалықтар 1900 жылдан бастап атауын «ахмадия» етіп өзгерткен. Өйткені Үндістандағы ресми тіркеу құжаттарында осылай аталған. Олар өздерін жеке дара ағым ретінде атамай «ахмадия қозғалысы» деген атаумен әрекет еткен. Себебі Ислам дінінде ағым деген жоқ деп түсіндіреді. Дегенмен Ислам әлемінде бұл ағым «қадиянилік» атауымен көбірек танылды
. 

Мирза Ғұлам Ахмад 1839 жылы Үндістанның Пенжаб аймағы Гурдаспур облысындағы Қадиян қаласында (Пәкістан мемлекеті Үндістаннан бөлініп шыққан соң аталмыш қала Пәкістан шекарасында қалды) дүниеге келген. Оның ата-бабалары 1530 жылдары Орта Азиядан осы аймаққа қоныс аударған
. Ғұлам Ахмадтың әкесі Мырза Ғұлам Мұртаза Үндістан аумағында үлкен мүмкіндіктер жасап берген ағылшын үкіметінің аймақтағы белсенді төңкерісшілерінің бірі еді. Сондықтан Ғұлам Ахмад та кейінгі уақытта әкесінің қызметтерін мақтанышпен айтып жүрген.

Бұл отбасының ағылшындарға қалтқысыз қызмет етулерінің өзіндік себептері болды. Ғұлам Ахмадтың жанұясы негізінен Үндістан халқынан емес. Бабалары заманында Самарқандтан көшіп барып, Қадиянға қоныстайды. Олардың көшуінің мәнісі сол уақытта Үндістанды әйгілі Бабурлар билеп тұрды. Үнді елінің бабурлық ақсүйектері ата жұртынан көшіп келген қандастарына қол ұшын бергендіктен шаруалары оңалып, ақсүйек байлардың біріне айналады. Бірақ ХІХ ғасырдың орталарына қарай аймақты сихтар басып алып, олардың байлықтарын тартып алады. 1849 жылы ағылшындар аймақтағы үстемдікке қол жеткізу үшін сихтармен соғысып, жеңеді де бұл әулеттің қолды болған байлықтары мен жерін қайтарып береді. Осы себепті олардың ағылшындарға деген алғысы шексіз еді. Осыдан кейін ағылшындарға адал қызмет ете бастайды.

Әкесі Ғұлам Ахмадқа алты жасынан бастап арнайы ұстаз жалдап араб, парсы тілдері мен логика, философия т.б. да дәрістерді оқытты. Әкесі одан іскерлікпен айналысуын талап етсе де, ол жалғыз қалуды қалайтын
. 

Ғұлам Ахмадтың балалық шағы Қадиянда өтіп, мектепті де сонда аяқтайды. Ғұлам Ахмад әкесінің қалауымен 1864 жылы Сиалкот аймақтық сотында кіші қызметкер болып жұмысқа орналасады. Әкесі оның заңгер болғанын қалайтын. Сол жерде жүріп христиан, индуизм және өзге де діни топтармен жақыннан танысады. Мұсылман қауымының билік тарапынан қысымға ұшырағанын, қатты жәбір шеккенін көреді. Мұсылман жамағаты арасында тәпсірде «исрайлияттан» (еврей діни аңыздары) алынған аңыз әңгімелерге, түс жоруға, діни аңыздарға және ақырзаманға қатысты деректерге өте ынтық әрі мұндай мәліметтерге қатты сенетіндігін байқайды. Бұқара халық мұндай әңгімелерге рухани кемелдікке жетелейтін жол ретінде үмітпен қараған. Қоғам ішінде пірге қол бергендер, кесенелерді зиярат етушілер, әулиелер, жындардан аян алып, елді алдауға тырысқандарды кездестіреді. Мұндай рухани азғындау белең алған тұста 1857 жылы ағылшындар сипахи көтерілісін аяусыз басады. Сол қырғыннан жапа шеккен мұсылмандар арасында аталмыш қырғынның өшін алатын «мәһди» келеді деген сенім жайылады. Үндістандық мұсылмандар арасында мәһди сенімін қолдаушылар көбейе түседі. 

Ғұлам Ахмад діндер жайында көптеген мәлімет жинайды. Өз қызметіне ықыласы болмағандықтан 1868 жылы жұмысын тастап, Қадиян қаласына оралады. Қадиянға барысымен діни білімге ден қойып, Құран, тәпсір, хадисті терең білуге тырысады. Мақсаты – Ислам ілімдерімен қатар өзге діндерді оқып зерттеу еді
. 

1876 жылы Ғұлам Ахмадтың әкесі қайтыс болады. 1877-1878 жылдары аудандық газеттерге индустар мен христиандарға қарсы мақалалар жазып, мұсылман қауымы арасында күтпеген дәрежеде қолдау тауып, таныла бастайды. Сол кездегі үндістер мен христиандардың Исламға жасаған әртүрлі шабуылдарына қарсы шығып, оларға қарсы 50 томдық кітап жазатындығын мәлімдейді. 

Ғұлам Ахмад 1880 жылы «Бәрахими Ахмадия» атты кітабының алғашқы томын жазып шығады. Артынан екі томы жарық көрді. Бұл екі томда Исламды қорғаштап, кейбір аян, керемет пен көріпкелдік мәселелерді енгізіп, «мужәддид» (ғасырдың ғұламасы) ұғымына сілтеме жасайды. Осы шығармасының үшінші, төртінші томында уахидің бітпегендігін, бітпеуі керек екендігін, Хазіреті Мұхаммед пайғамбарға (с.а.у.) шын көңілімен берілген кісіге, Аллаһ тарапынан берілген шынайы әрі астарлы ұғымдағы ілімнің берілетінін айтады. Осы кітапты жазу барысында Аллаһтан аян (уахи) алғандығын тілге тиек етеді. 

Аллаһтан аян алу мәселесі үндістандық мұсылмандарға жат ұғым болмағандықтан, алғашында оған ешкім қарсы шықпады. Өзіне қарсы шықпаған соң, Ғұлам Ахмад 1885 жылы Аллаһтың Ислам дінін жаңарту үшін жіберген һижрии ХІV ғасырдың жаңартушы мужәддид екендігін жариялайды
. Негіз ретінде мына хадиске сілтеме жасайды: «Әр ғасырдың басында бұл үмметтің дінін бидғаттан арылтатын, жаңғыртатын біреуді жібереді» (Әбу Дауд риуаяты). Хадисте айтылғандай, ХІХ ғасырдағы дінді жаңартушы тұлғаның өзі екендігін мәлімдейді. Осы үндеуінен кейін өз мақсатына жету, әрі қолдаушы жинау үшін көптеген жерді аралап, халықтың жалпы хал-ахуалын шолып шығады. Сөйтіп, Ғұлам Ахмад 1888 жылы 1 желтоқсанда Лузиянада өзіне сенгендерді жинап, олардан өзіне беріктігі жайында уәде алып, жеке дара жамағат құрады. Бұл уәде алу рәсімі 10 шарт бойынша жасалды.

Аллаһқа серік қоспауға;

Әртүрлі күнә атаулыдан сақтануға;

Намазын толық орындауға тіпті тәһәжжуд намазын қаза етпеуге;

Барлық адамға жақсылық жасауға;

Әрдайым Аллаһқа беріліп, өзін Аллаһ жолына атауға;

Құран жолымен жүруге; 

Исламға берік болуға;

Өзінің қасиетті деп тапқандарын барлығынан жоғары ұстауға;

Дінді дүниеден жоғары қоюға;

Ғұлам Ахмадтен ажырамай, өлгенше мойынсұнуға
.

Міне осындай діни қозғалысты бақылап отырған ағылшын үкіметі оларды өз бақылауына алады. Бірақ Ғұлам Ахмад ағылшын үкіметіне беріктігін білдіріп, келетін қауіптің алдын алады. Өйткені ол «Елшілікті жеткізу» атты еңбегінде былай деп жазады: «Ағылшындар мұсылмандарға тиіспейінше мұсылмандардың да оларға қарсы келуі харам. Ешбір мұсылман ер кісі мен әйел кісі өзінің ар-намысын, мал-мүлкін, бала-шағасын қорғап тұрған билікке қарсы келуі дұрыс емес. Пәтуа сұрайтындарға берер жауабым осы. Сондықтан білмей сөйлеген ғалымдардың пәтуаларын тыңдамаңдар». Сондай-ақ кездесу кезінде халыққа үнемі былай дейтін: «Ислам мына екі негізге құрылған: Аллаһ Тағалаға мойынұсыну, жанымыз бен бала-шағамызды амандықта ұстаған үкіметке қарсы келмеу. Мейлі ол ағылшын үкіметі болса да!»
. 

Ғұлам Ахмад 1891 жылы Иса пайғамбардың көкке көтерілмегенін, керісінше қалған өмірін жерде өткізіп, өлгенін айтады. Оның айтуынша, римдіктер оны өлтіріп, үңгірге апарып тастайды. Үңгірде шала жансар жатқан Иса есін жиып, жарасына «мәрхамы Иса» деген дәріні жағып, жазылып кетіпті-міс. Содан Інжілді уағыздап, әрі жоғалған «10 израйл руын» іздеп, Кашмирге сапар шегеді. 120 жасында Кашмирдің Сринагар деген жерінде дүниеден өтті деп елді сендіруге тырысады. Тіпті, Сринагарда Иса пайғамбардың қабірін тапқандығын айтады. Негізінде ол қабір Юсуф Асаф есімді әулиенің мазары болатын. Дегенмен діни сауаты төмен жандар бұл жалған насихатқа сеніп, оны қолдайды.

Ол өз сөзін дәлелдеу үшін Құрандағы яһудилердің Иса пайғамбарды өлтіре алмағандығын баян еткен аятты тәпсірлей келе көкке көтерілмей жерде өлді деген тұжырымын қуаттауға тырысады. Бұл сөзімен Ислам ғалымдарының «Иса пайғамбар көкке көтерілген» деген пікірлеріне қарсы шықты. 

Осыдан кейін өзінің ақырзаманда келуі тиіс «мәсих», әрі «мәһди» екендігін мәлімдейді. Иса пайғамбар көкте емес, жерде жерленгендіктен оның орнына соған ұқсас Мұхаммед (с.а.у.) үмбетінен біреу келеді. Мұсылмандардың күтіп отырған мәһдиі мен христиандардың мәсихы бір адам болып, ол Мирза Ғұлам Ахмад Қадияни дейді. Ғұлам Ахмад әрі Хазіреті Мұхаммедтің (с.а.у.) әрі Исаның рухына ие болғандықтан бейбітшілікті жақтаған сыңай танытып, жиһад исламды қылышпен емес насихатпен жаю деп санады. Мұнымен шектеліп қоймай мұсылмандар күткен «мәһдимін» деп урду тілінде жазған «Фәтхи Ислам» (1891 ж.), «Таузихи мәрам» (1891 ж.), «Изали әухам» (1891 ж.) атты еңбегін де жариялайды
. Ғұлам Ахмад қылышпен жиһад жасау дәуірінің аяқталғанын, керісінше, үгіт насихат арқылы дінді жаю керектігін айтып, ағылшындарға жағынады. Осы мақсатта былай деген: «Мен өзімді қурайш руынан келетін, Фатима ананың нәсілінен шығатын, жер бетін қанға бояйтын мәһдимін деп ойламаймын. Мен Иса пайғамбар секілді қарапайым ғұмыр кешетін «мәсихпін»
.

Ғұлам Ахмадтың мұндай адасушылық пікірі мен әрекеттеріне сондағы мұсылман және христиан дін адамдары қарсы шықты. Ол болса ешкімге құлақ аспастан өз білгенін жасауды тоқтатпады.

Ғұлам Ахмад 1893-1895 жылдар аралығында «Караматус-садиқин» (Шыншылдар кереметі), «Хамаматул-бушра» (Сүйінші көгершіні), «Нурул-хақ» (Ақиқат нұры), «Сиррул-хилафә» (Халифат сыры), «Минанур-рахман» атты бірнеше еңбектерін араб тілінде жазады. 1895 жылы қыркүйек айында индуизмдегі Нанакты индуизм мен исламды байланыстыратын көпір деп мадақтайды. Ал 1896 жылы желтоқсан айында үнділер тарапынан ұйымдастырылған Лахорда өткен конференцияға қатысып, осы тақырып бойынша баяндама жасайды. Оның баяндамасы қолдау тауып, оған деген оң көзқарас туындайды
. Осы конференциядан кейін «Ислами әдіс пен пәлсапа» атты еңбек жазады. Ал 1899 жылы Лахорда ағылшын үкіметіне адалдығын көрсету әрі ағылшын ханшайымы үшін дұға етушілерден екендігін баяндайтын «Тухфә-и Қайсария» және «Ситара-и Қайсария» атты кітап жазады.

Мирза Ғұлам Ахмед 1900 жылы 11 сәуірдегі құрбан айт намазында «әл-Хутбатул илхамия» (аян хұтпасы) атты хұтпасын оқиды. Осы хұтпасы Аллаһтан уахи арқылы келген деп елді иландыруға тырысады. Арадан бір жылдай уақыт өткен соң жақтастарынан Мәуләуи Абдулкәрим оны «Елші», яғни расул деп атағанда оның бұл сөзіне қарсы шықпайды. Ал сол жиынға қатысқандардың кейбіреулері бұлай атауға қарсылық білдіргенде оларға да ештеңе айтпай, өзгелердің құлағын үйрене берсін дегендей кейіп танытады
. 

1902 жылы қазан айында Амритсардағы бір жиналыста Ғұлам өзінің Аллаһтың жердегі көлеңкесі болған елшісі екендігін жариялайды. Ол жаңа шариғат әкелмегенін, тек Хазіреті Мұхаммед (с.а.у.) пайғамбардың бір сәулесі екенін алға тартады. Ғұлам Ахмад өзіне екі жылдай уахи келгенін айтады. Бірақ уахи араб тілінде емес, ағылшын тілінде келіпті. Әрине ағылшын тілінде келді деп айтуының саяси мәні бар, қолдаушысы да қорғаушысы да солар. Ағылшындарға да керегі осы еді. 

Құрандағы «Мұхаммед сендерден ешбір еркектің әкесі емес. Бірақ Аллаһтың Елшісі, пайғамбарлардың соңғысы (хатәмәннәбиин). Аллаһ әр нәрсені толық білуші», (33. Ахзаб сүресі, 40-аят) мағынасындағы аятты Ғұлам Ахмад басқаша қырынан түсіндірді. Мысалы, пайғамбарлар «расул» (елші) және «нәби» (хабаршы) болып бөлінеді. Расул дегеніміз – жаңа шариғатпен, жаңа үкіммен және кітаппен келген елші. Ал нәби дегеніміз – өзінен алдыңғы пайғамбардың діні мен шариғатын жалғастырушы.

Міне осы аятта «хатәмәннәбиин» (хабаршылардың соңғысы) сөзін дәлел ретінде ала отырып, Хазіреті Мұхаммед (с.а.у.) пайғамбар соңғы «Расул» емес, соңғы «Нәби» деуде. Демек Хазіреті Мұхаммедтен (с.а.у.) кейін «Расул» келуі мүмкін деген сөз. Сол себепті мен де пайғамбармын, менен кейін ақырзаманға дейін пайғамбарлар келе бермек деп, өзінің тұжырымын жасайды. 

1904 жылы қараша айында Пәкістанның Сиалкот қаласында мұсылмандар үшін «мәһди», христиандар үшін «мәсих», үнділіктер үшін «кришна» екендігін ашық түрде жариялайды. Әрине оның бұл сандырағына барлық дін өкілдері қарсы шығады. 1905 жылы Исламды арашалау мақсатында 50 том кітап жазам деген уәдесін қысқа қайырып, 5 томмен шектейді. Ол өзін барлық діннің ортақ өкілі ретінде танытып, діндерді бірлестіруші ұлы тұлға етіп көрсетпек болғанымен көздеген мақсатына жете алмай 1908 жылы 26 мамыр күні Лахор университетінде баяндама жасамақ боп барағанда ажалы жетіп, университетте қайтыс болады. Оны Қадияндағы Бихишти деген қабірстанға жерлейді
. 

Ғұлам Ахмадтың кенеттен көз жұмғанына күмәнмен қарайтын зерттеушілер де бар. «Ахмадия (Қадияния) жамағаты мұсылман ба?» деген кітапшада осыған қатысты мынандай пікір айтылған: «Ғұлам Ахмадты билік қолдап тұрды. Биліктегілер өз мақсаттарына жеткен соң, одан әрі оның қажеті болмай, оны рухани көсемге айналдыру үшін өлтіруі мүмкін екендігі айтылуда. Қандай да бір көсем өлсе немесе өлтірілсе халық арасында беделі екі есе өсіп, қаһарманға, аңызға айналатындығы белгілі. Сондықтан осы тұжырым бойынша Ғұлам Ахмадтың артынан ерген діни сауаты таяз мұсылмандар билікке қарсы келмей, оларға қол қусырып қызмет ететін болады. Ғұлам билікке қарсы шықпау үшін Исламның «жиһад» ұғымын тек насихатпен ғана жүзеге асуы тиіс дегендіктен ағылшын үкіметі оны қолдады. Бұл біріншіден.

Екіншіден, ағылшындардың түпкі мақсаттарының бірі – Үндістандағы дінаралық татулыққа қарсы әрекет жасау, әсіресе мұсылмандар арасындағы ауызбіршілікке сызат түсіру еді. Жоспарлаған нәтижеге қол жеткізген соң, Ғұлам Ахмадтың өлуі тиіс. Ағымның көсемі өлсе, оған ергендердің ұғымында көсемге деген ерекше сенім мен ұлықтау пайда болады. Егер ол өлмейтін болса, онда ондай адасқан ағым ұзаққа бармайды. Көсемнің пендешілігі ерте ме кеш пе әшкере болатындығы анық»
.

Ғұлам Ахмедтің өлімінен кейін Хаким Нураддин қадиянилердің басшысы болды. Негізінде Ғұлам Ахмед 14 желтоқсан 1905 жылы өсиет жазып, онда өзінен кейін ағымның басшысылық қызметіне Хаким Нураддинді мұрагер етіп сайлап кетеді. Осы өсиет Ғұламның жаназа намазынан алдын жиылған қауымға оқылады да, бір ауыздан Хаким Нуреддин басшы болып сайланады.

Хаким Нураддин 1841 жылы Пенжабтың Саргонда облысы, Бихайра қаласында дүниеге келген. 1880 жылы Сиалкотта «Тасдиқ-и бараһин-и ахмадия» атты кітап жазады. Осы еңбегінен кейін Ғұлам Ахмед екеуінің арасы мызғымас достыққа ұласады. Ол негізінен Ғұламға қарағанда білімді болып, араб тілі мен парсы тілін жетік білген. Сондықтан Ғұламға кеңесші болумен қатар ағымның белсенді мүшесі дәрежесіне дейін көтерілген.

Оның кезеңінде ахмадилер арасында келіспеушілік туындамаған. Бірақ Ғұлам Ахмедтің ұлы Махмуд Ахмедтің ислам жайындағы теріс пікірлері мұсылман жамағатының қарсы шығуына себеп болады. 1913 жылы Канпур мешітінде мұсылмандар осындай наразылықпен оларға қарсы шығады. Ал 1914 жылы 13-ші наурыз күні Хаким Нураддин қайтыс болған соң ағым ішінде бөлінушілік басталады. Ол өзінен кейін ағымның басына Ғұлам Ахмедтің ұлы Мирза Башируддин Махмуд Ахмедті өсиеттеп кетеді. Өсиетке сай бір тобы оны қолдаса, бір тобы оны қолдамайды. Сонымен қатар бір тобы Ғұламның пайғамбарлығына сенбейтін, оның дара жолымен жүрмейтіндерді «кәпір» десе, екінші тобы бұл пікірге қарсы шықты. Ақырында 1914 жылы Хаким Нураддин өлген соң «Лахор» және «Қадиян» болып екіге бөлініп кетеді
. 

Қадиян ағымы: Ғұламның ұлы Мирза Бәшируддин Махмуд Ахмадты (1889-1965) әмірлікке сайлайды. Махмуд Ахмад әкесі Ғұлам Ахмадты пайғамбар деп санайды. Бірақ оның елшілігі Хазіреті Мұхаммед пайғамбардың соңғы пайғамбар екендігіне ешқандай нұқсандық етпейді деуде. Бұлардың орталығы 1947 жылдан бастап Қадияннан Рабваға көшіріледі.

Қадиян ағымының сенімі бойынша, Ғұлам Ахмадқа сенбеген адам кәпір болады. Ал өз кезегінде Махмуд Ахмад – әлемнің халифасы. Махмуд Ахмадтың басшылық жасаған кезеңі қадиянилер үшін өте табысты өтеді. Ол қадиянилікті әлемге жаю үшін 1911 жылы қырық жасынан асқан қадиянилерден тұратын «Анжуману ансаруллаһ» (Аллаһ көмекшілерінің бірлестігі) атты ұйым құрады. Осы ұйымның басшылығымен 1918 жылдан бастап хатшылық, оқу-ағарту, үгіт-насихат, ішкі-сыртқы қатынастар, қаржы, ақпарат және тағы басқа бөлімдер ашады. 

1902 жылы танымдық мақсатта «Review of Religions» атымен айлық журнал шығарса, 1913 жылдан қазірге дейін урду тілінде «әл-Фазл» атты журнал шығарады. Америкада «The Muslim Sunrise» пен Лондонда «The Muslim Herald» атты танымдық журналдар мен қатар бірнеше басылым жарық көруде.

Мәлік Ғұлам Фарид есімді ахмади Құран Кәрімді 1969 жылы ағылшын тіліне аударады. Осы аударма негізге алынып, Құран Кәрімнің көптеген тілге аудармасы жасалды. Қадиян ағымын 2001 жылдан бері төртінші халифа лауазымы берілген Мирза Тахир Ахмад басқаруда
.

Лахор ағымы: Мұхаммед Алидің (1876-1951 ж.) басшылығындағы лахор ағымы Ғұлам Ахмадты пайғамбар дәрежесіне көтермей ғалым ретінде қабыл етеді. Оны мәһди демегенімен «күтілген мәсих» деп сенеді. Олар өздерін Ислам дінін қорғаушы, насихаттаушы етіп көрсетуге тырысады. Лахор қаласын орталық етіп, «Ахмадия әнжумән-и ишаати Ислам» атымен ұйым құрады. Осы ұйым арқылы өздерінің діни миссияларын таратуға әрекет етеді. Қадияни ағымына қарағанда сандары аз болғанымен белсенді қызмет атқаруда. Әсіресе Еуропа мен Африкаға өз діни миссияларын насихаттауда үлкен қаржы жұмсауда. Ұйымның жетекшісі Мұхаммед Али 1917 жылы Құранды ағылшын тіліне, 1923 жылы урду тіліне аударады. Оның көптеген еңбектері бар. 

Лахор ағымы да қадиянилер секілді діни танымдық журналдар шығарады. Мәселен, урду тілінде үш аптада бір рет «Peygam-i Sulh», ағылшын тілінде апталық «The Light», айлық «İslamic Review and Muslim India» және неміс тілінде «Muslimisch» атты айлық журналдар шығарады. Әрине, өзге елдерде де осыған ұқсас журналдары жарық көруде
.

Қадиянилер Пәкістан Республикасы құрылғаннан кейін биліктің жоғары лауазымды қызметтеріне дейін көтеріледі. Алайда қадияни тармағы Ғұлам Ахмадті пайғамбар деп, оған сенбегендерді кәпір санап, жиһадты жоққа шығарулары пәкістандық мұсылмандардың қарсылығын тудырды. Тіпті, 1953 жылы халық көтеріліп, үкімет толқыған халықты әскермен басып, мәселенің шешімін сотқа қалдырады. 

Пәкістан парламенті мәселені зерделей келе, 1974 жылы 7 қыркүйекте қадиян және лахор ағымын «Исламнан тыс азшылық топ» ретінде қаулы шығарады. Қала берсе Пәкістан Республикасы Конституциясының 260-шы тармағына мынандай қосымша енгізіледі: «Хазіреті Мұхаммедтің (с.а.у.) соңғы пайғамбар екеніне сенбейтін және мұндай сенімде болған адамды пайғамбар деген яки дінді жаңалаушы мужәддид деп қабыл еткен адам коституцияның және құқықтың мақсаттарына сәйкес мұсылман емес». Осыдан кейін Пәкістандағы қадиянилер қатаң бақылауға алынады
.

Сонда да олар өз қызметтерін тоқтатпастан Англия, Голландия, Германия, Дания, Испания, Швецария, Оңтүстік Америка мен АҚШ-та өздері білетін Исламды таратады. Олардың нақты саны белгісіз, шамамен екі милионнан асады. В.Иванов пен Я.Трофимов «Религии Казахстана» атты еңбектерінде әлемде ахмадиялардың жалпы санын жиырма милион деп келтіреді. Әрине, бұл сан ақиқатқа жанаспайды.

ә) Ахмадияның діни түсінігі

Ғұлам Ахмад өзін Хазіреті Иса пайғамбардың қабірін тауып, оның рухы мен күші өзіне өткендіктен, Хазіреті Исаның рухы және мәһдилік сипатымен дінді жаңалаушымын деп таныстырады. «Мен Аллаһтың атымен сөйлеймін, сөзімді терістеуге болмайды» деп шектен шығады. Ғұлам Ахмад мәһдимін дегенімен қоймай Аллаһтың өз бойынан көрініс тапқандығын айтып күпірлік етеді. Шындығында ол мұны христиандықтағы «Иса пайғамбар әрі адам, әрі құдай» деген сенімнен алғандығы көрініп тұр. Оның мақсаты да христиандар үшін мәсих, мұсылмандар үшін мәһди болу еді. 

1894 жылы ай мен күннің тұтылуын өзінің көрсеткен муғжизасы екендігін айтады. Ғұлам Ахмад Құранда яһудилер мен христиандар жайында айтылған кейбір аяттарға сілтеме жасай отырып, өз заманындағы яһуди мен христиандарға оң қабақ танытады. Аллаһ оларды Құранда мақтаған деп, христиандық ағылшын билігін мойындаған. Тіпті, өзге мұсылмандарға ағылшын билігіне қарсы келмеуге шақырды: «Ағылшындар мұсылмандарға тиіспейінше мұсылмандардың да оларға қарсы келуі харам. Ешбір мұсылман ер кісі мен әйел кісі өзінің ар-намысын, мал-мүлкін, бала-шағасын қорғап тұрған билікке қарсы келуі дұрыс емес. Пәтуа сұрайтындарға берер жауабым осы. Сондықтан білмей сөйлеген ғалымдардың пәтуаларын тыңдамаңдар», – десе, кездесу кезінде халыққа үнемі былай дейтін: «Ислам мына екі негізге құрылған: Аллаһ Тағалаға мойынұсыну, жанымыз бен бала-шағамызды амандықта ұстаған үкіметке қарсы келмеу. Мейлі ол ағылшын үкіметі болса да!»

Қадиян ағымы Ғұлам Ахмадтың пайғамбарлығына сенбеген ер жігітке қыз бермейді. Бірақ қадияни болған ер жігіт өзге сенімдегі қызбен үйленуіне болады
. Қадиянилер бұл үкімді Құранға сәйкестендіріп алғандығы анық. Өйткені Құранда Аллаһ мұсылман қыздың мүшрикке, кәпірге тұрмысқа шығуына тыйым салып, мұсылман ер жігіттің әһлу китаптан, яғни христиан мен яһудиден қыз алуына рұқсат берген.

Кадиянилер иман ету мәселесінде өзге мұсылмандар секілді әуелі жүрегімен сеніп, сенгенін тілімен айтуды қабылдайды. Намаз, ораза, зекет мәселесінде ханафи фиқһын басшылыққа алады. Себебі Пәкістан мен Үндістандағы мұсылмандар ханафи мәзһабын ұстанады. Дегенмен олар ақидада әһлу сүннет сеніміне қайшы. 

Ахмадилер үшін иман шарттарынан болған «мужәддид», «мәсих», «мәһди» мәселесі, әһлу сүннет бойынша, иман негіздеріне жатпайды, тек ақырзаманға қатысты жағдаяттар болып табылады. Олардың сенімі бойынша, кімде кім Ғұлам Ахмадтың мужәддид, мәсих, мәһди екендігін қабыл етпесе, кәпір болады. Сонымен қатар оның пайғамбарлығына сенбеген жан да кәпір үкімінде. Керісінше, шариғатымыз Хазіреті Мұхаммедті (с.а.у.) соңғы пайғамбар деп қабыл етпеген діннен шығады, кәпір болады деп әуелде үкім шығарған. Сол себепті біз үшін ахмадилер – кәпір.

Ғұлам Ахмад жиһад мәселесінде де отанын қорғау секілді қажетті жағдайда парыз еткен жиһад (басқыншы дұшпанмен соғысу) мәселесіне өз түсінігі бойынша пәтуа берген. Яғни жиһад дегеніміз қолға қару алып соғысу емес, насихаттан тұрады дейді. Оның осы пәтуасы ағылшын үкіметінің пайдасына болғандықтан қадиянилік ағылшындар тарапынан қолдау тапты. 

Лахор ағымының ерекшелігі – Ғұламның пайғамбар еместігін, Хазіреті Мұхаммед (с.а.у.) пайғамбардың соңғы пайғамбар екендігін қабыл етеді. Өз ғибадаттарында ақылға мейлінше орын берген қадиянилік Ислам дінінен бастау алғанымен, кейінгі ұстанымдары Исламға жат болғандықтан ғалымдарымыз оларды да мұсылман ағымы ретінде мойындамайды
.

Олардың ақыретке сенімдерінің өзі Құран аяттарына қайшы. Құранда тозақ пен жұмаққа адам тәнімен баратындығы, жұмақтың бұл өмірге ұқсамайтындығы, жанға жайлы, астынан өзендер аққан жаннат деп баяндайды. Олар болса ақырет жаңа бір өмір емес, қазіргі өміріміздің кемшіліксіз бейнесі, ақыреттің нығметтері рухани деп сенеді
.

Ахмадиялар Меккені қажылық жасалатын қасиетті мекен ретінде қабыл еткенімен Пенджабтағы Ғұлам Ахмад өмір сүрген Қадиянды, Кашмирдегі Иса пайғамбардың қабірі деп ойдан шығарған біреудің қабірін қажылық ететін киелі мекен деп сенеді. Ахмадиялардың әлемдегі орталығы, штаб пәтері Лондон қаласында. 

б) Ахмадия ағымының қаржы көздері

1.
Қадиян мен лахорлық ахмадиялардың қаражат көзі негізінен зекеттен жиналады. Олар Ислам дініндегі зекет пен садақаны жақсы пайдаланады. Жамағаттарына зекет пен садақаны көп беруге ынталандырып отырады. 

2.
Ай сайын міндетті түрде берілетін жарна. Бұл жарна бойынша әрбір ахмади айлық табысының он алтыда бір бөлшегін тиісті орынға беріп отырады. 

3.
Сондай-ақ бұл ағымға құлай берілген жанкештілер мен жомарттық танытқандар табыстарының оннан бірінен үштен біріне дейінгі мөлшерін тиісті қорға аударады.

4.
Бұл табыс көзіне қосымша егер ағым мүшелерінен біреуі қайтыс болса, артында қалған мұрасының оннан бірі ахмади қорларына аударылады. Тіпті, оларға өлместен алдын осы мөлшерде дүниесін қалдыру үшін өсиет жаздыртады
. 

в) Ахмадияның Қазақстанға келуі

Қазақ елі тәуелсіздік алғаннан кейін көптеген конфессиялар мен пиғылы теріс діни ағымдар 1992 жылғы 15 қаңтарда қабылданған «Діни сенім бостандығы және діни бірлестіктер» туралы заң аясында ресми тіркеліп алды. Солардың бірі болып пәкістандық миссионерлердің ықпалымен Алматы қаласында ахмадия жамағаты да 1994 жылы тіркелді. Ағымның ресми атауы «Қазақстан Республикасының ұлттық ахмадия мұсылман жамағаты». Бұл ағымның сол кездегі басшысы, танымал жазушы Роллан Сейсенбаев болды. 1998 жылы Алматы жамағатының Шымкент қаласында бір бөлімшесі ресми тіркелді. Қазақстанда Ахмадия қозғалысының екі қауымы бар: біріншісі – Алматыда; екіншісі – Шымкентте.

Ахмадиялардың Қазақстандағы басшыларының бірі пәкістандық Музаффар Ахмад деген азамат болған. Ол ағымның есеп шоты арқылы Пәкістанға заңсыз қаржы аудару арқылы Қаржы полициясының назарына түскендіктен қашып кеткен. Қазіргі таңда республика көлемінде әртүрлі ұлттан тұратын жүзден астам сенушілері бар
.

Ахмадия ағымының жалпы мақсаты барлық дінді біріктіру мен ұйыстыру. Сонда ғана әлемдегі лаңкестік пен экстремизм жойылады деп санайды. Бүгінде бұл қозғалыс әлемнің 165 мемлекетінде өз қызметтерін жалғастыруда. Олардың құлшылық ететін арнайы мешіттері бар. Сол мешіттердің бас аяғы тоғыз мың шамасында. Олар Құранды әлемнің 50 тіліне аударған. Ахмадиялар көбіне қайырымдылық іс-шаралар арқылы миссияларын орындауда. Мысалы, бір ғана Африкада 27 медициналық орталық пен аурухана ашқан. 34 орта білім беретін мектеп пен 50 бастауыш мектеп ашып, спутник арқылы теледидар арқылы діни, ғылыми, мәдени, медициналық дәрістер және хабарларды тәулік бойы көрсетуде. Хабарларын негізінен араб, ағылшын, неміс, орыс тілдерінде жүргізеді
. 

Қазіргі кезде барлық мұсылман елдерінде ахмадия ағымын мұсылман ағымдарына жатқызбайды. Мысалы, пәкістандық ахмадиялардың лидері Мырза Насыр Ахмад пен шейх, мүфти Махмуд арасында ғылыми пікірталас өткен. Отыз сағатқа созылған пікірталаста ахмади лидерінен бірде-бір дәйекті жауап алынбағандықтан, бұл топ кәпір саналып, Пәкістанда ағым мүшелерінің өздерін мұсылман деп санауға тыйым салынған. Ислам әлеміндегі «Рабита әл-аләм әл-исләми» лигасы 1974 жылы ахмадия тобын «Ислам дінінің жауы» деп жариялап, қадияни, ахмадилер туралы пәтуа шығарған. 
Қазақстан мұсылмандары діни басқармасы да өз кезегінде Ахмадиялар жайында пәтуасында: «Ахмадия немесе кадияния, исмаилия немесе ағахания, бахаилер және закариялар бұлардың ешқайсысы Ислами топтар емес, олар өздерінше бөлек бір дін жолы іспетті. Олардың ішіндегі ілімділері де, надандары да өздерінің жолдарының теріс екендігін білмейді»
 деп өз ұстанымын нақты білдірген.

V БӨЛІМ

 Әһлу сунна уәл жамағат
1. Әһлу суннет ақидасын жүйеге келтірген имамдар

Алдымен әһлу сунна ұғымының мәніне үңілсек. Құран Кәрім мен Хазіреті Пайғамбардың сахих хадистерін ұстанып, жол бастар етуші, Аллаһтың елшісі Хазіреті Мұхаммед (с.а.у.) және оның сахабаларының ақида (сенім) мәселесінде ұстанған жолымен жүрушілер «Әһлу суннет уәл-жамағат» деп аталады. Әһлу сүннет уәл-жамағаттың қазақша мағынасы – «сүннет халқы және жамағат». Яғни сүннетті ұстану – Хазіреті Мұхаммед пайғамбарымыздың (с.а.у.) жүрген жолын ұстануды білдіреді. 

Ал мұның Әһлу сүннет уәл-жамағат деп аталу себебі Хазіреті Пайғамбарымыздың (с.а.у.) үмметі жайлы айтқан мына хадисінен бастау алады:

«Яһудилер 71 топқа, христиандар 72 топқа, үмметім де 73 топқа бөлінеді. Осы 73 топтың ішіндегі біреуі ғана жаннатқа барады, қалған 72-сі тозақтық болады», – дейді. Сонда қасында тұрған сахабалардың біреуі тұрып: «Я Расулуллаһ! Жаннатқа баратын топ қайсысы?», – деп сұрағанда Пайғамбарымыз (с.а.у.): «Менің және асхабымның жүрген жолымен жүргендер», – деп жауап береді (Әбу Дәуіт, Суннат 1; Ибн Мажа, Фитан 17).

Шындығында да әһлу сүннет уәл жамағаттың ақидада ұстанған жолы Пайғамбарымыз бен сахабалардың ұстанған, жүрген, амал еткен жолымен бірдей екендігін кейінгі тақырыптардан байқауға болады.

«Әһлу сунна уәл-жамағат» терминін алғаш Әбу Ләйс ас-Самарқанди (қ.б.898) «Шәрхул фиқһил әкбар» атты еңбегінде қолданған. 

Басралық филолог әл-Асмаидің (қ.б. 213/828) пікіріне сүйенсек, Әһлу сүннет уал-жамағат жолын Юнус ибн Убайд әл-Қайси (қ.б. 138/756), Абдуллаһ ибн Аун ибн Әртәбан (қ.б. 151/768), Әйюб әс-Сахтияни (қ.б. 131/748) және Сулейман әт-Тәйми (қ.б. 143/760) атты кісілер құрған.

Сунниттік ақиданың бір жүйеге келуі Умея халифатының соңғы жылдарынан бастап, Аббасилердің билік кезеңінің алғашқы І ғасыры аралығында жүзеге асады. Сол заманның заңғар тұлғалары қатарында Ибраһим ән-Нахаи (қ.б. 682 ж.), Алқама (қ.б. 681 ж.), Мужаһид, Икрима, Ата ибн Әби Рабах, имам Мәлик, Әузағи, Сәури, Суфян ибн Уяйна (қ.б. 811 ж.) және т.б. ғалымдардың да еңбегі сіңді. Әһлу сүннет ақидасы Умеяттардың 10-шы халифасы Һишам ибн Абдулмаликтің билікке келуі мен (724-743) Аббасилердің 7-ші халифасы Мәмунның (813-833) таққа отыруы аралығында туып, қалыптасты. Әуелде әһлу сүннет мәзһабы фиқһ саласында жүйеленіп, дами келе әһлу сүннеттің фиқһи мәзһабтары пайда болды (ханафи, мәлики, шафиғи, ханбали)
.

Әһлу сүннеттің ақидасына қатысты алғашқы еңбек пен зерттеуді қолға алғандардың бірі – имам ағзам Әбу Ханифа Нұғман ибн Сабит. Ол ханафи мәзһабының негізін қалаушы. Сонымен қатар ақидаға байланысты көптеген құнды пікірлер айтып кеткені белгілі. 

Имам Ағзам 699 жылы Куфа қаласында дүниеге келеді. Ұстазы Хаммад ибн Әби Сулейман (қ.б. 120/737) Куфа мешітінде ұзақ жылдар бойы дәріс берген кісі. Әбу Ханифа алғашқы ақида дәрістерін сол кісіден алып, ұстазы дүниеден өткеннен кейін ел арасында 30 жылдай дәріс оқып, пәтуа береді. Имам ағзам Әбу Ханифа өз дәуірінің біртуар ғалымы, әрі фақиһы еді. Имам ағзам «әһлу бәйтті» (Пайғамбар (с.а.у.) әулетін) жанындай жақсы көріп, оларға үлкен құрмет көрсеткендіктен, Умея мен Аббаси билеушілеріне деген ықыласты ниетін толықтай көрсете алмайды. Әбу Ханифаның екі әулеттің халифалық кезеңін басынан өткерген жылдарында, Умея мен Аббаси әміршілері оған қазылық қызметті ұсынып, ғұлама ол ұсынысты қабыл алмайды. Сөйтіп, Аббаси халифасы Әбу Жағфар әл-Мансур (754-775) ұсынысын қайтарып, сағын сындырғаны үшін Әбу Ханифаны түрмеге қаматады. Бағдаттағы түрмеде 15 күндей қамауда болған Ислам ғұламасы 767 жылы 70 жасында дүниеден озады.

Әбу Ханифаның ақидаға байланысты жазған еңбектері: «әл-Фиқһул әкбар», «әл-Фиқһул әбсат», «әр-Рисалә», «әл-Алим уәл-мутааллим», «әл-Уасия». Осы еңбектерінің ішінен «әл-Фиқһул әкбары» ғұламалар жағынан жоғары бағаланып, ол еңбектің көптеген түсіндірмелі мен талдамалы шығармалары жазылды
.

Әһлу сүннет мәзһабы адасушы мәзһабтарға (әһлу бидғат) қарағанда мынадай өзіндік ерекшеліктерге ие және ақидасы да осы қағидалардың төңірегінде құрылған:

1.
Барлық әлем мен тіршілік иелері кейіннен жаратылған.

2.
Әлем босқа жаратылмаған, оның өзіндік мән-маңызы мен ерекшелігі бар.

3.
Әлемдер мен күллі тіршілікті жаратушы – Аллаһ.

4.
Аллаһ жалғыз, бастауы мен соңы жоқ. Ол тумаған, туылмаған. Ол уақыт, мекен һәм тәндік ерекшеліктерге мұқтаж емес және Одан басқа тәңір жоқ.

5.
Аллаһтың әзәли (бастауы жоқ), әбәди (соңы жоқ) затынан бөлінбейтін сипаттары бар.

6.
Аллаһ ақыретте мүминдерге көрінеді.

7.
Тағдыр (қадар) хақ. Бірақ, құл іс-қимылдарын мәжбүрлікпен емес таңдау еркі арқылы жасайды.

8.
Пайғамбарлардың муғжизасы, әулиелер және олардың көрсеткен кереметтері хақ. Бірақ, ешқандай пайғамбар мен әулиеде тәңірлік нышан болмайды. Олар да адам, тек дәреже тұрғысынан ғана қарапайым жандардан мәртебелі келеді.

9.
Аллаһтың кәләмы әзәли (басы жоқ). Аллаһтың сөйлеуі дауыс пен әріптерден тұрмайды.

10.
Ақырет және ондағы болатын жағдайлар хақ (жаннат, тозақ, таразы).

11.
Пайғамбардан (с.а.у.) кейін ең ұлы кісі Әбу Бәкір, одан кейін кезегімен Омар, Осман және Әли. Пайғамбардың (с.а.у.) сахабалары ерекше құрметке лайық кісілер болып саналады және оларға тіл тигізуге болмайды.

12. Амал иманның бір бөлігі емес. Сеніп, иман ете тұра амал етпеген немесе күнә істеген кісі діннен шықпайды. Бірақ, ол күнәһар кісі ретінде саналады. (Мәлики, Шафиғи, Ханбалидің пікірі бойынша, амал иманның бір бөлігі. Бірақ амал етпеген діннен шықпайды, ондай жан күнәһар болады).

13. Бір әмірші тағайындау мұсылмандарға парыз. Басқару жүйесі әрдайым кеңесу және сайлау арқылы жүзеге асады.

14. Аллаһ Тағала адамдарды жаратқаны секілді, олардың іс-амалдарын да жаратады. Пенде қандай да бір істі істеу үшін өз еркімен таңдау жасайды, ал Аллаһ Тағала оның таңдауына сай ісін жаратады.

15. Жақсылық жасағанға – сый, жамандық жасағанға – жаза беріледі. Бірақ, Аллаһ қалаған мүмин пендесінің күнәсін кешіруі мүмкін.

16. Ислам дінін қабылдаған, әрі мүмин екендіктері белгілі кісілер мына жағдайда ғана кәпір болып есептеледі:

а)
Аллаһ Тағаланы жоққа шығарса;

б)
Аллаһқа серік қосса;

в)
Пайғамбарлар мен пайғамбарлықты қабыл етпесе;

г)
Харам екендігі нақты білінген (аят пен хадис арқылы бекітілген үкімдерді) нәрсені халал деп, не керісінше халалға харам деп сенсе
.

Енді әһлу сүннеттің ақидасын бір ізге түсіріп жүйелеген имамдарға тоқталып өтелік.

а) Имам Матуриди
Матуридилік мектептің негізін қалаушы Әбу Мансур Мұхаммед ибн Махмуд әл-Матуриди әс-Самарқанди (шамамен һ. 248/ м. 862 жылы) Самарқандтың Матурид деген ауылында дүниеге келген. Имамның өмірі жайында мағлұмат өте аз. Имам Матуридидің еңбектеріне қарай отырып, оның кәлам, мәзһабтар тарихы, фиқһ әдістемесі мен тәпсір саласында өзіндік орны бар ірі ғалым екендігін пайымдауға болады. Еңбектеріндегі тұжырымдарын жоғарыда айтылған әһлу сүннеттің басты қағидаларын әрі нақылға (Құран аяттары мен хадистерге) сүйеніп, әрі ақли дәлелдер арқылы жүйелеген. Әсіресе, ол кісі муғтазилә мен шииттік түсініктегі мұсылмандарды қатты сынға алған
.

Әбу Мансур әл-Матуриди ханафи мәзһабын ұстанатын ортада өскендіктен әрі фиқһта, әрі ақидада (сенімде) имам ағзам Әбу Ханифаның жолымен жүрген. Әбу Ханифа фақиһ болуымен қатар, ақида саласындағы ғалымдардың да алғашқыларының бірі екендігі мәлім. Сондықтан имам Матуриди ханафи мәзһабын ұстанып, ақидада Әбу Ханифаның пікірлерін одан ары дамыта отырғаны түсінікті. Бір жағы соны ескергендіктен болар, кәлам ғалымдары «матуридилік» деп аталатын мектептің негізін қалаушы ретінде – Әбу Ханифаны атайды. Ал имам Матуриди болса, Әбу Ханифаның айтып кеткен негіздерін ақли және нақли (аят пен хадис) дәлелдермен қуаттап, талдап, жүйелеп бір ізге түсіруші ретінде танылған
.

Ислам әлемінде һижри жыл санауының ІІ ғасырынан бастап бой көрсете бастаған адасқан мәзһабтарға, соның ішінде әсіресе ақылды көбірек қолданатын муғтазилә мәзһабына классикалық әдіспен төтеп беру біршама қиынға соқты. Мұндай әдіспен әһлу сүннет сенімін қорғау жеткіліксіз еді. Неге десеңіз, классикалық, яки дәстүрлі әдісте ақыл ақида мәселесінде негізгі рөл ойнамайды. Осыдан келіп, әһлу сүннет сенімін қорғау жолында жаңа бір әдіске мұқтаждық туды. Яғни иман негіздерін түсіндіруде аят пен хадиске қоса, ақылға да орын беру керек болды. Өйткені логикалық талдаулар жасалып, мәселенің мазмұнын ашу, мақсатын түсіндіре білу қажеттілігі туды. Осы бағытта матуриди және әшғари мектептері қалыптасады.

Имам Матуриди ақида саласында аят пен хадиске қоса, дінді түсіндіруде ақылды да қатар пайдалануды қағида ретінде ұстанды. Матуридилер бірқатар мәселелерде алғашқы ғұламалардың тәсілін ұстанғанымен, әшғарилерге қарағанда ақылды көбірек қолданды. Дегенмен имам Матуридидің тәсілі бойынша ақылды өз орнымен қолданып, оған шектен тыс басымдық беруге жол бермеу қажет
.

Имам Матуриди ақылға біршама мән бергенімен, мутәшабиһ (ұғымын Аллаһ пен Оның елшісі білетін) аяттардың тәпсіріне келгенде шариғаттың шеңберінен шықпаған. Мысалы: «Ол Рахман, ғаршыны меңгерді» мағынасындағы «Таһа» сүресі, 5-аятындағы «истауа» сөзі мутәшабиһ аят болғандықтан, бұл сөзді түсіндірген кезде алдымен аят жайында түрлі тәуилдер жасаған кісілердің көзқарасын айта келіп, мынадай тұжырым жасайды: «Бұл мәселедегі біздің ойымыз Аллаһ Тағала «Еш нәрсе Оған ұқсамайды» (42.Шура сүресі, 11-аят) деп, айтқан сөзі арқылы Аллаһтың жаратылғандарға ұқсамайтындығын білдіруде. Аллаһ жаратылғандарға ұқсаудан пәк. Біз де жоғарыда Аллаһтың фиилінде және сипатында ұқсастықтан пәк екендігін айтып өттік. Олай болса, біз Рахманның Арш үстіне истиуасы жайында Құранда айтылған күйінде қабыл етуіміз керек. Бұл аятты мынадай мағынаға келеді деп айта алмаймыз. Өйткені жоғарыда келтірілген тәуилдердің (жорамалдардың) қандай да біреуі сәйкес келіп қалуы мүмкін болса, дәл солай адамның санасы жете бермейтін басқа да бір мағынаға сай келу ықтималдығы да бар. Сондықтан, Аллаһ аятта қалай келтірсе, біз де дәл сол күйінде иман етеміз».

Имам Матуриди мутәшабиһ аяттарға түсініктеме беруде шариғат рұқсат еткен және араб тілінің шеңберінен шықпайтын әдісті қолданған. Ал беріректегі бірқатар әһлу сүннет ғалымдары ол аяттарға түсініктеме берген. Өйткені бұл қарапайым халықтың аяттағы ұғымды басқаша мағынаға жорамалдауының алдын алудан туындаған қажеттілік болатын. Алайда, аталмыш ғалымдар мутәшабиһ аяттарды араб тілінің шеңберінен шықпайтын астарлы (мәжәзи) мағыналары бойынша ғана түсіндіруге болатындығын айтады. Солай болғанның өзінде ғалымдар айтқан жорамалдарының соңында оның нақты мағына емес, аяттың баламалы ұғымы ғана деп ескерту жазып отырады
.

Имам Матуридидің өмір сүрген кезеңі Ислам әлеміндегі сенімге байланысты арпалыстың ең өршіген уақыты еді. Ислам халифаты күн өткен сайын ұлғайып, көптеген халықтар Ислам дініне кіріп жатты. Бір жағынан халифа Мәмун (813-833) дәуірінен бастап, ежелгі грек және үнді философиясы араб тіліне көптеп аударылды. Мұсылмандардың өзара мәзһабқа бөлінгендері аздай, сырттан келген яһуди, христиан пәлсафашылары мен дін басылары сенімге байланысты түрлі пікірлер айтып, халықтың санасына көптеген күмәнді мәселелерді ұялатып, дел-сал қылып қойды. Осындай сәтте Исламның иман негіздерін қорғау мақсатында ақыл мен қисындық қағидаларды пайдалану қажеттігі туындады. Нәтижеде иман негіздерін әрі нақылмен (аят-хадис), әрі ақылмен бекітетін «Кәлам» атты жаңа әдіс пайда болды. Мұның латыншадағы ұғымы – «теология». Имам Матуриди осы дәуірде шыққан әйгілі мутакаллим, яғни теолог еді. Имам Матуридидің шыққан жері Мауарауннахр өлкесі болғандықтан, ғалым сол аймақтағы ханафилердің ақида мектебінің имамы атанды
.

Имам Матуриди 333/944 жылы Самарқандта дүниеден өткен. Имам фиқһта ханафи мәзһабын ұстанушылардың сенім негіздерін жүйеге келтіруші болып саналады. 

Әһлу сүннет фиқһта ханафи, шафиғи, ханбали, мәлики болып бөлінсе, сенім мәселесін матуриди және әшғари мектептері қарастырғаны белгілі. Қазіргі кезде әлемдегі сүннит мұсылмандардың жартысынан көбі (шамамен 53%) ханафи мәзһабын ұстанады. Ал ханафилердің басым көпшілігі имам Матуридидің бір жүйеге келтірген сенім негіздерін басшылыққа алады. Матуридилік мектептің ғұламалары бір жүйеге келтірген иман негіздері негізінен, Орта Азия, Түркия, Балқан түбегіндегі, Қытай, Үндістан, Пәкістан аймағындағы мұсылмандар арасында кеңінен жайылған
. Әсіресе түркі халықтары арасында көбірек тараған.

1) Имам Матуридидің еңбектері

Имам Матуридидің ең танымал еңбектері мыналар:

1.
Тәуилатул-Қуран

2.
Китабут-таухид

3.
Китабул-мақалат

4.
Китабу-мәхазиш-шараи (фиқһ усулы жайында жазылған)

5.
Китабул-жәдәл

Өзге де еңбектері:

1.
Китабул рәдди әуаилил-әдиллә лил-Кағби

2.
Китабу рәдди тахзибил-жәдәл лил-Кағби

3.
Китабу бәяни уәһмил-муғтазилә

4.
Рәдду китабул-Кағби фи уаидил-фуссақ

5.
Рәддул усулил-хамса ли Әби Умарил-Баһили

6.
Рәдду китабул-имамә

7.
әр-Рәдду алал-Карамита

Осы аталған еңбектердің ішінен біздің заманымызға жеткен кітабы «Тәуиләтул Қуран» мен «Китабут-таухид» қана
.

2) Имам Матуридидің иман жайындағы көзқарасы

Имам Матуридидің иман жайында ұстанған пікірлері төмендегідей:

Иман мен Ислам жайындағы көзқарасы. Имам Матуриди бойынша, иман – иман негіздерін жүрекпен бекіту (тасдиқ), сенімін тілмен айту (иқрар). Егер адам тілімен иман келтіріп, бірақ жүрегімен бекітпесе, онда ол иман еткен болып есептелмейді. Сол секілді ешқандай қиыншылыққа ұшырамастан сенімін тілімен айтпаса, яғни иманын жасырған кісі де мүмин бола алмайды. Өйткені ешқандай кедергісіз сенімін тілмен айтпау жүректегі иманын бекітпеген болып есептеледі. Иманның мекені жүрек болғандықтан, жүрекке орныққан иманға үкім етуге, яки оны күштеп шығаруға ешкімнің құдіреті жетпейді.

Иман мен Ислам тілдік жағынан мағыналары бөлек сияқты көрінгенімен, діни тұрғыдан қамтитын ұғымдары бір дейді имам Матуриди. Иман дегеніміз – Аллаһтың бар екендігіне, жалғыз даралығына, серігі мен ұқсасының жоқтығына, барлық нәрсе Оның қалауы мен жаратуының нәтижесінде болатындығына жүрекпен сеніп, оны тілмен айту. Ислам дегеніміз – адамның өзін толығымен Аллаһқа тапсыруы, Оның әмірлерін орындап, тыйымдарынан тыйылу, діни міндеттерді шынайлықпен іске асырып, Аллаһқа толық сеніммен құлшылық жасау. Бұл айтылған тұжырымдар да, иман мен Исламның мағыналық тұрғыдан айтарлықтай айырмашылықтарының жоқ екендігін көрсетеді.

Сондай-ақ, иман еткен бір жанға мұсылман емессің деп айту қаншалықты дұрыс емес болса, Исламның шарттарын орындаған адамға да мүмин емессің деп айта алмайсыз. Қысқаша айтқанда, Ислам – Аллаһты тану, білу (мұның орны – көкірек). Ал, иман болса, Аллаһты Жаратушылығымен танып білу (мұның орны – көкірек ішіндегі жүрек). Яғни бірінсіз бірі жоқ.

Мағрифат Аллаһты сипаттарымен танып білу, мұның орны көңілде, ол да жүректің ішінде. Таухид Аллаһты жалғыз деп тану, мұның орны сыр, ол көңілдің ішінде. Сөзімізді мына аятпен бекітіп алуымызға болады: «Аллаһ көктер мен жердің нұры. Оның нұрына мысалы: Ішінде жарық бар қуыс сияқты. Жарық әйнектің ішінде. Ал әйнек бейне інжудей бір жұлдыз. Шығыста батыста болмаған берекетті зәйтун майымен тамызылады. Тіпті от тимей-ақ, оның майы жарық бергелі тұр. Нұр үстіне нұр. Аллаһ қалаған кісіні өз нұрына бөлейді. Аллаһ адамдарға өстіп мысал береді. Аллаһ әр нәрсені толық білуші» (24. «Нұр» сүресі, 35-аят).

Имам Матуридидің пікірі бойынша амал иманның бір бөлігі емес. Өйткені Құран Кәрімде: «Иман еткендер және ізгі іс істегендер... (иннәл-ләзина әмәну уә амилус салихат)» деп келетін көптеген аят бар. Бұл аяттарда иман мен амал бір-бірінен бөлек етіп көрсетілуде және иман еткен кісіге амалдан бөлек ретінде мүмин деуде. Егер амалды иманға кіргізетін болсақ, амалмен байланысты үкімдерде кейде нәсх (кейінгі үкім алдыңғы үкімнің күшін жою) орын алғаны секілді иман негіздерінде де нәсх болу керек еді. Бірақ, иман мәселелерінде нәсх (күшін жоюшы жаңа үкім) болмайды. Бұл да иман мен амалдың бөлек ұғымдар екендігін білдіреді.

Иман біртұтас ұғым, онда арту-кему деген болмайды. Иман пенденің Аллаһқа берген нақты уәдесі. Ал егер адамның: «Иншаллаһ» немесе «Аллаһ қаласа мен мүминмін» деп айтуы, Аллаһқа берген уәдесінің бұзылуына, күшін жоюына себеп болады.

Таухид жайындағы көзқарасы. Аллаһ бар, жалғыз, серігі мен ұқсасы жоқ. Ол болмысы мен істері тұрғысынан да жалғыз. Біз Аллаһқа иман етуімізбен жауаптымыз. Аллаһтың болмысына және істеріне қатысты сипаттары бар. Бұл сипаттар Аллаһтың болмысымен бірге, бірақ, ол сипаттар Жаратушының болмысының өзі де емес, одан бөлек те емес.

Аллаһтың ақыретте көрінуі (руятуллаһ). Имам Матуридидің пікірінше, мүмин пенделер ақыретте Аллаһты көреді. Құран және хадисте бұл мәселеге дәлелдер бар. Бірақ, Аллаһты қалай көретіндігіміз беймәлім (яғни тікелей мағынасындағы екі көзімізбен бе, әлде көкірек көзімізбен бе).

 Ал Аллаһтың көрінетіндігіне дәлел ретінде мына аятты келтіруге болады: «Көздер Оған жете алмайды. Ол көздерді көреді» (6.Әнғам сүресі, 103-аят).

Бұл аят бойынша, Аллаһтың көрінуі мүмкін болмағанда «идрак» деген сөздің алдына болымсыз жауапты білдіретін «лә» әріпі қойылмас еді еді. Себебі Аллаһ көруге мұқтаж емес, күллі мақлұқатты (идрак) көреді. Ал пенделер болса, барлық нәрсені көру арқылы ғана көз жеткізеді. Егер адам көре алмайтын болса «идрак» сөзінің алдындағы болымсыз әріптің де ешқандай мағынасы болмас еді.

Екіншіден, Хазіреті Мусаның (а.с.): «Раббым маған өзіңді көрсет, Сені көрейін», – деуі Аллаһтың көрінетіндігінің мүмкін екендігіне дәлел бола алады. Өйткені Хазіреті Муса Аллаһтан мүмкін емес нәрсені талап етуі, Оның Жаратушы Иесін толық білмейді деген ұғымға келеді. Ал сауатсыз бола тұра, оның пайғамбар болуы ақылға қонымсыз жайт.

Үшіншіден, «Қиямет күні кейбір жүздер жарқырап Раббысына қарайды» (75. «Қиямет» сүресі, 22-23-аяты) аяты Аллаһтың көрінетіндігіне басты дәлел бола алады. Осы айтылған мәселелер бойынша мүминдер ақыретте Аллаһты көреді. Бірақ, имам Матуриди бұл жерде мына мәселені айтып өтеді: «Аллаһтың ақыретте көрінетіндігін оймен елестете алмаймыз және де оны ақли дәлелдер арқылы жеткізу мүмкін емес. Сол үшін ешқандай жорамалға, тәпсірге жүгінбестен мұның солай болатындығына толықтай сену керек». 

Пенденің іс-әрекеті: Имам Матуридидің айтуы бойынша, іс-әрекет жасауда адамның қалау еркіндігі бар. Өйткені Құранда: «Қалағандарыңды істеңдер. Сөзсіз Аллаһ не істегендеріңді толық көруші» (41. «Фуссилат» сүресі, 40-аят); «Сонда кім тозаңның түйірінің салмағындай жақсылық істесе, ол оны көреді. Ал кім тозаңның түйірінің салмағындай жамандық істесе, оны көреді» (99. «Зилзал» сүресі, 7-8-аят), – деген. Бұл да адамдардың іс-әрекетін өздері жасайтындығын білдіреді. Алайда, адам іс-әрекетін өзі жасағанымен оны жарату мен іске асырушы – Аллаһ. Себебі мына аят осының айғағы: «Аллаһ сендерді де, жасаған нәрселеріңді де жаратты» (37. «Саффат» сүресі, 96-аят). Бұл жерден адамның қалау еркінің күші жоқ деген қорытынды тумауы ләзім. Себебі адам өз ықтиярымен іс-әрекет жасауға ниеттенген кезде, Аллаһ оған сол іс-әрекетті істеу күшін береді де, ісін жаратады. Бұл күшті «иститағат» деп атайды. Иститағат – шамасы келу, жаңаланып отыратын күш, яки құдірет деген сөз. Адамның сауап немесе күнә алуы оның мақсатына байланысты жасаған іс-әрекеті болып саналады. Мақсатсыз жасалған іс-әрекет үшін сауап жазылмайды (мысалы, ұйықтау, тыныс алу, отырудың мақсатқа ешір байланысы жоқ болғандықтан, бұл үшін адам Аллаһ алдында жауап бермейді).

Үлкен күнә мәселесі. Имам Матуридидің пікірі бойынша, адам өлтіру, зина жасау секілді үлкен күнәлар адамды иманнан шығармайды. Яғни имансыз етпейді. Егер мұсылман пенде үлкен күнә істеп, өмірінде сол үшін тәубе етпестен өлетін болса, жәһәннамда мәңгілік қалмайды. Ал, егер үлкен күнә істеген кісі, істеген ісі үшін өкініп, тәубе ететін болса, оның иманына ешқандай зиян келмейді және Аллаһтың кешірімін алуы да мүмкін.

Аллаһтың кәләмы – Құран. Имам Матуридидің айтуынша, Аллаһтың кәләмы (кәләм сипаты деген ұғым) өзінің затымен бірге болған сипат. Яғни ол Ұлы Жаратушының әуелден болған сипаты. Аллаһтың кәләмы әріп пен сөйлемдерден құралмайды. Өйткені әріп пен сөйлем кейіннен жаратылған нәрселер (хадис). Кейіннен жаралған нәрсе қадим (әуелгі) болған Аллаһқа тән емес. Бұл жердегі негізгі мәселе «Құранның махлуқ еместігі» (яғни Құранның кейіннен жаратылмағандығы) жайында болып отыр. 

Шапағат мәселесі. Имам Матуридидің айтуына қарағанда, шапағат негізінен күнәһарлар үшін беріледі. Күнәсіздердің бұған қажеттілігі жоқ. Аллаһ Хазіреті Пайғамбарға (с.а.у.) сый ретінде ақыретте күнәһар мүминдерге шапағат ету мүмкіншілігін берген. Сондай-ақ, Аллаһ тәубе мен жарылқау тілегендерді кешіретіндігін білдірген. Олай болса, Пайғамбардың (с.а.у.) шапағатына іліккен пенденінің Ұлы Жаратушы тарапынан кешірілуі әбден мүмкін. Себебі олар үлкен күнәға бой алдырғанымен, имансыз емес-тін. Аллаһтың барлығына, бірлігіне сенгендіктері және иман негіздерінің бәрін қабыл еткендіктері үшін, әлбетте ақыретте Пайғамбардың (с.а.у.) шапағатына ілігуі бек мүмкін
.

3) Имам Матуридидің әдісін қолдаушы ғалымдар

Имам Матуриди және оның жолымен жүрушілер әһлу сүннет ақидасын алғаш қорғап, осы бағытта еңбектер жазған. Имам ағзам Әбу Ханифа алғашқы әһлу сүннет ақидасының қалыптасуына өзіндік үлес қосқанын жоғарыда айтып өттік. Ал бұл ақиданы имам Матуриди бір жүйеге келтіргеннен кейін осы жолмен жүруші ғалымдар бұл жүйе мен әдісті одан ары дамытып, шыңына жеткізді. Бірақ, имам Әшғари және оның ізбасарлары ақида мен калам саласында көбірек еңбек жазғанын айтып өткеніміз орынды болар. Бұның Себебі әшғарилік Таяу шығыста пайда болып, сол өңірдегі адасушылармен, дінсіздермен көбірек күресті. Әлемдік мәдениет айдынында орны бөлек таяу шығыста түрлі дін мен ұлт өкілдері тұрғандықтан, олармен күресу оңайға түспеді. Мәселе бұнымен шектеліп қоймай Исламдағы ағымдардың бәрі дерлік Таяу шығыстан шыққандықтан сол өлке нағыз идеологиялық күрес алаңына айналып кете барды. Ал Маураннахрда адасқан топтар болғанымен белсенділіктері анау айтқандай емес еді. Керісінше, Мауарауннахр аймағы үнемі жаугершіліктің нысанасы болғандықтан, калам саласына байланысты көлемді еңбектер жарық көре қоймады.

Матуридилік жүйе мен әдісті ұстанушы және осы жолда еңбек жазып аты шыққан көптеген ғалымдар болды. Солардан ішінде ең бастылары мыналар:

1.
Хаким Самарқанди (қ.б. 342/953). Бұл кісі имам Матуридиден тікелей фиқһ пен кәлам дәрісін алған. Еңбегінің аты «әс-Сәуадул-ағзам».

2.
Садрул-Ислам Мұхаммед Пәздауи (қ.б. 493/1000). Еңбегі «Усулуд-дин». Классикалық кәлам кітаптарындағы тақырыптарды қамти отырып, 96 мәселені қарастырған және Ислам мәзһабтарына қысқаша шолу жасаған.

3.
Әбул Муин ән-Нәсәфи (қ.б. 508/1111). Матуридилік жүйе мен мектептің қалыптасуына ең көп еңбегі сіңген Нәсәфи әулетінен шыққан ғалым. Әбул Муин фиқһ, тафсир, хадис және кәлам саласында құнды еңбектер жазды. Оның осы салада жазған «Тәбсиратул әдиллә» атты еңбегі Матуридилік жүйедегі ең ауқымды, әрі мәселелерді тереңірек қамту тұрғысынан да құнды еңбек болып табылады.

4.
Омар Нәсәфи (қ.б. 573/1142). Ислам әлеміне кеңінен танымал «Мәтнул ақайдтің», яғни екінші есімі «Нәсәфи ақайдының» авторы. Нәжмуддин Омар Нәсәфи тәфсир, әдебиет, тарих саласын жетік меңгерген ғалым. Бұл кісінің жазған еңбегі күні бүгінге дейін өз құндылығын жоғалтқан емес.

5.
Әбул Бәракат Хафизуддин Нәсәфи (қ.б. 710/1310). «әл-Умда» атты еңбегі бар.

6.
Ферғаналық Сиражуддин Али ибн Осман әл-Уши (қ.б. 575/1179). «Әмали манзум» атты еңбегі бар.

7.
Бұхаралық Нуруддин әс-Сабуни (қ.б. 580/1184). Нуруддин әс-Сабуни алғашқы кәлам саласы үшін «әл-Кифая фил-хидая» атты еңбек жазады. Бірақ, бұл еңбегі көлем жағынан өте ауқымды болғандықтан, кейіннен оны ықшамдап, «әл-Бидая фи усулид-дин» атты екінші кітабын жарыққа шығарады.

8.
«Ибн Һуммам» атты лақап есіммен танымал болған Камалуддин Мұхаммед ибн Абдулуахид (қ.б. 861/1457). Оның «әл-Мусаяра фил-ақайдил-мунжия фил-ахира» атты еңбегі бар. Сонымен қатар фиқһ саласында өзіндік беделі бар 8 томдық «Фатхул Қадир» атты кітаптың авторы.

9.
Османлы түріктерінен шыққан Қады Желаледдинзаде Хызырбей (қ.б. 863/1458), еңбегі – «Қасида-и Нуния».

10.
Муртаза Зәбиди (қ.б. 1205/1790). Матуриди ғұламаларынан Муртаза кәлам, хадис, фиқһ, суфизм, шешендік өнерді жетік меңгерген. Бұл кісіның имам Ғаззалидің «Ихия-и улумид-дин» атты еңбегіндегі ақайд бабын талдай отырып жазған «Қауаидул ақайд» атты 300 беттік кітабы бар
.
ә) Имам әл-Әшғари

Әшғарилік мектептің құрушысы Әбул Хасан Әли ибн Әби Бишр Исхақ әл-Әшғари һ. 260/м.873 жылы Басра қаласында дүниеге келді. Имам Әшғари әйгілі сахаба Әбу Мұса әл-Әшғаридің (қ.б.44/665) ұрпағы
.

Имам Әшғари 40 жасына дейін муғтазилә мәзһабының сенімін (ақидасын) ұстанды. Сол уақытқа дейін муғтазилә қағидаларын үйрету және оны өзгелерден қорғаумен айналысады. Оның ұстазы әйгілі муғтазилә ғалымдарының бірі болған Әбу Али Жуббаи еді (қ.б.303/916). Имам Әшғари кәлам дәрістерін осы ұстазынан үйренеді.

Имам Әшғари 40 жасқа келгенде муғтазилә мәзһабын тастап, Ахмад ибн Ханбалдың жолымен жүрген мухаддистер жағына өтеді. Имамның муғтазилә мәзһабын не үшін тастағандығы жайлы ғалымдар түрлі себептер айтады. Көпшілік ғалымдардың айтуы бойынша, ұстазымен «үш ағайынды» мәселесі жайында тартысып қалып, ұстазын жеңеді де, содан кейін муғтазилә мәзһабын тастап кетеді. Бұған мына оқиғаның ұйытқы болғандығы айтылады. 40 жасына дейін муғтазилә түсінігін үйреніп, сол жолда күресіп келген имам түсінде Хазіреті Мұхаммед (с.а.у.) пайғамбарды көреді. Пайғамбарымыз (с.а.у.) түсінде оған дұрыс жолды түсіндірмегендігін айтқан екен. Содан бастап муғтазилә жолын тастап, мухаддистердің, яғни әһлу сүннет жолын ұстануға көшеді
.

Осыдан кейін Әшғари біраз уақыт үйінен шықпай әһлу сүннеттің еңбектерін оқып, муғтазиләмен салыстыра отырып зерттейді. Сөйтіп жұма күнінің бірінде Басра қаласындағы орталық үлкен мешітке барып, мінберге шығады да, жамағатқа: «Мені танып отырған шығарсыздар. Танымағандарыңыз бұдан былай танитын боласыздар. Мен Әбу Хасан Али ибн Исмайлмін. Осы уақытқа дейін муғтазилә мәзһабын ұстанып келдім. Осы жолда қызмет еттім. Бірақ, істеген ісімнің дұрыс еместігін ұғынып, тәубе етіп, бүгіннен бастап муғтазилә мәзһабын тастадым», – дейді
.

Имам Әшғари өмірінің қалған кезеңін әһлу сүннет жолында өткізеді. Муғтазиләні тастағанымен, ол өзінің Исламға деген қызметіне қаяу түсірмейді. Керісінше, дін жолындағы ізденісін еселей түседі. Ол кісі ең алдымен өзі шыққан муғтазиләға қарсы күреседі. Әһлу сүннет ақидасын қорғау үшін муғтазиләнің өз тәсілдерін өзіне қарсы қолданады. Себебі әһлу сүннеттің әдісі ол кезге дейін ақли дәлелдерге орын бермейтін, тек аят және хадис аясында өрбитін. Ал муғтазилә ақылды, қисындық қағидаларды көбірек қолданып, қарсылас адамының аузын аштырмай тастайтындай жауаптар беретін. Сондықтан олар осы әдісі арқасында Ислам әлеміне тез арада жайылып, халифаттың ресми мәзһабы дәрежесіне дейін көтерілген-ді.

Имам Әшғари муғтазилә ағымын өте жақсы білгендіктен олардың әлсіз тұстарын пайдаланып, идеологиялық тұрғыдан қатты тойтарыс береді. Бірақ, имам Әшғари әһлу сүннет сабына өткен соң ақылды аз қолдану қағидасын ұстанады. Неге десеңіз діни заңдылықтар мәселесінде көбіне ақыл аздық етеді.

Имам Әшғари тек муғтазилә ағымына ғана емес, сонымен қатар адасқан мұсылмандарға, пәлсафашыларға, өзге діндегілерге қарсы Исламның иман негіздерін қорғады. Оның пікірлері мен ұстанымы тез арада Ислам әлемінің түкпір-түкпіріне тарап, мұсылмандардың көпшілігі имам Әшғаридің бір жүйеге келтірген иман негіздерін ұстануға көшеді. Әсіресе Ирак, Сирия, Мысыр және Солтүстік Африка мұсылмандары тұтастай осы ақида қағидаларын қолдап, әшғарилік жүйенің дамуын едәуір жылдамдатты. Имам Әшғари 324/936 жылы Бағдатта дүние салды
.

Қазіргі таңда әлемдегі сүннит мұсылмандардың 13%-ін құрайтын мәликилердің барлығы, 33%-ін құрайтын шафиғилердің төрттен үші, ханафилер мен ханбалилердің азғана бөлігі имам Әшғаридің қалыптастырған иман негіздерін ұстанады. Әшғарилік жолдың кең тараған аймағы Хижаз, Солтүстік Африка, Мысыр, Ирак және Сирия өлкелері болып табылады
.

Имам Әшғари мен ұстазы Әбу Али Жуббаи арасындағы «Үш ағайынды» мәселесі былай болған: «Муғтазилә сенімі бойынша пенденің ғұмырында жақсы, қайырлы болған нәрсені Аллаһтың жасауы, жаратуы уәжіб. Өйткені құлды жаратқан Аллаһ болғандықтан оған қажетті нәрсені өзі жаратуы керек. Имам Әшғари бұл мәселеде аз-кем күмәнданып ұстазы Әбу Али Жуббаиға былай деп сұрақ қояды:

–
Бірі кәпір, бірі мүмин, бірі жастай өлген үш ағайынды жандар жайында не айтасыз? 

Ұстазы:

–
Мүмин болғаны жоғары дәрежеге жетеді (жаннатқа барады), кәпір болып өлгені азапқа душар болады, жастай дүниеден өткені сауапқа да, азапқа да душар болмайды, – деп жауап береді. Әшғари:

–
Әлгі жастай кеткені мүмин салих дәрежесіне барғысы келсе рұқсат беріле ме? 

Ұстазы:

–
Жоқ, берілмейді. Және оның жауабы былай болады: «Сенің бауырың бұл жоғары мақамға мойынсұнумен, амалдарымен жетті. Ал сенің мойынсұнған амалың жоқ». Әшғари:

–
Егер жас бала: «Ей, Аллаһ, кінә менде емес қой, сен маған ғұмыр бергеніңде саған мойынсұнар едім», – деп айтса, Аллаһ Тағала не айтар еді? 

Ұстазы:

–
Жауап төмендегідей болар еді: «Сен өмір сүргеніңде бас көтеріп, қарсы шығып, менің азабыма ұшырайтын едің. Мұны білгендіктен саған ғұмыр бермедім. Сен үшін пайдалы, қайырлы болғанын жасадым». Әшғари:

–
«Сонда кәпір болып дүниеден өткен бауыры: «Әй, әлемдердің Аллаһы! Әй, жанашырлардың ең көп жанашыры! Оның жағдайын білген болсаң, менің де жағдайым Өзіңе белгілі еді. Не үшін оның пайдасына, қайырына болған нәрсені жасадың да мен үшін пайдалы, қайырлы болған нәрсені жасамадың?», – деп айтса, бұған не дейсіз?» – дейді.

 Ұстазы:

–
Уасуасаға түстің (шайтан азғырып отыр), – деп жауап береді. 

Әшғари:

–
Жоқ, мен уасуасаға түспедім. Өкінішке орай шейхіміздің айтар сөзі қалмады, – дейді
.

Бұл мәселені әһлу сүннет сенімі бойынша қарайтын болсақ, үш ағайындының басынан өткен нәрсе олардың тағдыры болып саналады. Кімнің қашан өлетіндігі дүниеге келместен бұрын оның тағдырына жазылып қойған. Балиғатқа толмай дүниеден өткен балалар сұрақ-жауапсыз жаннатқа барады. Өйткені Пайғамбарымыз (с.а.у.) былай дейді: «Үш кісіге қалам жүрмейді. Сауыққанға дейін есі ауысқан адамға, оянғанға дейін ұйықтап жатқан адамға, балиғат жасына толғанша балаларға» (Бухари, Талақ 11. Худуд 22; Әбу Дәуіт, Худуд 17; Тирмизи, Худуд 1). Мұндай үзірі (себебі) бар пенделер құлшылықтан жауапты болмайды. Құлшылық ете білу үшін ақыл есі сау, балиғатқа толу керек деген қағида бар.

Ал, фиқһта имам Әшғаридің қай мәзһабты ұстанғандығы жайында түрлі пікірлер айтылады. Әрбір мәзһабты ұстанатын ғалымдар, Ислам ғұламасын өз мәзһабтарына жақын санайды. Шындығына келгенде, имам Әшғаридің фиқһта нақты қай мәзһабты ұстанғандығы белгісіз. Тарихшы Мақризи (қ.б.841/1441) деген кісі Әшғаридің ханафи мәзһабын ұстануы мүмкін деген жорамал жасайды. Бұған негіз ретінде муғтазилә мәзһабын дәлел ретінде келтіреді. Себебі муғтазилиттер ақылға көбірек мән бергендіктен, фиқһта ханафи жолын ұстанған (Әбу Ханифа пәтуа бергенде көбінесе ақылға (рәйге) сүйенетін). Сондықтан осы қағида муғтазилиттер ұстанымына сәйкес келгендіктен, фиқһта олар ханафи болатын. Имам Әшғари де әдепкіде, 40 жыл бойы муғтазилә мәзһабын ұстанып келгендіктен, оның да фиқһта ханафилік жолды ұстану ықтималы басымырақ деп тұжырым жасайды.

Имам Әшғари ақида мәселесінде Ахмад ибн Ханбалдің жолымен жүреді. Сол себепті, ол ақидада көбінесе сәләфилік әдісті ұстанған. Бірақ, ақылды да қолдана отырып «Кәлам әдісін» пайдаланды. Нәтижесінде алғашқы мұсылмандар секілді тек нақылмен шектеліп қана қоймай немесе муғтазилиттер сияқты асып та кетпей (тек ақылға басты орын беріп) орта жолды ұстанды. Имам Әшғариден кейінгі осы мектептің өкілдері ақидаға кейбір өзгешіліктерді енгізді. Мысалы, имам Әшғари әуелгі ұстанымында мутәшабиһ аяттарды жорамалдамаған. Кейінгі еңбектерінде оның мутәшабиһ аяттар жайындағы ұстанымын өзгерткенін байқаймыз. Сондай-ақ әшғари мектебінің өкілдері имамул Харамәйн әл-Жууайни (қ.б.478/1085), шәкірті Ғаззали (қ.б.505/1111), Шәһристани (қ.б.548/1153) сынды тұлғалар тәуилді еркін қолданған
.
1) Имам Әшғаридің еңбектері

Имам Әшғари муғтазилә мәзһабынан шыққаннан кейін, сол мәзһабтың кем‑кетік жерлерін сынап, әрі кейбір тұжырымдарына жауап ретінде бірқатар еңбектер жазады. Деректер бойынша ол кісі муғтазиләдан шыққаннан кейін 70-тей еңбек жазған. Кейбір Әшғари ғалымдарының айтуына қарағанда еңбектерінің саны 100-ге жеткен. Мысалы, Әшғари ғалымы Ибн Фурақ (қ.б.405/1015) пен Ибн Анасир (қ.б.571/1176) ғұламаның 70 еңбегінен өзге және 30 еңбектің атын атайды. Имам Әшғари тек кәлам саласында ғана емес, тәфсир саласында да еңбектер жазған екен. Имамның бүгінгі күнге дейін жеткен еңбектері төмендегілер ғана:

1. Әл-Ибәнә ан усулид-диянә - муғтазиләдан шыққан соң жазған алғашқы еңбегі; 

2. Әл-Лума фир-рәдди ала ахлиз-зәйғи уәл бидағ;

3. Рисаләту фи истихсанил-хауд фи илмил кәлам;

4. Мақалатул Исламиин;

5. Рисаләту илә әхлис-сағри бибабил әбуаб
.

2) Әшғарилік мектептің өкілдері

Имам Әшғари құрған жүйе мен мектеп көп ұзамай Ислам әлеміне тарап, көптеген мұсылмандардан қолдау табады. Бұл жүйені қолдап, оны іліп әкетіп жалғастырған ғалымдардың да көптеп кездескені тарихтан белгілі. Әһлу сүннет жолын ұстанушы мұсылмандар арасында калам іліміне байланысты оқылған кітаптардың көпшілігі әшғари ғалымдарының еңбектері болып табылады.

Ислам әлеміне және әлемдік пәлсафада танымал тұлғалардың басым көпшілігі әшғарилікті ұстанушы ғалымдар. Әшғари мектебінің ең танымал ғалымдарын атап айтар болсақ, олар: Ибн Фурақ (қ.б.400/1009), Әбу Бәкір Мұхаммед Бақиллани (қ.б.403/1013), Имамул Харамәйн әл-Жууайни (қ.б. 478/1085), Ғаззали (қ.б. 505/1111), Шәһристани (қ.б. 548/1153), Амиди (қ.б.631/1233), Фахруддин Рази (қ.б.606/1210), Қады Бәйдауи (қ.б.685/1286), Адудуддин әл-Ижи (қ.б.657/1355), Тафтазани (қ.б.793/1390), Сайд Шариф әл-Журжани (қ.б.816/1413) және Жалаләддин әд-Даууани (қ.б.908/1502)
. Сонымен қатар ән-Нәуәуи, Ибн Хажар әл-Асқалани, әш-Шатиби, Ибн Дақиқ әл-Ид, әл-Қуртуби сынды ғалымдарды да атап өткен орынды болмақ.

2. Фиқһ (құқық) саласындағы мәзһабтар

«Әһлу сүннет уәл жамағат» (сүннет халқы және жамағаты) «итиқади» (сенім) және «фиқһи» (құқықтық) мәзһабтардан тұрады. Фиқһи мәзһабтар төртеу: ханафи, шафиғи, мәлики және ханбали. Олардың пайда болуының өзіндік себептері бар. Фиқһ саласының ғылым ретінде қалыптасуының тарихнамасына қысқаша тоқталып өтейік. Хазіреті Пайғамбар (с.а.у.) дәуірінде мұсылмандар күнделікті тіршілік пен құлшылық және әлеуметтік мәселелер жайында сұрақтарын тікелей Пайғамбардан (с.а.у.) сұрайтын. Аллаһ Елшісі (с.а.у.) ондай сұрақтарға Құран аяттары негізінде кейде өзінің ойымен жауап беретін. Егер Хазіреті Пайғамбар (с.а.у.) бір мәселеде өз ойынан пәтуа берсе, берілген үкім дұрыс болмай қалған жағдайда Аллаһ Тағала уахи арқылы түзетіп отыратын.

Ал Хазіреті Мұхаммед (с.а.у.) пайғамбар қайтыс болғаннан кейін халифалар Ислам дінін тарату үшін көрші мемлекеттерге жорық жасады. Сөйтіп, Иран, Ирак, Сирия, Мысыр және Солтүстік Африка елдері халифа билігіне бағынды. Бұл елдерде қаншама ұлт пен ұлыстың, діндер мен діни наным-сенімдердің бар екендігін ескерсек, Ислам дінінің әмір, тыйымдарына қарсы келетін тұстарының көптеп кездесуі де заңды құбылыс. Аталмыш елдерге Исламды үйрету үшін ұстаз ретінде қаншама сахабалар жіберілді. Олар ақиқат дінді үйретумен қатар тұрғындар тарапынан қойылған кейбір сұрақтара жауап беріп отырды. Жергілікті халық мәселенің шешімін білетін сахабаларға жүгінді. Олар мұндай жағдайда сұрақтың жауабын әуелі Аллаһтың кітабы Құраннан, болмаса Хазіреті Мұхаммедтің (с.а.у.) хадистерінен іздейтін. Одан да таба алмаса, өздері «ижтиһад» (ақыл ойға сүйеніп, шариғат шеңберінде үкім беру) жасап, пәтуа беріп, мәселені шешіп отырды. Сахабалар бұлай етуде мына бір хадиске сүйенді: «Бірде Хазіреті Пайғамбарымыз (с.а.у.) Муаз ибн Жәбәл есімді сахабасын Йемен еліне әкім етіп жібермек болады да, одан: «Бір мәселе шықса қалай үкім бересің?» – деп сұрайды. Муаз: «Әуелі Аллаһтың кітабымен», – деп жауап берді. Хазіреті Пайғамбар (с.а.у.): «Егер мәселені одан таба алмасаң ше?» – деді. Ол: «Аллаһ Елшісінің сүннетінен іздеймін», – деді. Хазіреті Пайғамбар (с.а.у.) тағы да: «Одан да таппасаң ше?» – деп сұрады. Муаз бұл жолы: «Ондай жағдайда өз ойымнан пәтуа беремін», – деп жауап береді (Тирмизи, Ахкам 3; Ибн Мажа, Мәнасиқ 38)
.

Осылайша сахабалар жаңа шыққан мәселеге Құран аятынан яки Пайғамбар хадисінен дәлел таппаған жағдайда өз ойларынан пәтуа беретін. Бұлай істеу әдісі уақыт өткен сайын кең етек ала бастады. Кейбір сахаба өз ойынан берген үкімінің соңына: «Бұл менің пікірім. Егер дұрыс болса Аллаһтан, қате кетсе менен», – деп көрсетті. Өз ойымен пәтуа беруші сахабалардың басым көпшілігі Хазіреті Пайғамбардың (с.а.у.) жанында көбірек болғандар еді. Сахабалар дәуірінде тағы бір шешім шығару әдісі бар еді. Ол – «ижма». Яғни қандай да бір мәселе жайында үкім беру үшін көпшілік мұсылман мешітке яки алаңға шығып, мәселені талдай отырып, бірауыздан қабыл етеді. Бұл әдісті алғаш қолданған екінші халифа Хазіреті Омар болатын (634-644). Ол шешімі қиын болған бір мәселеде Мәдина халқын жинап алып ақылдасатын. Сөйтіп, көпшіліктің ортақ шешімімен бекітетін. Мысалы, Ирак аймағын халифа Омардың әмірімен мұсылмандар жаулап алып, соғысқа қатысқандар сол аймақтың жерлерін өзара олжа ретінде бөліп алмақ болады. Бірақ халифа Омар жерді жекеменшікке беруді дұрыс көрмей, Мәдина халқымен екі күн бойы талқылай келе, үшінші күні ол «Хашр» сүресінің 7-аятын оқығанда жиналғандар бірауыздан пікірді қолдап, жерді байырғы иелеріне қалдырады.

 مَّا أَفَاء اللَّهُ عَلَى رَسُولِهِ مِنْ أَهْلِ الْقُرَى فَلِلَّهِ وَلِلرَّسُولِ وَلِذِي الْقُرْبَى وَالْيَتَامَى وَالْمَسَاكِينِ وَابْنِ السَّبِيلِ كَيْ لَا يَكُونَ دُولَةً بَيْنَ الْأَغْنِيَاء مِنكُمْ وَمَا آتَاكُمُ 
الرَّسُولُ فَخُذُوهُ وَمَا نَهَاكُمْ عَنْهُ فَانتَهُوا وَاتَّقُوا اللَّهَ إِنَّ اللَّهَ شَدِيدُ الْعِقَابِ 
«Аллаһтың, Елшісінің бір кент тұрғындарынан қалдырған олжалары Аллаһқа, Елшісіне, жақындарына, жетімдерге және жолда қалғандарға тән. Сендерден байлар арасында айналып жүрмеуі керек. Сендерге Елші не берсе алыңдар да, неден тыйса, одан тыйылыңдар, әрі Аллаһтан қорқыңдар. Сөзсіз Аллаһ қатты азап иесі», (59. «Хашр» сүресі, 7-аят)
.

Сахабалар дәуірінде ғалымдар үкім шығаруда мына негізгі принциптерді бекітеді:

1. Аллаһтың кітабы – Құран;

2. Пайғамбардың сүннеті;

3. Ижма – көпшілік ғалымның ортақ пікірі;

4. Қияс – салыстырмалы үкім.

Сахабалар діни салада көптеген шәкірт тәрбиелеп, танымал ғалымдардың шығуына себепкер болады. Сахабалардың көзін көргендерді «табиғин» деп атады. Міне осы табиғиндер, әсіресе Ислам құқығы саласында мол еңбек сіңірді. Олар жоғарыда көрсетілген үкім шығару принциптерін одан ары жандандырып, жүйеледі. Нәтижесінде Мәдина және Иракта өзіндік құқық мектептер пайда болды. Ирак мектебі үкім шығаруда мәдиналықтарға қарағанда ақылды зәрулікпен қолданып, жеке салыстырмалы пікірге де жүгінді. Ал, мәдиналықтар аят пен хадис төңірегінен шықпауға тырысып бақты.

Ислам тарихында Құран мен сүннеттің құқықтық мәселесі мен үкімдерін түсіну, саралау, қорытындылау барысында түрлі пікірлер мен пәтуалар туындады. Сонымен қатар қоғамның түсінігі мен географиялық ерекшеліктеріне сай кейбір үкім шығару әдістері қолданылды, уақыт өткен сайын базбір пәтуалар өзгеріп отырды.

Құран мен сүннеттегі үкімдер сенім (ақида) және амал деген атаумен екіге бөлінгендіктен, аталмыш тақырыптарды түсіндіру барысында ақида (сенім) мәзһабы, фиқһи мәзһабы болып бөлінді. Фиқһ саласының дамуында мужтаһид имамдардың елеулі, қажырлы еңбектері нәтижесінде фиқһи мектептер құрылып, көптеген қолдаушылар таба білді. Мұндай мектептер Ислам мәзһабтары немесе фиқһи мәзһабтар деп аталып, ондай мәзһабтар сол мектептің негізін қалаушы имамның атымен аталды. Фиқһи мәзһабтар Ислам құқығын түсінуде және түсіндіру жолындағы әдіс-үкімдерді талдауда, үкім шығаруда ұстанатын жол десек артық айтқандық емес.

Ертеректе пайда болған мәзһабтардың кейбірі бүгінгі күнге дейін жетіп, қолдауға ие болса, кейбірі қолдау таппай жойылып, ұмытылып кетті. Әуелде ешбір мужтаһид имамның мәзһаб құру мақсаты мен арманы болмағаны анық. Дегенмен уақыт өте келе саяси оқиғалардың әсері мен кейбір мәселелердің нәтижесінде мәзһабтар шықты. Умея (661-750) және Аббаси (750-1258) халифаты тұсында халифалар билік тізгінін ұстау мақсатында ғалымдардың жәрдеміне жүгінді. Мысалы, Әбу Ханифа, имам Мәлік, Ахмад ибн Ханбал сынды ғалымдар зұлымдыққа себеп болмау үшін өз заманындағы халифалардың ұсынған қызметтерінен бас тартты, тіпті бұл үшін жазаланды да. Кейбір басшылар айналасындағы ғалымдарға ғылыми пікір-сайыстар жасатып, дұшпандарынан идеологиялық тұрғыда басым келуді мақсат тұтты.

Пәтуа беру мәселесі бір жүйеге келмегендіктен әр жерде білгіштер көбейіп, әркім өз бетінше пәтуа берді. Ұлы имамдардың біреуінің пәтуасына тоқтамға келмеген соң, іс насырға шауып, оның ақыры айқайға ұласып жатты. Әсіресе, қазылардың әртүрлі пәтуа беруі халық арасында үлкен сенімсіздік тудырды. Кімге сенерін білмеген жұрт ондай қазылар мен білгіштерге құрмет көрсетуден қалды. Міне осындай жағдайлар тек сенімді деген ғалымдардың еңбектері мен пәтуаларына жүгінуге себеп болды.

Ол кезеңде ғылым иелері үшін ижтиһад қақпасы айқара ашық еді. Ал ижтиһад жасауға білімі жетпегендер үшін қалаған мужтаһидке жүгіну және пәтуасымен жүру еркіндігі берілді. Қазылар мен мүфтилер белгілі бір заң мен мәзһабқа тәуелді болмағандықтан арыз-шағымдарды өз ижтиһады бойынша шешіп отырды. Аббасидтер кезеңіне дейін әрбір орталықта көптеген ғалымдар мен мужтаһидтер діни мәселеге өз беттерінше пәтуа берді. 

Фиқһи мәзһабтардың шығуына себеп болған мәселенің бірі – ғылыми еңбектердің жүйеге келуі еді. Аббасилер кезеңінде мужтаһидтер фиқһтың барлық тақырыптарының үкімдерін беріп, уақыт өте келе жинақтап, қайсыбір ғалымның түрлі мәселедегі пәтуаларын үйрену мүмкіншілігі туды. Сонымен қатар фиқһ мектептерінің ғалымдары өзара пікірсайысқа түсіп, қолданылған ғылыми әдістер мен фиқһи мәселелер қаламға алынады. Нәтижеде жүйеге түскен фиһқи әдістер мәзһабтардың пайда болуына өзіндік әсерін тигізді. Сондай-ақ мужтаһидтер арасында Құран Кәрім аяттары мен сүннетті түсіну және үкім шығарудағы айырмашылықтар да фиқһи мәзһабтардың шығуына белгілі бір дәрежеде себеп болды. Өйткені бір мужтаһидке сахих ретінде жеткен сүннет, екінші бір мужтаһидке сахих риуаятпен жетпеуі – олардың түрлі үкім беруіне әкеп соқтырды. Осы секілді жағдаяттар туындаған кезеңде Әбу Ханифа, имам Мәлик, Ахмад ибн Ханбал және имам Шафиғи сынды ғалымдар өзгелерді өздерінің артынан еруге шақырмағанымен, олардың үкімін қолдаушылар көбейді. Уақыт өте құқықтық мектептер имамдардың атымен аталып кетті.

Мәзһабтардың Ислам әлемінде орнығуы мен жайылуында саяси, әлеуметтік және мәдени себептер де әсер етті. Әсіресе аталмыш мәзһаб имамдарының халифалармен қарым-қатынасының жақсы болуы бір елде сол мәзһабтың кеңінен жайылуына ұйытқы болды. Мысалы, Аббаси халифаларынан Һарун Рашид кезеңінде (786-809) Әбу Ханифаның шәкірті Әбу Юсуф бас қазы болып қызмет атқарған тұста ханафи мәзһабының жайылуына үлкен септігін тигізсе, Яхия ибн Яхияның Андалусияда әл-Хакам атты халифаның сеніміне кіруімен мәлики мәзһабы сол аймақта кең таралды. Халықтың салт-дәстүрі мен географиялық ерекшеліктеріне байланысты фиқһи мәзһабтар бір өлкеде кең тараса, бір аймақта кенже қалып, бүгінгі дәуірімізге дейін осындай үрдіспен жалғасып келді.

Ендігі жерде Ислам әлемінде «Әһлу сүннет уәл-жамағат» атымен танылған төрт мәзһабқа кезегімен тоқталайық.

а) Ханафи мәзһабы

1) Имам Ағзам Әбу Ханифа (һ. 80-150/699-767 ж.)

Әбу Ханифа Нұғман ибн Сабит Зута ибн Мах әл-Куфи – ханафи мәзһабының негізін қалаушы, фиқһ ғалымы. Ирактың Куфа қаласында 699 жылы дүниеге келіп, 767 жылы Бағдатта қайтыс болған. Әбу Ханифаның ұлты араб болмағандықтан бұл жайында көптеген пікір айтылған. Оның атасы Зута Кабул шаһарында туылып, сонда өмір сүрген. Тегі – парсы. Ислам діні Ауған жерлеріне дейін барғанда Зута Куфаға келіп мұсылмандықты қабылдаған. Одан Сәбит есімді ұл дүниеге келген. Әбу Ханифа осы Сәбиттің ұлы
. Зута Кабул аймағында өмір сүрген, аймақ билеушісі болған
.

Имам Ағзам Әбу Ханифаның өмір тарихын Қазақстан мұсылмандары діни басқармасының төрағасы, Бас мүфти Әбсаттар қажы Дербісәлі хазреттің «Ұлық Имам Имам Ағзам Әбу Ханифа» атты еңбегінде және Алау Әділбаев пен Шәмшат Әділбаеваның «Әбу Ханифа және Ханафи мәзһабы» атты кітабында Ұлық Имамның өмірбаяны жан-жақты жазылғандықтан ол кісінің өмір тарихына қысқаша тоқталамыз. 

Бізге мәлім болғандай, Әбу Ханифа – оған берілген лақаб есім. Ол дін, ғылым жолына түспестен бұрын саудамен айналысты. Он алты жасында қажылыққа барды. 

Имам ағзам Әбу Ханифа (699-767 жж.) – ханафи мәзһабының негізін салушы. Қазақстан мұсылмандары Ислам тағылымындағы Әбу Ханифа мәзһабын ұстанады. Ал, бұл сүнниттік бағыттағы басқа мәзһабтарға қарағанда неғұрлым толерантты, жергілікті әдет-ғұрып, салт-сана заңдарымен, дәстүрлі нормаларымен санасатын мәзһаб. 

Қазақстан мұсылмандары діни басқармасы ханафи мәзһабын ресми түрде насихаттап келеді. Десек те, қазіргі таңда еліміздегі мұсылмандардың басым көпшілігі ұстанатын осы мәзһаб туралы мәлімет аз.

Исламдағы мәзһабтар (құқықтық және доктриналық) көп жағдайда сол мәзһабты құрған, негізін салған адамның есімімен аталған. VІІ-VІІІ ғасырларда Ирак аймағының орталығы Куфа қаласы еді. Міне осы қаладан «Ирак фиқһ мектебі» бастау алып, кейінгі ғасырларда дамып, тамырын тереңге жайған. Осы мектептің әдіснамасын, діни ілімі мен жүйесін қалыптастыруда сүбелі еңбегі сіңген имам ағзам Әбу Ханифа орны ерекші. Осыған орай оның есімімен байланыстырып «ханафи мәзһабы» деген атау берген. Исламдағы құқықтық дүниетанымның және ижтиһад түсінігінің дамуына үлес қосқан Әбу Ханифа көбіне «Имам ағзам» деген атпен танымал болған. 

Умея халифаты тұсында Ауғанстанға дейінгі аймақтар Ислам билігінің қарамағына өтеді. Қолға түскендер арасында Әбу Ханифаның аталары да бар еді. Бірақ оларға да еркіндік беріліп, арабтардың Таймұлдары тайпасының қамқорлығына алынады. Әбу Ханифаның әкесі Сәбиттің Хазіреті Алимен кездесіп, оның батасын алғандығы айтылады. Сәбит сауда-саттықпен айналысатын, материалдық жағдайы жақсы адам болған. Болашақ ғалым да ғылым жолына түспестен бұрын әке жолын қуып, саудамен айналысады. Ол кішкентай кезінен бастап сол дәуірдегі дәстүр бойынша Құранды жаттап алады. Бұдан кейін кезегімен араб тіліне қатысты бүкіл ғылымдарға және Ислам сенім негіздері (ақаид) мәселелеріне тереңнен бойлайды.

Әбу Ханифаның әкесі Куфада жібек саудасымен айналысқандықтан ол да осы салаға бейім болып өседі. Сауда барысында ғылыми жиындарға қатысып, дәріс тыңдап, өз пікірін білдірумен кейбір ғалымдардың назарын өзіне аудартады. Сол жанашыр ғалымдардың айтуымен ғылымға бет бұрып, аз уақыт ішінде өз замандастарынан оқ бойы озып шығады.

Ол Куфада танымал сахабалардан дәріс тыңдайды. Сахабалардың көзін көргендіктен «табиғин» болып саналады. Өйткені, ол Әнәс ибн Мәлик, Жәбир ибн Абдуллаһ, Абдуллаһ ибн Жәз әз-Зубәйди, Абдуллаһ ибн Унәйс, Айша бинт Ажрад секілді сахабалармен кездесіп, олардан хадис риуаят еткен (Док. Субхи әс-Салих, Улуму әл-хадис уә мусталахуһу, 357-358-б.)
.

Әбу Ханифа көптеген кісілерден ілім ала отырып, соңында Хаммад ибн Әбу Сулейманға шәкірт болды. Әбу Сулейман Куфа қаласының танымал фақиһі (құқықшы) әрі мухаддисі (хадисші) еді. Әбу Ханифа ұстазынан он сегіз жыл бойы дәріс алады. Осы мерзім ішінде өзге де танымал ғалымдардан ілім үйреніп, кейде Мекке мен Мәдинада айлап қалып қоятын. Жоғарыда аты аталған сахабалардан дәріс алу мен дидарласу мүмкіндігіне қол жеткізген Әбу Ханифа өзге үш имамнан осы жағынан артықшылыққа ие десек артық айтқандық болмаймыз. Себебі имам Шафиғи, имам Мәлик, имам Ахмад сахабалардың көзін көрмеген және имам ағзам Әбу Ханифаның шәкірттері болып келеді. Имам Мәлик пен имам Шафиғи өз кезегінде Әбу Ханифаны қатты құрметтеген
.

Әбу Ханифа Ирак мектебінің негізін қалаушы. Имам Шафиғи ол жайында: «Фиқһ (құқық) саласында барлық адамдар Әбу Ханифаның шәкірті болып саналады», – деген пікір білдіреді. Ол өзінің тақуалығымен, құлшылыққа деген ықыластығымен өзгелердің таңдайын қақтырардай үлгіде ғұмыр кешті. Әрі сауда жасап, әрі шәкірт оқытуда алдына жан салмайтын.

Әбу Ханифа Куфа, Басра атты қалаларда өмір сүрді. Аталмыш екі аймақта алдыңғы мәдениет пен өркениетті (Парсы патшалығы) көрген тұрғындар мен Исламды жаңадан қабылдағандар көбірек шоғырланған еді. Сонымен қатар дін ілімінің қанат жайған және саяси мәселелер ушығып тұрған аймақ болатын.

Әбу Ханифа дін іліміне ден қойып, алдымен Құранды жаттаудан бастады. Сөйтіп, жеті қырағат ұстазының бірі Асым ибн Бәһдәләдан қырағат ілімін үйренді. Қырағат ілімінен кейін ақида саласын үйреніп, кейінірек фиқһ іліміне бет бұрып, ғасырының атақты фақиһі Хаммад ибн Әбу Сулейманнан дәріс алды. Яғни Куфа қаласындағы мешітте он сегіз жылдай фиқһ ілімін меңгереді. Ұстазы Хаммад фиқһ ілімін Ибраһим ән-Нахаи мен (қ.б. 682 ж.) Шағбиден (қ.б. 722 ж.) үйренген. Олар қазы Шурайх (қ.б. 697 ж.), Алқама (қ.б. 681 ж.), Масруқ (қ.б. 682 ж.) және әл-Әсуад ибн Язидтен (қ.б. 714 ж.) фиқһ саласы бойынша дәріс алған. Аталмыш ғалымдар өз кезегінде Хазіреті Омар, Хазіреті Али және Абдуллаһ ибн Масғудтан білім алған
. 

Әбу Ханифа Куфа мен Басра қалаларында хадис пен фиқһ дәрістерін тыңдап, жүзге жуық табиғин ғалымдармен дидарласу мүмкіншілігіне ие болды. Өз заманындағы білім ордалары болған үлкен қалаларға ілім үйрену мақсатында саяхат жасады. Әсіресе, Мекке мен Мәдина қаласына бірнеше рет сапарға шығып, Ата ибн Әби Рабах, Икрима және Нафиғ сынды ғалымдардан хадис үйренген. 

Әбу Ханифа 52 жасына дейін Умея әулетінің билігі кезеңінде өмір сүреді және халифа Абдулмалик ибн Маруан мен ІІ Маруан дәуіріндегі оқиғалардың куәсі болады. Пайғамбар (с.а.у.) әулетіне жақындығымен танылып, умеялықтардың оларға жасаған зұлымдықтарына қарсы күреседі. ІІ Маруан оған Куфаның бас қазысы болуын ұсынғанда одан бас тартады. Осыдан кейін түрмеде соққыға жығылып, азап шегеді. Денсаулығының сыр беруіне байланысты абақтыдан шығарылады. Содан кейін Меккеге кетіп, сол жерде умеялықтар билігі құлағанға дейін тұрақтайды. 750 жылы Аббасилер билікке келісімен Куфаға қайта оралады да ұстаздық қызметіне кіріседі. Бастапқыда Аббаси билігіне оң қабақ танытқан ол Мәдинада Мұхаммед ән-Нәфсус-закия мен Иракта Ибраһим атты атақты ғұламаларды жазықсыз өлтірулеріне байланысты оларға қарсы шығады.

Умея және Аббаси халифалары Әбу Ханифаны өз кезеңдерінде бас қазылық қызметіне шақырады. Өйткені оның үкім берудегі алғырлығы мен әділдігін, берген пәтуасы әрдайым орынды екендігін ескере отырып, қазы етпек болды. Бірақ Әбу Ханифа халифалардың ұсыныстарын қабыл етпейді. Аббаси халифасы Әбу Жағфар әл-Мансур (754-775 ж.) ұсынған қызметті қабылдамағаны үшін Әбу Ханифаны түрмеге қаматады. Нәтижеде Бағдаттағы түрмеде көрген зорлық-зомбылықтан он бес күндей ғана шыдап, жетпіс жасында түрмеде қайтыс болды
.

Енді ханафи мәзһабының ерекшеліктеріне тоқтала кетейік. Үкім беру мәселесіне байланысты Әбу Ханифа: «Егер Аллаһтың кітабынан (Құран) бір үкім тапсам оны аламын. Аллаһтың кітабынан таба алмасам, Пайғамбардың (с.а.у.) сүннетіндегі үкімдермен амал етемін. Аллаһтың кітабы мен Пайғамбардың (с.а.у.) сүннетінде де бір үкім таба алмасам, онда сахабалардың сөзін аламын. Егер сахабалар өз араларында қайшылықта болса, олардың ішінен қалаған сөзді аламын, қаламағанымды алмаймын. Алайда олардың сөзінен артық кетпеймін. Мәселе Ибраһим ән-Нахаи, Шаби, Хасан, Ибн Сирин және Саид ибн Мусайяб сияқты табиғин ғалымдарына қатысты болса, онда олар сияқты ижтиһад жасауға менің де қақым бар»
– дейді.

Ол харижит, жәһмия, қадария, муғтәзилә, мушәббиһә және муржия секілді доктриналық бағыттардың пайда бола бастаған кезінде өмір сүрген. Оның сенім негіздеріне (ақида) қатысты көзқарастары сунниттік теологияның қалыптасуына алғышарт бола білді. 

Әбу Ханифаның тәрбиесінен жүздеген шәкірттер сусындады. Олардың ең атақтылары Әбу Юсуф, Мұхаммед ибн Хасан, Зуфар ибн Хузайл, Әбу Мути әл-Бәлхи. Әбу Ханифаның бізге дейін келіп жеткен еңбектерінде ақидаға байланысты көзқарастарын баяндаған трактаттары кездеседі. Бұл еңбектер оның ақаид (сенім) және калам ғылымдарында маңызды орынға ие болғанын көрсетеді
.

Ханафи мәзһабының қалыптасуында Әбу Ханифадан алдын Ирак аймағында пайда болған «рәй мектебінің» үлесі бар. Сөздікте «жеке көзқарас, ой және тоқтам» деген мағыналарды беретін «рәй» сөзі фиқһ терминологиясында «мужтаһидтің діни мәселені шешу барысында Құран және сүннеттен дәлел табылмаған жағдайда белгілі бір әдістерге сүйене отырып, айтқан жеке көзқарасы» деген ұғымда қолданылады. Бұл жердегі басты талап пен мәселені шешу барысында ең басты негіз ретінде Құран мен сүннетті басшылыққа алу. Яғни алынған шешім Исламның негіздеріне қайшы келмеу керек.

Рәй мектебінің өкілдеріне «әһлу-ррәй» деген атау берген. Алайда бұл атау сахабалар кезеңінен бастап Ирак аймағы, Куфа қаласында қалыптаса бастаған. Ирак немесе Куфа мектебі ретінде танымал болды. Әділетті төрт халифаның (Әбу Бәкір, Омар, Осман, Али) тұсында Ислам елінің шекаралары кеңейе түсіп, сахабалар дінді насихаттау үшін әртүрлі аймақтарға сапар шегеді. Барған жерлерінде Ислам дінін үйрету барысында арнайы ғылыми мәжілістер ұйымдастырып, шәкірттер тәрбиелей бастайды. Хазіреті Омар Иракты алғаннан кейін Куфа
 қаласының іргесі қаланып, шаһарға таза арабша сөйлейтін тайпаларды қоныстандырады. Аймақтың халқына Құран және діни білімдерді үйрету мақсатында әйгілі сахаба Абдуллаһ ибн Масғудты жібереді. Ол шын мәнінде сахабалардың арасындағы сауаты мен білім деңгейі жоғары, Хазіреті Мұхаммед (с.а.у.) пайғамбарымыздың алғысына бөленген тұлғалардың бірі болатын. Куфада Ибн Масғудтан басқа Сағыд ибн Әбу Уаққас, Хузайфа ибн Яман, Аммар ибн Ясир, Әбу Муса әл-Ашғари сынды таңдаулы сахабалардың да аймақтағы ғылыми бетбұрыстар мен қарышты қадамдарға қосқан үлестері зор еді. Хазіреті Алидің халифалық тұсында Куфа халифат орталығына айналады. Осыдан бастап Куфаның мәртебесі бұрынғыдан да күшейе түседі.

Абдуллаһ ибн Масғуд күрделі мәселелердің шешімін беруде, әсіресе жеке көзқарасына сүйене отырып, діни үкімдер шығарумен көзге түскен сахаба еді. Хазіреті Омар мен Хазіреті Али де бұл мәселеде алдарына жан салмайтын. Сайып келгенде аталған сахабалардың барлығы бір мектептің өкілдері болатын. Рәй мектебінің сахаба кезеңіндегі негізгі ұстазы әрі ғылыми мәжілістер құрып, сол мектепті қалыптастырып, жүйеге түсірген Абдуллаһ ибн Масғуд болды.

Бұл ғылыми жұмыстар сахабалардан кейінгі табиғиндер дәуірінде де өз жалғасын тауып, ұстаз-шәкірт қатынасына негізделген ғылыми топтар құрылып, танымал ғұламалардың шығуына негіз болды. Олардың арасында Алқама ибн Қайс, Масруқ ибн Ажда, Сулейман ибн Рәбиға сынды қырықтан астам ғалымның тікелей Хазіреті Омар, Хазіреті Али, Айша және Абдуллаһ ибн Масғудпен пікірлес болғандары айтылады. Ұстаз-шәкірт қатынасы тұрғысынан кейінгі буынды құрайтын Ибраһим ән-Нахаи, Амир ибн Шарахбил, Хасан Басри, Қатада, Хаммад ибн Сулейман сынды ғұламалардың дәріс берудегі әдіс-тәсілдерінде ерекшеліктері болғанымен, ұстаздарынан үйренген Құран және хадис білімдерін өз көзқарастары (рәй) және түсіндірмелерімен бұрынғыдан да байыта түседі. Сөйтіп, умеялықтар тұсында Ирак аймағындағы ғылымның дамуына көшбасшылық жасайды. Ол кезде Куфаның Ислам әлемінде Мәдинамен қатар екінші ғылым орталығы ретінде қабылдануы осындай еңбектердің жемісі еді.

Куфа мектебінің табиғиндер кезіндегі ірі өкілі Ибраһим ән-Нахаи болатын. Шынында да бұл адам Ибн Аббас, Әбу Саид әл-Худри, Әнас ибн Мәлик сынды сахабалармен кездескен. Алғашқы табиғин ғұламаларынан үйренген діни білімін рәй және ижтиһад жасаудағы ерекше қабілетімен толықтырып, дамыта түскен. Аймақтағы ислами ғылымдардың келешек ұрпаққа жеткізілуінде үлкен рөл атқарған. Ибраһим ән-Нахаидің әдістері мен көзқарастары шәкірті Хаммад ибн Әбу Сулейман арқылы Әбу Ханифаға жеткен. Бұл әдістің Әбу Ханифа мен мектебінің фиқһына үлкен әсері болған.

Сахаба мен табиғин кезеңінде Иракта басталған Құран мен сүннетке негізделген діни білім рәй, яғни ижтиһадпен байытылып, толықтырыла түсті. Бұл жолдағы әрекеттер VІІІ ғасырдың орталарында Әбу Ханифа мен оның шәкірттерінің сүбелі еңбектерінің арқасында бір жүйеге түсіп, мектеп халіне келгенін айтуға толық негіз бар. Әһлу-рәй немесе Ирак мектебі өзінің осы ерекшелігімен Хижаз мектебіне бәсекелес бір мектеп ретінде саналған. Мәдинадағы Хижаз «хадис мектебі» әһлу хадис деп те аталады. Бұл мектептің ерекшелігі белгілі бір діни мәселенің шешімін табуда барынша Құран мен хадистерге сүйеніп, жеке көзқарас (рәй) пен ижтиһадты мейлінше қолданбауға тырысады. Егер ешқандай дәлел табылмаған жағдайда ақылға жүгінуге мәжбүр болады. Ал «рәй мектебінің» ерекшелігі көп жағдайда ижтиһад жасайды. Дегенмен сахих хадис табылып жатса, пікірлерінен қайтып, хадисті дәлел ретінде алады. Әдістемелік ерекшеліктеріне байланысты рәй мектебі кейде әлсіз хадистерді қабылдамаған. Өйткені мұндай хадистердің жалған болу ықтималы жоғары деп санайды. Хадис мектебі болса, жеке көзқарастан әлсіз хадистерді жоғары қояды. Хадис мектебінің имамы (ұстазы) болып саналатын имам Мәлик өз әдісінде Мәдина халқының амалдарын дінде дәлел ретінде қолданған
. 

Әбу Ханифаға негізделген Ирак фиқһ мектебінің қалыптасып, халық, мемлекет билеушілері тарапынан мәзһаб ретінде қабылдануының өзіндік себептері бар. Жалпы мәзһабтардың қалыптасуына әсер еткен ішкі және сыртқы факторлардың барлығын талдай келе ханафи мәзһабының қалыптасуы мен дамуында маңызды себептер ретінде мыналарды айтуға болады: Әбу Ханифаның шәкірттерінің қызметі; мәзһабтың құқықтық негіздерінің жүйеленуі; қазылық қызметтің ресми мәзһаб ретінде қабылдануға үлес қосуы.

Әбу Ханифадан дәріс алған, оның ғылыми кеңестеріне қатысып жүрген шәкірттері мен дос-жарандарының ханафи мәзһабының құрылуы мен таралуында еңбектері зор болды. Ирак фиқһының ұстазы болған Хаммад ибн Әбу Сулейман (қ.б. 738 ж.) қайтыс болғаннан кейін Әбу Ханифаға ұстазының орнына дәріс беруін өтінеді. Ұлы имам бұл ұсынысты ұстазынан үздіксіз дәріс алып келген кем дегенде он адамның бір жыл бойына өзінің ғылыми мәжілістеріне қатысатын жағдайда қабыл алатындығын айтады
.

Оның бұл талабы бұрыннан жалғасып келе жатқан ғылыми дәстүрді сақтауды, әрі бұл ғылым мәжілісін ижтиһад кеңесі ретінде құруды көздегенін аңғартады.

Әбу Ханифа ұстазы Хаммадтан кейін Куфа секілді түрлі мәдениеттердің тоғысқан жері саналатын ғылым орталығында шамамен отыз жылдай дәріс береді. Осы уақыт аралығында ғылыми мәжілісті басқарумен қатар аймақтағы фиқһты қадағалап отырды. Соның бәрі есепке алынар болса, оның дәрістеріне қатысқан шәкірттердің саны төрт мыңға жеткені жайлы хабарлар асыра айтқандық емес.

2) Әбу Ханифаның рухани тұлғасы

Әбу Ханифа қанағатшыл, жомарт, сенімді, тақуа, діндар жан еді. Харам мен күмәнді табыстан бойын аулақ ұстайтын. Жыл сайын тапқан нәпақасын есептеп, білім алушы шәкірттерге ұдайы көмегін беретін. Таза жүріп, таза киінетін. Өте сезімтал және салмақты, үнемі үнсіздікті жанына серік ететін. Қойылған сұраққа қиналмастан, тұшымды жауап беретін.

Ол сенгенін және дұрыс деп білген нәрсесін айтудан, тіпті табандылық көрсетуден қаймықпайтын. Міне осындай қайтпас қайсар мінезімен Умея және Аббаси халифалары мен әкімдерінің кереғар іс-әрекеттерін әшкерелеуден тайынбай, ақырында түрмеге қамалып, таяқ та жеді. Бас қазылық қызметті ұсынғанда қабыл етпеді. Себебі ондай биік лауазымның ақиқатты айту еркіндігіне шектеу болатындығын бек түсінді. 

Әбу Ханифа әлдеқандай мәселелерге қатысты кейбір ғалымдар мен қазылардың берген үкімдерін сынға алатын. Мысалы, Куфа қазысы Ибн Әби Ләйланың берген қарарларын шәкірттерімен бірге дәріс барысында әрі ғылыми жиындарда сынға алып, таразылаған еді. Бұны естіген Ибн Әби Ләйла ашуланып, халифаға шағымданып, оның пәтуа беруіне уақытша тыйым салдырады
. 

Өз заманының бір туар ұлы тұлғасы Әбу Ханифа шек-шекпен, мансапқа қызықпаған. Тіпті басшылар тарапынан ұсынылған қызметтерді қабыл етпеді. Мәселен, Бағдат шаһарында халифа Әбу Жағфар әл-Мансурдың бұйрығынан бас тартқандығы үшін түрмеге қамалып, азапталды. Шәу тартқан шағында көрген қиыншылығы жанына батып, ақырында сонда қайтыс болады. Өзінің өсиеті бойынша, Хайзуран зиратының шығыс жағына жерленеді. 1067 жылы Селжук сұлтаны Мелик шахтың уәзірі Шәрәфулмулк Әбу Саад әл-Мустадрак Әбу Ханифаның қабіріне кесене тұрғызып, жанынан медресе салдырады
. 

3) Дәріс беруі мен шәкірттері

Әбу Ханифаның ұстазы Хаммад ибн Әбу Сулейман 738 жылы қайтыс болған соң жолдастары мен шәкірттерінің сұранысы бойынша қырық жасқа толған кезде ұстазының орнын басып, дәріс беруге көшеді. Ол кішіпейілділікпен ілім үйретіп, ғылыми мәселелерде шәкірттерімен пікір жарыстыратын. Дәрістерінде, ілім мәжілістерінде әркімге сөйлеуге рұқсат беріп, түрлі пікірлерді тыңдап, шәкірттеріне өзінің пікірін қабыл етуге ешқандай қысым жасамайтын. Пікірталас соңында: «Біздің қанағатымыз, қол жеткізген ең әдемі пікіріміз осы. Кімде кім бұдан жақсысын тапса, күмәнсіз соның пікірі дұрыс болады», – деп, түрлі пікірлердің дамуына қарсылық танытпай ізденімпаздық пен ғылыми тәсілдің қалыптасуына жағдай жасайтын.

Әбу Юсуфтың айтуы бойынша, Әбу Ханифа өзінен бір мәселе сұраласа, алдымен шәкірттерінен сол жайында білгендерін сұрайтын. Содан кейін өзі білетін риуаяттарды келтіріп, мәселені жан-жақты талқылап барып, үкімін шығаратын
. Міне осылайша алғыр, қабілетті шәкірттердің дәріс алқасын, фиқһи мәселелерін жүйелеуге үлес қосты. Жан-жақтан келген ілім іздеушілер, пәтуа сұраушылар дәріс алқасын кеңейте түсті. Отыз жылдай дәріс пен пәтуа берген Әбу Ханифаның ұстаздық ғұмыры өте жемісті өтті. 4 мыңдай шәкірт оқытып, солардың ішінен қырық шақты шәкірті ғалым болып, ижтиһад жасайтын деңгейге жетті. Әбу Ханифаның көзі тірісінде қазылық қызметті атқара алатын 28, пәтуа бере алатын 6, қазыларға дәріс бере алатын 2 шәкірті болды
. 

Әбу Ханифаның ең мәшһүр шәкірттері:

Имам Әбу Юсуф, Яқуб ибн Ибраһим әл-Куфи (һ. 113-182/731-798 ж.): Халифа Һарун Рашидтің тұсында (786-809 ж.) бас қазы (қадил қудат) болды. Ханафи мәзһабы әдіснамасының жинақталуы мен таралуында орасан зор еңбегі сіңген. Мутлақ мужтаһид ғалым.

Имам Мұхаммед ибн Хасан әш-Шайбани (һ. 132-189/749-824 ж.): Ирактың Уасит қаласында дүниеге келген. Куфа шаһарында тәлім алып, Бағдатта ғұмыр кешті. Тегеранда қайтыс болды. Алдымен Әбу Ханифадан дәріс алып, кейіннен білімін Әбу Юсуфтан жетілдірген. Сонымен қатар имам Мәликтен де бірнеше уақыт дәріс алады. Имам Мәликтің «әл-Мууатта» атты кітабын риуаят еткен және оның риуаяты ең сенімді деп есептеледі. Әбу Юсуфтан кейін Ирактың фақиһі қызметін атқарды. Ол да мутлақ мужтаһид ғалым. Ханафи мәзһабын сақтап қалу барысында көптеген еңбек жазған. Соның ішінде ең мәшһүрі «Заһирур-риуая» атты кітабы ханафи мәзһабының негізгі кітаптарынан.

Әбу Һузәйл, Зуфар ибн Һузәйл ибн Қайс әл-Куфи (һ. 110-158/728-771 ж.): Исфаханда дүниеге келген. Хадис ғалымы. Әбу Ханифаның шәкірттері арасында қияс әдісін өте шебер қолдана білетін. Басрада дүниеден озды. Мутлақ мужтаһид ғалым.
Хасан ибн Зияд әл-Лулу (қ.б. 204/819): Әбу Ханифадан фиқһ тәлімін алып, ұстазы қайтыс болған соң Әбу Юсуф пен имам Мұхаммедтен білімін жетілдірген. Хадис риуаят ету әрі ұстазы Әбу Ханифаның пікірлерін жеткізумен аты шыққан ғалым. Дегенмен фиқһта алдыңғы екі шәкіртінің дәрежесіне жете
.

4) Ханафи мәзһабының таралуы

Әбу Ханифаның тікелей фиқһқа қатысты арнайы жазып қалдырған еңбегі жоқ. Ирак фиқһы немесе рәй (ақылға сүйену) фиқһі деп аталып, жүйеленген ханафи мәзһабы Әбу Ханифаның шәкірттерінің ерен еңбегі арқылы таралған. Әбу Юсуфтың бас қазы болуы мен көптеген кітап жазуы, Мұхаммед әш-Шайбанидің Әбу Ханифаның білімін, дәріс кезінде шәкірттерімен жасаған пікірталастарын қағазға түсіруі ханафи мәзһабының танылуы мен таралуына басты себеп болды. Сондықтан Имам ағзамға ұзақ жылдар бойы шәкірт болып, ұстаздарының фиқһ ілімін жалғастырушы Әбу Юсуф пен имам Мұхаммед «сахибайн» (екі жолдас, екі шәкірт) немесе «имамайн» (екі имам) деген атқа ие болды. Әбу Ханифа мен Әбу Юсуф бір пікірде болса «шайхайн» (екі ұстаз), Әбу Ханифа мен имам Мұхаммед бір пәтуаға келсе «тарафайн» (бір пікірде екі адам) деп аталуы олардың мәзһабтың негізін қалыптастырудағы рөлін көрсетеді.

Әбу Юсуф, Мұхаммед ибн Хасан әш-Шайбани, Зуфар ибн Хузайл Әбу Ханифаның ең атақты шәкірттерінен. Әбу Ханифа мәзһабтың әдістемелік негіздерін белгілеп, оны шәкірттеріне жаздырып отырмаған. Фиқһи мәселелерді ғалымдардың ижтиһад кеңесінде әртүрлі қырынан, жан-жақты еркін талқылаған. Кейде бұл талқылаулар бірнеше күнге созылып, мәзһабтың әдістемесі осы уақыт ішінде айқындалған. Сол себепті оның шәкірттерін Ирак фиқһ мектебінің құрушылары, дербес мужтаһид ғалымдар деп санауға болады. Әсіресе, ұлы имам қайтыс болғаннан кейін олардың атқарған қызметтері бұл ойды қуаттай түсуде. Ханафи мәзһабының алғашқы буындары саналатын Әбу Юсуф, Имам Мұхаммед, Зуфар, Хасан ибн Зияд сынды мужтаһид ғалымдардың тәрбиелеген шәкірттері
 Хорезм, Батыс Түркістан, Хорасан мен Мауараннахр сияқты халқы жаңадан мұсылман болған аймақтарға барды. Онда ұстаздары үйреткен діни ілімді тарату мен жайылуына сүбелі үлес қосты. 

Деректер бойынша, Әбу Ханифаның Ислам әлемінің бірнеше аймақтарында шәкірттері болған. Мәселен, одан ілім үйренгендердің тең жартысы Куфа, Басра мен Бағдатта, қалған бөлігі Исфахан, Хамадан, Рәй, Мари, Бұхара, Самарқанд, Балх, Хорезм секілді Ирактың шығысындағы маңызды орталықтарда болды. Ал Мысыр мен Сирияда өте аз, Мекке, Мәдина, Йемен, Бахрейн, Мосул сияқты қалаларда санаулы шәкірттері болған. Олардың басым көпшілігі өз аймақтарында ғылыми мәжілістер ұйымдастырып, шәкірт тәрбиелеген және кейбіреуі қазы болып қызмет атқарған. Нәтижесінде тікелей немесе жанама жолдар арқылы Әбу Ханифаға негізделген Ирак фиқһының Исламның жаңадан орныға бастаған өңірлерінде танылып, таралуын қамтамасыз еткен.

Ханафи мәзһабының құрылып, қанат жаюының тағы бір себебі – Әбу Ханифа мен шәкірттерінің қалыптастырған фиқһ ғылымының өз уақытында жинақталып қағазға түсірілуі. Әрине, мұнымен шектелмей кейінгі уақыттарда да жалғасып отырды. Кейбір пәтуалар мен фиқһи мәселелердің Әбу Ханифадан бұрын да жазыла бастағаны туралы айтылады. Мысалы, Қады Шурайх, Ибраһим ән-Нахаи және Хаммад ибн Әбу Сулейманның фиқһ жинақтары болған. Дегенмен Куфаға негізделген Ирак фиқһы алғаш рет Әбу Ханифа заманында жүйелі әрі ауқымды түрде жинақталды.

Ханафи мәзһабы Аббас халифатының билік еткен барлық аймағына дерлік таралды. Алдымен Иракта насихатталып, кейіннен Хорасан, Сижистан, Маураннахр секілді шығыс аймақтарда нық орнығып, Кавказ, Иран мен Пәкістанда да кеңінен жайылды. Түркістан мен Маураннахрда шафиғи мен ханафи мәзһабы ғалымдары арасында көптеген пікірталас орын алған. Осындай фиқһи мәселелер төңірегіндегі пікірталастар нәтижесінде түрлі дәлелдер мен ғылыми еңбектер жарық көрді. 

Аббаси халифасы Һарун Рашид Әбу Ханифаның шәкірті Әбу Юсуфты бас қазы етіп тағайындайды. Сонымен қатар бүкіл аймақтарға қазылық қызметке орналастыру құқығын оған береді. Бұл өз кезегінде мемлекеттің құқықтық жағынан бір жүйеге түсіп, ішкі бірліктің реттелуімен қатар, ханафи мәзһабын жер-жерге жеткізуде үлкен ықпал етті.

Деректер бойынша, шығыста ханафилік, батыста мәлики мәзһабының мемлекет билігі арқасында таралғаны анық
. Мәселен, Әбу Юсуф бас қазы ретінде тағайындалған соң, өз мәзһабынан болған қазыларды тағайындаған. Алайда Ислам қоғамында Х-ХІ ғасырларға дейін фиқһ саласында бүгінгідей бір мәзһаб немесе мәзһаб ұстану үрдісі болмаған. Әбу Юсуф Әбу Ханифаның кеңесіне қатысқан, бірақ кейбір методологиялық, дүниетанымдық ерекшелікке ие фақиһтерді де қызметке тағайындаған. Яғни Ирак фиқһын жақсы білетін қазыларды тағайындаған. Бұл мәселеде мәзһабшылыққа берілмей, ең әуелі тұрақтылық пен бірлікті мақсат еткенін айтуға болады. Сонымен қатар Әбу Юсуфтың бастаған қазылық құрылымы өзінің мақсаты тұрғысынан болмаса да нәтижесі жағынан, әсіресе жаңадан Исламды қабылдаған аймақтарда ханафи мәзһабының танылып, оны қабылдауын жеңілдеткен. Ханафилікті қалыптастыру мен насихаттауда қазылардың атқарған рөлін тек өз мәзһабтарын басқарып отырған аймаққа таратып, халықты ханафилендірді деп, біржақты қарау дұрыс емес. Керісінше, Ирак фиқһының философиясы мен әдіснамасын терең меңгерген, рәй мен ижтиһад жасауда жоғарғы деңгейге жеткен ғалымдар барған жерлерінде үйренген фиқһ дәстүрін жалғастырған әрі оны күшейтіп дамыта түскен делінсе орынды болмақ. 

Ханафи мәзһабының таралуына Аббасилерден кейін Селжук және Осман патшалығының рөлі зор еді. Селжук билеушісі Тұғрул Бей Нишапур, Исфахан, Хамадан секілді ханафилік аз танылған аймақтарға ханафи қазыларды тағайындады. Осылайша мәзһабтың жайыла түсуіне жағдай жасайды. Осман түріктері бүкіл діни мәселелерді осы мәзһабқа сүйеніп, шешіп отырған және мемлекеттің саясатында да маңызды рөл атқарған. Тек ханафи мәзһабы ресми орындардан қолдау табу арқылы ғана күшейіп, дамыған деген бір жақты көзқарас қалыптаспау керек. Ханафи ғұламалары белсенді қызмет етіп, басқа мәзһаб ғұламаларымен ғылыми пікірталастарға баратын. Олар мәзһабты жаю жолында аянбай еңбек етті. Осы ғұламалардың еңбегінің арқасында ханафи мәзһабы бірнеше елдерге таралып, танымал болды. Мемлекет тарапынан қолдау азайған тұста да өз күшін жоғалтпады.

Құқықтық мектептердің (мәзһабтардың) қалыптасып, тарала бастаған алғашқы кезеңдерде Ислам қоғамында оқу-ағарту, ғылыми пікірталастар, діни қызметтердің атқарылуы, қазылық секілді іс-әрекеттер көбіне бір-бірімен тығыз қатынаста болды. Бір фиқһ мәзһабының танылып, қабылдануында осындай әрекеттердің өзіндік ықпалының болғаны анық. Алайда бұл қадамдар мәзһабтардың танылып, жайылу барысында көзге көрінген сыртқы себептер. Мұнымен қатар мәзһабтың белгілі бір аймақта қабылданып, таралуына өңір халқының географиялық, әлеуметтік, мәдени, т.б. жағдаяттары да өзіндік әсерін тигізген.

Ханафи мәзһабын тарату мен жүйелеуде Әбу Ханифаның шәкірттері елеулі еңбек сіңірген. Атап айтар болсақ, ең танымал шәкірттері имам Әбу Юсуф, имам Мұхаммед, Зуфар, Хасан ибн Зияд. Кейінгі ғасырларда танымал Ханафи ғалымдарынан Тахауи, Кәрһи, Халуани, Сарахси, Бәздауи сынды тұлғалардың қызметі ерекше.

Ханафи мәзһабы Солтүстік Африка елдерінен Мысыр жеріне 780 жылдан кейін тарала бастады. Алайда фатимиттер Мысыр елін билеген тұста ханафи мәзһабының ресми таралуын тоқтатып, шиит мәзһабын халифаттың ресми мәзһабы етіп жариялайды. Ал Солтүстік Африканың шығысында һижри 4 ғасырға дейін басымдықта болған ханафи мәзһабының орнын мәлики мәзһабы басты. Селжук және Осман империясы кезінде Кіші Азия (Түркия) мен Балқан түбегіне жайылып, Осман империясының ресми мәзһабы болған тұста барлық салада басымдыққа иелік етті. ХVІ ғасырдың басында І Сұлтан Селим таққа келген соң пәтуа мен үкім шығаруда мемлекеттің ресми мәзһабы деп жарлық шығарды. Осы жарлық аясында Осман империясының қол астындағы барлық аймақта ханафи мәзһабы бойынша пәтуа беру мен үкім шығару міндеттелді. Бірақ құлшылыққа байланысты мәселелерде әркім өз мәзһабы бойынша амал етуіне рұқсат етілді. 

Ислам қоғамында адамның ижтиһад дәрежесінде (өз бетінше діни үкімдер шығару) білім алуы және алған біліміне сай амал етуі теориялық тұрғыдан әбден мүмкін. Бірақ қарапайым жұртшылық өз құлшылықтарында, жеке өмірлерінде, екі жақты қарым-қатынастарында белгілі бір фиқһ мәзһабын басшылыққа алуға мәжбүр болды. Мәселен, тарихқа қарасақ, Ислам мемлекеттерінің бәрі дерлік ресми бір мәзһабты ұстануға тура келді. Оның үстіне құқықтық сана қалыптастыруда әрі күрделі мәселелерді шешуде мәзһабтың пайдалы жақтары жетерлік. Осыған ұқсас табиғи қажеттіліктер адам мен қоғам тұрғысынан фиқһи мәзһабтардың өмір сүруінің негізі болды. Нәтижесінде фиқһи мәзһабтардың қалыптасуы мен даму жолын айқындап берді. Жоғарыда айтылған сыртқы себептердің нәтиже беруі осылай талап еткен әрі жеңілдеткен. Дегенмен әрбір фиқһ мәзһабының қолданысқа енуіне сол мәзһабтың тараған аймақтардың әлеуметтік, мәдени, географиялық ерекшеліктерінің де ықпалын ескеру керек. 

Қоғамда орныққан жергілікті салт-дәстүр мен әлеуметтік мәдени шарттар белгілі фиқһ мәзһабын басшылыққа алғанда аталмыш мәзһаб мәселені я жеңілдетеді немесе қиындататыны анық. Айталық, парсылар Ислам дінін қабылдады. Бірақ бұрынғы патшалығы мен мәдениеттеріне деген аңсарлары ауып тұрды. Сол себепті дін бауырлары болған арабтарға деген өшпенділіктері арта түсті. Бұл жолда сенім мен фиқһ (құқықтың) саласында имамия, жағфария, зәйдия секілді мәзһабтарды ұстанды. 

Маураннахр, Хорасан, Үндістан, Батыс Түркістан және тағы басқа жаулап алынған аймақ тұрғындары араб еместер. Олар ханафи мәзһабын өз салт-дәстүрлеріне, дүниетанымдық көзқарастарына жақын болғаны үшін қабылдап, ұстанып келеді. Өйткені ханафилік діннің тәжірбиелік жағын түсіндіруде рәй мен ижтиһадты бірінші орынға қойып, араб қоғамына тән дәстүрлерді жеңілдеткен. Исламды оңай түсініп қабылдаулары үшін ыңғайланған бір дүниетанымдық жүйені қалыптастырды. 

Құқықтық мәзһабтардың Ислам әлеміне таралу нәтижесінде мәзһаб имамы мен ғұламаларының (мужтаһид) басқа аймақ тұрғындарымен қарым-қатынас жасауына ықпал етті. Мәселен, Ибн Халдун мәлики мәзһабын Солтүстік Африка мұсылмандары ұстанатын жалғыз мәзһаб екендігін айтқан. Олай болуының себебі қажылық сапары барысында солтүстік африкалық қажылар Мәдина қаласы арқылы Меккеге барған. Сондай-ақ Хижаз аймағы олар үшін бейне бір сыртқы әлемге ашылған есік іспеттес деп түсіндіреді
. 

Хижаз аймағына, яғни Мекке мен Мәдинаға бару үшін Ирак жері шығыс елдері үшін өткел қызметін атқарды. Ирак аймағы Ислам әлемімен байланыс нүктесі қызметін атқарғандықтан ханафиліктің қалыптасуына және шығыс елдерінде бірінші кезекте таралуына үлкен әсер еткенін айтуға болады. 

Ислам әлемінде ХІ ғасырдан бастап мемлекет билеушілерінің қолдауымен құрылған медреселерде көп жағдайда бір немесе екі мәзһабтың фиқһ негіздерін үйрететін. Медресе түлектері Ислам әлемінің түрлі өңірлеріне барып орнығады. Олар қызмет барысында үйренген мәзһабы бойынша үкім берді. Кейіннен халифа сарайларында және ғылыми мәжілістерде фақиһтер арасында пікірталастар мен дау-дамайлар туындады. Мұндай мәселелер бір жағынан фиқһ ілімінің дамуына, жүйеленіп жинақталуына себеп болса, екіншіден тақлидтің (дінде ешбір ақыл-ойдың елегінен өткізбей дайын іліммен амал етуді білдіреді), мәзһаб фанатизмінің арта түсуіне жол ашып берді.
Қорыта келгенде, ханафи ғұламалары мәзһабты таратуда көп еңбек сіңірген. Аббасилер ханафилікті мемлекеттің ресми мәзһабы ретінде қабылдап, мәзһаб имамдарын жоғарғы сот, бас қазылық қызметтерге тағайындаған. Осындай қадамдардың нәтижесінде ханафи мәзһабы әуелі Ирак аймағында танылып, содан Хорасан, Батыс Түркістан, Хорезм сияқты шығыс елдерінде қанатын кеңінен жайды.

Түркілер Х ғасырдан бастап жаппай мұсылмандықты қабылдағаннан кейін ханафилік үнемі үстем мәзһаб ретінде сақталып келді. Селжуктар мен Османлылар тарапынан Анадолы және Балқан түбегіне дейін таралуы осының айғағы. 

Ханафилік Осман халифаты тұсында барлық жерде басшылыққа алынатын мәзһаб болды. Аббасилерден кейін Османлы халифатында шамамен алты ғасырға жуық үкімдер мен пәтуалар ханафи мәзһабына негізделіп шығарылды. Нәтижесінде түрлі мәдениет пен аймақ шарттарын бақылауды күшейте түсті әрі бұл даму тікелей тәжірибемен жүзеге асып отырды. 

Ханафи мәзһабы құрылғаннан бастап, бүгінге дейін Ислам әлемінің қоғамдық және саяси өмірінде көптеген өзгерістер жүзеге асты. Халифат билігін мойындаған жаңа аймақтар бой көтеріп, осы арада мәзһабтардың Ислам географиясындағы таралуы мен қолданыс аясы аз да болса өзгерістерге ұшырады. 

Қазіргі таңда ханафи мәзһабы – Түркия, Балқан түбегі, Албания, Босния-Герцеговиния, Украина, Қырым, Әзербайжан, Дағыстан, Татарстан, Башқұртстан, Кавказ, Қазан, Қазақстан, Өзбекстан, Түркменстан, Қырғызстан, Тәжікстан, Қытай, Жапония мұсылмандарының ресми мәзһабы. Ал Ауғанстан, Хорасан, Үндістан, Кашмир, Сирия, Ирак пен Пәкістан мұсылмандарының көпшілігі Ханафи мәзһабын ұстанса, Йемен, Аден, Хижаз, Мысыр, Иордания, Тунис және Палестинада ханафи мәзһабын ұстанушылар саны өте аз
.

Әлем мұсылмандарының жартысынан көбі ханафи мәзһабын ұстанады деуге болады. Әләуиддин Мәнсур есімді исламтанушы ғалымның айтуына қарағанда, ханафи мәзһабын ұстанушы мұсылмандардың саны жеті жүз миллион шамасында екен
. Бұған негіз де, себеп те бар. Ханафи мәзһабын фиқһ саласында, әрі халық арасында, әрі саяси билік саласында танымал, мақтауға лайық ғалымдар насихаттаған. Сондай-ақ ең жоғарғы деңгейдегі ойшыл ғұламалар шығарған әрі өзге мәзһаб қол жеткізе алмаған дәрежеде көптеген еңбектер дүниеге әкелген.

5) Әбу Ханифа мен шәкірттерінің ақидаға қатысты көзқарастары

Имам Ағзам Әбу Ханифа фиқһ ғылымында үлкен ғалым болумен қатар Ислам сенім негіздері (ақаид) және калам саласында да салмақты ойларды ортаға салған ойшыл-ғұлама. Оның көзқарастары көпшілік тарапынан қолдау тауып, өзінен кейін Исламда жеке мектеп ретінде қалыптасқан. Ол Ислам тарихында харижит, муғтазилә, мушаббиһа, қадария, жабрия, муржия мен шииттердің жеке-жеке дүниетанымдық-теологиялық мектептер ретінде қалыптаса бастаған тұста өмір сүріп, әһлу сүннет сенім жүйесінің дамуына айтарлықтай ықпал етті. Әсіресе «әл-Фиқһул акбар» атты еңбегі ақида ғылымының негізін қалады. Әбу Ханифа ақидаға байланысты пікірталастарда әрі нақыл (Құран аяты, Пайғамбар (с.а.у.) хадисі), әрі ақылмен дәлелдер келтіре білді. Сол себепті Әбу Ханифаға сілтеме жасалған еңбектер көбіне ақидаға байланысты тақырыптарды қамтыды.

Ұлы Имам ақидаға байланысты мәселелерде Хазіреті Алиден көбірек үлгі алып, сенім аясында туындаған түйткілдердің шешімін айтқан алғашқы ғалым ретінде танылды. Мысалы, Хасан Басри, Омар ибн Абдулазиз сынды тұлғалар оның ақидасынан әсер алған.

Әсіресе Басрада Аллаһтың сипаттары, пенденің іс-әрекеті, тағдыр, күнә мен күпірлік сияқты мұсылман қоғамында алғашқы дәуірлерде өзекті болған мәселелерге қатысты түрлі пікірдегі ғұламалармен пікірсайыстарға түседі. Мұсылман үмметінің сенім жүйесін тұшымды дәлелдер келтіру арқылы негіздеп, айқындап берді. 

Әһлу сүннет сенімі мен жолын қорғаштау барысында мәселен, Жаһм ибн Сафуан, Амр ибн Убәйд секілді теріс пікірдегі жандармен пікірталастырғаны деректерде кездеседі. Ол харижит, шиит, муғтазилит өкілдерімен кездесіп, асыл дінімізді қорғаштауда үлкен еңбек сіңірді. Оларға қарсы бірнеше еңбек жазды. 

Әбу Ханифа әһлу сүннет сенім негіздерін қорғау барысында ең алғаш еңбек жазған ғалым. «Әл-Фиқһул әкбар» атты еңбегі қазіргі күнге дейін өз құндылығын жоғалтқан емес. Оның ақидаға қатысты басты-басты ұстанымдарын қысқаша баяндап өтелік.

1. Аллаһтың бар екендігінің дәлелі. Аллаһ әлем және оның ішіндегі болмыстарды жоқтан жаратты. Аспан мен жердің ешбір кемшіліксіз, жүйелі түрде жаратылуы, болмыстың бір күйден екіншісіне ауысып отыруы, сәбидің көркем бейнеде ана жатырынан шығуы білушілердің білушісі және ғибрат иесі Ұлы Жаратушының бар екендігін дәлелдейтін бұлтартпас айғақтардан. Ақыл, дауылды толқындарда ауыр жүк тиелген кеменің бір басқарушысыз (капитансыз) дұрыс бағыт алуының мүмкін еместігін қалай қабылдаса, бұл әлемнің де бір жаратушысыз өздігінен бар болуы соншалықты мүмкін емес деп біледі
. 

Ақылға салып, Ұлы Аллаһқа есімдер беруге, сипаттар телуге болмайды. Жаратушының білдірген есім және сипаттарымен атауға болады. Оның ғылым, ерік, өмір, құдырет, калам (сөйлеуші), сәмғ (естуші), басир (көруші) сияқты өзіне ғана тән ерекше сипаттары (зати), жарату, ризық беру, тірілту, өлтіру сияқты фиғли сипаттары бар. Әбу Ханифа бойынша, Аллаһ бар, бірақ Оның бар болуы басқа болмыстарға (жаратылғандарға) ұқсамайды. Аллаһ тірі, бірақ басқа тірілер секілді емес. Сипаттары оның затынан (болмысынан) ажырамайды. Бүкіл есім және сипаттары ежелден бар болып, ешбірі кейіннен бар болған емес. Тәңірлік іс-әрекеттер әуелден бар болумен қатар іс-әрекеттердің нәтижесі ретінде пайда болғандар кейіннен жаратылған. Аллаһ зат пен форма, яғни материалды бір болмыс емес. Оның теңі мен ұқсасы жоқ, саны тұрғысынан емес, теңі мен ұқсасы жоқтығына байланысты «бір» болып табылады. Тәңірлік болмыспен қатар сипаттардың ешқайсысы жаратылғандарға және олардың сипаттарына ұқсамайды. «Ықылас» сүресі бұл жайтты нақты баяндауда.

Құран мен сүннетте Аллаһқа телінген «яд» (қол), «уәжһ» (бет), түсу сияқты (жаратылғандарға тән) сипаттардың мәні білінбейді. Бұлар ешбір жаратылғандардың мүшелеріне және іс-әрекеттеріне ұқсамайды. Мұны муғтазилә каламшылары секілді жорамалдау арқылы да білу мүмкін емес. Аллаһ ешбір қажеттіліксіз аршыны меңгерген. Аллаһ алда болатын құбылыстардың, оқиғалардың барлығын олар жаратылмай тұрып-ақ біледі. Мұны теріске шығарған адамды мұсылман дей алмаймыз. Өйткені Аллаһқа білместікті, білімсіздікті телуге болмайды
. Аллаһ өзі қалағандай бізге беймәлім күйде мүминдерге жұмақта көрінеді
.

2. Тағдыр және пенденің іс-әрекеті. Әлемде болып жатқан бүкіл құбылыстар Аллаһтың тағдырына сәйкес жүзеге асады. Өйткені Құран Кәрімде (54. «Қамар» сүресі, 49-аят; 10. «Юнус» сүресі, 34-аят) және хадистерде барлық нәрсенің жаратылмай тұрып алдын ала жазылып қойғанын және барлық нәрсенің осы жазмышқа қарай жүзеге асатыны анық білдірілген. Аллаһ Тағала жақсылық пен жамандықты қоса бүкіл болатын нәрселерді өзінің шексіз ілімімен білген әрі «Ләухул-махфузға» (қорғалған тақта) жазған
. Мұнымен (жазып қоюмен) мүминдерді иман етуге, кәпірлерді күпірлік жасауға мәжбүрлемеген, барлығына іс-әрекеттерін еркімен жүзеге асыру үшін мүмкіндік берген. Әрбір адамға қаласа иман ететін, қаласа күпірлікке түсіп, ақиқатты терістей алатын ерік пен күш берген. Адамға берілген ерік пен күш күпірлік етуге де, иманға келуге де ыңғайлы. Иман ету мен күпірлік жасау үшін басқа бір ерік пен күш керек емес. Өйткені Аллаһ әркімнің тағдырын, өз еріктерімен жүзеге асыратындай етіп жазған. Осыған байланысты адам анасынан мүмин немесе кәпір болып туылмайды, мүмин бола тұра кәпір, кәпір бола тұра мүмин болуы да мүмкін.

Аллаһ пенденің іс-әрекетін жаратады. Пенде болса, іс-әрекет жасауды қалайды және оны жасайды. Егер пенде іс-әрекетінің жаратушысы болғанда, өзі қалағанын жасай алуы керек еді. Алайда пенде қалаған нәрсесін әрдайым толық жүзеге асыра алмауда. Іс-әрекетін жасау күші іс-әрекеттен алдын емес, сол іс-қимыл кезінде пендеге берілген. Егер пенде іс-әрекетті жасамастан алдын осы күшке ие болғанда, Аллаһқа қажеттілік қалмас еді. Ал Құранда пенделердің сәт сайын Аллаһқа мұқтаж екендіктері айтылған (қараңыз: 35.Фатыр сүресі, 15-аят; 47.Мұхаммед сүресі, 38-аят). Пендеге күш-қуат іс-әрекетін жүзеге асырғаннан кейін де берілмеген. Өйткені бұл жағдайда іс-әрекеттің күшсіз (еріксіз) жүзеге асуы қажет. Ал бұлай болу мүмкін емес. Аллаһ Тағала пенденің қимыл-қозғалысының жаратушысы, құл болса, осы еркімен күшін жақсылық пен жамандық жолында қолдану арқылы іс-әрекетті жүзеге асырушы (орындаушы) ғана. Осы түсініктемелерді берумен қатар Әбу Ханифа былай қорытынды жасайды: «(Жалаң) көзбен күнге қарау қалайша мүмкін болмаса, тағдыр мен пенденің іс-әрекеті мәселесін ақылдың толық шешіп беруі мүмкін емес. Яғни ақыл бұл нәрселерді қанша түсіндіруге тырысқанымен шешімін көрсетіп беруде дәрменсіз»
.

3. Пайғамбарлық. Иман негіздерінің екіншісін құрайтын пайғамбарлық құрылым. Бұл құрылым пайғамбарлар, оның ішінде Хазіреті Мұхаммедпен (с.а.у.) байланысты мәселелердің жалпы атауы. Пайғамбарлыққа «Аллаһ пен Оның құлдары арасында дүние және ақырет өмірімен байланысты қажеттіліктердің өтелуі үшін жасалған елшілік қызмет» деп анықтама берілген
. Құранда Аллаһ Тағаланың Нух, Ибраһим пайғамбар мен олардың ұрпақтарынан келген кейбір адамдарға кітап, үкім (шариғат) және пайғамбарлық беріп, оларды елші еткендігі айтылады. Сонымен қатар Исраил ұрпақтарынан (еврейлер) кейбір тұлғаларға кітап пен пайғамбарлықты бергені баяндалады (6.Әнам сүресі, 83, 89-аят), (19.Марям сүресі, 49, 58-аят; 33.әл-Ахзаб сүресі, 39-40-аят). 

Аяттарға мән беріп қарағанда Аллаһ адамды жаратқалы бері пайғамбарлар арқылы тура жолды көрсететін кітаптар түсіргенін әрі алғашқы пайғамбар етіп Адам атаны таңдағанын көреміз (2.Бақара сүресі, 30,37-аяттар; 3.Әли Имран сүресі, 33-аят). Хадистерді зерделегенде Хазіреті Мұхаммед (с.а.у.) пайғамбарларды аналары бөлек, әкелері бір бауырға теңеп, олар адамдарды бір дінге шақырғанын айтады. Тіпті, Аллаһ Елшісі (с.а.у.) мен Исаның (а.с.) арасында басқа пайғамбар келмегені айтылған
. Ислам сенімі бойынша пайғамбарларға сену – иманның шартына жатады. 

Ислам діні қанат жайып, таралумен қатар VІІІ ғасырдың орталарынан бастап Хазіреті Мұхаммедті (с.а.у.) әрі пайғамбарлық құрылымды қабыл етпеуші адасқан ағымдар мен топтар пайда бола бастады. Уақыт өте келе бұл туралы кітаптар жазылды. Мақдиси есімді әйгілі ғалым өз кезегінде муаттыла (сипатты теріске шығарушы) мен бараһима (материалист) бағытындағы топтардың пайғамбарларды терістегенін айтады
. Осындай топтарға қатысты көптеген ғұламалар пайғамбарлық жайында баяндайтын еңбектер жазды. Мәселен, имам Шафиғидің «Исбатун-Нубууа уәл-Бараһима», имам Матуридидің «Китабут-Тауһид» атты еңбектерін айтпағанда, мәселеге қатысты ең алғаш еңбек жазғандар Жаһиз, Хайят, Әбу Али әл-Жуббаи және қазы Әбдул-Жаббар сынды муғтазилит сенімдегі каламшылар еді
.

Пайғамбарлық сенімге байланысты калам мектептерінің арасында ауызбіршілік бар. «Адамзат тарихында пайғамбарлық болды және Хазіреті Мұхаммедпен (с.а.у.) аяқталды» деген ұстанымды шектен шыққан діни ағымдардан басқа барлық мәзһаб өкілдері бірауыздан қабылдаған. Пайғамбарлық мәселеге қатысты әһлу сүннет пен муғтазилә каламшылары арасында пікір қайшылығы бар.

Әһлу сүннет ғалымдарының басым көпшілігінің пікірінше, Аллаһ тарапынан пайғамбар жіберілуі мүмкін және мұны ақыл да теріс көрмейді десе, кейбір ғалымдар пайғамбардың жіберілуін міндетті деп айтқан
. Бұл жердегі «міндетті» деген сөз, муғтазилиттер айтқандай мағынада емес. Керісінше, «Аллаһтың даналығы мұны қажет етеді» деген мағынада айтылған. 

Пайғамбарлық туралы әһлу сүннеттің көзқарасын қысқаша қорытар болсақ, Аллаһ тарапынан пайғамбар жіберілуі мүмкін, бірақ міндетті емес. Бұл Аллаһтың осы әлемге деген мейірімі мен рақымдылығы. Пайғамбарлық еңбек етіп, талпынумен келмейді, Аллаһ құлдарынан қалағанын пайғамбар етіп таңдайды. 

Муғтазилиттер бойынша, Аллаһ пайғамбар жіберуге міндетті. Өйткені құлдарының дұрыс жолда жүріп, жақсы болулары үшін Жаратушы Ие ең жақсы болғанды жаратуы қажет. Олай болса, діни тұрғыдан Раббымыздың пайғамбар жіберуі «міндетті» (уәжіп) деуде
.

Әбу Ханифаның бұл мәселеге қатысты пікірін айтар болсақ, пайғамбарлықтың ақиқаты жеткізілген хабарлардың Аллаһ тарапынан адамдардың жүрегінде орнығумен айқындалмақ. Олардың көрсеткен муғжизалары ақиқат. Хазіреті Пайғамбардың (с.а.у.) саусағымен айды екіге бөлгені, миғражға көтерілуі муғжиза болып саналады. Пайғамбарлар Аллаһқа серік қоспайды, кіші және үлкен күнәлар жасамайды. Тек «зәллә» деп аталатын жаңсақтық жасауы мүмкін. Бүкіл пайғамбардың әкелген діндері – бір ғана таухидке сүйенетін Ислам. Тек өз дәуіріндегі адамдардың іс-әрекеттеріне қатысты үкімдерінде ғана өзгерістер болған. Аллаһқа сене тұрып, Хазіреті Мұхаммедтің (с.а.у.) пайғамбарлығына иман етпеген адам Аллаһқа да иман етпеген болады. Өйткені Хазіреті Пайғамбарға (с.а.у.) иман ету Аллаһтың әмірі (4.Ниса сүресі, 65-аят). Олай болса, Аллаһқа иман еткен жан Хазіреті Пайғамбарға (с.а.у.) да иман етуі қажет
.

4. Ақырет. Қабір азабы ақиқат. Өйткені Құран Кәрімде бұған ишараттар жасалған (9.Тәубе сүресі, 101-аят; 52.Тур сүресі, 47-аят). Қабір азабына сенбейтіндер жәһмия ағым өкілдері. Адамдардың өлгеннен кейін тірілуі мен амалдарының таразыға тартылуы да ақиқат. Жаннат пен тозақ мәңгілік
. Ақырзаманның үлкен белгілерінен дажжалдың шығуы, ияжуж бен мәжуж, күннің батыстан шығуы, Исаның көктен түсуі және сахих хадистерде келтірілген қияметтің белгілерінің бәрі – хақ
. 

5. Иман – күнә мәселесі. Әбу Ханифаның ұстанымы бойынша, иман –тілмен айтып, жүрекпен бекітуден тұрады. Амал иманның бір бөлігі емес. Адам иманының күшімен Аллаһқа құлшылық етеді, ораза ұстайды, қажылыққа барады. Қайшы жағдайда намаз оқып, ораза ұстағаны, қажылыққа барғаны үшін иман етпейді. Шындығында Құран Кәрімде иман амалдан бөлек қарастырылған. Тіпті, амалы жоқ адамға да «мүмин» деген. Иман ете тұрып, парыз амалдардың біреуін орындамаған адам «күнәһар» болады және бұл ісін халал деп есептемейінше діннен шықпайды. Оның жазалануы немесе кешірілуі Аллаһтың қалауына байланысты. Мұндай адамдарға кешірім жасалатынына үміт бар. Алайда азапқа ұшырауы мүмкін деген үрей де жоқ емес.

Күнәнің жақсылықтарды жойғаны секілді, иман да жамандықтарды тып-тыйпыл етеді. Күнә – мүминнің рухани әлемін ластап, тіпті тозаққа кіруіне бірден-бір себеп те болады. Күнәһар мүмин тозақта мәңгі қалмайды. Аллаһқа және Пайғамбарға (с.а.у.) иман келтірмегендер мен оларға сеніп, иман еткен адамдардың тура жолдан шыққандары бір емес. Ондай жандарға залым, күнәһар, бүлікші пасық мүмин деп айтылатындығы иманның амалдан бөлектігін білдіреді. Расында Хазіреті Али де өзіне қарсы келген шамдықтарды «мүминдер» деп атаған
.

Әбу Ханифа бойынша, күнә жасау пендені діннен шығармайды. Өйткені Құранда зина жасағанға, адам өлтіргенге мұсылман деп айтылған. Егер күнә жасау мүминді иманнан шығаратын болса, ширктен кейін ең үлкен күнә – адам өлтіру. Олай болса, Хазіреті Али де кәпір болуы керек деген ұғым шығады. Алайда мәселе олай емес. Сондықтан ондай жанды Аллаһ қаласа кешіреді, қаласа азаптайды
. 

6. Күпірлік (тәкфир). Әбу Ханифаның ұстанымы бойынша, Аллаһқа сеніп, сенгенін айтқан кісі – мүмин, ал сенбеген жан – кәпір. Егер адам Аллаһтың бар екендігіне сеніп, Хазіреті Мұхаммедтің (с.а.у.) пайғамбарлығына сенбесе яки діни парыздардан қайсыбірін қабыл етпесе – кәпір болады. Ал құбылаға бет бұрған жан – мүмин. Парыз амалдардың қайсыбірін орындамаған жан иманнан шықпайды. Үлкен күнәні халал деп санамайынша, пендені күпірлікпен айыптауға болмайды. Ондай пендеге мүмин деп айтылады
. 

Адамдар сөздері мен құлшылықтарына және діни нышан саналатын сыртқы киім үлгісіне яғни өзге дін өкілінің киімін (крест тағу, монахтар секілді киіну) киюіне қарап күпірлікпен айыпталады. Мүмин екенін айта тұра тәңірлік сипаттарды жоққа шығарған немесе жаратылғандарға ұқсатқан, тағдырға сенбеген, Құранда анық етіп көрсетілген үкімдерді қабылдамаған, күнә істеуді халал санаған, Құранның бір әрпін болсын қабылдамаған адам – кәпір деп аталады. Алайда Құранды тәпсірлеу немесе жорамалдау арқылы үкім шығарған, Пайғамбарымызға (с.а.у.) тән хадистерде келген кейбір сенім негіздерін қабылдамаған адам күпірлікпен айыпталмайды
.

7. Имамдық. Әбу Ханифаның пікірінше, имам (халифа) мүминдердің кеңесімен әрі келісімімен тағайындалуы керек. Хазіреті Әбу Бәкір, Хазіреті Омар, Хазіреті Османнан кейін сахабалардың ішіндегі ең абзалы Хазіреті Али деген
. Ал билікті күшпен алған умеялықтар мен аббасилерге қарағанда үмметтің жағдайын жақсартуды мақсат еткен Али ұрпақтары халифалыққа, билікке лайық еді. Осы арада Әбу Ханифа имам Зәйд пен әһлу бәйттің билікке қарсы жасаған көтерілістеріне қолдау көрсетіп, бұл іс-әрекетті дұрыс деп тапқан. Тіпті, имам Зәйдке қаржылай қолдау көрсеткендігі айтылады. Өкінішке орай кейбір шиит ғалымдары оның шиа ұстанымда болғанын айтқанымен ақиқатында ол шииттік пікірді ұстанбаған. Себебі ол имамдық (халифалық) пен билік әһлу бәйтке тән, оларға берілген құқық, артықшылық деп санамаған. Тек әһлу бәйт өкілдерін осы лауазымға өзгелерге қарағанда лайықты деп есептеп, қолдау көрсеткен
. 

Әбу Ханифаның осы ұстанымына қарап, әһлу бәйтке деген ерекше құрметінің болғандығын аңғару қиын емес. Әрине осы жағдайды сол заманның шарттарына, талаптарына қарай отырып бағалар болсақ, оның бұл әрекетіне қарап, ешқандай саяси астар іздеудің қажеті жоқ деп санаймыз.

8. Жақсылыққа шақырып, жамандықтан тыю. Бұл ұстаным Исламның басты талаптарына жатады. Жақсылыққа шақырып, жамандықтан тыюды парыз санаған Әбу Ханифа жамағаттың бірлігіне ерекше назар аударған. Жақсылықты бұйырып, жамандықтан сақтандырған адамның Аллаһтың және Пайғамбарының (с.а.у.) бұйырған бір міндетін орындамақ мақсатында өзгелерді артынан ертіп, жамағатқа қарсы келуін құп көрмеген. Шектен шығушылармен емес, жамағатпен бірге болуды насихаттайды. Жамағат шектен шыққан жағдайда, ол аймақтан кету қажет деп, дәлел ретінде «Анкабут» сүресінің 56-аятын келтірген: 

يَا عِبَادِيَ الَّذِينَ آمَنُوا إِنَّ أَرْضِي وَاسِعَةٌ فَإِيَّايَ فَاعْبُدُونِ
«Әй, иман еткен пенделерім! Жерім расында кең, (қай жер кең болса, сол жерге барып) маған құлшылық етіңдер». Сондай-ақ «Ниса» сүресінің 97-аятын да осы сұраққа жауап ретінде алға тартқан. Өйткені оның ойынша, бүлік, көтеріліс, қан төгу, адам құқықтарын аяққа таптау, дүние-мүлікті талан-тараж ету сияқты жағымсыз іс әрекеттер жақсылықты ойран етпек
.

6) Құран - Аллаһтың кәләмы 

Ислам дінінің түп негізі де, құлшылық бастауы да – Құран. Хазіреті Мұхаммед пайғамбардың (с.а.у.) сүннеті Құраннан тәуелсіз бір бастама ретінде қарастырылмайды. Керісінше сүннет Құранның түсіндірмесі, оның өмірдегі қолданысы. Алайда кейінгі ғасырларда Құранның мәні туралы діни-теологиялық пікірталастар туындай бастады. Ондай пікірталастардың туындауы табиғи құбылыс еді. Өйткені Исламның алғашқы жылдарында Құранға қатысты бір мәселе, яки түсініспеушілік туындаған жағдайда көпшілік оны Пайғамбардан (с.а.у.) сұрап білетін. Сол себепті сахабалар Құранды түсінуде айтарлықтай қиыншылыққа тап болмады. Ал кейінгі ғасырларда ұлты араб емес мұсылмандар саны артып, Құранды түсінуде біршама қиындықтарға ұшырады. Біріншіден, тілді жетік білмеу; екіншіден, Құран аяттарының түсу себебін білмеу; үшіншіден, насих-мансух аяттарды білмеу секілді мәселелер ғалымдарды еріксіз толғандырды.

Деректер бойынша, мұндай мәселені шешуде Имам Ағзам Әбу Ханифаның үлесі зор болды. Өйткені саяси, әлеуметтік және мәдени өзгерістер, араб емес этностардың мұсылмандықты қабылдауы, Ислам қоғамында бас көтере бастаған этникалық мәселелер, Әбу Ханифа заманында аталған түйткілді күн тәртібіне қойды. Құранның басты негіз әрі діни үкімдерді шығаруда басшылыққа алынатын қайнар көз екені жайында өзіне дейінгі және өз замандастары саналған ғұламалардан ерекше ұстанымы болған жоқ. Ол да басқалар секілді Құранға үлкен құрметпен қарайтын және кәміл сенетін. 

Құранның «жаратылу» (махлуқ) мәселесі мұсылмандар арасында сенімге қатысты теологиялық проблема ретінде талас-тартысқа айнала бастауына қатысты әртүрлі пікірлер бар. Бұларды жалпы төртке бөліп қарастыруға болады:

1)
Тарихшы Ибн Асирдің пайымдауынша, Құранның жаратылу мәселесі яһудилер (еврей) арқылы Ислам қоғамына енген. Себебі яһуди Лабид ибн Асам Таураттың жаратылғандығына сүйеніп, алғаш рет Құранға да сол көзқарасын білдірген. Одан кейін оның туысы Талут есімді яһуди мәселеге қатысты бір еңбек жазып, оны мұсылмандар арасында таратуға тырысқан. Талуттан кейін Баян ибн Самған, Жағд ибн Дирһам, Жәһм ибн Сафуан және Бишр ибн Ғияс әл-Мариси секілді каламшылар (мутакаллим) осы пікірді ұстанады.

2)
Кейбір сүннит, муғтазилә және шиит ғалымдары Құранның жаратылуына байланысты пікірдің христиандықтан келгенін айтуда. Дәлел ретінде Умея халифасы Һишам ибн Абдулмалик заманында (724-743 ж.) патша сарайында хатшылық қызмет атқарған христиан теологтарынан Юханна әд-Димашқи мұсылмандарға қарсы Иса пайғамбардың тәңірлік сипатын дәлелдеу үшін Құранда Исаның «кәлимәтуллаһ (Алланың сөзі)» деп айтылған жерін негізге ала отырып, тәңірлік сөздердің, яғни Құранның жаратылмағанын айтады. Өйткені мұсылмандар Құранның жаратылғандығын қабылдамайды. Мұндай пікірді ұстанушыларды діннен шыққандық деп есептейтіндігін біліп, Құранның мәңгі екендігі туралы көзқарасты ұстанады. Бұл жағдайды Жағд ибн Дирһам, Жәһм ибн Сафуан секілді жәһмия мен муғтазилә ғұламалары мүлт жібермеді. Олар мәселенің қандай ниетте айтылып тұрғанын сезіп, христиандардың пікірлерін жоққа шығару үшін «Аллаһтың сөзі – Құранның» және Иса пайғамбардың жаратылғандығы туралы пікірін ұстанады. Жәһмия мәзһабы әһлу сүннет ғұламаларының «Құран – мәңгі, жаратылмаған (ғайру махлуқ)» деген сенімдерін христиандардың Иса пайғамбар жайындағы сенімдеріне ұқсатқан. Осы жайтты ескерсек, Құранның жаратылуы мәселесіне христиандардың ықпал еткендігін айтуға негіз бар.

3)
Құранның жаратылу мәселесінің көтерілуіне грек философиясының әсері болған. Өйткені бұл пікірталас Гераклит пен Анаксагордың дүниетанымында маңызды орынға ие «логос» сөзіне сүйенеді. Логос арабшаға «калам (сөз)» деп аударылуынан кейін мұсылмандар арасында тәңірлік сөзінің мәңгілігі және осыған байланысты Құранның жаратылуы мәселесі талқыға түскен
.

4)
Құранның жаратылу мәселесі Аллаһтың сипаттарымен (атрибуттары) байланысты айтылған деген пікір бар. Яғни Аллаһтың сипаттары мәңгілік пе, әлде кейіннен жаратылған ба деген пікірталастар нәтижеде өзекті мәселеге айналған. Мұның соңы тәңірлік сипаттар мен іс-әрекеттер оның болмысымен бір ме, әлде бөлек пе деген талас-тартыстар, Құранның жаратылып, жаратылмағандығы жайлы келіспеушіліктерді өзімен бірге әкелді. Осыған байланысты муғтазилә ғұламалары Аллаһтың сипаттары (атрибуттарды) оның болмысымен бір, мәңгілік деген сенімге қарсы шығады. Олардың ұстанымы бойынша, Аллаһты жаратылғандарға ұқсатуға болмайды деп, сипаттардың кейіннен жаратылғанын қабыл етеді. 

Аллаһтың субути сипаттарының бірі – «кәләм». Муғтазилә Аллаһтың сипаттарын қабыл етпегендіктен, «кәләм» сипаты мәңгілік ұғымына кірмейді. Олай болса, кәләм сипатын қабыл етпеу – Құранның мәңгілігін терістеу. Сол себепті олар Құранды жаратылған деп, осы тұжырымды дәлелдеуге тырысады. Mонтгомери Уотт (батыстың атақты шығыстанушысы) бұл көзқарасты қолдап, тағдыр мен Құранның жаратылуы арасында бір байланыстың бар екенін айтып кеткен. Оның ойынша, адамның өз іс-әрекеттерінде еркіндік бар екенін қабылдағандар Құранның жаратылғандығы туралы көзқарасты пайдаланып өз пікірлерін қорғап қалуға мүмкіндік тапқан. Сонымен қатар Құранда тарихи жағдайларға көптеп сілтеме жасалған, жүзеге асатын оқиғалардың «Ләуху махфузда»
 жазылғанын және Құранның сол жерден адамдарға түсірілгенін айтқан
.

«Құранның жаратылу» мәселесі Ислам теологиясы мен пәлсәфәсы тарихында шын мәнінде үлкен талас-тартыс тудырған, тіпті ғұламалардың басына нәубет әкелген деп те айтуға болады. Құранның жаратылғаны туралы көзқарас алғаш рет һижраның І ғасырының (VІІІ ғ.) алғашқы жартысында пайда болды. Кейіннен бейне бір мемлекеттік маңызы бар ресми мәселеге айналған. Ал осы көзқарасты қабыл етпегендердің қуғынға ұшырағанын білеміз. Алайда бұл діни тартыстың алғаш рет кім тарапынан туындап, нендей мақсатпен пайда болғанын дөп басып айту мүмкін емес. 

Дегенмен танымал ғалым Мұхаммед Әбу Заһра бұл жайында былай дейді: «Құранның жаратылу мәселесі Умея билігі тұсында алғаш рет христиандар тарапынан көтерілді. Юханна әд-Димашқи есімді христиан оқымыстысы мұсылман қоғамында өмір сүріп жатқан христиан дін өкілдеріне мұсылмандар арасында іріткі салатын түрлі сұрақтарды үйрететін. Сол сауалдардың бірі –Құранда айтылғандай, (қараңыз: 4. «Ниса» сүресі, 171-аят) Иса пайғамбар Аллаһтың «кәлимасы» (сөзі). Осыған байланысты олар мұсылмандарға қарата: «Аллаһтың кәлимасы (сөзі) қадим (бастауы жоқ) ба?» – деп сұрайды. Егер мұсылмандар: «Жоқ», – десе, онда: «Аллаһтың кәләмы (сөзі) болған Құран кейіннен жаратылған», – деп, мұсылмандар арасында екі ұдай ойға қалдыруға тырысады. Ал: «Иә», – деп жауап берсе, олар: «Иса пайғамбар да кейіннен жаратылмаған, әуелден бар еді», – деген оймен оның құдайлығын дәлелдеуге жанын салатын»
. 

Әбу Ханифа «әл-Фиқһул әкбар» атты еңбегінде Құран жайында былай дейді:

«Құран – қағаз беттеріне жазылған, жүректерде сақталған, тілмен оқылған, сондай-ақ Пайғамбарымызға (с.а.у.) түсірілген Аллаһ Тағаланың сөзі. Біздің Құрандағы сөзіміз, жазуымыз, оқуымыз жаратылған, ал Құран жаратылмаған. Аллаһ Тағаланың Құранда Хазіреті Муса және басқа да пайғамбарлар (а.с.) жайлы және Перғауын мен Ібіліс туралы хикая етіп айтқан нәрселерінің бәрі – Аллаһ Тағаланың сөзі. Аллаһ Тағаланың сөзі жаратылмаған. Ал Мусаның (а.с.) және басқа мақлұқаттардың сөзі жаратылған. Құран олардың сөздері сияқты емес, ол – Аллаһтың басталуы болмаған, ежелден бар сөзі. 

Аллаһ Тағала: «Аллаһ Мусамен тілдесті» (4. «Ниса» сүресі, 164-аят) дегендей, Муса (а.с.) Аллаһтың сөзін естіген. Аллаһ Тағала Мусамен (а.с.) сөйлеспей тұрып-ақ сөйлеуші сипатына ие еді. Аллаһ Тағала жаратылыс атаулы жаратылмай тұрып-ақ ежелден Жаратушы еді: «Оған ұқсас еш нәрсе жоқ. Ол – Естуші, Көруші» (42. «Шура» сүресі, 11-аят). 

Аллаһ Тағала Мусамен (а.с.) сөйлескенде әуелден Өзіне тән сипатпен сөйлесті. Аллаһтың сипаттарының бәрі ежелден, мақлұқаттардың сипаттарына ұқсамайды. Аллаһ Тағала біледі, бірақ біздің білуіміз сияқты емес. Құдыретті, біздің құдыретіміз сияқты емес. Көреді, біздің көруіміз сияқты емес. Естиді, біздің естуіміз сияқты емес. Сөйлейді, біздің сөйлеуіміз сияқты емес. Біздер белгілі бір құрал, әріптер арқылы сөйлейміз. Аллаһ Тағала құралсыз, әріптерсіз сөйлейді. Әріптер жаратылған. Аллаһтың сөзі жаратылмаған» 
.

«Құран Аллаһтың Елшісіне (с.а.у.) түсірілген. Ол Кітапта жазылған. Құран аяттарының бәрі сөйлем мағынасында артықшылықта, ұлықтықта өзара тең. Тек кейбірінің зікір (аяттағы) жағынан, ал кейбірінің мағынасы жөнінен артықшылығы бар, мысалы «Аятул-курси» (2.«Бақара» сүресінің 255 аяты) сияқты. «Аятул-курсиде» Аллаһ Тағаланың ұлықтығын, үстемдігін, сипаттарын білдіретін мән-мағына бар, сондықтан да ол екі (зікір есепті де, мағынасы жағынан да) артықшылыққа ие. Дінсіздерді сипаттайтын аяттардың тек аяттығы жағынан ғана артықшылығы бар, мағынасы жағынан жоқ. Өйткені олар дінсіздер. Осылайша Аллаһ Тағаланың есімдері мен сипаттарының барлығы артықшылықта, ұлықтықта тең, араларында айырмашылық жоқ (бір-бірінен артық емес)»
. 

«Біз Құранның Аллаһтың жаратылмаған сөзі, оның уахиі және түсірген кітабы екеніне сенеміз. Аллаһтың сөзі Аллаһ Тағаланың өзі де емес, одан бөлек те емес. Керісінше ол Аллаһтың нақты сипаты. Құран Кәрім қағазға жазылып, тілмен оқылып, көкіректерде сақтаулы. Сия, қағаз, жазу, бәрі-бәрі жаратылған. Себебі бұлардың барлығы адамдардың ісі. Ал Аллаһ Тағаланың сөзі жаратылмаған. Жазу, әріптер, сөздер, аяттар пенденің қажет етуіне байланысты Құранды оған көрсететін құралдар болып табылады. Аллаһтың сөзі – оның затында. Мағынасы жоғарыдағы нәрселермен ұғынылады. Кімде-кім Аллаһ Тағаланың сөзі жаратылған десе, Ұлы Аллаһқа күпірлік келтірген болады. Аллаһ Тағала әуелгі болмысынан айнымайтын құлшылық етілетін (Жаратушы). Оның сөзі өзінен ажырамаған халде оқылып, жазылған және сақталған»
.

Бұдан мынандай қорытынды шығаруға болады: «Аллаһтың кәләм (сөз) сипаты бар. Бұл сипаты Оның басқа сипаттары секілді Оның болмысының ажырамас бірлігі, Онымен бірге мәңгі болып табылады. Құран Оның осы мәңгілік сипаты. Құран деп жазғанымыз, сөйлегеніміз жаттаған нәрселеріміз, жаратылған және Құран Кәрімді көрсететін дәлелдер болып саналады».

Иә, көріп отырғанымыздай Имам Әбу Ханифа Құран жайлы өз пікірін нақты да ұғынықты етіп айтып кеткендіктен, біздің міндет осы айтылған халінде сену.

7) Ханафи мәзһабындағы сүннеттің орны

Хазіреті Мұхаммед (с.а.у.) пайғамбардың сөздері мен үлгілі, өнегелі іс-әрекеттерін білдіретін сүннеттің Ислам діні мен мәдениетінің басты қайнар көзі екендігі ақиқат. Негізігі қайнар көз – Құран Кәрім. Ал оны түсінуде Аллаһ Елшісінің (с.а.у.) айтқандары мен іс-әрекеттері өте маңызды. Алайда Ислам тарихында хадис пен сүннет төңірегінде өрбіген талас-тартыстар кейбіреулердің бұған күдікпен қарауына себеп болған. Мәселеге қатысты пікірталастардың маңызды бір бөлігі Хазіреті Пайғамбардың (с.а.у.) сүннетіне қатысты болса, кейбірі сүннетті түсіну мен оны тәжірибеде қолдануға байланысты болды. Хадистің терминдік мағынасы «сөз, іс-әрекет және мақұл көру, этикалық сипаттар мен сыртқы физикалық жүріс-тұрыс тұрғысынан Хазіреті Мұхаммед пайғамбарға (с.а.у.) қатысты жазылған мәтіндер дегенді білдіреді
. Ал өте тар, тура мағынасында «Пайғамбардың (с.а.у.) сөзі» деп айтылады.

Хадистер мұсылман үшін даулы бір мәселенің шешімін табуда қаншалықты маңызды болса, Құран аяттарын түсіндіруде де соншалықты айрықша мәнге ие. Мәселен, Құранда намаз, ораза, зекет және қажылық сияқты ғибадаттар парыз етілген. Алайда намаздың қай уақытта, қалай оқылатындығы, оразаның қалай ұсталатындығы, зекеттің қандай мөлшерде, қандай нәрселерден берілетіндігі айтылмаған. Бұлардың бәрі хадистер арқылы білдірілген. Хадистер Құранда орын алмаған кейбір мәселелерді түсіндіріп, олардың тәжірибедегі қолданысын көрсетіп берген. Құранда айтылумен қатар қанағаттанарлық мәлімет берілмеген ақырет өмірімен (эсхаталогия) байланысты жайттер хадистер арқылы үйретілген. Ар-ождан мен рухани жетілдіруді қамтамасыз ететін қағидалар, жақсы отбасы болу үшін қажетті жайттар, адамдар арасындағы қатынасты реттейтін діни үкімдер, басқарушылар мен қызметкерлердің арасындағы байланыстар мен тағы басқа осыған ұқсас мәселелерде хадистерде кеңінен мағлұмат беріледі.

Сүннет ұғымына келер болсақ, оның көптеген анықтамасы жасалған. Сүннеттің сөздік мағынасы «жол» дегенді білдіреді. Хадисшілер сүннетті «Пайғамбардан (с.а.у.) келген сөз, іс-әрекет пен құптау, әдептілік нормалар» деп түсіндіреді. Ғалымдардың басым көпшілігі сүннетті хадиспен мағыналас, бірдей ұғымдар деп түсіндіреді
. Ислам құқықшылары сүннетке «Пайғамбардан (с.а.у.) парыз бен уәжіп амалдардан басқа бұйырылған барлық амал» – деп анықтама берген
.

Сүннет – Ислам құқығында Құраннан кейінгі екінші қайнар көз. Мұны ғалымдар бірауыздан қабыл еткен. 

Тақырыпқа қатысты ханафи ғұламаларының хадис және сүннет туралы көзқарастарын айтқанда әуелі осы мәзһабтың құрушысы болған Имам Ағзам Әбу Ханифаның аталған мәселеге қатысты көзқарастарынан бастаймыз. Өйткені оның пікірлері бұл мәселенің қалыптасып дамуына елеулі әсер еткені анық. 

Әбу Ханифаның хадис пен сүннет туралы пайымдарын үшке бөліп қарастыруға болады. Біріншісі, Әбу Ханифаның Хазіреті Мұхаммед пайғамбардың (с.а.у.) сөз және іс-әрекеттеріне деген ұстанымы немесе сүннетті дәлел ретінде қолдануы; екіншісі, хадистерді сенім мен фиқһ ұстанымдары негізінде түсіндірме жасауы, таңдауы; үшіншісі, хадистерді мазмұнына қарап сынға алу.

Әбу Ханифаның Пайғамбардың (с.а.у.) сүннетіне деген ұстанымдарын оның бізге дейін жеткен еңбектері ішінен ең сенімдісі деп қабылданған «әл-Алим уәл-Мутааллим» атты еңбегінде айтқан мына сөздерінен білуге болады: «Біз естісек те, естімесек те Пайғамбардың (с.а.у.) айтқандарының барлығын қабыл аламыз. Оған сенеміз және оны Аллаһтың елшісі айтқандай куәлік етеміз»
. Әбу Ханифаның осы ашық әрі түсінікті етіп айтқан сөзінен кейін оны сүннетке немқұрайлылықпен қараған деп айыптаулардың негізсіз екенін нақты айтуға болады. 

Әбу Ханифа мәзһаб имамдарының арасында хадистерді алуда Құранға негіздеу әдісін көп қолданған ғалым. Әбу Ханифа бұл әдісті көбіне даулы мәселелерде ұстанымын дәлелдеу үшін қолданған. Хадистерді талдауда мұндай әдістің маңыздылығын ешкім жоққа шығара алмайды. Оның бұл әдіспен сенімді емес хадистерді Құранның таразысына салғаны байқалады. Ибн Хазм бұған қатысты былай деген: «Шындығында Құранға қайшы сахих (дұрыс, ақиқат) бір хабардың болуы мүмкін емес»
. Алайда Әбу Ханифаның өмір сүрген дәуірі Ислам әлемінде саяси, әлеуметтік әрі мәдени қақтығыстардың көбірек орын алған кезең еді. Сонымен қатар теріс ағым өкілдері тарапынан жалған хадистер көптеп айтылып, мұсылмандар арасына тарағанын ескерер болсақ, Құран секілді өзгермеген иләһи кітапты төрелікке алудың қажеттіліктен туындағаны анық байқалады.

8) Әбу Ханифа және шәкірттерінің хадистерді таңдау мен түсіндірудегі әдістері

1 – Құранға сәйкестік. Құранға сәйкестік мәселесі, яғни хадистер Құран аятына қайшы келмейді. Сол себепті жеткен хадисті Құран аятымен салыстыру сахабалар заманынан тәжірибеде қолданылған және мәзһаб имамдары да бұл әдісті қабылдаған. Осыған қатысты Әбу Ханифа былай деген: «Егер Пайғамбар (с.а.у.) Құранға қарсы бір нәрсе қосып айтар болса, Аллаһ оның күре тамырын үзер еді», – деп
, мына аятты дәлел ретінде келтіреді: «Егер ол Елші біздің атымыздан жалған айтар болса, оны мықтап тұрып қолға алып, күре тамырын үзер едік, ешқайсың оған араша түсе алмас едіңдер» (69.Хаққа сүресі, 43-46-аятттар). Мәселе ұғынықты болу үшін былай дейді: «Аллаһтың Елшісі (с.а.у.) Аллаһтың кітабына қарсы келмейді. Аллаһтың кітабына қарсы шыққан Аллаһтың Елшісі бола алмайды. Пайғамбардан (с.а.у.) Құранға қайшы хадис айтқан адамды терістеу, Пайғамбарды (с.а.у.) терістеп, жоққа шығару емес. Бұл тек Пайғамбардан (с.а.у.) дінге қайшы хадисті айтқан адамды терістеу болып табылады. Кінә сол адамдікі, Пайғамбардікі (с.а.у.) емес... »
. Демек, оның бірінші әдісі хадистерді мәтіндік, мазмұндық жағынан талдау барысында Құранды басшылыққа алып, салыстыру. Одан тәлім алған шәкірттерінің де осы әдісті ұстанғандығы байқалады. 

2 – Адамға берілген маңыз. Әбу Ханифа өзге мәзһаб имамдары мен ғұламаларға қарағанда адам өміріне мән беріп, адами құндылықтарды мүмкіндігінше бірінші кезекте қарастыруға тырысқан. Әртүрлі мәселелердің шешіміне қатысты пікірлерін мұқият талдап, үкім беруде асығыстық етпеуге назар аударатын. Мәселен, күмәнді жағдайларда жаза қолданбаудың жолын қарастырған. Сол себепті құлдарды қорғайтын үкімдер шығарған, мұсылман еместердің құқықтары жайында ықтияттылықпен әрекет еткен. Мұның себебін имам Мұхаммед әш-Шәйбани былайша түсіндіреді: «Әбу Ханифаның Хаммадтан, оның Ибраһимнен хабар беруі бойынша, Хазіреті Омар былай деген: «Мүмкіндігінше мұсылмандарға жаза қолданбауға тырысыңдар. Өйткені имамның кешірімде қате жасауы, жаза қолдануда жіберген қателігінен абзал. Егер жолын тапсаңдар, мұсылманды жазаламауға тырысыңдар». Бұл Әбу Ханифаның және біздің көзқарасымыз»
. Әбу Ханифа көптеген мәселені осы принципке негіздеп шешіп отырған және адамдарға жаза қолдануда асығыстық жасамаған. 

3 – Жеңіл жағын таңдау. Адамдар үшін жеңілін және ыңғайлысын алып, сол арқылы үкім беру мәзһабтың басты принциптерінің бірі әрі мұны фиқһ терминологиясында «истихсан» деп қабылдаған. Истихсан, қиясты тастап, адамдар үшін ең ыңғайлысын алу дегенді білдіреді. Жалпы истихсаннан мақсат ауыр, қиын болғандарды тастап, жеңілдерді таңдау. Діннің басты мұраты да осы. Құранда бұл туралы былай дейді: «Аллаһ сендерге қиындықты емес, жеңілдікті қалайды» (2.Бақара сүресі, 185-аят). 

Әбу Саид әл-Худри мен Әбу Һурайрадан жеткен хадистерде балиғат жасына толған кісінің жұма күні ғұсыл алуы уәжіп делінген. Әбу Һурайрадан риуаят еткен екінші бір хадис бойынша жүніп болған жағдайда ғұсыл алу уәжіп делінген. Бұл хадистерді жеткізген имам Мұхаммед: «Жұма күні ғұсыл алу абзал, бірақ уәжіп емес. Өйткені бұған қатысты көптеген хадистер бар», – деп олардың бірқатарын келтіреді
.

4 – Әдет-ғұрыпқа сәйкестік. Ханафи мәзһабы өзге мәзһабтармен салыстырғанда әдет-ғұрыпқа маңыз берумен ерекшеленеді. Әдет-ғұрыпты назарға ұстаумен шектелмей, шариғат дәлелдерінің қатарына қосты. Бұған дәлел ретінде «Мұсылмандардың жақсы деп тапқандары Аллаһ құзырында да жақсы, мұсылмандардың жаман деп тапқандары Аллаһ құзырында да жаман болып табылады» деген хадисті келтіреді
.

5 – Замана ағысына мән беру. Ислам құқығындағы ұстанымдардың бірі – «Заманның өзгеруіне байланысты үкімдердің өзгеретіндігі». Бұл қағида Исламның алғашқы кезеңдерінен бастап қолданысқа енді. Әбу Ханифа мен шәкірттері жылдам өзгеріп отырған қоғамдық құрылым мен түрлі мәдениеттердің ошағы болған аймақта мекен еткендіктен, діни үкімдерді түсіндіруде осы қағиданы бөлекше назарда ұстаған. 

Мысалы, Хижаз аймағына қарағанда Шамда кең тараған жалға алу келісімін қияспен шешкен. Бірақ, көптеген табиғиндер бұл әдісті құп көрмей Әбу Ханифаны қияс жасауда шектен шықты деп, наразылық білдірген. Сонда Әбу Ханифа Бағдат пен Мәдина қаласының жағдайы екі бөлек екенін, қоғамдық қатынастың өзгеруіне қарай үкімдердің де өзгеретінін мойындамаудың соңы Аллаһ Тағаланың әмірлері мен Пайғамбарымыздың (с.а.у.) сүннетіне қарсы шығуға әкеп соғатынын айтқан
.

6 – Ақылға сай келуі. Сахабалар кезеңінде кейбір хадистердің ақылға сай келу-келмеуіне орай қарастырылғаны айтылады. Мысалы, Әбу Һурайрадан риуаят бойынша: «Зинадан туған адам ең жаман деген үш адамның ең оңбағаны» деген хадисті естігенде, Абдуллаһ ибн Аббас: «Егер зинадан туған бала ең жаман деген үш адамнан да төмен болса, онда зина жасаған әйелді тас боран етіп жазалау үшін оны туғанға дейін күтудің қажеті болмас еді», – деген (Зәркәши, әл-Ижәбә, 64-бет). 

Сондықтан Әбу Ханифа үкім етуде ақылға қонымды әдісті қолданған. Мәселен, ол: «Бос (қараусыз жатқан) жерді игерген адам патшаның ғана рұқсатымен ол жерді иелене алады», – дейді. Бірақ осы мәселеге қатысты «Кім бос жатқан жерді тірілтсе, ол соған тиесілі болады» (Бұхари, Харс 15) деген хадисте патшаның рұқсаты айтылмағандығын айтқанда, оның жауабы былай болады: «Жерді игеру тек патшаның рұқсатымен жүзеге асады. Басқаша жағдайда ол талас-тартыс тудырады. Мысалы, бір жер теліміне екі адамның көзі түсті делік. Екеуі де жерге иелік еткісі келеді. Әлбетте мұндай жағдайда ол екеуінің арасында дау тумай тұрмайды. Сонда кімдікі дұрыс саналмақ? Егер айдаладағы біреу басқа бір адамның үйінің айналасындағы жерді өңдегісі келсе, жердің иесі: «Ол жер менікі, сен маған қиянат етесің», – десе, бұл жағдайда не істеу керек?» – дейді. 

Әбу Ханифа бұл жерде патшаның рұқсатын ел арасында алауыздық тумау үшін шарт етіп қосқан
. 

7 – Түпкі мақсатқа тура келгенін таңдау. Хадистен үкім шығару үшін зеректілік пен ақылдылық қажет. Олай дейтін себебіміз айтылған хадистің түпкі мақсатын білу, үкім беруде аталмыш қасиеттер аса маңызды. Әбу Ханифаның хадис талдаудағы ұстанған әдісінің бірі де осы. Фақиһтің міндеті айтылған хадистің тура мағынасын алғандай түпкі мақсатына сай пәтуа беру. Атақты ғалымдардың көпшілігі осы әдісті ұстанғанын білеміз.

Мысалы, Куләйб деген кісі Хазіреті Пайғамбарымызға (с.а.у.) келіп, мұсылмандықты қабылдағанын айтып, серт береді. Сонда Аллаһ Елшісі (с.а.у.): «Басыңдағы (күпірліктің белгісі болған) шашыңды алып таста», – дейді. Сонда әлгі кісі шашын алғызып тастайды.

Имам Мұхаммед осы хадисті келтірген соң: «Бұл Исламды жаңа қабылдаған адамдардың бәріне уәжіп емес. Өйткені Пайғамбарымыз (с.а.у.) сахабаларының көбісіне осылай әмір бермеген. Аллаһ Елшісі (с.а.у.) өзіне серт беріп, мұсылмандықты қабылдаған кісінің шашын тым сәндеп, сонысымен мақтан еткендіктен, оның бұл сәнқойлығы Ислам дінінің талаптарымен қабыспайтындығы үшін Куләйбке осылай әмір еткен болуы мүмкін. Мұны ғұсыл құйынумен бірдей көріп, қатып қалған қағида деп түсінбеу керек. Мұсылмандықты қабылдаған кезде ғұсыл құйыну – уәжіп», – деген
. 

Иә, көріп отырғанымыздай, хадистің айтылу мақсатын түсіну мәселені шешуде қателікке бой алдырудан сақтайды екен. 

Әбу Ханифаның хадистерге деген ұстанымына байланысты кейбір ғалымдар тарапынан сын айтылып жатты. Оған қатысты айтылған сыни пікірлердің көбі күмәнді хабарлар мен мәзһаб фанатизмінен туындағаны анық. Ибн Әбу Шайба, Бухари, Ибн Құтайба секілді бірқатар ғұламалар Әбу Ханифаның хадиспен емес, рәймен амал еткендігін кітаптарында мысалдар келтіреді. Алайда айтылған сындардың көбі Әбу Ханифаның хадиске қарсы келгендігін емес, әртүрлі хабарлардың арасынан ыңғайлысын таңдап алғаны байқалады.

Біздің ойымызша, хадистердің дұрыстық (сахих) мәселесі Пайғамбар (с.а.у.) кезеңіне жақындығымен тікелей байланысты. Яғни Пайғамбар (с.а.у.) дәуіріне жақындаған сайын хадистердің дұрыстық дәрежесі көтеріле түспек, одан алыстаған сайын сенімділік дәрежесі төмендей бермек. Өйткені Әбу Ханифадан шамамен бір ғасыр кейін өмір сүрген Яхия ибн Мағин мен Ахмад ибн Ханбал кезеңінде жалған хадис шығару, жазу әрекеті көп болғанын білеміз. Олай болса, Әбу Ханифа заман тұрғысынан сахих хадистерге қол жеткізуде кейінгілермен салыстырғанда әлдеқайда жоғары тұр. Мұны мойындау керек.

Әбу Ханифаның басқа сүнниттік мәзһаб имамдарынан, мухаддистерден ешқандай айырмашылығы жоқ. Оның өзгелерден ерекшелігі – хадистерді түсіну мен оларды пайымдауында.

Әбу Ханифа мухаддис емес, фақиһ. Хадис саласында білімінің әлсіздігі немесе хадистерге қарсы келді деген сарындағы сыни пікірлердің басым көпшілігі субъективті көзқарастардан тұрады. Егер мұндай сыни пікірлер назарға алынар болса, ешбір мәзһаб имамы сыннан тыс қалуы мүмкін емес. Оның үстіне Әбу Ханифа мен мәзһабын сынға алғандардың көбі одан біраз жылдардан кейін өмір сүргендер. Бұл мәселеде көзқарасын білдіргендердің өзі Әбу Ханифадан аз дегенде бір ғасыр кейін өмір сүрген адамдар. Осы тұрғыдан алғанда, Әбу Ханифаның мүмкіндігі оны сынға алушылардан әлдеқайда жоғары екені түсінікті болмақ.

Әбу Ханифа секілді ұлы ғұламаларды шынайы қасиеттерімен тану үшін ең абзалы мәселеге бейтарап көзбен қарап, баға беру болмақ. 

9) Әбу Ханифа және ханафилердің ижтиһадтағы ұстанымдары

Араб тілінде «қайрат көрсету, бүкіл күшін жұмсау, алған бетінен қайтпау, қиыншылық көру» деген мағынадағы ижтиһад ұғымы – «бір мәселеде қолдан келген қайрат көрсету, қол жеткізу үшін бүкіл күшті жұмсау» дегенді білдіреді
.

Әбу Ханифа ғылымға ден қоюмен қатар саудамен де айналысқаны мәлім. Сол себепті өмірде кездесетін фиқһи мәселелердің ортасында жүргендіктен туындаған түрлі мәселелерге қатысты тың пікірлер айтып, пәтуа берген. Ғұмырының соңына дейін көп пәтуа бергенімен, өкінішке қарай, оның басым бөлігі жазылмаған. Сонымен қатар ол ижтиһад әдісін түсіндіретін еңбек те қалдырмаған
. Дегенмен Әбу Ханифа мен шәкірттері ижтиһад мәселесінде төмендегідей әдістерге жүгінген.

1. Құран. Ижтиһад жасау Хазіреті Мұхаммед (с.а.у.) пайғамбар дәуірінен басталып сахаба, табиғин және атақты мужтаһид ғұламалар кезінде де жалғасын тапқаны тарихтан белгілі. Ижтиһад, Құран мен сүннеттен шешімі табылмаған мәселелерді ақли әдіс арқылы адамның жеке көзқарасына сүйеніп, жағдайдан шығу дегенді білдіргендіктен, ой қорыту, дүниетаным және көзқарас болып табылады. Ақылдың қызметіне сүйенген көзқарас болғандықтан ижтиһад жасау тікелей болмаса да жанама түрде бастауын Құраннан алады. Өйткені Құранда мұсылманды ойлануға, әлемдегі ерекше тәртіппен орналасқан дүниелерге қарап ғибрат алуға, ақылдарын қолдануға шақыратын аяттар өте көп. 

2. Сүннет. Ижтиһадтың екінші қайнар көзі – cүннет. Хазіреті Мұхаммед (с.а.у.) пайғамбардың дүниелік мәселелерді сахабаларымен ақылдаса отырып, кейде олардың пікірлерін құптап, тікелей ижтиһад жасағаны және осы жолға сахабаларды да шақырғаны деректерде айтылған. Сүннеттен кейін ижтиһадтың үшінші дәрежедегі бастауы сахабалардың ижтиһадпен байланысты айтқан сөздері мен іс-әрекеттері саналады.

Ижтиһадтың тікелей Хазіреті Мұхаммед (с.а.у.) пайғамбар тарапынан басталғаны, сахаба, табиғин және атақты мужтаһид ғұламалар дәуірінде де жалғасын тапқаны белгілі. Исламның өміршеңдігін және қоғамдағы әртүрлі жағдайларға байланысты туындайтын мәселелердің шешімін табуда ижтиһад жасау үлкен маңызға ие. Ижтиһадтың діндегі үкімі туралы ғұламалардың көзқарастарына тоқталып өткен абзал.

Имам Әбу Исһақ әш-Шатиби (қ.б. 1388 ж.) өз ойын былай ортаға салады: «Жағдайлар, құбылыстар шексіз. Осыған байланысты бұларды кейбір діни үкімдермен шектеп қою дұрыс емес. Құран мен сүннетте орын алмаған және алғашқы ғұламалар ижтиһад жасамаған мәселелер туындайтыны, ортаға шығатыны ақиқат. Бұдан қашып құтыла алмаймыз. Бұл жағдайда адамдар туындаған мәселелердің шешімін табуда еркін әрекет етуі немесе шариғат негіздері төңірегінде ижтиһад жасамастан жағдайды өз қалаулары бойынша қарастыруы керек. Ал бұл болса, нәпсі мен қалауларға сүйену болғандықтан, мұндай көзқарастардың барлығы дінге қайшы келеді. Олай болса, адамға шамасы келмейтін нәрсені жүктеуді міндеттейді. Сондықтан әр ғасырда ижтиһад жасау қажет. Өйткені оқиғалар белгілі бір уақытқа тән емес. Әр кез туындауы мүмкін»
.

Аббас Махмуд Аққад шариғат бастауларының Құран, сүннет және ижма екенін баса айтып, бұл қайнар көздерден үкім шығару үшін ойлау, ақыл жүгірту және амал ету парыз деген. Мұны жасамаған жағдайда қателікке ұрынатынын әрі сол үшін мұсылманның есепке тартылатынын ескерткен.

Шиһабуддин әл-Карафи (қ.б. 1285 ж.): «Аллаһ сақтасын, егер бір ғасырда бірде бір мужтаһид қалмаса, бүкіл мұсылмандар күнәһар болады», – дейді.    Ол «әл-Ижтиһад уәт-Таждид» атты еңбегінде ижтиһад жасаудың үкімі туралы былай дейді: «Ижтиһад жасауға күші жететін адам, Құран және сүннетті түсіне алатын, бұлардан үкім шығаруда өз ойын білдіре алатын фақиһ кісі болып табылады. Бұл болса, ой күші мен терең білімді қажет етеді»
.

Ханафи мәзһабындағы ижтиһадқа келер болсақ, Әбу Ханифаның бұл мәселеге қатысты арнайы жазған еңбегі жоқ. Оның ижтиһад әдісі шәкірттері тарапынан жеткізілген. Әбу Ханифаның ижтиһад әдісін қысқаша былай көрсетуге болады. Кітап (Құран), сүннет, ижма, сахаба сөзі, қияс, әдет-ғұрып және ақылға негізделген дәлелдер.

Әбу Ханифа өзіне дейінгі және өзінен кейінгі мужтаһид ғалымдармен салыстырғанда қияс әдісін көп қолданған. Сонымен қатар әлі болмаған жағдайларға қатысты ижтиһад жасаған. Әбу Ханифаның фиқһта, ижтиһад жасаудағы асқан зеректігін өз замандастары да мойындаған. Мәселен, имам Шафиғи оны фиқһтың атасы деген. 

Әбу Ханифа ижтиһад әдісі туралы былай дейді: «Егер Аллаһтың кітабынан (Құран) бір үкім тапсам оны аламын. Аллаһтың кітабынан таба алмасам, Пайғамбардың (с.а.у.) сүннетіндегі үкімдермен амал етемін. Аллаһтың кітабы мен Пайғамбардың (с.а.у.) сүннетінде де бір үкім таба алмасам, онда сахабалардың сөзін аламын. Егер сахабалар өз араларында қайшылықта болса, олардың ішінен қалаған сөзді аламын, қаламағанымды алмаймын. Алайда олардың сөзінен артық кетпеймін. Мәселе Ибраһим ән-Нахаи, Шағби, Хасан, Ибн Сирин және Саид ибн Мусайяб сияқты табиғин ғалымдарына қатысты болса, онда олар сияқты ижтиһад жасауға менің де қақым бар»
.

Әбу Ханифаның көп қолданған ижтиһад әдісінің бірі «қияс» (аналогия), сосын «истихсан». Оның ижтиһадына тән ерекшеліктерді қысқаша атап өтейік:

1. Әбу Ханифа Пайғамбардан (с.а.у.) жеткен хадистерді алуда аса сақтық пен мұқияттылық танытады. Сахабадан келген хабарларда қолдану аясын тарылтып, шектей түседі. Өйткені ол дәуірлерде жалған хадистер көп тарай бастаған еді.

2. Құран және сүннетте кездеспеген мәселелер үшін ислами негіздердің шеңберінде ижтиһадты басшылыққа алып, үкім шығарған.

3. Басқа мужтаһид ғалымдардан ерекшелігі, әлі орын алмаған, бірақ болу ықтималдылығы жоғары мәселелер төңірегінде ижтиһад жасайтын. Бұл туралы өзі былай деген: «Біз бір қиындық келмей тұрып, оған дайындығымызды жасаймыз. Мәселе туындаған кезде одан шығуды да, тереңнен бойлай білуді де меңгерген боламыз»
.

Мұндай ижтиһад әдісі имам Мәликтің (қ.б. 795 ж.) басшылығындағы «хадис мектебіне» қайшы келген. Өйткені мәликилер, яғни хадис мектебі ортада жоқ мәселелерге қатысты жауап беруден қашатын. Сол себепті Әбу Ханифа негізін қалаған фиқһ мектебін «рәй өкілдері» деп атаған.

Өзге фиқһи мәзһабтардағы тәрізді, ханафи мәзһабында да діни үкім шығаруда екінші қайнар көз «сүннет». 

3. Ижма. Ханафи мәзһабында Құран және сүннеттен кейін діни үкім шығарудың үшінші түрі – «ижма». Сөздік мағынасы «бір нәрсені біріктіру, жинақтау, бір мәселе бойынша бір пікірге келу» дегенді білдіреді. Ижманың діни терминдік ұғымы: «Мұхаммед (с.а.у.) үмметінің (мужтаһидтер) оның дүниеден өткеннен кейін келетін замандарда діни бір мәселенің үкімін берудегі ауызбіршілігі».

Ижтиһадтың негіздері – Пайғамбарымыз (с.а.у.) көзі тірісінде насихаттап, дағдылардың қалыптасуын қамтамасыз еткен болатын. Ислам құқықшыларының басым көпшілігі ижманы шариғатта дәлел ретінде қабылдайды және оны діни үкімдер иерархиясында жоғарыда айтқанымыздай, Құран мен сүннеттен кейінгі орынға қояды. Ханафи мәзһабы бойынша, мұсылман үмметі бір мәселе төңірегінде ижма жасаулары үшін нақты дерек қажет. Ижманың дәлелдік негіздері Құран мен сүннет.

4. Сахабалардың сөзі. Ханафи мәзһабында мәселеге қатысты ижма үкімі болмаса, сахабалардың сөзі мен амалдарын негізге алады. Имам Әбу Ханифа сахабалардың діни мәселеде бір ауыздан келіскен пікірлерін ойланбастан үкім ретінде қабыл етеді. Ал бір мәселеде сахабалар өз араларында бірнеше ой айтқан болса, онда ішінен біреуін таңдайды. Сахабадан кейінгі табиғин ғалымдарының пікірлері мен пәтуаларын негізге алуды міндет деп санамайды.

5. Қияс. Фиқһи мәзһабтарға ортақ төртінші дәлел – «қияс». «Қияс» – «бір нәрсенің басқа бір нәрсемен өлшенуі, салыстырылуы, екі нәрсені бір-бірімен теңестіру» деген мағыналарды білдіреді. Терминологиялық анықтамасы – «Кітап, сүннет немесе ижмада үкімі табылмаған мәселеге, араларындағы ұқсастықтарына, ортақ ерекшеліктеріне қарай, аталған қайнар көздердегі орын алған мәселенің үкімін беру» дегенді білдіреді
. Мысалы, Құранда ашытылып жасалған ішімдік ішуге тыйым салады. Ал арақ, сыра деп аталған ішімдік түрлері жеке аталмайды. Бірақ бұл ішімдіктер адамды мас қылатындығы айдан анық. Олай болса, мас қылатын барлық ішімдік харам деген салыстырмалы үкім шығады да арақ, сыра, шарап барлығы бір үкім аясында қарастырылады. 

6. Истихсан. Ислам құқығындағы келесі бір діни үкім шығарудағы әдіс – «истихсан». Истихсан – бір нәрсені жақсы деп табу, жақсы көру дегенді білдіреді. Терминдік мағынасы: «Мужтаһидтің белгілі бір мәселені шешуде ижма, қажеттілік, салт-дәстүр, қияс секілді арнайы және қуатты дәлелге сүйеніп, сол мәселеге ұқсас әдістен бас тартып, шариғаттың мақсатына ең сәйкес деп табылған басқа бір үкіммен пәтуа беру»
.

Истихсан әдісін Әбу Ханифа мен шәкірттері діни мәселелерді шешу барысында өте шебер қолданған. Бұл әдіс кейбір ғұламалар тарапынан қолдау тапса, кейбір ғалымдар оны сынға алған. Тіпті көпшілік ғалымдар истихсан әдісін тек ханафи мәзһабына тән әдіс ретінде қарастырады. Истихсанға қарсы шыққандардың арасында имам Шафиғи де бар. Ол истихсанды өз бетінше дін шығару деп есептеген. Алайда бұл шариғат негіздеріне сүйенбестен жасалған истихсанға қатысты айтылған пікір. Себебі имам Шафиғидің өзі де истихсан әдісін қолданғаны фиқһ кітаптарында жазылған. 

7. Әдет-ғұрып. Ханафи мәзһабындағы діни үкім шығаруда қолданылған келесі бір әдіс – «әдет-ғұрып». Ханафи мәзһабын өзге мәзһабтарға қарағанда әдет-ғұрыпқа дәлел ретінде көбірек жүгінген.

Әдет-ғұрып – адамдардың көпшілігі қолдаған, әдетке айналған іс-әрекеттер немесе естіген кезде екіұдай ойға қалдырмайтындай дәрежедегі арнайы мағынада қолдануды дағдыға айналдырған сөздер. Ханафи мәзһабында шариғат үкімдерінің негіздерінен бірі болған әдет-ғұрып фиқһ терминологиясында былай көрсетілген: «Қоғамның дағдыға айналдырып, өмір салттарында басшылыққа алатын сөздері мен іс-әрекеттері»
.

Әдет-ғұрыптар шариғат негіздеріне қайшы келетін жағдайда дәлел ретінде қолданылмайды. Тіпті, оған тыйым салынатынына ғұламалар бір ауыздан келіскен. Мысалы, спирттік ішімдіктер ішу, құмар ойындарын ойнау, өсім жеу сияқты іс-әрекеттер қоғамда әдетке айналған құбылыс болуы мүмкін. Алайда бұлар заман ағысына қарай өзгеріске ұшырамайтын, діни және қоғамдық кейбір жағымсыз іс-әрекеттердің алдын алу мақсатында қойылған шариғат нормаларына қайшы келгендіктен, дұрыс әдет-ғұрып ретінде қабылданбайды.

Ислам ғұламалары әдет-ғұрыптың дінде назарға алынуы үшін кейбір шарттар қойған: Бірінші шарт, әдет-ғұрыптың кеңінен қолданыста болуы. Егер аймақ халқы белгілі бір мәселе бойынша, әртүрлі әдет-ғұрыптарды ұстанатын болса, онда ол әдет-ғұрыпты негізге алып, діни үкім шығармайды. Екінші шарт, төреші рөлін атқаратын әдет-ғұрыптың сол мезетте қоғам ішінде қолданыста болуы. Үкім шығару кезінде бір әдет-ғұрып бар болып, кейін ол өзгеріп кетсе, үкім беретін кезде қолданыста болған әдет-ғұрып негізге алынады.

Байқап отырғанымыздай, ислами үкімдер шығаруда әдет-ғұрыптың маңыздылығы басты назарға алынған. Әбу Ханифа Құран мен сүннетте, сахабалардың тәжірбиесінде үлгісі табылмаған мәселелерде дінге қайшы келмейтін әдет-ғұрыптарға діни пәтуа негіздерінің рөлін берумен ислами үкім шығарудың тәсілдерін жетілдірген. Бұған қоса, Аббас халифатының ресми фиқһ мәзһабы мәртебесіне дейін жетуі көп нәрсені ұқтырады. Ұлан байтақ аймақты билеп отырған халифат аймақтағы ерекшеліктер мен қажеттіліктерді бақылап отыратын бір құқықтық жүйеге мұқтаж болды. Қазы болатын адамға қызметіне баратын жерінің әдет-ғұрпын, аймақтың ерекшеліктерін білуді басты шарт ретінде қойған. Осының табиғи бір нәтижесі ретінде Аббас халифатының ресми мәзһабы болды. Бес ғасырға жуық осы мәзһаб негізінде пәтуа берілді. Осы кезде ханафилікте мәдени ерекшеліктерді, аймақтық қажеттіліктерді пайымдау жағы одан сайын айқындала түскен
. 

Әдет-ғұрып пен аймақтық ерекшеліктерді назарға алу тек ханафи мәзһабына ғана тән деуден аулақпыз. Бұл жалпы Ислам дінінің рухындағы әдіс. Исламның негізінде болған бұл әдісті ханафилік саяси, әлеуметтік қажеттіліктерден туындаған сұранысқа сәйкес өзгелерге қарағанда көбірек қолданған. Бұған ұқсас жағдайды басқа мәзһабтардан да көруге болады. Мысалы, имам Шафиғи Мысырға барған кезінде әдет-ғұрыптардың ерекшелігін ескере отырып, Бағдатта берген пәтуаларының бір бөлігін қайта өзгерткен. Тіпті, ең қызығы қазіргі кезде имам Шафиғидің географиялық жағдайға қарап берген пәтуаларына байланысты, жалпы деректерде ескі және жаңа шафиғилік пәтуалар деп қолданылады. 

Жалпы қорыта келгенде ханафи ғұламалары, оның ішінде имам Ағзам Әбу Ханифа ижтиһадқа негізделген ойлау жүйесіне тиісінше еркіндік берген. Заман мен ортаны, мәдени, дүниетанымдық ерекшеліктерді, салт-дәстүр мен әдет-ғұрыптарды ескере отырып, ханафи ғұламалары ижтиһад жасап, Исламды қоғамнан бөлмей, онымен бірге өмір сүруге үндеген.

10) Әбу Ханифаның саясаттағы ұстанымы

Имам Әбу Ханифаның өмір тарихына көз жүгірткенімізде екі әулеттің халифалық кезеңін бастан өткергенін көреміз. Ғалымның жиырма бес жылдық ғұмыры умея әулетінің халифат билігі тұсында өтсе, қалған жиырма сегіз жылында аббасидтердің билік кезінде ғұмыр кешті. Ол Умея халифасы Абдулмалик ибн Маруан (685-705 ж.) кезеңінен басталған саяси оқиғаларды көзбен көріп, одан кейінгі барлық халифалардың және соңғы халифа ІІ. Маруанның (744-750 ж.) тұсындағы шымшытырық жанжалдар мен саяси күрестерге куә болды. Таққа таласқан Аббас әулеті Умея билігін құлатып, тізгінді алған алғашқы Аббаси халифасы Әбул Аббас әс-Саффах (750-754 ж.) пен інісі Әбу Жағфар әл-Мансурдың (754-775 ж.) билік құрған тұсындағы тарихқа куәлік етті. Бұл оқиғалардың барлығы дерлік Ирак, Иран аймағында орын алғандықтан, ол жерлердегі халықтың психологиясын жақсы білді. Әсіресе, Куфа қаласында түрлі саяси топтардың шоғырланып, әрекет етуі халық арасында сан қилы пікірлердің өрбуіне себеп болды. Әбу Ханифа осындай қоғам ішінде орта жолды ұстанып, бітімгерлік бағытта көбірек еңбек сіңірді
. 

Ұлы Имамның халифаға, яғни басшыға деген өзіндік көзқарасы болды. Себебі сол кезеңде мұсылмандар арасында пайда болған адасушы ағымдар халифаға қарсы шығып, ел арасында іріткі салатын. Әсіресе, күнәһар, залым кісінің басшылығы мен имамдығы жайындағы мәселе ел арасында қызу талқыға түсіп, екі түрлі пікір қалыптасты. Харижиттер мен шиттер залым күнәһар кісінің имамдығы мүлдем жарамсыз десе, муржия ағымы ол пікірмен келіспеді, қызметтен кетпейінше қарсы келуге болмайтынын жеткізді. Ал Әбу Ханифа аталмыш пікірлердің екеуін де қабыл етпестен: «Жақсы немесе күнәһар әрбір мұсылманның артында тұрып намаз оқуға болады. Мұсылмандардың жақсы немесе күнәһар басшысымен бірге қажылық жасауы, яки күресуі қияметке дейін жалғаса бермек. Ешқандай нәрсе бұл мәселені жоққа шығара алмайды және бұза алмайды», – деп пәтуа берді
. 

Әбу Ханифа өз дәуірінде халифалардың зұлымдығы мен әділетсіздігін көргендіктен өзіне ұсынылған қызметтен бас тартты. Мысалы, Умея билігінің соңғы халифасы ІІ Маруан Ирактың әкімі Ибн Хубайрға сол аймақтағы ғалымдардың көңілін аулау үшін оларға қызмет беруін бұйырады. Ғалымдар қатарында Әбу Ханифа да болғандықтан оған Куфа қазылығын немесе Бәйтул-малдың (үкімет қазынасы) басшылығын ұсынады. Алайда Әбу Ханифа берілген қызметтен бас тартады. Қызметті қабыл етпегендіктен қамауға алынып, дүре соғылады. 747 жылы денсаулығының нашарлауына байланысты қамаудан босап, Меккеге кетеді. Онда Аббасилер билікке келгенге дейін тұрақтайды
. 

Умея халифалары Хазіреті Алидің ұрпақтарын қуғындап, аяусыз жазалайды. Аббас әулетінің төңкерісшілері осындай жайттарды ұтымды пайдалана біледі. Яғни олардың басты ұрандары әділдік болса, екінші ұстанымдары Хазіреті Пайғамбар (с.а.у.) әулетінің кегін, ақыларын алумен құқықтарын қорғау еді. Имам Ағзам да Аббасилердің осы ұстанымдарына сеніп, Меккеден Куфа қаласына қайта оралады да Аббас әулетінің бірінші халифасы Әбул Аббас әс-Саффахқа адалдығын танытып, ант береді. Бірақ Ирак аймағындағы саяси толқулар толықтай басылмағандықтан Меккеге қайта оралуға мәжбүр болады. Аббасилердің екінші халифасы Әбу Жағфар әл-Мансурдың (754-775 ж.) уақытында саяси толқулар басылып, қоғамда тыныштық орнайды. Осы мезетте Әбу Ханифа Куфаға оралып, қайта дәріс беруін жалғастырады.

Алайда Аббаси халифалары билікке келгеннен кейін төңкеріс алдында берген уәделерінде тұрмай, тіпті Хазіреті Хасанның ұрпағы Абдуллаһ ибн Хасан ибн Хасанның ұлдары Мұхаммед пен Ибраһимді өлтіруі Ұлы Имамның көңілін біржола биліктен суытты. Сол себепті дәріс барысында, орайы келгенде бұл оқиғаларды сынға алатын
.

11) Имам Ағзам Әбу Ханифаның еңбектері

Фиқһ (құқық) саласына қатысты жазған еңбектері

Әбу Ханифа Ислам құқық жүйесін ретке келтірген ғалым. Бірақ фиқһқа қатысты еңбек жазбаған. Оның құқыққа байланысты мәселелерін, пәтуаларын, көзқарастарын кітапқа түсірген шәкірттері болатын. Шәкірттерінің ішінен Әбу Юсуф пен имам Мұхаммедті айрықша атап өту керек.

Имам Ағзам фиқһ мәселелерін жан-жақты талдап, дәріс алқасында кеңеске салып, түрлі пікірталастан кейін шешімін тапқан мәселелерді шәкірттеріне жаздыратын. Имам Ағзам фиқһ жайында үлкен еңбекті арнайы қолына қалам алып жазбағанымен, шәкірттері оның фиқһ мәселесінде айтқан барлық сөздерін жаттап алатын, әрі дер кезінде қағаз бетіне түсіріп отыратын. Осындай мақсатта жазылған Мұхаммед ибн Хасан әш-Шайбанидың «Заһирур-риуая» атты еңбегі Имам Ағзамның еңбегі ретінде бағаланады
. 

Ақидаға байланысты жазған еңбектері

Имам Ағзам өз дәуірінің өзекті мәселелеріне қатысты пәтуалар берумен қатар ақида жайында кітап жазып, ғылымға сүбелі еңбегі сіңірді. 

«Әл-Фиқһул-әкбар» – Ұлы Имамның ең танымал еңбегі. Кітаптың аты фиқһ болғанымен фиқһ саласын қамтымайды. Себебі сол дәуірде фиқһ ұғымы Құран мен сүннет аясындағы барлық мәселені қамтитын жалпылама атау болды. Ал уақыт өте келе фиқһ атауы тек амалға байланысты үкімді қамтитын ғылым саласы ретінде қалыптасты.

Бұл еңбек – негізінен ақидаға қатысты алғашқы жазылған кітап. Аталмыш кітап әһлу сүннет ақидасын қысқаша әрі жан-жақты етіп баяндайды. «Әл-Фиқһул-әкбарды» түсіндіріп, талдап (шарх) жазған еңбектер өте көп.

«Әл-Фиқһул-әбсат» – Әбу Ханифаның шәкірті Әбу Мути әл-Хакам ибн Абдуллаһ әл-Бәлһидің риуаятымен Уакил Али Искандар Пиридің алғы сөзімен урду тіліне аударылған. Бұл кітап ақидамен байланысты сұрақтар мен жауаптарды қамтиды.

«Әл-Алим уәл-мутааллим» – бұл еңбекте Әбу Ханифаның шәкірті Әбу Муқатил ибн Сулейманның ақидаға қатысты сауалдарына берген жауаптары қамтылған. Базбір ғалымдар бұл еңбектің Әбу Ханифаға қатысы жоқтығын айтқанымен Бәздәуи, әл-Харизми сынды ғалымдар Әбу Ханифаның еңбегі екендігін алға тартады. 

 «Әр-Рисала иләл-Бәтти» – бұл еңбек Әбу Ханифа тарапынан басралық ғалым әрі қазы Әбу Осман ибн Муслим әл-Бәттиге жазған рисалә (трактат). Кітапта амал иманның ажырамас бөлігі еместігі, иманның артуы мен кемуін қабыл ету мен етпеу мәселесі талқыланып, өзін муржия деп айыптағандардың сөзін теріске шығарады.

«Әл-Уасия» – негізінен калам саласына байланысты жазылған. Осы уақытқа дейін бірнеше шархы жазылған.

«Қасидатун-Нуғмания» – Хазіреті Пайғамбарымыз (с.а.у.) жайында жазылған еңбек. Бірнеше тілде жарық көрген.

«Мағфиратул-мазаһиб» – ағымдар жайында баяндалады. 

«Китабур-рад алал-қадария» – бұл еңбегінде муғтазилә мәзһабын сынап жазған. Кітап қадария ағымының ұстанымдарын теріске шығаруды мақсат тұтқан
.

Хадис саласындағы еңбектері

«Әл-Муснад» – Әбу Ханифаның құқық мәселесінде дәлел етіп қолданған хадистерін, риуаяттарын және сүйенген барлық хадистерді қамтитын еңбегі. Аталмыш еңбек ғасырлар бойы бірнеше нұсқа түрінде жарық көруде. 

«Әл-Асар» – Әбу Ханифаның қолданған хадистерін қамтыған еңбектің бірі. Ұлы Имамның дәріс барысында дәлел ретінде айтқан, түсіндірген хадистерін шәкірттері Әбу Юсуф пен имам Мұхаммед жинақтап, жеке-жеке «әл-Асар» атымен жазып шығарған. Сондықтан аталмыш еңбек ұстаздарының еңбегі болып саналады. Ал кейінірек ондағы хадистерді айтылған мәселелер бойынша баптарға бөліп қайта өңдеген.

Әбу Юсуфтың «әл-Асарын» ұлы Юсуф әкесінен риуаят етеді. Сонда ұлы Юсуф әкесінен, әкесі ұстазы Әбу Ханифадан риуаят еткен болады. Ал Әбу Ханифадан кейінгі риуаят Хазіреті Пайғамбарымызға (с.а.у.) немесе бір сахабаға, яки Әбу Ханифаның таңдаған, дұрыс санаған табиғинге сілтеме жасалады. Сол себепті бұл кітап Әбу Ханифаның Муснады ретінде саналған. Бұл еңбектің тағы бір ерекшелігі Куфа фақиһтерінің таңдаулы пәтуалары қамтылып, фиқһ баптары бойынша жазылған
.

Ханафи мәзһабы қазақ жеріне Умея халифаты (661-750 ж.) тұсында шығысқа жасалған жорықтардан кейін тарала бастаған. Қазақстан мұсылмандарының барлығы дерлік ханафи мәзһабын ұстанады және Қазақстан мұсылмандары діни басқармасы аталған мәзһабты ресми насихаттауда. Діни басқарманың қарауындағы барлық мешіттер ханафи мәзһабын негізге алып, амал етеді.

ә) Мәлики мәзһабы 

1) Имам Мәлик (һ. 93-179/712-795 ж.)

VIІІ ғасырдың ортасында Ирактың Куфа шаһарындағы орталық мешітте Әбу Ханифаның басшылығында діни дәрістер берілетін. Оның дәріс алқасына қатысып, одан тәлім алатын шәкірттер көп-ақ еді. Дәл осы кезеңде Мәдина қаласында осындай дәріс алқасына ұстаздық еткен имам болды. Ол имам Хазіреті Пайғамбар (с.а.у.) мешіті ішінен өзіне ыңғайлы етіп орын таңдайды. Таңдаған мекені заманында Хазіреті Омар халифа болып тұрған кезде үкіметтің мәселелерін талқылап шешкен құтты орын еді. Мешітке кірген адамдар ол жерде жасы келген, сирек сақалды, қырмызы жүзді, ұзын бойлы, бір қараған адамның назарын қарып тастайтын келбетті ұстазды көретін. Бұл ұстаз имам Мәлик ибн Әнәс болатын деп, әйгілі ғалым Мухаммед Әбу Заһра «Мәзһабтар тарихы» атты еңбегіде суреттеп өтеді
.

Мәлики мәзһабының негізін қалаған Әбу Абдуллаһ Мәлик ибн Әнәс ибн Мәлик ибн Әбу Амир әл-Асбахи әл-Йемени (712-795 ж.). Оның ата-анасы Йемендік арабтар, яғни әкесі Әнәс ибн Мәлик ибн Әбу Амир әл-Асбахи зу-Асбах руынан, анасы Алия бинти Шурайх әл-Әзди руынан шыққан. Олардың шыққан жерлері Йемен. Заманында аталары Мәлик Йеменнің жергілікті бір әкімінен жәбір көріп, Мәдина қаласына көшіп, сонда тұрақтайды. Онда құрайыш тайпасынан шыққан Бәну Тәйм ибн Муррамен туыстық қатынас орнатып, бір жолата қоныстайды. Өзі діндар болғандықтан жанұясы дін ғылымымен соның ішінде хадис және тарих ғылымдарымен шұғылданады. Атасы Мәлик ибн Әбу Амир табиғин ғалымдарынан болатын. Ол өз кезегінде Хазіреті Омар ибн Хаттаб, Хазіреті Осман ибн Аффан, Хазіреті Талха ибн Убайдуллаһ пен Хазіреті Айшадан (р.анһа) хадистер риуаят етеді. Әке жолын таңдап, хадис ғылымын үйренген ұлдары Әнәс пен Әбу Сухайл әкелерінен естіген хадистерді кейінгі ұрпаққа жеткізген. Оның Әбу Сухайл есімді ұлы хадис ғылымының білгірі атанып, танымал ғалым Зуһриге ұстаздық еткен.

Ілімге құштар Мәлик алдымен Құранды жаттап, содан кейін ғалымдардың мәжілісіне қатысып, тәлім алады. Бастапқыда әркімнен ілім алуды әдетке айналдырғанымен кейіннен Абдуррахман ибн Хурмуз есімді ғалымға тұрақты шәкірт болады. Осылайша ғылым жолында әбден шыңдала түседі. Жастайынан хадис үйреніп, сахабалардың еңбектерін, олардан жеткен хабарлар мен пәтуаларды жинақтап өседі. 

Имам Мәликтің туған жері, өмір сүрген ортасы Мәдина қаласы еді. Мәдина – Ислам ғылымдарының бесігі болған Пайғамбар (с.а.у.) қаласы, алғашқы діни үкімдердің тәжірибеден өткен әрі Ислам мемлекетінің құрылған жері. Мәдина Хазіреті Әбу Бәкір (632-634 ж.), Хазіреті Омар (634-644 ж.) және Хазіреті Османның (644-656 ж.) халифалық кезеңдерінде Ислам әлемінің орталығы болса, Умея халифаты тұсында бұл қала руханият ордасы, ғалымдардың орталығына айналды. Сахабалардың өзі сол заманда Мәдинада білім алатын. Имам Мәликтің дәуірінде де Мәдина қаласы сол мәртебесін сақтап тұрды. Әділдігімен танылған халифа Омар ибн Абдулазиз (717-720 ж.) Ислам әлемінің орталықтарын сүннет пен фиқһты үйрету ісіне басты назар аударуға шақырды. Ал күрмеуі қиын мәселелерді білу мақсатында мәдиналық ғалымдарға хат жолдайтын
. 

Жалпы алғанда имам Мәликтің сүннеттің алтын бесігі, фиқһ ғылымының қанат жайған руханият ордасында өткізген өмірі аталған ғылым салаларына деген құштарлығы мен қабілетін арттыра түсті.

Мәлик ибн Әнәс имам ағзам Әбу Ханифаның шәкірті имам Әбу Юсуфпен бір дәуірде, яғни Умея дәуірінің соңғы кезеңінде өмір сүрген. Сол кезде Мәдинада танымал ғалымдар өте көп болатын. Ол ғылым жолында едәуір жетістікке жеткеннен кейін ғылым мен хадис үйренетін ұстаздарды таңдауға көшті. Имам Мәликтің жиені Мутарриф оның былай дегенін тілге тиек етеді: «Бұл ғылым – дін ғылымы. Дініңізді кімнен үйреніп жүргеніңізге жақсылап қарап, сақ болыңыз. Мен Расулуллаһтан (с.а.у.) естідім деген 70-ке жуық адамды тыңдадым, бірақ оның бәрінен алмадым. Олардың барлығы аманатқа өте берік жандар. Алайда олар бұл ғылымның маманы емес-тін. Зуһри осында келісімен оның жанына шоғырландық»
.

Имам Мәликтің жүзге тарта таңдаулы ғалымдардан дәріс алғандығы айтылады. Олай болса, еріксіз: «Сол кезде Мәдина шаһарында соншама ғалым өмір сүрген бе?» – деген сауал туындауы мүмкін. Ол уақытта Мәдинада ғалымдардың көп болуының саяси себебі болды. Умея халифалары мен әкімдерінің халыққа көрсеткен зұлымдығы мен әділетсіздігіне төзе алмаған ғалымдар басшыларға шындықты айтудан қаймықпады. Әрине басшыларға ондай жандар ұнамайтыны белгілі. Сондықтан шындықты айтқан ғалымдар қысым мен қуғындауға ұшырады. Ғалымдар жергілікті әкім-қаралардың зәбірінен құтылу үшін Мәдинаны паналайтын. Осындай саяси-әлеуметтік жағдайларға байланысты көптеген ғалымдар Мәдина мен Меккеге қоныс аударып, сонда тұрақтап қалатын. Мәселен, Әбу Ханифа да өз кезегінде биліктен қысым көріп, Меккеге кетіп, сонда ғұмырының біраз жылын өткізеді. 

Имам Мәлик әсіресе Хазіреті Мұхаммед (с.а.у.) пайғамбардың хадисіне ерекше құрметпен қарап, дәретсіз хадис риуаят етпейтін Жағфар Садықты өзіне ұстаз тұтады. Сонымен қатар сахабалар мен табиғиндерден де білім алды. Сахабалардың ішінде көбіне Хазіреті Омардың пәтуаларына ерекше назар аударатын. Сондай-ақ Зәйд ибн Сәбит, Абдуллаһ ибн Омарды да үлгі тұтатын
.

Имам Мәликке хадис пен фиқһ ғылымын үйреткен ұстаздарының бірі – Ибн Һурмуз. Одан 13 жылдай дәріс алған
. Ұстазы жайлы: «Ибн Һурмузден 13 жылдай дәріс алдым. Осы аралықта айтып жеткізе алмайтындай білім үйрендім. Ол өз ойымен нәпсісіне берілген жандарға тұшымды жауап беретін, талас тудырған мәселелердің шешімін айтуда адамдардың ең білімдісі еді», – деп тілге тиек етсе, енді бірде ұстазының былай дегенін еске алады: «Бір ғалым өз шәкірттеріне «білмеймін» деген сөзді мирас етуі тиіс. Өйткені бұл сөз оларға бір қалқан. Күндердің күнінде олардан да бір мәселе сұралғанда «білмеймін» деп жауап беретін болады». Имам Мәликтің өміріне көз жүгіртсек, айтқан сөзіне сай өзінен сұралған көп сұраққа «білмеймін» деп жауап берген. 

Ұстазы Ибн Һурмуз табиғин, қирағат ғалымы, мухаддис еді. Әбу Һурайра, Әбу Сайд әл-Худри мен Муауия ибн Әбу Суфяннан (р.анһум) хадис риуаят еткен. Ол һижра бойынша 117 жылы қайтыс болады
.

Имам Мәлик бес ғалымға жақын жүріп, олардан көбірек тәлім алған екен: Абдуррахман ибн Хурмуз, Әбу Зинад Абдуллаһ ибн Зәкуан, Яхия ибн Сайд әл-Ансари, Рабия ибн Әбу Абдуррахман Фарух және Мұхаммед ибн Шиһәб әз-Зуһри. Дәріс алған алтыншы ұстазы ретінде Абдуллаһ ибн Омардың азат еткен құлы Нафиғті айтуға болады
. 

Имам Мәликтің ғылым саласында көзге түсіп, білімінің жетілуіне үлес қосқан ғалымдардың бірі – Рабия. Оның толық аты Рабия ибн Әбу Абдуррахман Фарух. Ол тарих пен фиқһты терең меңгерген, сахабалар мен табиғиндердің пәтуаларын жетік білген. Имам Мәликтің ғылым саласында танымал ғалым болуына сүбелі еңбегі сіңген жан. Рабия һижраның 136 жылы дүние салған. 

Имам Мәлик хадис ілімін жетік меңгеріп, Хижаз өңірінің танымал фақиһі (құқықшысы) болды. Ғылымға ден қойған жас ғалымдар одан хадис үйренетін. Ол ғылымға, ғалымдарға қатты құрмет көрсетті. Аллаһтың өзіне берген білімін үйретуден жалықпады. Бірде Аббаси халифасы Һарун Рашид балаларына хадис үйрету үшін оны сарайға шақыртқанда оған: «Ілім келмейді, ілімге барады», – деп шақыруын қабыл етпей қояды. Имам Мәлик 795 жылы 7 маусым күні туған жері Мәдина қаласында қайтыс болып, «Жаннатул-Бақи» зиратына жерленеді
.

Ғұмырын ғылымға арнаған ұлы тұлға шәкірт тәрбиелеуді ұмыт қалдырмады. Одан білім алуға Ислам әлемінің әр аймағынан шәкірттер ағылып келіп жатты. Мәселен, Хорасан, Ирак, Сирия және т.б. аймақтардан шәкірттер арнайы келетін. Шәкірттерінің басым көпшілігі Мәдина, Мысыр, Солтүстік Африка елдерінен еді. Мәдина қаласы сол заманның ғылым ордасы еді. Ал имам Мәлик сол ғылым ошағына айналған Пайғамбар (с.а.у.) қаласында ғұмыр кешкендіктен мыңдаған шәкірттерге ұстаз бола білді. Сонымен қатар қажылық парызын өтеушілер Хазіреті Пайғамбардың (с.а.у.) қабірін зиярат ету үшін Мәдина қаласына міндетті түрде баратын. Ислам әлемінің түкпір-түкпірінен келген ғалымдар осы сәтті пайдаланып, имам Мәликпен кездесуге асығатын. 

Ол қажылық уақытында дәріс беруді тоқтатпайтын. Ілім үйретумен қатар шеттен келген ғалымдардан дәріс тыңдап, ілімін шыңдай түсетін. Өз заманының танымал ғалымдары: Әбу Ханифа, Ләйс ибн Сағд, Әузағи, Әбу Юсуф, Мухаммед б. Хасан әш-Шәйбани сынды тұлғалардан дәріс алған. Әсіресе, Мухаммед ибн Хасан әш-Шәйбаниден үш жыл ілім алып, Ирак мектебінің фиқһын үйренген. Сол себепті ұстаздары көп болған. Мәселен, хадис саласында 300 табиғиннен, 600 тәбә-табиғин ғалымдарынан тәлім алғандығы айтылады
.

2) Имам Мәликтің ерекшелігі

Имам Мәлик ұзын бойлы, ақ тәнді, көзі көк, күлімсіреген жан еді. Ол үнемі жақсы әрі қымбат киім киетін. Үй жиһаздарына да ерекше мән беретін. Себебі сұрағандарға «ғылым адамы солай жүру керек» деп жауап қататын. Тақуалықпен ғұмыр кешкен имам Мәлик ғұмырының соңына дейін Мәдина шаһарында көлікке мінбей өтті. Мәнісін сұрғандарға Пайғамбарға (с.а.у.) деген шексіз махаббат пен құрметтен ол жаяу жүрген шаһарда көлікпен жүрмей сол секілді жаяу жүргенді қалайтынын айтатын
.

Аллаһ Тағала өзінің сүйген құлына ерекше қабілет беретіндігі ақиқат. Міне осындай Аллаһтың сүйген пендесінің бірі – имам Мәлик. Аллаһ оған ерекше зейін берген. Оның зейіні, есте сақтау қабілеті өте күшті болатын. Бір естігенін ұмытпайтын. Бірде ұстазы Ибн Шиһаб әз-Зуһриден 31 хадис естиді. Естіген хадистерді жазбай-ақ оны сол мезетте ұстазына қайталап айтып береді. Деректер бойынша, өмірінде сол хадистердің біреуін ғана ұмытқан екен. 

Әрине, ол заманда расында да зейінді, ақыл-парасаты толық кісілер көп шықты. Дегенмен имам Мәликтің орны бөлек еді. Ол тұста білім қазіргідей кітаптарда жазылмағандықтан шәкірттер тек ұстаздарынан есту арқылы үйренетін. Тіпті, Хазіреті Пайғамбарымыздың (с.а.у.) хадистері де жинақталмағандықтан рауилерден естіп, жаттау арқылы өзгелерге жеткізіп отырды. Осындай шарттар аясында хадистердің барлығын рауилер (хадис жеткізуші) жадында жатқа сақтады. Тек кейбір ғалымдарда ғана кішігірім кітаптар болғанымен, шәкірттердің қолына берілмейтін. Шәкірттердің міндеті – ұстазынан естігенін жаттау. Имам Мәлик сондай күшті зейінімен хадистер мен өзге де ілімдерді меңгеріп, заманының алғашқы мухаддистерінің біріне айналды. 

Имам Мәлик мыңдаған хадисті жатқа білгенімен, діни мәселелер болмаса, жәй адамдарға хадис айта бермейтін. Ол өте сабырлы әрі ықыласты еді. Сол ықыласының нәтижесінде білімге терең бойлай алды. Қандай қиыншылық болсын оған төзіп, ыстық-суыққа қарамай ұстаздарынан дәріс алуды тоқтатпаған. Тақуалық пен ықыласы күмәнді пәтуаларды айтуға жол бермеді. Пәтуа айтуда асығыстық жасамайтын. Әрбір мәселеге нақты дәлел келтіріп, күмәнді мәселені зерттеп барып, ақиқатқа жетуге тырысқан. Ешқашан «мынау халал, мынау харам» демей, керісінше, «бұны дұрыс санаймын», «бұны дұрыс көрмеймін» деп жауап берген.

Пікірсайысты қолдамайтын, керісінше, оны қораз төбелесіне теңеп, ешкіммен тартыспайтын. Бұл жайында: «Тартысу жүректі қатайтады, кекшілдік тұқымын егеді», «Өзін көрсету және дінде таласып, пікір таластыру пенденің жүрегінен ілім нұрын өшіреді», – деген
. 

Имам Мәлик алдымен хадис пен сахаба пәтуаларын үйреніп, артынан барлық дін ілімін меңгереді. Оның өмір сүрген тұсында мұсылман әлемінде түрлі теріс ағымдар бой көрсетіп, ақидаға (сенім) қатысты түрлі мәселелер туындайды. Сондықтан ақидаға қатысты ілімді және талас-тартыстардың жауабын ұстазы Ибн Һурмузден үйренеді. Бірақ ол үйренгендерін шәкірттеріне толықтай жеткізуді дұрыс көрмейді. Оның ойынша, білім екі түрлі болады:

Біріншісі, ешкімге құпия емес, кез келген жан үйрене алатын ілім, оның адамдарға зияны жоқ. Мәселен, хадистер, сахабалардың пәтуалары секілді ілімдер.

Екіншісі, әркімге айтыла бермейтін, тек таңдаулы адамдарға ғана үйретілетін ілім. Мұндай ілімді үйретудің пайдасынан зияны көп. Бұған түрлі ағымдардың көзқарастары, оларға айтылған жауаптар мен терістеулер жатады. Қарапайым адам бұларды түсіне алмайды және қате ой тұжырымдап, адасып кетуі мүмкін деп топшылайды
.

Хадис ілімі мен сахабалардың пәтуаларын үйренуде алдына жан салмайтын. Әсіресе, Хазіреті Омар, Абдуллаһ ибн Омар, Зәйд ибн Сәбит, Абдуррахман ибн Ауф, Осман ибн Аффанның пәтуаларын толықтай меңгереді. Сонымен қатар сахабалардан білім алған, олардың пәтуаларын үйренген Сайд ибн Мусайяб, Қасым ибн Мұхаммед, Сулейман ибн Ясар сынды табиғин ғалымдарының пәтуаларын да үйреніп, ішкі мәніне үңіліп, бойына сіңірген.

Ол сахаба мен табиғиндердің фиқһымен шектелмей «рәй» (ақылмен саралап үкім беру әдісі) фиқһын да меңгереді. Бұл мәселеде мәдиналық Яхия ибн Сайд пен Рабиа ибн Абдуррахманнан білім алады. Әбу Ханифа туралы баяндағанымызда Ирактағы «рәй мектебі» жайында айтып өткенбіз. Алайда Мәдинадағы «рәй» мен Ирактағы «рәй» әдісі бір-біріне ұқсамайтын. Мәдиналық «рәй әдісі» аят пен хадиске сүйене отырып, мәселенің түйінін тарқатып шешу болса, Ирактағы «рәй әдісі» қияс жасай отырып, үкімі жақын немесе ұқсас аят пен хадиске сілтеме жасау арқылы үкім шығару еді
. 

Имам Мәлик орын алған, өмірде кездесіп жатқан мәселеге ғана үкім айтып, болашақта болуы ықтимал жағдайлар жайында сөз қозғамаған. Тіпті, болашақта болуы мүмкін мәселелер мен қойылғанға оң қабақ танытпаған. Ал Әбу Ханифаның ерекшелігі орын алған, болып жатқан және болашақта жүзеге асуы мүмкін мәселелерді де қарастырып, үкім беретін.

3) Имам Мәликтің ақидасы (сенімі)

Имам Мәлик ислам әлемінде түрлі теріс ағымдардың етек алып, жамағат арасында екіұдай пікір қалыптастыруға тырысқан қиын қыстау кезде ғұмыр кешті. Сол тұста жәбрия ағымының өкілдері «адам барлық ісін мәжбүрлі түрде жасайды, оның ешқандай қалау, таңдау еркі жоқ» деп, барлық амалды тағдырға сілтеп, елдің санасын улауға тырысып жатты. Харижиттер «үлкен күнә жасаған адам кәпір» десе, муржиялықтар «иманға ешқандай күнә зиян бере алмайды» деп, айды аспанға шығарды. Муғтазилиттер «Құран жаратылған, Аллаһ ақыретте көрінбейді» деген сенімді дәлелдеуге тырысып бақса, шииттер халифалық «Хазіреті Али мен оның ұрпағына тән, өзгелердің халифалығы зұлымдық» деп ұрандап жатты. Міне осындай талас-тартыс жағдайында имам Мәлик жамағатты бүлікке араласпауға шақырды. Өзі де ешқандай арандатушылыққа бой алдырмай, әһлу сүннет жолын насихаттады. Енді Ислам ғұламасының ақидаға қатысты ұстанымдарына тоқталайық.

Иман: имам Мәликтің көзқарасы бойынша, иман – жүрекпен сеніп, тілмен айтып, амал етуден тұрады. Бұлардың бірі кем болса, иман толық емес. Бірақ күнә жасаған адамды кәпір демеген, керісінше күнәһар мүмин деген
. Оның айтуынша, мойынсұну иманға жатады және намаз оқуды иман деп есептейді. Дәлел ретінде алғашқыда намазды Құдысқа қарап оқуға қатысты оқиғаны алға тартады
. Қағба құбыла болғаннан кейін кейбір мұсылмандар Құдысқа қарап оқыған намаздары жайлы сұрайды. Сонда Аллаһ Тағала бұл турасында мынандай аят түсіреді: 

وَكَذَلِكَ جَعَلْنَاكُمْ أُمَّةً وَسَطاً لِّتَكُونُواْ شُهَدَاء عَلَى النَّاسِ وَيَكُونَ الرَّسُولُ عَلَيْكُمْ شَهِيداً وَمَا جَعَلْنَا الْقِبْلَةَ الَّتِي كُنتَ عَلَيْهَا إِلاَّ لِنَعْلَمَ مَن يَتَّبِعُ الرَّسُولَ مِمَّن يَنقَلِبُ عَلَى عَقِبَيْهِ وَإِن كَانَتْ لَكَبِيرَةً إِلاَّ عَلَى الَّذِينَ هَدَى اللّهُ وَمَا كَانَ اللّهُ لِيُضِيعَ إِيمَانَكُمْ إِنَّ اللّهَ بِالنَّاسِ لَرَؤُوفٌ رَّحِيمٌ
«Адамдарға (бұрынғы үмметтерге) куә болуларың үшін, пайғамбардың сендерге куә болуы үшін, біз сендерді осылайша бір үммет еттік. Сен бет беріп келе жатқан жақты құбыла етуіміз – пайғамбарға ілескендерді сатқындық істегендерден айырып білуіміз үшін еді. Бұл Аллаһ тура жолға салғандардан басқаларға шынында өте ауыр болды. Аллаһ имандарыңды (бұрынғы құбылаға қарап істеген құлшылықтарыңды) зая жібермейді. Аллаһ адам баласына аса күйімпаз, өте мейірімді» (2. «Бақара» сүресі, 143-аят). 

Осы аятта намазды иман деп білдіруде, намаз болса, амал, іс-әрекеттен тұрады. Демек, иман – тілмен айту және амал ету. Иман сөз бен амалдан тұратындықтан, амалдың артуымен ол да артады. Бұл жайлы аяттарда анық айтылған. Олай болса, имам Мәликтің ұстанымы бойынша, амал иманның бір бөлігі. Алайда бұлай деп қабыл етпейдіндерді, яғни амал иманның бір бөлігі емес деген ғалымдар айыпталмайды деп ескертеді. Оның айтуы бойынша, иман артады әрі кемиді. Өйткені артатын нәрсенің кемитіні заңдылық. Бірақ Құран аяттарында иманның артатындығы айтылғанымен әлсірейтіндігі жайлы баяндалмаған. Осыған қатысты «әл-Интиқа фи фәдәилис-сәләсәтәл-әиммәтил-фуқаһада» былай деп жазады: «Мәлик ибн Әнәстан иман жайлы сұрақ сұралғанда: «Сөз бен амал», – деп жауап берді. «Ол артып, әлсірей ме?» – деп
сұралғанда, Аллаһ Тағала Құранның көптеген аяттарында иман артады деп айтқан», – деп жауап қатты. Одан: «Әлсірей ме?» – деп қайта сұрағанда: «Әлсіреу жайлы айтпа, үндеме», – деді. «Кейбіреулердің иманы өзгелерден жоғары болуы мүмкін бе?» – деп сұралғанда, «Иә», – деп жауап береді»
.

Үлкен күнә жасағанның үкімі: имам Мәликтің дәуірінде «үлкен күнә жасаған пенденің үкімі қалай болады?» деген сұрақ мұсылмандар арасында талас-тартысқа айналған еді. Даудың басы Хазіреті Алидің билік тұсындағы қақтығыстардан бастау алды. Ол аздай мұсылман жамағатынан бөлініп шыққан харижиттер, адасқан өзге де ағымдар Умея халифаты тұсында ел арасында қызу пікірталасқа ұйытқы болды. Аталмыш мәселеге қатысты ғалымдар арасында түрлі пікірлер айтылып жатты. 

Имам Мәлик үлкен күнә мәселесінде «Ниса» сүресінің 48-аятын ұстанды: «Аллаһ өзіне серік қосушылардың күнәсін кешпейді. Онан басқа қалаған адамды кешіреді. Кім Аллаһқа серік қосса, оның ауыр күнәға батқаны». Оның сенімі бойынша, үлкен күнә істеген адам жасаған күнәсіне сәйкес азапқа тартылады. Әрине Аллаһ қаласа, ондай пендесін кешіруі де мүмкін. Әбу Ханифа да үлкен күнә мәселесінде осы ұстанымда екендігін жоғарыда айтып өттік. Бірде Әбу Ханифаның ұлы Хаммад әкесінің осы ұстанымын айтқанда, имам Мәлик оны қостайды. Осыған қатысты былай дейді: «Пенде Аллаһ Тағалаға серік қоспай үлкен күнәлар жасап, артынан күнә істеуден тыйылса, жұмақтың жоғары қабатынан орын алуы мүмкін. Үлкен күнә құлмен Раббысының арасындағы мәселе және пенде күнәсінің кешірілуін сұрай алады. Кешірілуін сұрамаған әрбір әрекет пендені тозаққа жетелейді»
.

Құранның жаратылу мәселесі: бұл мұсылмандар арасында дауға айналған мәселелердің бірі болғандықтан имам Мәлик жұртшылықты мұндай іріткі тудыратын әрекеттерден алыс болуға шақырған. Өзі де бұл мәселеге араласпауға тырысқан. Тіпті, бұл мәселе төңірегінде әңгіме қозғауды дұрыс санамаған
. 

Тағдыр мәселесі: имам Мәлик тағдырға иман келтіру мәселесін қабыл етеді. Пенденің ерікті түрде өз қалауымен жасаған әрбір ісі үшін жауапты екеніне сенеді. Бірақ тағдыр мәселесіне терең бойлауды дұрыс көрмейді. Ол пенде істеген ісін өзі жаратады деген қадариялықтардың көзқарастарына қарсы шықты. Олармен пікір таластырудың өзін дұрыс көрмей, олар жайында сұралғанда: «Қадариялықтардың әлсіз, надан екенін көрдім», – деп жауап берген. Ол тағдырға қатысты ұстанымында халифа Омар ибн Абдулазиздің мына сөзін дәлел ретінде айтып жүрген: «Егер Аллаһ Тағала қарсы шығушылардың болуын қаламағанда, жамандықтың атасы Ібілісті жаратпайтын еді». Сонымен қатар тағдырды жоққа шығарушыларға қарсы мына аятпен жауап беретін
: 

وَلَوْ شِئْنَا لَآتَيْنَا كُلَّ نَفْسٍ هُدَاهَا وَلَكِنْ حَقَّ الْقَوْلُ مِنِّي لَأَمْلَأَنَّ جَهَنَّمَ مِنَ الْجِنَّةِ وَالنَّاسِ أَجْمَعِينَ
«Егер қаласақ, әрбір пендеге тура жол көрсетер едік. Бірақ менің: «Тозақты жындармен және адамдармен (олардың қылмыстарымен) толтырамын» деген, сол сөзім бекіген сөз» (32. «Сәжде» сүресі, 13-аят).

Ол қадария ағым өкілдеріне сәлем бермейтін және өзгелерді олармен араласпауға, олармен үйленбеуге, ондай жандардан хадис риуаят етпеуге шақырды
. Тағдырға сенбейтіндер жайында сұралғанда имам Мәлик: «Олардың артынан намазға тұруға болмайды. Риуаят еткен хадистері алынбайды. Қайсы бір жерде кездессеңіз оларды ол жерден шығарып жіберіңдер», – деген (Tәртибул Мәдарик, II, 47)
.

Аллаһтың ақыретте көрінуі: муғтазилә ағымы ақыретте Аллаһтың мүминдер тарапынан көрінбейтіндігін айтып, мұсылмандардың сеніміне секем ұялатады. Ал имам Мәлик болса, оларға қарсы шығып, Құран аяттары мен хадистерге сүйене отырып, Аллаһтың ақыретте көрінетіндігін қабыл етіп, айтылған аят пен хадиске тәуил жасамаған. Аллаһты көру осы өмірдегі көруге ұқсамайды, Оның затына, болмысына сай жүзеге асады дей келе, Аллаһ көрінгенде жаратылған ешбір нәрсеге ұқсамайды деп, мына аятты айтқан
: 

.... لَيْسَ كَمِثْلِهِ شَيْءٌ وَهُوَ السَّمِيعُ البَصِيرُ 
«Аллаһқа ұқсайтын ешнәрсе жоқ. Ол расында барлығын Естуші, Көруші» (42.Шура сүресі, 11 аят).

Имамдық (халифалық) мәселесі: ол шииттер айтқандай, халифалық тек Хазіреті Али мен оның ұрпағына тән деген ұстанымды қабыл етпеді. Әһлу сүннеттің ұстанымына сәйкес, Хазіреті Әбу Бәкір, Омар, Османның халифалығын қолдап, оларға қарсы келмеді. Олардың жүрген жолын ең дұрыс бағыт деп санады. «Имамдар құрайыштан болу керек», – деген хадисті өзі де риуаят еткендіктен бұл мәселені қолдайтындығын білдіреді
. 

Пайғамбарымыз (с.а.у.) науқастанған кезінде Хазіреті Әбу Бәкірдің намазға имамдық етуін оның халифалығына дәлел ретінде келтіреді. Сонымен қатар сахабаларға тіл тигізушілерге қарсы шықты. Тіпті, ондай мәжілістерде отырмай, шығып кету парыз деп, сахабаларға деген биік құрметін көрсете білді
.

4) Имам Мәлик және мәликилердің діни үкім шығару әдістері

Имам Мәлик Хижаз аймағының атақты хадис ғалымы және жетекшісі ретінде танылды. Ол қаншама пәтуа беріп, кейбір қағидаларды түсіндіргенімен, үкім шығару барысындағы әдіснамасын жаздырмаған. Бірақ оның еңбектеріне қарай отырып, өзіндік үкім шығару әдісінің бар екендігін байқаймыз. 

Имам Мәликтің әдісі жайлы түрлі көзқарастар айтылған. Мәлики мәзһабының құқықтық тұрғыдан әдіснамасын жүйеге келтіргендердің қатарында Ахмад Қарафидің орны ерекше. Ол мәзһабының әдіснамасын төмендегідей реттеп, жүйелейді: 

1. Құран: барлық дәлелдердің ең жоғарғысы. 

2. Сүннет: Құраннан кейін амал етуде жүгінетін қайнар көз.

3. Ижма: мәлики мәзһабы, өзге мәзһабтарға қарағанда ижманы көбірек қолданған. Алайда имам Мәликтің тек қана Мәдина ғалымдарының ижмасын дәлел ретінде қабылдағанын «Мууатта» атты еңбегінде келтірген дәйектерінен түсінуге болады. Сонымен қатар фиқһи мәселелерде мәдиналықтардың көзқарасын ұстанған.

4. Мәдиналықтардың амалы: имам Мәликтің фиқһында мәдиналықтардың амалының орны ерекше. Өйткені ол, мәдиналықтардың амалына сүннеттің тәжірбиелік жағы деп қарайтын. Имам Мәлик бұл тұрғыда ұстазы Рабиямен бір ұстанымда болды. Имам Мәликтің ұстазы Рабияның мына сөзін үнемі айтып жүретін: «Мың адамның мың адамнан алған риуаяты, бір адамның бір адамнан алған риуаятынан әлдеқайда артық»
. Сондықтан Мәдина ғалымдары құптаған мәселені ғана қолдап, өз ойымен жорамал жасағандардың үкімдерін қабыл етпеген. Тіпті, кейде хадис Мәдина тұрғындарының амалына қайшы келіп қалса, ондай хадистерді басшылыққа алмайтын. Себебі Мәдина тұрғындары хадис пен сүннетті өзгелерден артық біледі деген тұжырымға сүйенді
. 

5. Сахабалардың сөздері: сахабалардың сөздері мен пәтуаларын орындауды хадис секілді дәлел болады деп қабыл еткен. Әсіресе, Хазіреті Омардың пәтуасы мен амалына ерекше мән берген. Хадиспен сахаба сөзі қайшы келіп қалса, салыстырып, қуаттысын алады. Сахабалардың сөздерінен кейін табиғин ғалымдарының пәтуаларын да дәлел ретінде қолданған.

6. Қияс: имам Мәлик кейде аят пен хадис, Мәдина халқының ижмасы, сахаба сөзі мен пәтуасында болмаған мәселеде өзге ғалымдар секілді қияс (салыстырмалы) әдісіне жүгінген. Реті келгенде қияс әдісі бойынша үкім шығарған.

7. Истихсан: Ислам құқығының негізгі дәлелдеріне жатпайды. Бірақ фиқһ әдісінде қосымша бір дәлел ретінде қолданылады. Истихсан әдісі адамдарға жеңілдік, кеңшілік пен мейірім көрсетуді негізге алады. Егер кейбір амалды тыйып тастаса, қоғамда қиыншылық туындайды. Мәселен, емдеу үшін адамдардың ұятты (әурет) жеріне қарау истихсан жолымен мүбаһ (сауабы да күнәсі де жоқ амал) саналады. Жалпы қағидаға сүйенсек, әурет жерге қарау харам. Бірақ зияннан құтылу үшін истихсанның дәлелі бойынша рұқсат берілген. 

8. Истисхаб: Истисхаб да фиқһ ғылымында дәлел болып саналады. Бірақ басқа әдістер секілді кеңінен қолданыста емес. Истисхаб әдісі бойынша, бұрын белгілі болған үкіммен пәтуа беріледі. Егер белгілі нәрсемен үкім берілмесе, жүйесіздік орын алады. Мысалы, жоғалған адамның өлгендігі жайлы нақты мәлімет болмайынша, ол тірі деп есептелінеді.

9. Мәсалих мурсәлә: Ислам фиқһының мақсаты мұсылман үмбетінің пайдасын көздейді. Пайдалы шешім қабылдау діннің негізінде бар. Мұны Ислам ғалымдарының барлығы құптайды. Олардың ешқайсысы ондай жағдайда Ислам дінінің қағидасында жоқ нәрсені қою деп қарамаған. Имам Мәлик пайдалы, зияны жоқ немесе пайдасы зиянынан басым түсетін мәселелермен амал етуге шариғат бойынша рұқсат етіледі деген.

10. Сәдду зәраиғ: имам Мәликтің фиқһта көбірек қолданған дәлелдерінің бірі – сәдду зәраиғ. Зәраиғ – сылтау деп аталады. Сәдду зәраиғ: сылтауға жол бермеу, алдын алу деген сөз. Мәселен, харамға себепші болатын әрекет те харам. Зина жасау харам болғандай, бөгде әйелдің ұятты жеріне қарау да харам. Өйткені әйелдің ұятты жеріне қарау зинақорлыққа жетелейді. Жұма намазы парыз, олай болса, намазға бару үшін жүру де парыз. Міне көріп отырғанымыздай, фиқһта бұл әдісті қолдану тек имам Мәлик ғана емес, көптеген ғалымдар тарапынан да қолдау тапқан.

11. Әдет-ғұрып: мәликилер де ханафилер сияқты әдет-ғұрыпты діни үкім шығаруда дәлел ретінде алған. Қасиетті мәтіндерден дәлел табылмаған жағдайда әдет-ғұрып үкім шығаруда қаперге алынған. Мәликилер әдет-ғұрыпқа ханафилерден де көбірек назар аударады. Өйткені мәлики фиқһының дәлелдегі негізі мәслихатқа көбірек ауытқиды. Әдет-ғұрып мәсалихи мурсәләнің бір түрі
.

5) Имам Мәликтің шәкірттері

Имам Мәликтің шәкірттері шындығында көп болды. Тіпті, имам Шафиғидің өзі одан ілім алған. Бұл жайында ол былай дейді: «Мәлик менің ұстазым, білімді одан үйрендім. Ол менімен Аллаһтың арасында дәлел. Мәликтен артық маған ешкімнің жақсылығы өткен жоқ. Ғалымдар еске алынса, олардың арасында Мәлик қараңғыда жарқыраған жұлдыздай көрінеді».

Оның ең танымал шәкірттерінің бір тобы мысырлықтар, бір тобы солтүстік африкалықтар және андалусиялықтар
∗ еді. Мысырлық шәкірттерінің ішінде жетеуі мәшһүр:

Әбу Абдуллаһ, Абдуррахман ибн Қасым (қ.б. һ. 191, Мысыр): 20 жыл бойы имам Мәликтен ілім алған. Мутлақ мужтаһид дәрежесіне жеткен. Ол жайында Яхия ибн Яхия былай дейді: «Мәликтің шәкірттерінің ішіндегі оның ілімін ең жақсы білетіні және ең сенімдісі еді».

Әбу Мухаммед, Абдуллаһ ибн Уәһб ибн Муслим (һ. 125-197 ж.): имам Мәликтің қасында 20 жыл жүріп одан тәлім алған. Имам Мәлик оған хат жазғанда оның білімділігі мен дәрежесін меңзеп: «Мысыр фақиһіне, Әбу Мухаммед әл-муфтиге» деп жазатын. Ол ұстазы секілді мухаддис (хадис ғалымы) еді. 

Әшһәб ибн Абдулазиз әл-Қайси (һ. 150-204 ж.): имам Мәлик пен Ләйс ибн Сағдтан фиқһ ілімін үйренген. Мысырда фиқһ ілімі бойынша өзіндік орны мен беделі болған. Мәлики фиқһ кітаптарынан «Мудәууәнәту әшһәб» атты кітаптың авторы.

Әбу Мухаммед, Абдуллаһ ибн Абдулхакәм (қ.б. һ. 214 ж.): ол имам Мәликтің өзге шәкірттеріне қарағанда ұстазының пікірлерін ең жақсы білетін еді. Әшһәбтан кейін Мәлики мәзһабының танымал ғалымы болды.

Асбағ ибн Фәраж әл-Әмәуи (қ.б. һ. 225 ж.): Абдуррахман ибн Қасым, Абдуллаһ ибн Уәһб, Әшһәб ибн Абдулазизден фиқһ ілімін үйреніп, мәлики мәзһабын ең жақсы білетін ғалым дәрежесіне жеткен.

Мухаммед ибн Абдуллаһ ибн Абдулхакәм (қ.б. һ. 268 ж.): фиқһ пен қатар өзге діни білімді жоғарыда аты аталған ғалымдардан үйренген. Мысырда өз заманының фақиһы, танымал ғалымы болып, көптеген шәкірт тәрбиелеген.

Мухаммед ибн Ибраһим әл-Искандари ибн Зияд (қ.б. һ. 269 ж.): ол да өз заманының танымал ғалымы, «әл-Мәууазия» атты мәшһүр еңбектің авторы. Бұл еңбекте мәлики мәзһабының үкімдерін жан-жақты түсіндіреді.

Солтүстік Африка мен Андалусиядағы атақты майталман шәкірттері мыналар: Әбу Хасан Али ибн Зияд әт-Туниси (қ.б. 183/799 ж.), Әбу Абдуллаһ Зияд ибн Абдуррахман әл-Қуртуби (қ.б. 193/809 ж.), Иса ибн Динар әл-Қуртуби әл-Әндәлуси (қ.б. 212/827 ж.), Әсәд ибн әл-Фурат ибн Синан әт-Туниси (қ.б. 146-213/828 ж.), Яхия ибн Яхия ибн Кәсир әл-Ләйси (қ.б. һ. 234 ж.), Абулмәлик ибн Хабиб ибн Сулейман әс-Суләми (қ.б. һ. 238 ж.), Абдуссәлам ибн Сайд әт-Тәнухи (қ.б. һ. 240 ж.)
.

6) Имам Мәликтің еңбектері

1. «Мууатта». Имам Мәликтің ең мәшһүр еңбегінің бірі – «әл-Мууатта». Бұл имамның өзге еңбектеріне қарағанда Ислам әлеміне кеңінен танылған кітабы. Хижаздықтардың хадистерін, сахабалар мен табиғиндердің пәтуаларын ең алғаш жинақтаған имам Мәлик еді. «Мууатта» – хадис, сүннет пен фиқһқа негізделіп жазылған. Аталмыш еңбегінде жазған хадистерінің рауилері (хадис жеткізуші) мен мәтіндерін мұқият тексеруден өткізіп, хадистердің сахихтерін (дұрыстарын) алуға тырысқан
. Тіпті, кітапта хадис риуаят етуші рауилердің санына дейін жазған. Мәселен, сахабалардан 185 ер, 23 әйел болса, табиғиндерден 48 ер кісі хадис риуаят еткендігі (жеткізген) баяндалады. Хадис жеткізушілердің көпшілігін мәдиналықтар, ал жетеуін өзге аймақтардың ғалымдары құрайды
. 

Имам Мәликке дейін ешкім хадисті кітапқа жинақтап жазбаған. Себебі ол уақытқа дейін кітапқа жинақталмай тек рауилердің зейіндерінде сақталып келді. Ал имамның заманында хадистерді жинақтау мәселесі қолға алынады. «Мууаттада» тек хадистерді ғана жинақтап қана қоймай, фиқһ мәселелеріне қатысты үкімдер де кеңінен қамтылған. Ол он мыңға жуық хадисті жинақтаған. Алайда әр жыл сайын еңбегін қайта-қайта өңдеп, қысқартулар жасап, нәтижесінде 1720 хадисті қалдырған. Кітапта, алдымен Хазіреті Пайғамбардан (с.а.у.) жеткен хадистер, содан кейін сахабалар мен табиғиндерден жеткен хабарлар ретімен берілген
.

2. «Китабус-сунән». 
3. «Китабул-мәнәсиқ» – қажылық пен умра жайында жазылған.

4. «Китабул-мужаләсат» – хадис, тәрбие, сахаба пәтуалары мен әдеп мәселелерін қамтиды. 
5. «Китабул-ақдия» – үкім шығару әдістері, қазыларға қатысты ережелерді қамтиды.

6. «Рисәлә фил-фәтуа» – бұл еңбек шәкірттері тарапынан жазылғандықтан ғалымдар оның имам Мәликтің қаламынан шыққандығына күмәнмен қараған.

7. «Рисәлә» – халифа Һарун Рашидтің ұлдарына дәріс беру үшін шақырғаны жайында жазылған еңбек.

8. «әл-Мудәууәнәтул-кубра» – фиқһ тақырыптары бойынша жазылған. Онда фиқһқа қатысты қырық мың мәселе, төрт мың хадис, отыз алты мың сахаба мен табиғин сөздері, пәтуалары қамтылған. Мәлики мәзһабының негізгі кітаптарының бірі саналады
.

7) Мәлики мәзһабының таралған аймақтары

Имам Мәликтің шәкірттері ислам әлемінің шартарабынан келгендіктен уақыт өте келе имамның ұстанымдары мәлики мәзһабы ретінде жүйеленеді де кеңінен таралады. Шәкірттерінің аталмыш мәзһабты жаюда көп еңбек сіңіргендігіне күмән жоқ. Соның нәтижесінде Хижаз аймағына таралумен қатар Солтүстік Африка мен Испания, Сицилия мұсылмандары арасында да мәлики мәзһабы кеңінен тарады. Оның көзі тірісінде мәзһабы Солтүстік Африкаға жайылып үлгерді. Өйткені ол аймақтан келген шәкірттері көп болатын. Сондай-ақ ол жақтан келетін қажылар да Мәдинаға соқпай әрі тұрақтамай өтпейтін еді. Сол себепті олар да аталмыш өлкелерде мәлики мәзһабының таралуына өзіндік үлестерін қосты деуге толық негіз бар. 

Африка құрлығына қарасты Судан елінің мұсылмандары арасында да мәлики мәзһабы кеңінен тараған. Ал шығыстағы Ирактың Басра мен Бағдат қалаларында да қанат жайып, һижраның 400 жылынан кейін ұстанушылары азаяды. Иранның Нишабур өлкесінде мәлики мәзһабының ғалымдары мен ұстанушылары болғанымен, кейіннен өзге мәзһабтарға орын береді. 

Бұл мәзһабтың кеңінен тараған аймағы – Хижаз өлкесі. Өйткені мәзһабтың негізі мен мәйегі Хижазда құрылды. Өкінішке орай, аталмыш аймақта қазығын қаққанымен саяси әрі әлеуметтік жағдайлардың әсерінен қоғамда мәзһабтың беделі мен салмағы кейде күшейіп, кейде әлсіреп тұрды. 793 жылы Ибн Фәрхунның сол аймаққа қазы болып сайлануымен мәлики мәзһабы қайта жаңғырды. Уақыт өте келе Хижаз аймағында олардың саны азайып, ханбалилерге орын береді. Ал қазіргі таңда маликилердің ең көп шоғырланған жері – Солтүстік Африка мемлекеттері (Марокко, Алжир, Тунис, Ливия). 

Мәлики мәзһабының шыққан жері қазіргі Сауд Арабия аймағы болғанымен, уақыт өте келе ол жерден аты аталмайтын дәрежеге жеткен. Керісінше, Мысыр, Тунис, Мароккода беделді мәзһабқа айналды. Себебі имам Мәликтің шәкірттерінің басым көпшілігі сол аймақтардан болған. Қазіргі таңда да осы мемлекеттерде мәлики мәзһабы ресми мәзһаб мәртебесінде. Мәлики мәзһабын ұстанушы мұсылмандар саны 100 миллион шамасында
.

б) Шафиғи мәзһабы

1) Имам Шафиғи (һ. 150-204/767-820 ж.) 

Әбу Абдуллаһ Мұхаммед ибн Идрис әш-Шафиғи әл-Қурайши (767-820 ж.) төрт мәзһаб имамының үшіншісі және шафиғи мектебінің негізін қалаушы. Оның толық аты Мұхаммед ибн Идрис ибн Аббас ибн Шафиғи ибн Сайб ибн Убәйд ибн Абуязид ибн Һишам ибн Мутталиб ибн Абдуманаф. Шежірелік тегі жағынан Хазіреті Мұхаммед (с.а.у.) пайғамбардың атасы Абдуманафпен түйіседі. Имам Шафиғидің ата-анасы өз заманындағы саяси және әлеуметтік себептерге байланысты Меккеден Палестинаға көшкен. Ол Палестинаның Ғаза қаласында 767 жылы Әбу Ханифа қайтыс болған күні дүниеге келген
. 

Имам Шафиғидің әкесі құрайыш руынан, текті әулеттен шыққан. Алайда әкесінен екі жасында айырылған бала Шафиғи анасының қамқорлығында жетім өседі. Кейбір деректер бойынша, анасы оны екі жасында Меккеге алып барып, араб тілін негізгі бұлағынан үйрену үшін шөлдегі хузайл руына тапсырса
, кейбір еңбектерде оның Меккеге 10 жасында келгендігі айтылады
. Шафиғидің балалық шағы туралы бізге жеткен мәліметтер бойынша, жас кезінде әкесінен айрылып, жетімдіктің тауқыметін татқан. Соған қарамастан, жеті жасында Құран Кәрімді, он жасында имам Мәликтің (қ.б. 795 ж.) «әл-Мууатта» атты кітабын тоғыз күнде жаттап алады. Ол араб тілі мен әдебиетін жетік білген. Жетімдік тауқыметін көргенімен, тегіне тартып, жақсы тәлім алады. Араб тілін жетік меңгергені соншалық, Асмаи ол жайлы: «Хузайлдің өлеңдерін құрайыштық Мұхаммед ибн Идрис деген бір жас жігіттен дұрыстап алдым», – деген
. 

Имам Шафиғи өзінің өмірін еске алып, былай деген: «Анам құқығымның аяқасты етілуінен қорқып, туысқандарыңның жанына бар, солар секілді болуың керек. Сенің ұрпағыңның құрып кетуінен қорқамын», – деді. Осыдан кейін мені жолға әзірледі. Сөйтіп Меккеге келіп, бір туысқанымның қасынан пана тауып, білім алуға кірістім. Сол кезде он жаста едім». Анасы оны Меккеге жіберіп, артынан өзі де кейінірек көшіп барады. 

Имам Шафиғи Ғаза шаһарында сауатын ашып, артынан Құранды жаттайды. Меккеге барған соң уақыт оздырмай мухаддис ғалымдардан хадис ілімін үйренуге көшеді. Хадисті жаттау мен үйренуге деген ықыласы өте күшті болды. Қолына түскен затқа хадис жазатын. Жетімдіктің қиыншылығынан хадис жазатын зат таппай, көбіне әкім-қаралардың мәжілістеріне барып, қолданылып тасталған қағаздарды алып, таза жеріне жазатын
.

Балалық шағының едәуір бөлігін хузайл тайпасының арасында өткізеді. Мақсаты араб тілін жетік білу еді. Сонымен қатар шөлдегі бұл тайпаның тілі мен мәдениетін де жақсы үйреніп шығады. Соның нәтижесінде Меккеге оралғанда араб тілі мен әдебиетін жетік біліп келді. Шөл өмірі оның жетілуіне үлкен ықпал етті. Онда жүріп Хузайл тайпасының өлеңдерін жаттап алады. Қала берсе, садақпен оқ атуды жетік меңгеріп, атқан оғын мүлт жібермейтін мерген болып өседі. Бала кезінен ілім алу мен оқ атуға құштар Шафиғи өсе келе армандаған мақсатына жетеді. 

Ол Меккеде хадис пен фиқһ ілімін арнайы ғалымдардан үйренеді. Солардың ішінен қаланың мүфтиі Муслим ибн Халид әз-Зәнжи (қ.б. 796 ж.), Суфян ибн Уәйнә (қ.б. 813 ж.), Даууд ибн Абдуррахман әл-Атар (қ.б. 790 ж.) және басқа да ғалымдардан дәріс алды. Шафиғи өз замандастарының ішінен алғырлығымен көзге түсіп, ғалымдардың назарына ілігеді. Ғалымдар оған айрықша көңіл бөліп, қорғаштап жүреді
. 

Меккеде 20 жасына дейін тәлім алып, пәтуа беретіндей деңгейге жеткенімен, білім алуға деген құштарлығы өзге аймақтағы ғалымдардан тәлім алуға жетелейді. Әуелі Мәдинада тұратын әрі сол дәуірдің әйгілі ғалымдарының бірі болған имам Мәлик ибн Әнәстың атын естіп, онымен кездесіп, дәріс алуға ниет етеді. Ондай ұлы имамның құзырына бармас бұрын, оның «әл-Мууатта» атты кітабын оқуды жөн санайды. Хадис ілімін бір кісідей меңгерген имам Шафиғи имам Мәликтің кітабын оқу арқылы оның фиқһымен танысады. Жолға шығар алдында сақтық үшін Мекке әкімінен Мәдина әкімінің атына хат жаздырып алады. Әкім хатта өз әріптесіне Шафиғиді имам Мәликке жолықтыруға қолғабыс жасауын өтінген еді.

Имам Шафиғи Мәдина сапары жайлы былай дейді: «Мекке әкіміне барып, Мәдина әкімінің атына жазылған хатты алдым. Содан Мәдинаға барған соң хатты әкімге бердім. Хатты оқыған әкім: «Мәдинадан Меккеге дейін жалаңаяқ бару мен үшін Мәликтің есігінің алдына барудан оңай», – деді. Мен: «Аллаһ әкімнің ісін оңға бастырсын! Әкім қаласа, Мәликті құзырына шақыра алады ғой», – дедім. Әкім болса: «Жоқ! Әттең өзім және қызметкерлерім сыртта шаң батып, кейбір тілектерімізге жете алсақ қой?!» – деді. 

Шындығында жолдың шаңын шығарып, әкіммен бірге Мәликтің есігінің алдына бардық. Есігін қаққанда сыртқа күңі шықты. Әкім оған: «Қожайыныңа барып, менің келгенімді айт», – деп бұйырды. Күң үйге кіріп, біраз кешікті де қайта шықты. Әкімге қарата: «Қожайын сізге сәлем айтып жатыр, егер әкімнің сұрағы болса, жазып қалдырып кетсін, жауабын беремін. Хадис үшін келсе, дәріс беретін күні келсін», – деді. Сонда әкім күңге: «Қожайыныңа жанымда Мекке әкімінен келген маңызды хат бар деп айт», – деді. Күң үйге қайта кіріп кетеді де қолына орындық алып шығады. Сәлден соң ұзын бойлы, жасы келген, сақалды имам Мәлик шықты. Әкім хатты алып, оған берді. Хатты оқыған имам Мәлик ашуланып лақтырып тастады да: «Пайғамбардың (с.а.у.) ілімін үйрену үшін араға адам сала ма?» – деп ренішін білдірді. Әкім болса, ештеңе айта алмай абдырап тұрып қалды. Сол сәтте ұстазға жақындап, өзімді таныстырдым. Маған қарап: «Атың кім?» – деді. Атымды айтқанда: «Аллаһтан қорық, күнә істеуден сақтан. Аллаһ сенің жүрегіңе нұр берген екен. Оны күнәмен сөндіріп алма. Сен ертең осында кел деді», – деп сол сәтін еске алады
.

Имам Шафиғи ертесіне «әл-Мууатта» кітабын алып, имам Мәликке барады. Сол заманның дәстүрі бойынша, шәкірт кімнен хадис үйренгісі келсе, ғалымның кітабын соның алдында оқып үйренетін. Осы әдіс бойынша ол «әл-Мууатта» кітабын имам Мәликтің құзырында оқиды. Имам Мәлик оның оқығанын қатты ұнатады. Осылайша бұрынырақта жаттаған «әл-Мууатта» кітабын бірнеше күннің ішінде оның қадағалауымен қайта оқып шығады. Имам Шафиғи Мәдинада тек имам Мәликтен ғана тәлім алып қоймай, Ибраһим ибн Яхия, Абдулазим әд-Дарауарди, Исмайыл ибн Жағфар сынды ғалымдардан да дәріс алады
. Сондай-ақ имам Мәликке шәкірт болған имам Әбу Ханифаның маңдайалды шәкірттерінің бірі Мұхаммед ибн Хасан әш-Шайбанимен Мәдинада кездесіп, оның білімінен сусындаған. Шафиғи имам Мәликтің құзырында 9 жылдай тәлім алып, кейіннен Меккеге қайта оралады.

Имам Шафиғи жұпыны өмір сүрді. Тұрмыстық қажеттіліктерін имам Мәлик қамтамасыз еткен. Ұстазы имам Мәлик дүниден өткеннен кейін тіршіліктің қамы үшін жұмыс іздеуге көшеді. Осы кезде Меккеге келген Йеменнің әкімі Мусаб ибн Абдуллаһ әлеуметтік жағынан тарығып жүрген Шафиғиге ресми қызмет ұсынды
. Ұсынысқа сәйкес, Йемен әкімімен бірге Нәжран шаһарында ресми бір қызметке қабылданады. Қызмет барысында Ләйс ибн Сағыдтың (қ.б. һ. 157 ж.) жолдасы Яхия ибн Хасан және имам Әузағидің (қ.б. һ. 157 ж.) жолдасы Амр ибн Сәламамен бірге жұмыс істеді. Аталмыш ғалымдардың себебімен Ләйс ибн Сағыд және Әузағидің фиқһқа байланысты көзқарастарын да оқып үйренеді. Имам Шафиғи бұл жерде халифа Хазіреті Османның ұрпағынан Хумәйдә бинт Нафимен отау құрып, одан бала сүйеді. Ұлдарының бірі Әбу Осман Мұхаммед (қ.б. һ. 242 ж.) кейінірек Алеппода қазы болады
. 

Шафиғи Нәжранда қазылық қызметті атқару барысында өзінен алдыңғы қазыларға ұқсамай басшылық міндетін дұрыс әрі әділ атқарады. Жергілікті халық әкімдер мен қазыларға жағымпаздық жасап үйренгендіктен оған да осылай жақындамақ болады. Бірақ имам Шафиғи олардың бұл қылықтарына мойымай, әділдікпен әрі талап қоя отырып қызметін атқарады.

Ол Йеменде ұзақ уақыт тұрақтай алмайды. Себебі Нәжран әкімі залым кісі болғандықтан имам Шафиғи әкімнің жағымсыз әрекеттеріне көз жұмып отыра алмады. Әкімнің тісі батқан яки зұлымдығына ұшыраған жандарға үнемі араша түсіп, әділетсіздікке жол бермеді. Керісінше, қала басшысының қылықтарын бетіне айтудан тартынбады. Оның бұл әрекетіне тіс қайраған әкім бір айласын тауып, оны Нәжраннан аластатуды жоспарлайды. Билік Аббасилердің қолында болғанымен, Хазіреті Алидің жақтаушылары мен Аббас ұлдарының арасында қақтығыстар, келіспеушіліктер тоқтаусыз жүріп жатты. Билікке сызат түсірмеу мақсатында бас көтерген, қарсы болғандар аяусыз жазаланып, қудаланып жатты.

Осы мәселені ұтымды пайдаланған Нәжран әкімі имам Шафиғиді елде билікке қарсы шығушалардың бірі деп, халифа Һарун Рашидке хат жазады. Хатында «бас көтерушілердің ішінде Мутталиб ұрпағынан Шафиғи есімді бір жігіт бар, менің әмірлерімді орындамай үнемі қарсы шығады» деп келтіреді. Сондай-ақ Хазіреті Алидің ұрпағынан тараған Яхия ибн Абдуллаһқа қолдау көрсетті деген айып та тағылып, орталық Бағдатқа шағым түседі
. Осыдан кейін жауапқа тарту мақсатымен имам Шафиғи бірнеше адаммен бірге тұтқындалып, һижраның 184 жылы Бағдатқа алып келінеді. Сол кезде ол 34 жаста болатын. Оған тағылған айыптардың бірі – Хазіреті Алидің ұрпағын жақсы көргендігі еді. Сот ісі Һарун Рашидтің тікелей араласуымен өтті. Шафиғимен бірге барған әріптестерінің барлығы билікке қарсы ұйымдасқан қылмыскерлер ретінде дарға асу жазасына кесіледі. Сол сот отырысына Бағдат қазысы, ханафи фақиһі имам Мұхаммед ибн Хасан әш-Шәйбани де қатысады. Тергеу барысында имам Шафиғи өзінің ешқандай ұйымға қатысы жоқтығын, тек ғылыммен айналысатындығын айтады. Керек болса, қазы имам Мұхаммедтен сұрауға болатындығын Һарун Рашидке сыпайы тілмен жеткізеді. Имам Мұхаммед оның ғылым адамы екендігін растап куәлік береді. Тергеу барысында халифа Һарун Рашидке айтқан сөздері ұғынықты, салмақты, ғалымға тән алғырлықпен айтылғандықтан оған ұнап қалады. Осылайша имам Мұхаммедтің де араша түсуімен өлім жазасынан босатылады.

Осыдан кейін имам Шафиғи мен имам Мұхаммед Шәйбанидің арасындағы достық қарым-қатынас одан сайын нығая түсті. Шәйбанидің үйінде тұрақтап, оның қамқорлығында болады. Шафиғи оның еңбектерін оқып, бірнешеуін көшіріп алады. Әуелде имам Мәликтің кітабы мен фиқһын меңгерген ол, Ирак фиқһының сол кездегі ұстазы имам Мұхаммедтен тікелей дәріс алады. Хижаз бен Ирак фиқһын меңгерген Шафиғи заманының фиқһ ғалымдарымен тайталаса алатын дәрежеге жетеді. Екі мектептің әдісін білген Шафиғи жаңа фиқһ әдіснамасын жазады. Оның білімі мен тапқырлығы ғалымдар арасында сөз болып, таныла түседі. 

Ирак фақиһы имам Мұхаммедтің араша түсуімен аман қалған Шафиғи, басшылық қызметтен біржола қол үзіп, ғылымға ден қойды. Шындығында бұл оқиға орын алмағанда ол ұлы тұлға, бәлкім басшылық қызмет атқарып, ғылымнан кетер ме еді кім білсін?!

Ол имам Мұхаммедтен дәріс ала отырып, керекті мәселелерді жазып алатын. Ұстазына деген құрметі ерекше болды. Ол жайында: «Мұхаммед ибн Хасанның өзінен тікелей түйе жүгіндей ілім алдым», – дейді. 

Шафиғидің Бағдатта қанша жыл тұрақтағандығы жайлы нақты мәлімет жоқ. Дегенмен Шәйбаниден дәріс алып, ол жердегі ғалымдардың көзқарастарын терең зерттеп, сынға алуы Шафиғидің ол жақта ұзақ уақыт тұрақтағанын аңғартады. Тіпті, имам Мұхаммедтен өзге ирактық барлық ғалымдармен пікірсайыстырған. Бағдатта болған уақытында өзін имам Мәликтің шәкіртімін деп таныстырған екен
. 

Бағдатта белгілі уақыт аралығында білімін жетілдірген Шафиғи Меккеге оралып, Мәдина мен Ирак мектебінің әдістеріне ұқсамайтын өзіне тән жаңа бір ғылыми әдіс жасайды. Нәтижеде ешқандай фиқһ мектебіне тәуелді болмай, Құран мен сүннетке сүйеніп, ижтиһад жасайды. Осыдан кейін үкім беру мәселесіне қатысты «усулул-фиқһ» (фиқһ әдіснамасы) атты жаңа білім саласын ойлап табады.

Имам Шафиғи Меккеде 9 жыл бойы ғылыми зерттеу жұмыстарын жүргізіп, шәкірттеріне мол ілім қазынасынан дәріс берді. Оның есімі шартарапқа жайылып, қажылық маусымда көптеген білім іздеушілер мен ғалымдар дәрісіне қатысып, тың мәселелерді үйреніп қайтатын. Дегенмен сол заманда ғылымның орталығы Бағдат шаһары болғандықтан Шафиғи 810 жылы Бағдатқа екінші рет қайта барады. Сол уақытта ол 45 жасында еді.

Бағдат шаһарындағы ғалымдар оның білімін мойындап, одан дәріс алуға арланбады. Тіпті, Ахмад ибн Ханбалдың өзі оған шәкірт болады. Дәрісіне қатысушылар көп еді. Өзіне қойылған сұрақтарға берген жауабы әркімді таңдандырды. Өйткені ол мәселені жаңа бір әдіспен талдап, жауап беретін. Жоғарыда айтып өткеніміздей, өзі жасаған «фиқһ усулумен» әрбір мәселені талдап, күрмеуі қиын сұрақты фиқһ әдіснамасымен жіктеп түсіндіргенде жұртшылық жауабына дән риза болатын. Әрине одан алдыңғы ғалымдардың да артықшылығы көп болғанымен, Шафиғи фиқһ әдіснамасын құрастырумен өзгелерден ерекшеленді. Осылайша имам Шафиғидің ілімі шығыс мұсылмандарына жетті. 

Бұл жолы имам Шафиғи Бағдатта екі жыл ғана қалады да қайта Меккеге оралады. Мақсаты – Аллаһтың үйін (Бәйтуллаһ) және ұстаздарын зиярат ету еді. Меккеге барған соң онда шаруаларын бітіріп, 813 жылы Бағдатқа үшінші рет қайта барады. Алайда бұл жолы ол жерде көп тұрақтай алмайды. Себебі Аббас халифасы Һарун Рашид өзінен кейін кезегімен Әмин, Мәмун есімді ұлдарын тақ мұрагері етіп тағайындап кеткен еді. Осы өсиет негізінде 809 жылы халифа болған үлкен ұлы Әмин біраз уақыт ел билейді. Ағайындылар арасындағы билікке талас нәтижесінде Мәмун 813 жылы төңкеріс жасап, ағасын тақтан құлатып, өзі таққа отырады
. Мәмун муғтазилә сенімін ұстанғандықтан лауазымды қызметтерге муғтазилиттерді тағайындай бастады. Тіпті, өзінің хатшысы әрі уәзірі етіп муғтазилә ғалымдарынан Ахмад ибн Әбу Дуадты тағайындайды
.

Имам Шафиғи әу бастан муғтазиләнің жолын қолдамаған, оларды ұнатпайтын, ақидаларын сынға алатын. Сондықтан Бағдатта қалу жақсылық әкелмейтінін түсінді. Сөйтіп 814 жылы аталмыш шаһардан кетуге тура келіп, Мысырға қоныс аударады. Оның Мысырға кетуінің негізгі себебі «Құранның жаратылуына» байланысты халифаның көзқарасына қарсы шығуы еді. Мысырға барған соң саясаттан ұзақ тұру үшін «Амр ибн әл-Ас» мешітінде дәріс беруді жөн санап, бірнеше мәшһүр ғалымдарды тәрбиелеп шығарады. 
Кейбір деректерде халифа Мәмун оған қазылық қызмет ұсынған делінеді. Бірақ ол қызметтен бас тартып, халифаға қарсы келмеу мақсатында көшіп кетті деседі. Әрине бұл дерек те шындыққа саяды. Өйткені имам Шафиғи ұстаздары секілді қызмет пен мансапқа қызықпайтын
.

Шафиғидің Мысырды қоныс етіп таңдауының себебі ұстазы имам Мәликтің онда көптеген шәкірттері бар еді. Мысыр Бағдатпен салыстыруға келмегенімен онда жайлы орта бар еді. Тұрғындары да арабтар болатын. Ал Мысыр әкімі әйгілі сахаба Абдуллаһ ибн Аббастың ұрпағынан болғандықтан имам Шафиғиге құрметпен қарап, жағдайын жасайды. Мысырға біржолата қоныстанған ұлы имам 54 жасында 820 жылы Каир қаласында дүние салды
.

Имам Шафиғи Бағдатта берген пәтуаларын Мысырға барған соң ортаға сәйкес қайта өзгертеді. Тіпті, Бағдатта жазған еңбегін Мысырда қайта өңдейді. Сондықтан оның әдіснамасы «ескі шафиғи мәзһабы», «жаңа шафиғи мәзһабы» болып аталып кеткен. Пәтуалар жаңа шафиғи мәзһабы бойынша негізге алынады.

2) Имам Шафиғидің жеке тұлғасы

Һижра жыл санауы бойынша ІІ ғасырдың соңына таман қара торы, ұзын бойлы, Шафиғи есімді білімді жас ғалымның шыққандығы шартарапқа жайыла бастады. Оның шариғат үкімдерін түсіндіру әдісі сол кезге дейінгі фақиһ пен мухаддистердің әдісіне ұқсамайтын. Айтқан сөздері мен мәселені дәлелдеп түсіндіруі көрген ғалымдарды таңдандыратын. Сондай жандардың бірі Ахмад ибн Ханбал қажылыққа келгенде оны көріп, іліміне тәнті болады да, жолдасы Исхақ ибн Рахауайһке: «Бір адамның дәрісін тыңдадым. Осы уақытқа дейін одан ақылды біреуді көрмедім», – дейді
.

Имам Шафиғи қуатты зейінге, яғни есте сақтау қабылетіне ие еді. Мәселен, имам Мәликтің «әл-Мууатта» атты хадис кітабын 9 күнде жаттап алады. Сол кездегі меккелік жастардың арасында оқ бойы озық, өте зерек, қабілетті тұлға болды. Сөзге шешен, сұраққа тұшымды жауап қайтаратын, зерттеген мәселелерін жан-жақты меңгеріп, өзгелерге түсіндіруде алдына жан салмайтын. Ол алдына қойған мақсатына жету үшін бар ынта-ықыласын салатын. Сол ықыласының арақасында үлкен жетістіктерге жетті.

Бар ғұмырын ғылымға арнап, 820 жылы қаңтар айының 20-шы жұлдызында Каир каласында қайтыс болып, әл-Муқаттам тауының етегіне жерленді. Оның қабірін зиярат етушілердің саны қисапсыз. Кейінірек Салахуддин әл-Әйюби оның кесенесінің жанына үлкен медресе салдырған
.

3) Имам Шафиғидің ақидадағы ұстанымы

Имам Шафиғидің өмір сүрген ғасырында фиқһ ғалымдары мен мухаддистер (хадис ғалымдары) калам іліміне теріс сыңай танытатын. Сондықтан ол да фақиһ әрі мухаддис болғандықтан калам саласын ұнатпайтын. Олардың бұл ілімді ұнатпауларының басты себебі калам ілімі муғтазилиттер тарапынан құрылған еді. Ал муғтазилиттердің ұстанған ақидалары, жүрген жолдары сәләф ғалымдарының ұстанымдарына қайшы келді. Шафиғи мухаддистер мен фақиһтер сияқты жаңадан бір жаңалық шығарғаннан гөрі өзінен алдынғылардың жолын ұстануды жөн көрді. Шафиғи каламшы муғтазилит ғалымдарды жақтырмайтыны сонша оларды ғалым деп есептемейтін. Рәби оның соларға қатысты былай дегенін риуаят етеді: «Кімде-кім ғылыми кітаптарды оқуды өсиет етсе, кітаптарының арасында кaлaм кітаптары болса, есепке алуға болмайды». Фахруддин Рази былай дейді: «Құранның жаратылғандығы немесе жаратылмағандығы мәселесіне халықтың ерекше назар аударуының салдарынан осы дәуірде үлкен бүліктер шықты. Адасқандар биліктен қолдау көріп, ақиқат жақтаушыларын аяққа таптап, олардың дәлелдеріне құлақ аспады. Сол тұста калам ілімін үйрену, ақиқатты білу, Аллаһ разылығы үшін меңгеру деген ұғымнан гөрі дүние мен мансапқа жетудің алғышартына айналды. Сондықтан Шафиғи мәселені түсініп, калам ілімін меңгеруден бас тартты. Тіпті, онымен айналысуды харам деп есептеді»
. 

Имам Шафиғи муғтазилиттерді қатты сынға алып, «Құран махлуқ» деген ұстанымға қарсы шықты.

Тағдыр, жақсылық пен жамандық мәселесі: тағдырға, жақсылық пен жамандықтың Аллаһтан екендігіне сенетін. Тағдыр жайындағы сауалдарға: «Аллаһ жақсылық пен жамандықтың жаратушысы», – деп қысқа қайыратын
.

Иман: оның иман жайындағы көзқарасы бойынша, иман – жүрекпен бекіту мен амалдан тұрады. Сол себепті амалдың артып, кемуімен иман да артып кемиді. Егер амал артып, кемімейтін болса, адамдар арасындағы артықшылық, абзалдық мәселесі мағынасыз болар еді. Иманы толық болған жаннатқа кіреді, ал иманы күшті жандардың Аллаһ құзырындағы мәртебелері өзгереді. Ал иманы әлсіздер тозаққа барады деп санайды. Шафиғи аталмыш тұжырымдарының әрбіріне нақты дәлелдер келтіреді
. 

Шафиғи ақидадағы көзқарасын осылайша білдіреді. Алайда олардың ішіне тереңдеп енбейді. 

Имамдық жайлы: ол имамдық (халифалық) құрайышқа тән деп санайды. Егер біреу билікті күшпен тартып алса, артынан елді әділ басқарса, оның халифалығын мойындау керектігін шәкірттеріне үйреткен. Халифалыққа лайық тұлғаларды кезегімен Хазіреті Әбу Бәкір, Омар, Осман және Али деп қабыл етеді. Оның пікірі бойынша, әділетті халифалар саны бесеу. Бесінші ретінде 717-720 жылдар аралығында ел басқарған Омар ибн Абдулазизді атайды
. 

Харижиттер жайлы пікірі: заманында Хазіреті Алиге қарсы шығып, ел ішінде бүлік тудырған харижиттердің ісін құптамайды. Оларды «бағи» (бас көтеруші) деп санайды
.

4) Имам Шафиғи және шафиғилердің үкім шығарудағы әдістері

Шафиғи ілімді бес мәртебеге бөліп қарастырады. Әрбір мәртебе өзінен кейінгі келетін мәртебенің іргетасы міндетін атқарады. 

Бірінші мәртебе: Құран мен сахих сүннет. Сүннетті Құранмен бір дәрежеде қарастырады. Өйткені сүннет көбінесе Құран жайлы баяндайды әрі Құрандағы үкімдерге түсініктеме береді. Сол себепті сахих сүннетке Құранмен бірдей дәрежеде қараған. Алайда «хабару уахид» (тізбегі бір адаммен жеткен хадис) жолымен жеткен сүннет, қуаттылығы жағынан Құранның дәрежесіне жетпейді. Құранда тауатыр (бұлтартпас хабарлар) бар, ал «хабару уахидте» тауатыр жоқ. Егер сүннетке қайшы пікір, үкім кездессе, сүннетті негізге алады. 

Екінші мәртебе: Құран мен сүннеттен шешімі табылмаған жағдайда ижмаға сүйенеді. Ижмаға жүгінудің өзіндік шарттары бар. Ғалымдар бір мәселеде ижма еткен болса, бұл өздерінен кейінгілер үшін де дәлел саналады. 

Үшінші мәртебе: Сахабалардың сөздері діни үкім беруде өзіндік маңызға ие. Діни үкімдер олардың сөздеріне қайшы келмеуі тиіс. Біздер үшін сахабалардың пікірлері өз пікірімізден әлдеқайда жақсы деген принципті ұстанады. 

Төртінші мәртебе: Бір мәселе жайлы сахабалардың арасында келіспеушілік туындаса, олардың ішінде Құран мен сүннетке ең жақынын алады. Сонда да сахабалардың сөздерінің шеңберінен шықпайды. 

Бесінші мәртебе: Қияс (аналогия) – Құран, сүннет және жоғарыда аталған әдістердің біреуіне негізделіп берілген бір үкімге қияс жасалады. Яғни Құран және сүннетпен үкімі айқындалған немесе ижма арқылы үкімі берілген яки сахабалардың сөзіне негізделген бір мәселеге қияс жасау (салыстыру) арқылы үкім шығарылады
. 

Құран мен сүннет: Шафиғи Құран мен сүннетті шариғат ілімінде бірдей дәрежеде қарастырады. Бұл екеуін дін ғылымының негізгі бұлағы деп есептейді. Өйткені дәлелдердің барлығы осы екі қайнарға негізделеді. Бірақ Шафиғиден бұрын әрі одан кейін келген фиқһ ғалымдарының өздері, тіпті Шафиғи де кейбір кітаптарында сүннетті Құранмен теңестірмейді. Дегенмен Шафиғи жоғарыда айтып өткеніміздей, ол екеуін бір мәртебеге не үшін жатқызған? Ол бұл сұраққа былай жауап береді: «Құран мен сүннет екеуі де Аллаһтан. Аллаһ Елшісі (с.а.у.) өз ойынан ештеңе айтпайды. Оның айтқандары өзіне келген уахи ғана. Құран секілді сүннет те Аллаһтан, жолдары мен себептері әртүрлі болғанымен екеуі де «уахиге» сүйенеді. Сүннет Құраннан алынған ілім. Сүннет Құранмен бірге шариғатты толықтырады. Аллаһтың кітабындағы парыздарды қабыл етушілер, Аллаһтың Елшісінің (с.а.у.) сүннеттін де қабылдайды. Аллаһ Тағала өз Елшісіне (с.а.у.) мойынсұнуды парыз еткен, оның үкімдерін қабыл ету керектігін білдірген. Пайғамбардың (с.а.у.) бұйрығын қабылдау Аллаһтың әмірін қабылдау деген сөз. Аллаһ Тағала әртүрлі себептермен қалағанын харам, халал етеді, бұйырады, тыйым салады. Ол істегеніне жауап бермейді»
.

Имам Шафиғиден өзге ғалымдар үкім шығаруда бірінші Құранға жүгініп, Құраннан табылмаса сүннетті екінші қайнар көз ретінде қабыл етті. Мәселен, Әбу Ханифа Шафиғиден бұрын өмір сүрген ғалым ретінде діни үкім шығаруда бірінші Құранға, одан кейін сүннетке жүгінді. Тіпті, Муаз ибн Жәбәл хадисінде де кезегімен осылай айтылғандығы мәлім
.

Шафиғи сүннетті мойындамайтын адамдарды да кездестірген. Сондай-ақ Құраннан шығарылған үкімдерге сүннетті араластыруға болмайды, оған қосар ештеңесі жоқ деп айтатындармен де жолыққан. Олардың пікірінше, сүннет Құранды түсіндіруші ғана. Сонымен қатар «хабару уахидты» дәлел ретінде қабылдамайтындарды да көрді. Міне сондықтан Шафиғи діни үкімдердің қатарында сүннетті дәлел ретінде қолданудың маңыздылығын түсіндіруге тырысқан
.

Ижма: имам Шафиғи ижманы дәлел ретінде қабылдайды. Оның көзқарасы бойынша, ижма Құран мен сүннеттен кейін, қиястан бұрын тұратын дәлел. Ол «Рисалә» атты кітабының соңында былай дейді: «Құранмен әрі сахих сүннетпен үкім беріледі. Сондықтан заһир (сыртқы мағына) мен батынға (ішкі мағына) қарап нақты үкім бердік дейміз. Ахад хадиспен де үкім беруге болады. Бұлай болғанда заһирдегі ақиқатпен үкім бердік дейміз. Өйткені хадис риуаят еткен адам біреу ғана болғандықтан жаңылуы мүмкін. Құран мен сүннеттен кейін ижма, сосын қияс арқылы үкім береміз. Қияс ижмадан әлсіз, ижма да өзінен алдыңғыға қарағанда әлсіз. Құран мен сүннет тұрғанда қияс жасауға болмайды. Аят пен хадис табылмаған жағдайда, қажеттілікке орай рұқсат етіледі. Бұл мынаған ұқсайды: «Сапарда су таппаған жағдайда, тәяммум аламыз. Су табылса, тәяммум үкімі жүрмейді»
. 

Ол имам Мәликтің үкім шығаруда қолданған «мәдина-лықтардың амалы» мәселесін және «мәдиналықтардың ижмасын» қабыл етпеді. Ханафилердің «истихсан» әдісін де дұрыс көрмеген
.

Сахабалардың сөздері мен пәтуалары: имам Шафиғи сахабалардың сөздерін дінде дәлел ретінде алады. Оның көзқарасы бойынша, сахабалардың сөздері үшінші дәрежеде тұратын дәлелдер санатына жатады. Құран мен сүннет және ижмадан кейін сахабалардың сөздерін шариғи дәлел ретінде жүреді. Шафиғи мұны қиястан алдынғы дәрежеге қояды. Сахабаның сөзіне қарсы пікір айтушылар кездеспесе, тікелей қабыл етеді. Олардың араларында келіспеушілік орын алса, ішінен біреуін таңдайды.

Осыған қатысты былай дейді: «Құран мен сүннетте мәселенің үкімі табылса, оларға жүгіну қажет. Егер Құран мен сүннеттен дәлел табылмаған жағдайда Пайғамбар (с.а.у.) сахабаларының немесе олардан біреуінің сөзін аламыз. Әбу Бәкірдің яки Омардың және Османның сөздерін кездестірсек, оларды алу біз үшін өте маңызды. Келіспеушілік туындаған мәселелерде Құран мен сүннетке ең жақыны алынады. Өйткені халифаның сөзі өзгелерге қарағанда салмақты әрі баршаға ортақ. Сөзі тыңдалатын кісінің пікірі, бірнеше жанға пәтуа беруші адамның сөзінен әлдеқайда артық. Себебі ондай адамның пәтуасын алуға да, алмауға да болады. Олардың көпшілігі дәріс беру барысында, үйлерінде және мәжілістерінде пәтуа береді. Алайда бұлардың пәтуалары халифалардың сөздері секілді қоғамда қолдау таппаған. Оларға Құран мен сүннет жайлы сұрақ қойсаң білгенін айтады. Артынан мәселеге қатысты нақты дәлел келтірілсе, Аллаһтан қорыққандықтан берген пәтуасынан бас тартып, дұрысын қабылдайды. 

Егер мәселеге қатысты халифалардан жеткен үкім болмаса, Пайғамбардың (с.а.у.) өзге сахабалары да сенімді болғандықтан олардың сөздерін аламыз. Себебі сахабалардың артынан еру олардан кейін келетіндерге еруден әлдеқайда абзал»
.

Қияс: имам Шафиғи ханафилерге қарағанда қияс әдісін көп қолданбайды. Оның пікірі бойынша, қияс ижтиһад жасау деген сөз. Қияс – қандайда бір мәселеге қатысты нақты үкім болмаған жағдайда Құран мен сүннетке негіздеп, ортақ ұқсастыққа қарап, үкім шығару әдісі. Шариғатта кейбір үкімдер жалпылама берілген. Сол себепті адамдар арасында туындаған мәселелерге шарғи үкім айту керек. Туындаған мәселеге қатысты кейде нақты үкім бар болса, кейде болмауы да мүмкін. Сондықтан нақты үкім болмаған жағдайда салыстырмалы түрде (қияс) үкім беріледі
. 

5) Имам Шафиғидің шәкірттері

Имам Мәлик пен имам Мұхаммед сынды имамдардан дәріс алған Шафиғи кейінірек өзі іргесін қалаған мәзһаб имамдарына ұстаздық етеді. Ол Бағдат, Мекке және Мысырда ғұмыр кешіп, көптеген елдерге саяхат жасағандықтан жүздеген шәкірт тәрбиеледі. Барған жерінде шәкірт оқытуды қолға алатын. Әсіресе Бағдат пен Мысырда көбірек тұрақтады. Шәкірттерінің басым көпшілігі осы екі аймақтан болатын. Сондықтан оның шәкірттерін меккелік, бағдаттық және мысырлық деп атаған.

Меккедегі танымал шәкірттері: Әбу Бәкір әл-Хумәйди (қ.б. 834 ж.), Әбу Исхақ Ибраһим ибн Мұхаммед (қ.б. 851 ж.). 

Бағдаттағы танымал шәкірттері: ең мықтысы Зафарани (қ.б. 873 ж.), Әбу Али Карабиси (қ.б. 869 ж.), ханбали мәзһабының негізін қалаушы Ахмад ибн Ханбал (қ.б. 855 ж.), мужтаһид Исхақ ибн Рахауайһ (қ.б. 852 ж.), мужтаһид Әбу Сәур (қ.б. 854 ж.)

 Мысырлық шәкірттері:

– Әбу Яқуб Юсуф ибн Яхия әл-Бууәйти (қ.б. һ. 231 ж.): Шафиғи өзінен кейін орнына қалдырған шәкірті.

– Әбу Ибраһим, Исмайыл ибн Яхия әл-Музәни (қ.б. һ. 266 ж.): Шафиғи ол жайында: «Мәзһабымның көмекшісі», – деген. Оның шафиғи мәзһабы жайында көптеген еңбектері бар.

– Әбу Мұхаммед, әр-Рабиғ ибн Сулейман ибн Абдулжәббар әл-Муради (қ.б. һ. 270 ж.): имам Шафиғидің қасында көп жылдар болып, одан дәріс алып, оның кітаптарын кейінгі ұрпаққа жеткізуде ерекше рөл ойнаған. Шафиғидің «әр-Рисәлә» мен «әл-Умм» атты кітабы осы шәкірті арқылы біздерге жеткен.

– Хармәлә ибн Яхия ибн Хармәлә (қ.б. һ. 266 ж.): Шафиғидің «Китабуш- шурут» (3 том), «Китабус-сунән» (10 том), «Китабун-никах» атты еңбектерін кейінгі ұрпаққа жеткізген
.

6) Имам Шафиғидің еңбектері

Ибн Нәдим «әл-Фиһрист» атты кітабында имам Шафиғидің 100-ге тарта еңбек жазғандығын баяндайды
. Оның Мекке және Мәдина һәм Ирак пен Мысыр елінде жазған еңбектері шындығында көп болды. Соның ішінде Мысырда жазған кітаптарының көпшілігі қазіргі күнге дейін жеткен. Ол «әр-Рисәлә» атты кітабын Бағдатта жазғанымен, Мысырға барғаннан кейін қайта өңдеп шығады. Сол Бағдаттағы алғашқы нұсқасы өкінішке орай бүгінгі күнге дейін жетпеген
. 

Енді оның бізге дейін жеткен танымал еңбектеріне тоқталайық:

1.
«әл-Умм»: имам Шафиғидің өзі жазбаған, бірақ дүниеден өткен соң шәкірттері тарапынан жазылған 7 томдық фиқһ кітабы.

2.
«әр-Рисәлә»: усулул фиқһ бойынша (фиқһ әдіснамасы) Мысырда жазылған 

3.
«әл-Мәбсут фил-фиқһ»: фиқһқа қатысты бұл еңбегін әуелде Бағдатта жазып, кейін Мысырда қайта өңдеген.

4.
«әл-Хужжа»: Иракқа екінші рет барған сапарында жазған фиқһқа қатысты еңбек.

5.
«Иһтиләфул-Ирақайн»: Әбу Ханифа, Ибн Әбу Ләйла мен Әбу Юсуфтың пікірлерін жинаған еңбек.

6.
«Иһтилафу Али уә Мәсғуд»: Хазіреті Али мен Абдуллаһ ибн Мәсғудтың фиқһқа қатысты пікірлерін жанақтаған еңбек.

7.
«Иһтиләфу Мәлик уәш-Шафиғи»: имам Мәликпен келіспеген фиқһқа қатысты мәселелер және оның мәдиналықтардың амалы жайындағы пікірі қамтылған.

8.
«Ибталул-истихсан»: ханафи мәзһабының истихсан әдісін сынап жазған еңбегі.

9.
«әл-Рәд ала Мухаммад ибн Хасан»: имам Мұхаммедпен пікірсайыстырған мәселелер қамтылған кітап.

10.
«Китабул-әмәли»: түрлі мәселелерге қатысты пікірлерін жинақтаған кітап.

11.
«Ахкамул-Қуран»: Құран аяттарын алғаш рет фиқһи тұрғыдан тәпсірлеген еңбек.

12.
«Иһтиләфул-хадис»: сүннетті қорғаштау мақсатында жазылған.

13.
«әс-Сунәнул-мәғсура»: ижтиһад ету барысында сүйенген хадистер қамтылған.

14.
«әл-Муснәд»: ижтиһад ету барысында сүйенген хадистер және әл-Умм атты еңбегінде дәлел ретінде келтірген хадистер жазылған.

15.
«Жимаул-илм»: сүннет пен хадистің жинақталуын баяндайтын еңбегі.

16.
«әл-Ақида»: ақидаға қатысты еңбегі.

17.
«Уасиятуш-Шафиғи»: иман жайында және мәзһабы хақында баяндалады.

18.
«Диуануш-Шафиғи»: оның айтқан өлеңдері жинақталған еңбек
.

7) Шафиғи мәзһабының таралуы

Шафиғи мәзһабы ең әуелі Мысырда таралды. Оның да өзіндік себебі бар. Имам Шафиғи 814 жылы Бағдаттан Мысырға біржолата қоныс аударғаннан кейін сонда көптеген шәкірт тәрбиелеп, мәзһабының жайылуына алғышарт жасады. Алайда 909 жылы Мысырда Фатимит халифаты құрылып, 1171 жылға дейін билік етеді. Осы аралық ішінде билік тарапынан қысым көргенімен халық шафиғи мәзһабынан бас тартпады. Салахуддин әл-Әйюби 1171 жылы фатимит халифатын құлатып, Әйюбилер хандығын құрады. Осы тұста шафиғи мәзһабы ресми мәзһаб мәртебесіне көтеріліп, кеңінен тарала түседі. Бұл жетістік мәмлуктердің кезінде де жалғасты. Бірақ мәмлук патшасы Сұлтан Бейбарыс билікке келген соң әр мәзһаб өкілін өз қазысы басқарып, пәтуа бергенін қалап, төрт мәзһаб өкілінен қазы сайлайды. Дегенмен Сұлтан Бейбарыс кенттерге қазы тағайындау құзыретін шафиғи мәзһабының қазысына береді. Осылайша шафиғи мәзһабы мемлекеттің ресми мәзһабы мәртебесін сақтап қалады.

Ислам әлемінің билігі Осман түріктерінің қолына өткен соң, барлық елде пәтуалар ханафи мәзһабын негізге алып, беріле бастайды. Осы жарлыққа сай Мысырда да ханафи мәзһабынан өзгесіне рұқсат етілмеді. Соған қарамастан шафиғи мәзһабы халық арасында болмысын жоғалтпады
. Қазіргі таңда шафиғи мәзһабы мысырлық мұсылмандар арасында басымдыққа ие.

ІХ-Х ғасырда Иракта ханафилер басымдықта болғандықтан шафиғи мәзһабы кеңінен тарала алмады. Мәселен, Аббас халифаларынан әл-Қадир билләһ Иракқа қазы етіп шафиғи мәзһабының ғалымын тағайындайды. Ирак ханафилердің шоғырланған мекені болғандықтан халық наразылық білдерген соң, амалсыздан оны қазылықтан босатады. Дегенмен шафиғилер Мекке, Мәдина, Шам, Йемен, Иран, Солтүстік Африка, Үндістан мен Андалусияға тараған. Һижраның 302 жылына дейін Сирияда Әузағи мәзһабы үстемдікте болатын. Осы жылы Шамның бас қазысы қызметіне Әбу Зураға әд-Димашқи тағайындалады. Содан бастан шафиғи мәзһабы Сирия өлкесіне тарап, қазіргі күнге дейін басымдыққа ие мәзһаб ретінде орнықты. 

ХІ-ХІІ ғасырларда шығысқа тараған шафиғилер Газнауилер тұсында Ташкент, Бұхара, Нәса шаһарларында ресми мәзһаб мәртебесіне жетеді. Алайда бұл аймақта ханафилер де көп болғандықтан екі мәзһаб арасында үнемі келіспеушіліктер туындап отырды. Уақыт өте келе шығыста шафиғи мәзһабы әлсіреп, орнын ханафилерге береді. 

Қазіргі таңда шафиғилер Мысыр, Сирия, Йемен, Оман, Бахрейн, Хижаз және Палестинада кеңінен тараған. Сонымен қатар Ява аралдары, Филиппин, Индонезия, Малайзия мұсылмандарының көпшілігін құрайды. Ирак, Кавказ, Шығыс Африка, Танзания, Үндістан мен Түркияның шығысында шафиғи мәзһабын ұстанушылар бар
. 

в) Ханбали мәзһабы

1) Ахмад ибн Ханбал (һ. 164-241/780-855 ж.)

Бұл мектептің негізін қалаған Әбу Абдуллаһ ибн Мұхаммед ибн Ханбал әш-Шайбани (780-855 ж.). Ол 780 жылы Бағдат қаласында дүниеге келген. Ахмад ибн Ханбал әкесі жағынан да, шешесі жағынан да тегі араб. Аднан тайпасының шайбанилар руынан шыққан. Сан жағынан арабтардың ішіндегі ең көбі саналатын шайбанилар бастапқыда Ирак маңына жақын жерде көшпенді өмір сүрген. Кейіннен Басра қаласы құрылған (635 жылы) соң сол жерге орнығады
. Атасы Ханбал ибн Хилал Умея халифаты тұсында Серахс
 әкімі болған. Әкесі Мұхаммед ибн Ханбал жас кезінде Умея халифатының әскерінде қызмет етіп жүріп, 30 жасында қайтыс болады. Жетім қалған Ахмад ибн Ханбал анасымен немере ағасының қамқорлығында өседі
 

Имам Ахмадтың әкесінің есімі Ханбал емес, Мұхаммед. Ханбал атасының аты. Сондықтан атасының атымен аталып кетеді. Атасы Ханбал Серахс әкімі қызметін атқарып жүргенде жүйенің әділетсіздігін көріп, қызметінен бас тартып, Аббас ұрпағының төңкерісшілерін қолдайды. Аббасилер билікке келген соң олармен жақсы мәміле жасап, кейінірек Бағдатқа қоныс аударады. Сол себепті оның жанұясы Аббас халифаларымен байланыстарын үзбеген. Алайда Ахмад бұл мәселеде барынша тартыншақтық танытқан.

Оның әкесі өте жомарт жан еді. Үнемі үйінен қонақ үзілмейтін. Өкінішке орай, жас кезінде қайтыс болып, баласына қамқорлық жасай алмайды. Әкесі дүние салған соң, оның тәрбиесі анасына жүктеледі. Олардың күнкөрісін немере ағасы қамтамасыз етеді. Анасы оның кішкентай жасынан бастап білім алуыа жағдай жасайды. Ол алғашқы білімді Аббасилердің астанасы Бағдат қаласында алады. Жастайынан Құранды жаттап, тіл білімдерін терең меңгереді. Бертін келе хадис, фиқһ, сахабалар мен табиғиндерден жеткен хабарларды үйренуге ден қояды.

Мінез-құлқы жағынан мейлінше сабырлы, төзімді болатын. Жастайынан тақуалықты ұстанып, тектілігін көрсете біледі. Ол құрдастарымен ойын ойнағанда да үлкен адамның әрекетін жасайтын. Балалық шағынан жетімдіктің тауқыметін тартқандықтан, салмақты, ізденімпаз, еңбекқор, болашағынан үміт күттіретін бала болып өседі. Оның тәрбиесіне көпшілік тәнті болатын. Ғылымға жастайынан ден қойып, хадис саласын таңдайды. Хадис ілімін үйрену барысында фиқһ ғылымын да меңгереді. Негізінен көптеген ғалымдар хадисті немесе фиқһты таңдайтын. Ал ол болса, екі ғылымды бірге алып жүреді.

Ержете келе замандастары арасында тақуалығымен, сабырлылығымен танылады. Осы ерекшелігімен дәріс берген ұстаздарының назарына ілігеді. Тіпті, сол заманның танымал ғалымы әл-Хайсам ибн Жәмил шәкірті жайлы: «Бұл бала аман болса, өз заманының заңғар ғалымы болады», – дейді
.

Ахмад әуелде хадис пен фиқһ ғылымын Әбу Ханифаның шәкірті Әбу Юсуфтан үйренеді. Бірақ хадиске қызығушылығы артып, бір сәт фиқһқа көңіл бөлмей, тәлімін кейінге қалдырады. Ал хадисті білетін ғалымдар дінді үйрету мақсатында Ислам әлемінің әр аймағына таралып кеткен еді. Мәселен, Бағдат, Куфа, Басра, Хижаз, Йемен секілді қалаларда танымал хадис ғалымдары өмір сүрді. Хадис үйренгісі келген жан сол заманның үрдісі бойынша ел аралап, ғалымдардың тікелей өзінен үйренуі тиіс болатын.

Ол 15 жасында хадис ілімін үйренуге бет бұрады. Осы мақсатта 7 жыл бойы Бағдат ғалымдарынан дәріс алады. Содан 801 жылы хадис үйрену үшін алғаш рет Басра қаласына сапар шегеді. Бір жылдан кейін Хижазға (Мекке, Мәдина) барады. Сол сапарында имам Шафиғимен танысып, дәрісін тыңдайды. Кейінірек онымен Бағдат шаһарында қайта кездесіп, тәлім алады. Артынан жоғарыда аталған барлық қалаларға барып, мухаддистерден хадис үйреніп қайтады. Хадис үйрену барысында тек кітапта жинақталған хадистерді ғана меңгеріп қоймай, рауилермен (хадис риуаят етушілермен) де кездесіп, үйренген, жаттаған хадистерін пысықтайды.

Имам Ахмад алғаш рет 802 жылы қажылық парызын өтейді. Бұл жайында: «Мен өмірімде бес рет қажылық парызын өтедім. Үшеуінде жаяу бардым. Бір сапарымда адасып кетіп, адамдардан көмек сұрадым» , – деген
екен
.

Хадис үйрену жолында көптеген қиындықтарға ұшырап, бәріне сабыр ете білді. Қажылық сапар барысында жолшыбай өткен қалалардағы ғалымдармен кездесіп, пікір алмасып, хадис үйренген. Қажылық сапарының бірінде Йеменнен келген мәшһүр мухаддис Абдурраззақ ибн Хамманмен кездеседі. Оның ілімінен сусындау мақсатында Йеменге баруды ниет етеді. Сөйтіп, Сана қаласына бару үшін жолға шығады. Жолай азығы таусылып, қатты қиналып, Йеменге жетудің амалын қарастырады. Діттеген жеріне жету үшін керуенде жүк тасушы болып қызмет атқарады. Жол жөнекей көмек қолын созбақ болған жандарға: «Аллаһ маған күнкөрісім үшін азық таба алатындай денсаулық берді», – деп жәрдемдерін қабыл етпейді. 

Йеменде де күнкөрісі мәз болмады. Алайда соншама қиындықтарға мойымай, екі жыл қалады. Өйткені Йеменде әйгілі ғалым Зуһри мен Сайд ибн Мусайябтың айтуымен жеткен әрі естімеген көптеген хадисті үйренеді. Осылайша хадис үйрену үшін бірнеше қалаларға сапар шегеді. Имам Ахмад Пайғамбардың (с.а.у.) хадистерін, сахабалар мен табиғиндердің пәтуаларын, үкімдерін жинаумен сүннетке сүйенген хадис фиқһын меңгереді. Осы мақсатта «әл-Муснәд» атты еңбегінде пәтуа берумен танымал болған сахабаларға жеке тоқталады. Мәселен, Әбу Бәкір әс-Сыддық, Омар ибн әл-Хаттаб, Али ибн Әбу Талиб, Зәйд ибн Сабит және өзге де сахабалардың сөздерін жазады. 

Ол сахабалардың фиқһын жинақтаумен қатар табиғин ғалымдарының да пәтуаларын жинайды. Табиғин ғалымдары арасында рәй фиқһымен үкім берушілермен қатар тек аят пен хадиске сүйеніп пәтуа бергендер де болды. Міне солардың бәрін жинап, олардың әдістерін меңгереді. Соның нәтижесінде өзі де кейіннен сол әдістерді қолданып, пәтуа береді
.

Ахмад ибн Ханбал өз заманының ең танымал ғалымдарынан білім алады. Оның өмір сүрген тұсында Бағдат шаһарында хадис ғалымдарымен қатар, әсіресе, құқықтық мектеп жүйесі жинақталған ханафи фақиһтері көп болатын. Ол бастапқыда хадис ғалымдарынан дәріс алады. Алғашқы хадис ұстазы Әбу Юсуф еді. Одан өзге бірнеше танымал хадис майталмандарына шәкірт болды. Хадиске деген құштарлығы оны танымал мухаддис етті. Діни ғылымдардың жинақтала бастаған кезінде өмір сүрген Ахмад ибн Ханбал хадистерді әрі жазып, әрі жаттайтын. Оны жазып, жаттаумен шектелмей олардан діни үкімдер шығарудың әдістерін де үйренетін. Хадис, фиқһ және тіл ғылымынан өзге салаларды арнайы үйренбеген. Алайда өзге ғалымдар секілді харижит, шиит, жаһмия, мутазилиттер сияқты ағымдарға қарсы күресіп, тұшымды жауаптар бере білген. Аталмыш адасқан ағымдармен күресуіне қарағанда олардың да көзқарастарын жақсы білген
. 

Имам Ахмад замандастары арасында білімділігімен танылса да қырық жасына дейін шәкірт оқыту, пәтуа беру ісімен айналыспаған. Одан мұның себебін сұраған жандарға: «Кейбір ұстаздарым әлі аман сау жүргендіктен дәріс беруім орынсыз», – деп жауап қататын. Дегенмен 819 жылы алғаш рет дәріс беруге кіріседі. Себебі бұл жылы имам Шафиғи қайтыс болған еді. Ол әрі хадис үйретіп, әрі пәтуа бере бастайды. Оның қырық жасына дейін дәріс бермеуін кейбір ғалымдар Пайғамбарымыздың (с.а.у.) пайғамбарлық жасымен байланыстырады. Алайда бұған қатысты жоғарыда келтірілген имам Ахмадтың жауабы шындыққа жанасатындығын көпшілік ғалымдар мақұлдаған.

Оның тақуалығы мен білімділігі ел арасына таралып, одан дәріс алуға ниет білдіргендер саны күн сайын арта түседі. Ол діни ілімді мешітте үйрететін. Дәрісін тыңдауға келетіндер тек ғылым ізденушілер ғана емес, олардың ішінде оны көріп, үлгі алу үшін қатысатындар да көп болды. Сол себепті келушілердің деңгейіне қарап екі түрлі әдіспен дәріс берді: жалпы жамағатқа арналған дәріс және ғылым жолындағы шәкірттеріне арналған жеке дәріс.

Имам Ахмад жастайынан салмақты болып өскендіктен, дәріс барысында да осы мінезінен жаңылмады. Өзі де, өзгенің де сабақ кезінде қалжыңдауын қаламайтын. Дәрісті өзі жазған кітабынан берді. Хадистерді жатқа айтпай көбіне кітапқа қарап үйрететін. Мәнісін сұраған жанға: «Пайғамбар (с.а.у.) сөзін байқамай қателесіп айтудан қорқамын», – дейтін. Дәріс беруде ең сенімді әдіс, кітап бойынша беру деп санайтын. Айтқан сөздері мен пәтуаларын жазуды қаламайтын. Керісінше жылдар бойы ізденіп, тер төгіп жинаған хадистерін жазуды шәкірттеріне бұйыратын. 

Осы тұста Ислам әлемінде ақида мәселесіне қатысты үлкен дау болып жатты. Дауға арқау болған тағдырға сену мен сенбеу, Құрандағы айтылған Аллаһтың сипаттары Оның затымен бірге ме әлде бөлек пе, Жаратушының кәләм деген сипаты әуелден бар ма, әлде кейіннен болды ма, Құран қадим (әуелден бері бар) ба, әлде махлуқ (кейіннен жаратылған) па деген мәселелер төңірегінде түсініспеушілік туындап жатты. Имам Ахмад дәріс барысында аталмыш тақырыптарға тоқталмайтын, мұндай мәселелерді қозғайтындарды адасқандар деп өте шығатын. Бірақ оның сенімі мен бұл әрекеті билік тізгінін ұстаушыларға ұнамады. Өйткені халифа Мәмун муғтазилә сенімін қабылдаған соң өзгелерді де осыған мәжбүрлеуге көшкен еді
.

2) Ахмад ибн Ханбалдың өмір сүрген кезеңіндегі саяси жағдай

Ахмад ибн Ханбал өмірге келместен отыз жыл бұрын Аббас әулеті билікке келді. Олар таққа таластың нәтижесінде Умея әулетін қудалап, қолға түскендерін өлім жазасына кескен
.

Аббасилердің умеялықтарға қарсы жүргізген кек алу әрекеті толықтай басылмай жатып, Һарун Рашидтің (қ.б. 809 ж.) ұлдары Әмин мен Мәмун арасында таққа талас орын алды. Бұл күресте әкесі мен шешесі жағынан Аббаси әулетіне жататын Әминді арабтар, ал шешесі жағынан ирандық күңнен туылған Мәмунды парсылар қолдады. Екі ағайынды арасындағы жанжалдың ақырында 813 жылы Мәмун төңкеріс жасау арқылы билік басына келеді. Билікті қолына ала салысымен бірден мемлекеттік қызметтен араб тектілерді аластатты. Бұл жағдай арабтардың жат жұрттықтарға деген ызасын күшейте түсті. Мәмун билігінің соңғы жылдарында түркілерді әскер қатарына көптеп тарта түседі. Тіпті, өзінен кейін билікке келген бауыры Муғтасим (833-842 ж.) түркі текті әскерилердің қолдауымен таққа отырады. Ал бұл табиғи түрде билік басына түркі тектес мұсылмандардың келуіне жол ашты.

Осы кезеңде калам ғылымының жүйеленіп, бір ізге түскен тұсы еді. Умеялықтар тұсында пайда болған муғтазилилер Аббас халифатының алғашқы ғасырында шарықтау шегіне жетті. Мәселен, халифа Мәмун (813-833 ж.), Муғтасим (833-842 ж.) және Уасиқтың (842-847 ж.) билік еткен тұсы муғтазиләнің гүлденген дәуірі болып саналады. 

Ханбали мәзһабының қалыптасуы мен даму жолдарын VII және IX ғасырда Хижаз бен Ирак аймағында көрініс берген дүниетанымдық әрекеттерден бөліп қарау мүмкін емес. Сондай-ақ фиқһ ғылымының дамуымен осы бағыттағы мектептердің қалыптасуы, рәй, хадис, калам ғылымы арасындағы пікірталастардан бөліп жарып қарау әсте оңай емес. Аббасилер 750 жылы билікті қолға алған тұстан Ахмад ибн Ханбал өмір сүрген IX ғасырдың алғашқы жартысына дейін өткен кезең ішінде қоғамда көптеген өзгерістер орын алды. Ғалымдар фиқһ пен ақида (сенім негіздері) саласында жүйелі жетістіктерге қол жеткізді. Умеялықтар тұсында қалыптасқан орта мен мәдени ерекшеліктерге сәйкес, Хижаз бен Ирак мектептері іргесін қалады. Аталмыш мектептер шариғи үкім шығаруда рәй мен хадиске негізделген жаңа әдіснамалық жүйе қалыптастырды. Ирактықтар діни үкім шығаруда рәйге басымдық берсе, хижаздықтар хадиске жүгінді. Рәй мектебінің қалыптасуына жоғарыда айтып өткеніміздей, имам ағзам Әбу Ханифаның сүбелі еңбегі сіңген болса, хадис мектебінің бір жүйеге түсуіне Әнәс ибн Мәликтің қажырлы еңбегі сіңді. 

Аббас халифатының алғашқы ғасырында Исламдағы құқықтық мектептер қалыптасты. Мемлекеттің билік ету аясы, шекарасының кеңеюі және қажеттіліктердің арта түсуі фиқһи ізденістерді күшейте түсті. Осыдан кейін фиқһ тұтас ғылым ретінде жинақталып, жүйеленді. Ғалымдардың әртүрлі пайымдауларына негізделген мәзһабтар пайда бола бастады. Осының нәтижесінде Иракта рәйді кеңінен қолданған ханафи, Хижазда хадиспен Мәдина халқының діни тәжірибесіне ерекше мән берген мәлики мәзһабы қалыптасты. Осы екі мәзһабтың арасында орта жолды ұстанған шафиғи мәзһабы құрылады.

Ахмад ибн Ханбалдың көзқарастары төңірегінде қалыптасқан және оның есімімен аталатын ханбали мәзһабы тарихи хронологиялық тұрғыдан алғанда ханафи, мәлики, шафиғи мәзһабтарынан кейін пайда болған. 

3) Ахмад ибн Ханбал тұсындағы сенім мен азап тайталасы

Ахмад ибн Ханбалдың өмірі мен ғылыми шығармашылығына зер салсақ, «Құран махлуқ (жаратылуы)» мәселесіне қатысты пікірталастарға байланысты басына келген нәубеттің орасан зор болғанын байқаймыз. Аббаси халифасы Мәмун өмірінің соңына таман муғтазилә имамдарынан Бишр ибн Ғияс әл-Мариси мен бас қазы Ахмад ибн Әбу Дауадтың насихатын қабылдайды. Осыдан кейін жалпы халыққа «Құранның жаратылғандығын» мойындатуды қолға алады. Тіпті, бұл мәселеде күштеп, көнбегенді зорлап, өз сенімдерін тықпалайды. 

«Құран махлуқ» мәселесі Умея билігі тұсында алғаш рет христиандар тарапынан көтерілді. Юханна әд-Димашқи есімді христиан оқымыстысы мұсылман қоғамында өмір сүріп жатқан христиандарға мұсылмандар арасында іріткі салатын түрлі сұрақтарды үйрететін. Сол сұрақтардың бірі Құранда айтылғандай (қараңыз: 4.Ниса сүресі, 171-аят) Иса пайғамбар Аллаһтың «кәлимасы» (сөзі). Осыған байланысты олар мұсылмандарға қарата: «Аллаһтың кәлимасы (сөзі) қадим (бастауы жоқ) ба?» – деп сұрайды. Егер мұсылмандар: «Жоқ», – десе, онда Аллаһтың кәләмы (сөзі) болған Құран кейіннен жаратылған деп, мұсылмандарды екі ұдай ойға қалдыруға тырысады. Ал: «Иә», – деп жауап берсе, «Иса пайғамбар да кейіннен жаратылмаған, әуелден бар еді», – деп, оның құдайлығын дәлелдеуге тырысатын
. 

Христиандардың осындай айласына қарсы шыққан кейбір мұсылмандар «Құран махлуқ» (Құран кейіннен жаратылған) деуге дейін барады. Олардың қатарында муғтазилә көшбасшылық жасады. Сөйтіп муғтазилиттер «Құран мақлуқ» мәселесін сенім негіздеріне жатқызады. Халифа Мәмун да муғтазилә сенімінде болғандықтан 821 жылы «Құран махлуқ» деп, ұстанымдарын ресми түрде жариялайды. Өз сенімдерін насихаттау мақсатында көптеген ғылыми мәжілістер ұйымдастырады. Алғашқыда «Құран махлуқ» мәселесін қабылдау немесе қабылдамауда ерік береді. Алайда өмірінің соңына таман осы ұстанымын өзгелерге зорлап қабылдатуға шешім қабылдайды. 

Осы сенімді алдымен мемлекеттік қызметте істейтін қызметкерлерге қабылдатады. Қабылдамағандар қызметтен босатылады. Кейіннен екінші бір әдіс қолданады. Яғни сот барысында аталмыш мәселені қабыл етпегендердің куәлігін қабылдатпай тастайды.

Осыған қатысты халифа Мәмун Бағдаттағы орынбасары Исхақ ибн Ибраһимге былай деп хат жолдайды: «Айналаңдағы қазыларды жина да, оларға мүминдердің әміршісінен келген хатты оқы және оларды сынақтан өткіз. Құранның махлуқ екендігін, яғни кейіннен жаратылғандығы жөніндегі пікірлерін біл және оларға былай де: «Мүминдердің әміршісі бұдан былай дініне сенбейтін, таухид мәселесінде ықылас танытпайтын адамдармен бірге жұмыс жасай алмайды, оларға сенім арта алмайды». Егер осы айтылғандарды қабыл етсе, мүминдердің әміршісімен бір пікірде, һидаят жолында екенін айтатын болса, оларға мына бұйрықты жеткіз: «Адамдар жайында куәлік етушілер құзырларына келген кезде, Құран жайындағы сенімдерін тексерсін, Құран махлуқ деп айтпағандар мен осы сенімді қолдамайтындардың куәлігін қабылдамасын. Аймағыңа қарасты қазылардың бұл мәселеде нендей жұмыс жасап жатқанын тексер және халифаға мәлімет беріп отыр»
.

Халифа Мәмун қарамағындағы әкімдерге осындай тапсырма беру арқылы муғтазилит сенімін қабылдамаған адамды мемлекеттік қызметтен шеттету керектігін ашық түрде тапсырып отырды.

Жергілікті әкімдер халифадан осындай бұйрық алғаннан кейін фақиһ, мухаддис ғалымдар мен қазыларды шақырып, халифаның бұйрығын жеткізді. Егер кімде-кім халифаның бұйрығын қабыл етпейтін болса, онда қатаң жазаға ұшырайтынын ескертеді. Ғалымдар ауызша қабыл еткенсіп, келетін пәледен қашуға тырысты. Дегенмен «Құран махлуқ» сенімін қабылдамаған төрт ғалым болды. Олар Ахмад ибн Ханбал, Мұхаммед ибн Нух, әл-Қауарири және Сәжжада еді. Аталмыш ғалымдарды шынжырлап, жазалауға көшеді. Жазаның ауыртпалығына шыдай алмаған әл-Қауарири мен Сәжжада ертесі күні олардың айтқандарына келісіп, босатылады. Алайда Ахмад ибн Ханбал мен Мұхаммед ибн Нухты қанша қинап, азаптаса да көндіре алмайды. Күшпен көндіре алмаған соң ол екеуін халифа Мәмунның құзырына жолдайды. Сол кезде Мәмун Тарсус
 қаласында еді. Аталмыш екі ғалымды сонда апара жатқанда Мұхаммед ибн Нух жолда ажалы жетіп қайтыс болады. Халифа Мәмун да сол кезде науқастанып, 833 жылы қайтыс болғандығы туралы хабар жетеді. 

Халифа өлгенімен орнына тағайындалған Мәмунның інісі Муғтасим (833-842 ж.) ағасының өсиеті бойынша, Құран махлуқ сенімін күштеп қабылдатуды одан әрі жалғастырады. Муғтасим Ахмад ибн Ханбалды құзырына алдырып, муғтазилит сенімін қабылдауды талап етеді. Бірақ имам Ахмад талапты орындаудан бас тартады. Халифа бұған ашуланып, күштеп көндіру тәсілін қолданады. Яғни дүре соқтырып, азаптайды. 28 ай бойы түрмеге қамалады. Ақырында райынан қайтара алмаған соң оны босатады. 

Ахмад ибн Ханбал алған дүрелерінен қатты зардап шеккендіктен бірнеше уақыт үйінде емделеді. Сосын қайта хадис дәрісін беру ісін қолға алады. Халифа Муғтасим 842 жылы қайтыс болғанша осы қызметін жалғастырады. Халифа дүниеден озған соң орнына Муғтасимның баласы Уасиқ (842-847 ж.) таққа отырады. Ол да әкесі мен ағасының жолын ұстап, муғтазилит ағымын күштеп жаюды мықтап қолға алады. Уасиқ айтқанына көнбеген ғалымдарды аяусыз жазалап, тіпті өлім жазасына кесіп отырды. Имам Ахмад ибн Ханбалды қайта жазалауды жөн көрмей, оған мынадай шарт қояды: «Ешкімді маңайыңа жинамайсың. Мен болған қалада тұрмайтын боласың». Осыдан кейін имам Ахмад халифадан жасырынып, өмірінің соңына дейін ешқайда шықпай өтті
.

Уақыт өте келе халифа Уасиқ дін адамдарын жазалауды тоқтатады. Оған мына бір ғибратты оқиға себеп болады. Бірде Құран махлуқ сенімін қабыл етпегендерді жазалап жатқан кезде жасы келген қария бас уәзір болған атышулы муғтазилит Ахмад ибн Әбу Дуадқа келіп: «Сен Пайғамбардың (с.а.у.), Әбу Бәкірдің, Омардың, Османның және Алидың насихаттап шақырмаған бір нәрсеге дағуат жасаудасың. Бұл жайында олардың білетіндігін немесе білмейтіндігін мойындауың керек. Егер олар бұл жайында білетін еді, бірақ үндемеді десең, маған да саған да үнсіз қалу жөн болады. Ал егер бұл жайында олардың хабары жоқ еді, мен білемін десең, ей, ақымақтың баласы ақымақ! Расулаллаһ (с.а.у.) пен оның әділетті халифалары білмеген нәрсені сен білесің бе?», – дейді
. Осы оқиғаға куә болған халифа Уасиқ, қатты әсерленіп, ғалымдарды жазалауды тоқтатады. 

Уасиқтан кейін халифа болған Мутәуәккил (847-861 ж.) 848 жылы муғтазилит мәзһабын ресми мәзһаб мәртебесінен алып, ғалымдарды жазалау мен қудалауды тоқтатады. Артынан мухаддистер мен фақиһтерді жаңа астана Самарраға шақырып, муғтазилиттерге ғылыми тойтарыс берулерін және ақыретте Аллаһтың мүминдер тарапынан көрінетіндігі жайындағы хадистерді халыққа үйретулерін бұйырады
.

Ахмад ибн Ханбал бұрынғыдай ұстаздық қызметіне кіріседі. Билік тарапынан жоғары лауазымды қызметтер ұсынылғанымен, ол қарапайым өмірді қалап, мүмкін болғанша биліктен алыс жүреді.

Ахмад ибн Ханбалдың мухаддис болуы өз алдына, қысым көрген кезіндегі адамдар туралы қалыптасқан пікірі мен тәжірибесі оның дүниетанымына, ғылыми әдіснамасына әсер етті. Әсіресе хадис жеткізушілер туралы «жәрх пен тағдил» мәселелеріндегі өлшемдеріне тікелей ықпал еткені анық байқалады. Бір адамның аталған қуғын сүргін кезіндегі ұстанымын «жәрх пен тағдилге» бір өлшем ретінде алған. Мысалы, әлсіз бір рауи (хадис жеткізуші) болғанына қарамастан «нәубет» кезінде Ахмад ибн Ханбалдың көзқарасын ұстанып, сол бағытынан айнымаған Мұхаммед ибн Хумәйд әр-Разидің хадисін «хасан» деп қабылдаған. Ал муғтазилиттердің қысымына шыдамай, солардың көзқарасын мойындағандардан Яхия ибн Мағин (қ.б. 848 ж.), Әбу Наср әт-Тәммар мен Қурайб Мұхаммад ибн Ала әл-Хадрами секілді хадис саласында сенімділігімен танылған тұлғалардың хадистерін алуды құп көрмеген
. 

Ахмад ибн Ханбал мухаддис әрі фақиһ еді. Дегенмен сенім негіздеріне (ақида) қатысты жазған трактаттарынан және муғтазилиттерге қарсы жүргізген күресінен оның ақида мәселелеріне де жүйрік екендігін аңғаруға болады. Ол негізінен сәлаф ақидасын ұстанып, әһлу сүннет сенімінің орнығуына өз үлесін қосқан ғалым. Оның ақидаға қатысты пікірлерін ұлдары Абдуллаһ пен Салих жеткізген. Сонымен қатар Мусаддад ибн Мусәрхад (қ.б. 843 ж.), Исмайыл ибн Яхия әл-Музани, Әбу Бәкр әл-Халлал (қ.б. 923 ж.), Ахмад ибн Жафар әл-Истахри, Абдулуахид ибн Абдулазиз әт-Тамими (қ.б. 1020 ж.) секілді рауилер тарапынан жеткен
.

Алайда ханбалилердің ішінде өз имамдарын асыра мақтайтындар және оған қарсы келуді Пайғамбар (с.а.у.) мен сахабаларына қарсы келу деп санайтындар да бар. Сонымен бірге антропоморфизмді (ташбих, тажсим) ұстанатын кейбір топтар өздерін ханбали мәзһабын ұстанушылар етіп көрсетуде. Әрине, мұндай асыра сілтеуге бой алдырған әрекеттер сенімге селкеу, көңілге күдік ұялатады
. 

4) Ахмад ибн Ханбалдың жеке тұлғасы

Ахмад ибн Ханбал өте сабырлы, шыдамды әрі еңбекқор еді. Ол асқан зейінді, заманының танымал ғалымдарының бірі әрі бірегейі болды. Қаншама қиындықтарға душар болса да, төзімділік танытатын. Ілімге деген құштарлығы ұшан теңіз, тым кішіпейіл, әрі ешкімнен ештеңе алмайтын. Тақуалық ғұмырды қалап, адал рызықпен күн кешуге ерекше мән берген. Бұл жайында оның: «Адамның күшті болуы шын мәнісінде нәпсісін жеңе білуден тұрады», – деген сөзі көп нәрсені аңғартады
.

Қара торы, ұзын бойлы, шашы мен сақалын қынамен бояп, ақ түсті киім киетін. Оның күнкөрісі әкесінен қалған шағын тігін ғимаратынан түскен табыспен шектелді. Сонымен бірге көбіне түрлі жұмыстарды атқарып, егін алқабынан масақ жинайтын. Жұпыны ғұмыр сүрді. Өз еңбегімен күнелтуді жөн көрді. Тұрмыстың тауқыметі қанша қиындаса да, Аббас халифалары тарапынан ұсынылған материалдық көмектерді қабыл етпеді. Оның Салих, Абдуллаһ есімді екі ұлы болды. Ахмад ибн Ханбал 855 жылы 77 жасында дүние салады
. 

5) Ақидадағы ұстанымы

Иман: имам Ахмад иман жайында: «Иман – сөз бен амалдан тұрады (яғни жүрекпен сену, сенгенін тілімен айту және амал ету). Иман жақсы амалмен артады, жаман амалмен кемиді. Адам иманнан шыққанмен исламнан шықпайды. Тәубе етсе, қайта иманға келеді. Адам Аллаһқа серік қосумен немесе қандай да бір парыз амалды қабыл етпеумен Исламнан шығады. Егер адам парыздарды жалқаулықпен орындамаса немесе салғырттықпен тәрк етсе, Аллаһ ол пендесін қаласа жазалайды, қаласа кешіреді», – деген
.

Үлкен күнә мәселесі: сол замандағы мұсылмандар арасында «үлкен күнә істеген жанның жағдайы қалай болады?» деген сұрақ аса өзекті еді. Харижиттер кәпір десе, муғтазилә фасық деген. Имам Ахмадтың үлкен күнәға қатысты сенімі өзге фақиһтердің ұстанымына сәйкес келеді. Оның пікірі бойынша, мүмин өзіне ғайып болған мәселені Аллаһқа тапсырады. Тіпті, әр мұсылман өз жағдайын Аллаһқа қалдырады. Күнә істеуші пендеге Аллаһтың кешірім қақпасын жауып тастамайды. Жақсылық пен жамандықтың Аллаһтан екеніне сенеді. Тағдыр мен қазаға сенеді. Мұхаммед (с.а.у.) үмметінің игі жақсылары жайында ақыретте Аллаһтың рақымынан үміт етеді. Күнәлары үшін қорқады. Күнәһарлардың ақыреттік жағдайын Аллаһқа қалдырғанымен олардың ақыры үшін уайымдайды. Сондықтан Мұхаммед (с.а.у.) үмметінен ешбір жанды жақсылығы үшін жаннаттық, жамандығы үшін тозақтық деп санамайды. Аллаһ пенделерін қалаған мекеніне апарады деп сенеді. Күнә жасағандығы үшін ешкім күпірлікпен айыпталмайды.

Имам Ахмад муғтазилиттердің «Үлкен күнә істеген адам мүмин емес» деген пікірлеріне қарсы шығып, оларға: «Үлкен күнә істеген адамды мүмин емес деп айтқан кісі, Хазіреті Адам жайында және Хазіреті Юсуфтың бауырлары әкелеріне өтірік айтқандықтары үшін оларды да кәпір деген болады», – деп жауап қайырады
.

Құран жайындағы ұстанымы: жоғарыда айтып өткеніміздей, имам Ахмад «Құран махлуқ» мәселесіне өле-өлгенше қарсы болды. Оның сенімі бойынша, Құран махлуқ емес (жаратылмаған).

Тағдыр мәселесі: имам Ахмад тағдырға иман мәселесінде Құран мен хадисте қалай айтылса, солай сеніп, ешқандай артық сөзге бармаған. Тағдыр мәселесінде ешкіммен тартыспауға тырысқан. Бұған қатысты: «Мен сөз иесі емеспін. Бұл мәселеде пікір айтуды жөн көрмеймін. Тек Құран мен сүннет, сахабадан жеткен хабарларды ғана айтамын. Бұларда айтылмаған тақырып жайында сөйлеу дұрыс емес», – деген.

Тағдырға сенім жайында былай дейді: «Табиғиндерден, мұсылмандардың имамдарынан және бірнеше қалалардағы фақиһтерден жетпіс адам Хазіреті Пайғамбардың (с.а.у.) сүннетінен мына мәселелерге сенудің қажеттілігін айтқан: Аллаһтың жазғанына разы болу; Оның әміріне мойынсұну; Оның үкімдеріне бас иіп, сабыр ету; Аллаһтың бұйырғандарын жасау, тыйымдарынан сақтану; жақсылық пен жамандыққа, тағдырға сену; дінде көзбояушылық, тартысу мен бәсекелесуден бойды аулақ салу».

Оның айтуынша, Аллаһ пенденің барлық іс-әрекетін біледі. Аллаһтың қалауынан тыс әлемде ештеңе жүзеге аспайды
.

Аллаһтың сипаттары жайындағы сенімі: «Біз Жаратушы Иемізді сипаттары арқылы білеміз, солай сенеміз. Құран мен хадисте айтылған барлық сипаттарды қабыл етеміз. Сонымен қатар Аллаһтың барлық сипаттары тәуил (ашықтау) етілмей айтылған күйінде қабыл етіледі» дейді. Бұл ұстанымы хадисте айтылған сипаттарға да қатысты. Оның айтуынша, Аллаһ естиді, сөйлейді, құдіретті, қалайды, барлық нәрсені біледі. Ал ешқандай аят пен хадиске сүйенбей айтылған сипаттардың тәуилін қабыл етпей, ондай мәселені аят пен хадистен ауытқу деп санаған. Бұл жайында имам Ахмад: «Мүминнің міндеті өзіне ғайып болған мәселелерді Аллаһқа қалдыру. Пайғамбардан (с.а.у.) жеткен кейбір хадистерде айтылғандай, мүмин бұларға сенуі тиіс. Оларды мысалдармен түсіндірмеуі қажет», – дейді
.

Хазіреті Пайғамбардың (с.а.у.) хадистеріне сүйене отырып, ақыретте Аллаһтың мүминдерге көрінетіндігін қабыл етеді
.

Саяси ұстанымы: оның пікірі бойынша, имам, яғни халифа құрайыш тайпасынан болғаны дұрыс. Алайда билікті күшпен тартып алған халифаның билігін мойындау қажет. Себебі алауыздық тудырмау керек. Халифаның өзінен кейін мұрагер сайлауын дұрыс деп санайды. Бұған дәлел ретінде Хазіреті Пайғамбардың (с.а.у.) намаз өткізу үшін Хазіреті Әбу Бәкірді имамдыққа шығаруы, Әбу Бәкірдің өзінен кейін Омарды халифа етіп тағайындауын алға тартады.

Күнәлі іс жасауға мәжбүрлемейінше патша залым болса да оған бағыну керек. Мәселен, өзі Құран махлуқ мәселесінде халифалардың әрекетіне тікелей қарсы шығып, бас көтермегенімен сенімі жолында білгенінен танбады. Бұл әрекетін бас көтеру, қарсы келу деп санамаған. Ол әрдайым басшыға бағынған, ешкімді іріткі салуға үндемеген, төңкеріс жасау мен бас көтеруді қабыл етпеген.

Құранның жаратылып, жаратылмағандығы мәселесі күн тәртібіне қойылып, ғалымдар үшін нәубет заманы басталғанда имам Ахмад та билік тарапынан қатты қысымға алынады. Осы науқан біткен соң кейбіреулер оның халифаға деген пікірін білгісі келеді. Тіпті, халифаға қарсы көтеріліс жасайтындықтарын айтқанда, оларға: «Сендер жүрекпен қаламаушылық білдіріңдер. Бірақ итағаттан (мойынсұнудан) қол үзбеңдер. Мұсылмандардың бірлігін бұзбауға шақырамын», – дейді. Негізінен ол бас көтеру әрекетіне қарсы тұрған. Себебі кез келген іріткінің зардабы барлық мұсылманға тиетіндігін білгендіктен өзгелерге де солай ақыл-кеңес берген
.

6) Ахмад ибн Ханбал және ханбалилердің үкім шығарудағы әдістері

Ханбали мәзһабында басты қайнар көз ретінде алғашқы орында сахих мәтіндер келеді. Хадистер сахих әрі нақты болса, Құран-сүннет деп бөліп жатпастан тең дәрежеде қабылданады. Араларында бір қарама-қайшылық туындаған жағдайда мәселе таңдау қағидаларына қарай жүзеге асырылады. Бұл жердегі басты негіз – аят пен хадис «қияс және рәй әдісімен» үкім өзгермеуі тиіс. 

Имам Ахмад пен ханбали мәзһабының ғұламалары үкім шығаруда төмендегідей әдістерге сүйенген:

Құран: Құран Кәрім ешқандай қарсылықсыз бүкіл мәзһабтардағыдай, ханбалилер мектебінде де ең алғашқы және ең басты негіз саналады. Бұл мәселеде ханбалилердің өз араларында ерекше ұстанымдары жоқ.
Сүннет: Ахмад ибн Ханбалдың пікірі бойынша, сүннеттің аясы мен мазмұны барынша кең. Оның ойынша, Хазіреті Пайғамбар (с.а.у.) мен сахабалардан келген барлық хабарлар – сүннет аясына кіреді. Мутауатыр, мәшһур, сахих, ахад хадистер сүннет санатынан орын алғандай, сахаба сөздері, мурсәл және әлсіз хадистер де сүннет шеңберіне кіреді. Ханбалилер Хазіреті Пайғамбардың (с.а.у.) сүннетін Құраннан бөлек қарастырмайды. Ханбали ғалымдары бойынша, Аллаһ Елшісі (с.а.у.) сөздерінің ақиқаттығына Құранның өзі дәлел болғандықтан Аллаһ оған мойынсұнуды бұйырып, қарсы келуден сақтандырған. Сондықтан сүннет Ислам құқығында негізгі дәлелге жатады. Пайғамбардың (с.а.у.) сөздері, іс-әрекеттері мен құптауларының барлығына бірден сүннет деген атау береді. Пайғамбар (с.а.у.) сөзін тікелей өзінен естіген жандар үшін сүннет нақты дәлел саналады
.
Ижма: Бір ғасырда өмір сүрген мужтаһид ғалымдардың діни бір мәселеде ортақ пікірде болуы деген ұғымды білдіретін ижма ханбалилер бойынша, нақты дәлел. Оған қарсы шығу – харам. Өйткені үмметтің қате пікірде ауызбіршілік жасауы мүмкін емес. Сонымен қатар, ижманың дәлелдік құндылығы жайында мәзһаб ұстанымының қалыптасуы ұзақ уақыт ішінде жүзеге асқан.

Бірде имам Ахмадқа бір кісі: «Сахабалар бір мәселеде ижма етсе, олардың пікірін алмаған жанға сіз не айтасыз?» – дегенде ол: «Бұл жаман бір сөз. Бидғатшылардың сөзі. Сахабалар өзара пікір қайшылығында болса да, олардың сөзінен шығуға болмайды», – деп жауап береді.

Имам Ахмад сахаба, табиғин және атбаут-табиғин өкілдерінің ижмасын қабыл еткен. Ал олардан кейінгілердің ижмасын дәлел ретінде алу керектігі жайында ештеңе айтпаған
.

Истисхаб: ханбали мәзһабында Құран, сүннет және ижмадан кейін келетін үкім шығару әдісі. Ақылмен діни үкімдер берілмейді әрі шешілмейді. Сол секілді нақты діни үкім болмайынша бұрынғысы бойынша амал етіледі. Истисхабта бұрын белгілі болған үкіммен үкім беріледі. Егер белгілі нәрсемен үкім берілмесе, жүйесіздік орын алады. Мысалы, жоғалған адамның өлгендігі жайлы нақты мәлімет болмайынша, ол тірі деп есептелінеді
.

Шәрғу мән қабләнә (алдыңғы шариғаттың үкімі): имам Ахмад Құран мен сүннетте айтылып, бірақ үкімі жойылғандығы жайында ештеңе айтылмаған алдыңғы үмметтердің діни үкімдерінің күші жойылмағандығын айтқан. Бірақ ондай үкімдермен амал етілмейтіндігін айтқан. Себебі Құран, сүннет және ижмамен бекітілген үкімдер назарға алынады деп атап өткен.

Сахаба сөзі: сахабалардың баршасының сөзі немесе бір топ сахабаның пікірі ижма үкімінде. Ал сахабалар бір мәселеде пікір қайшылығына түссе, онда Құран мен сүннетке жақын пікір алынады. Егер Құран мен сүннетте ол жайында нақты айтылмаса, имам Ахмад ондай жағдайда мәселеге қатысты пікірлерді жай айтып өтіп, ұстанымын білдірмейді. Өйткені мәселе нақты шешілмегендіктен өз көзқарасын білдірмейді. Ханбалилер сахаба сөзін сахаба болғандықтары үшін емес, Хазіреті Пайғамбардан (с.а.у.) жеткен сөз болуы мүмкін деп, қабыл еткендіктен ұстанады
. 

Истихсан: имам Ахмад истихсан әдісі бойынша үкім берудің қажетсіз екендігіне ишара жасағанымен ханбали ғалымдары истихсан тәсілі бойынша пәтуа берген. Истихсан адамдарға жеңілдік, кеңшілік пен мейірім көрсетуді негізге алады. Егер тыйып тастаса, қиыншылық туындайды.

Мәсалих мурсәлә: Ислам фиқһының негізі мұсылман үмбетінің пайдасын көздейді. Пайдалы шешім қабылдау діннің негізінде бар. Мұны Ислам ғалымдарының барлығы құптайды.

Мәсалих мурсәлә Құран мен сүннетте айтылған жалпы қағидаларға сүйене отырып, үкім беру. Сахабалардың өзі мұндай үкімді қабыл еткендіктен имам Ахмад та ол әдісті қолдаған. Тіпті, саяси тұрғыдан кейбір пәтуаларды орынды деп санаған. Мәселен, іріткі салушы теріс пиғылды адамның жамандығынан сақтану үшін басқа жаққа жер аударту керектігі, сахабаға тіл тигізгенді жазалау, рамазан кезінде күндіз ішімдік ішкенге жазасын еселеу секілді үкімдерді құптаған
.

Қияс: ханбалилер жалпы алғанда дін негіздерінде, яғни ақиданы және басқа да негіздерді айқындау барысында Хазіреті Пайғамбардан (с.а.у.), сахабалардан жеткен қандай да бір хадис болмаған жағдайда ақылдың немесе қиястың қолданылуына қарсы болған. Имам Ахмад қияс әдісінен түбегейлі сақтану мүмкін еместігін айта келе сүннеттен дәлел болған жағдайда қиясқа рұқсат етпеген. Жалпы қиясты су жоқ жағдайдағы тәяммумға теңеген. Демек ханбалилер бойынша, нақты дәлел болмаған жағдайда ғана қияс жасауға рұқсат етіледі. 

Сәдду зәраиғ: мәлики мәзһабы секілді ханбалилер де сәдду зәраиғ әдісіне көбірек мән берген. Зәраиғ – сылтау деп аталады. Сәдду зәраиғ: сылтауға жол бермеу, алдын алу деген сөз. Мәселен, харамға себепші болатын әрекет те харам. Зина жасау харам болғандай, бөгде әйелдің ұятты жеріне қарау да харам. Өйткені әйелдің ұятты жеріне қарау зинақорлыққа жетелейді. Жұма намазы парыз, олай болса, намазға бару үшін жүру де парыз
.

7) Имам Ахмадтың шәкірттері

Ахмад ибн Ханбал қайтыс болғаннан кейін шәкірттері оның көзқарастары мен діни мәселелерге қатысты берген пәтуаларын жинақтауға кіріседі. Шамамен бір жарым ғасырдан кейін дін негіздері бойынша жүйелі түрде жазылған кітапқа қол жеткізеді. Әбу Яғла әл-Фәрраның жазған «әл-Удда фи усулил-фиқһ» атты еңбегі қазіргі кезге дейін жеткен. Ол алғашқы ханбали фиқһының теориясы мен әдістемелік негіздері жүйеленген кітап болып саналады
.

Имам Ахмадтың танымал шәкірттері:

Салих ибн Ахмад ибн Ханбал (қ.б. һ. 266 ж.) – имам Ахмадтың үлкен ұлы. Фиқһ пен хадис ілімін әкесінен үйренген. Ол әкесінен естіген көптеген мәселені өзгелерге жеткізе білген. Әкесіне жан-жақтан келіп түскен сұрақтардың жауабына мұқият ден қойып, үйренген. Кейде сұрақтарға жазбаша жауап беріп отырған.

Абдуллаһ ибн Ахмад ибн Ханбал (һ. 213-290 ж.) – имам Ахмадтың ортаншы ұлы. Әкесінен хадис риуаят ететін. 

Әл-Әсрам, Әбу Бәкір Ахмад ибн Мұхаммед ибн Һани әл-Хорасани (қ.б. һ. 273 ж.): имам Ахмадтың фиқһы мен хадистерін кейінгі ұрпаққа жеткізуде сүбелі еңбегі сіңген.

Абдулмалик ибн Абдулхамид ибн Мәһран әл-Мәймуни (қ.б. һ. 274 ж.): ұстазының жанында жиырма жылдай бірге болған шәкірттерінің ішіндегі ең қадірлісі.

Әбу Бәкір әл-Мәруази, Ахмад ибн Мұхаммед ибн Хажжаж (қ.б. һ. 274 ж.): имам Ахмадтың шәкірттері арасында ұстаздарына ең жақын болған фиқһ пен хадис білгірі. 

Харб ибн Исмайыл әл-Ханзали әл-Кирмани (қ.б. һ. 280 ж.): ұстазынан фиқһ ілімін үйренумен қатар жазып алып, кейінгі ұрпаққа жеткізуде еңбегі зор
.

8) Имам Ахмадтың еңбектері

Имам Ахмадтың тәпсір, хадис, ақида, фиқһ пен тарихқа қатысты көптеген еңбектері бар. Солардың ішінен ең мәшһүрі «әл-Муснәд» атты хадис кітабы. Ол ғұмырының көбін хадис үйрену және жинақтаумен өткізіп, өмірінің соңына таман жазған хадис парақтарын жинап, шәкірттері мен ұлдарына оқытып реттеуге тырысады. Алайда имам Ахмадтың бастаған ісін аяқтауға ғұмыры жетпей қалады. Имам Ахмад қайтыс болған соң ұлы Абдуллаһ әкесі аяқтай алмаған кітапты ретке келтіреді. Сондай-ақ естіген кейбір хадистерін де аталмыш кітапқа қосады. «әл-Муснәд» кітабының өзге хадис кітаптарынан ерекшелігі фиқһ тақырыптары бойынша жинақталғандықтан фиқһи мәселелерді зерттеушілер үшін қолайлы еңбек болмақ
. 

«Әл-Муснәд» кітабында 700-ге тарта сахабадан риуаят етілген 30000-дай хадис қамтылған. Олардан жеткен сүннет амалдар мен пәтуалар жеке тақырыпша етіп жазылған. Мәселен, Хазіреті Әбу Бәкір, Омар және өзге де сахабаларға жеке-жеке тоқталған. Сахабаларды исламды қабыл ету мәртебесі бойынша, яғни алдымен өмірінде жаннатпен сүйіншіленген он сахаба, содан кейін кезегімен әһлу бәйт өкілдері, һашимұлдары, меккелік, мәдиналық, куфалық, басралық, шамдық сахабалар кезегімен жазылып, соңында әйел сахабалардың риуаяттары қамтылған. 

Муснәдтағы хадистердің көпшілігі «сахих» (дұрыс, шынайы) және «хасан» (жақсы) дәрежесіндегі хадистер
.

Өзге тақырыптар бойынша жазған еңбектері мыналар:

«Әт-Тәфсир»: жүз жиырма мың хадиске сүйеніп жазылған тәпсір кітабы.

«Жәуабул-Құран»: Құран жайында жазылған кітап.

«Иләлул-хадис уә мағрифатур-рисәл»: хадис ғылымына қатысты еңбек.

«Әл-Жәрх уәт-тағдил»: хадистерді жинау мен рауилерге қойылатын талаптар жайында жазылған.

«Мәсәил»: фиқһ мәселелеріне қатысты пәтуалар жинағы.

«Әл-Мәнәсик»: қажылыққа қатысты мәліметтерді қамтыған еңбек.

«Ән-Насих уәл-мәнсух»: үкімі жойылған аят пен хадистер жайында жазылған.

«Ахкамун-ниса»: әйелдерге қатысты фиқһ үкімдері жинақталған еңбек.

«Китабус-суннә»: ақидаға қатысты жазған еңбегі. 

«Әр-Рәдд аләл-жәһмия»: Жәһм ибн Сафуан тарапынан негізі қаланған жәһмия ағымына жауап ретінде жазылған еңбек. Бұл еңбегін қамауда жатқан кезінде жазған
.

9) Ханбали мәзһабының таралған аймақтары

Ханбали мәзһабының алғаш тараған жері Бағдат шаһары. Кейінірек Куфа, Басра, Хорасан, Сирия мен Хижаз аймағына тарайды. Х ғасырда ханбали мәзһабы Бағдатта кең тараған мәзһаб мәртебесіне жетеді. Алайда шафиғи мәзһабының өкілдерімен үнемі түсініспеушілікке барып отырғандықтан, билік тарапынан қысымға алынады. 1258 жылы маңғолдар Бағдат қаласын алып, Аббаси халифатын құлатқан соң ханбали мәзһабы оңтүстікке қарай ығысады. Сонымен қатар Мысыр, Солтүстік Африка елдеріне де таралады. Алайда ол аймақтарда өзге мәзһабтардың ықпалынан кенже қалып қояды.

Әһлу сүннет немесе сүнниттік бағыттағы мұсылмандар 4 фиқһи мәзһабтың біреуін ұстанатындығы анық. Міне сол мәзһабтардың ішінде ханбалилер сан жағынан соңғысы, яғни төртіншісі болып саналады. Сан жағынан алғанда әуелі ханафи, содан кейін шафиғи, мәлики және ханбалилер келеді. Оның да бір себебі имам Ахмадтың аталмыш мәзһаб имамдарынан жас тұрғысынан кішісі болуында. Ол өз алдына мәзһаб жүйесін қалыптастырып, орнықтыруына көп уақыт жұмсайды. Көптеген мұсылмандар ханафи, мәлики, шафиғи мәзһабын ұстанып, өз мәзһабтарына беріктік танытқандықтан ханбалилердің жайылуына мүмкіндік бермеді.

Ханбалилердің ұстанымдары өзге мәзһаб өкілдеріне қарағанда қатаңдау болғандықтан ұстанушылары да аз болды. Ибн Халдун бұл мәселеге қатысты: «Ханбали мәзһабын ұстанушылардың өзге сүнни мәзһаб өкілдерінен сан жағынан аз болуының себебі ижтиһадқа рұқсат бермеуінен. Негізінен олар риуаят пен хабарларға сүйенді», – деген тұжырым айтады
.

Қазіргі таңда ислам әлемінде халық санағы жүргізілгенімен кімнің қай мәзһабты ұстанатындығы нақты анықталмаған. Сол себепті тараған аймақтарына қарап, саны шамамен айтылуда. Ханбали мәзһабы өзге сүнни мәзһабтар секілді кеңінен тарамағандығы анық. Негізгі шоғырланған мекендері Сауд Арабия каролдігі, Кувейт, Катар елдері. Одан өзге Иракта, Сирияда, Иорданияда, Палестинада, Мысырда, Солтүстік Африкада аз болса да кездеседі
. Жоғарыда аты аталған елдегі мұсылмандардың санын шамалап есепке алар болсақ, шамамен 40 милиондай ханбали мәзһабын ұстанушылар бар деуге негіз бар.

�	Құрманбаев Қайрат. Хадис ілімі (тарихы және әдіснамасы). – Алматы: Нұр-Мүбарак баспасы, 2010. 87-89-бет.


�	Орынбеков М.С. Қазақ сенімдерінің бастаулары. – Алматы, 2002. 68-69-бет.


�	Имам Шатиби. Муафақат. 3-том. 348-бет.	


�	Günay Ünver. Din sosyolojisi dersleri. – Kayseri, 1996. 208-бет.


�	Koçiğit Talat. Hadis tarihi. – Ankara, 1998. 42 –бет.


�	Ethem Ruhi Fığlalı. Çağımızda itikadi İslam mezhepleri. 28-29-бет.


�	Ethem Ruhi Fığlalı. ж.к.е., 29-бет.


�	Ethem Ruhi Fığlalı. ж.к.е., 34-бет.


�	Массэ А. Ислам очерк истории. – М., 1982. 133-134-бет.


�	А.Жолдасов. Әділетті төрт халифа. – Шымкент. 97-бет.


�	С. Жолдасов. Ислам тарихы. – Алматы: Нұрлы әлем, 1998. 81-бет.


�	А.Жолдасов. Әділетті төрт халифа. – Шымкент. 118-119-бет.


�	Algül Hüseyn. İslam tarihi. – İstanbul, 1997. 3-том. 17-бет; А.Жолдасов. Әділетті төрт халифа. 110-111, 119, 122-123-беттер.


�	Doğuştan günümüze büyük İslam tarihi. – İstanbul, 1992. 2-том. 210-217-бет; Ethem Ruhi Fığlalı. Çağımızda itikadi İslam mezhepleri. 39-бет.


�	А.Жолдасов. Әділетті төрт халифа. 144-146-бет.	


�	Hodson M.G.S., İslam serüveni. – İstanbul, 1993. 1-том. 157-158-бет,	


�	Arıkan Hasan. Muhtasar islam tarihi. – İstanbul. 368-бет.	


�	С.Жолдасов. Ислам тарихы. 101-104-бет.


�	Ebu Mansur Abdulkaahir El-Bagdadi. Mezhepler arasındaki farklar. 17-18-бет.


�	Кеңірек мәлімет үшін қараңыз: С.Сейтбеков, С.Нысанбаев. Ислам тарихы. – Шымкент, 2002. 117-118, 147-149, 157-158-беттер.


�	Өмер Бег. Уаһһабиліктің басталуы және таралуы, түрік тілінен аударған: Дайрабай Серікбайұлы. – Алматы, 2002. 3-4-бет.


�	İslam ansiklopedisi. – İstanbul: Türkiye Diyanet Vakfi баспасы. 1997. 16-том. 170-бет.


�	Әл-Жазира қазіргі Палестина, Иордания, Ливан, Израйл орналасқан аймақ.


�	Ebu Mansur Abdulkaahir El-Bagdadi. Mezhepler arasındaki farklar. 58-бет.


�	Muhammed Ebu Zehra. Mezhepler tarihi. – İstanbul: Şura баспасы. 70-81-беттер.


�	Қараңыз: Ebu Mansur Abdulkaahir El-Bagdadi. Mezhepler arasındaki farklar. 54-81-беттер.


�	Ebu Mansur Abdulkaahir El-Bagdadi. ж.к.е., 55-56-бет.	


�	Мuhammed Abdulkerim es-Şehristani. el-Milel ven-Nihal, аударған: Mustafa Öz, İslam mezhepleri. – İstanbul, 2005. 121-бет.


�	Muhammed Ebu Zehra. Mezhepler tarihi. – İstanbul: Şura баспасы. 77-78–бет.


�	Ислам энциклопедия. – Алматы, 1995. 282–бет.


�	Мuhammed Abdulkerim es-Şehristani. el-Milel ven-Nihal. аударған: Mustafa Öz. İslam mezhepleri. – İstanbul, 2005. 126-127-бет.


�	Muhammed Ebu Zehra. Mezhepler tarihi. 78-79-бет.	


�	Язид ибн Муауия ибн Әбу Суфиян халифа болған кезде (680-684 ж.) Ирак аймағының әкімі етіп Убайдуллаһ ибн Зиядты тағайындаған. Хазіреті Хусейнді 680 жылы 10 қазанда Кербала деген жерде өлтірген осы әкім еді. Кеңірек мәлімет алу үшін қараңыз: С.Сейтбеков, С.Нысанбаев. Ислам тарихы. – Шымкент, 2002. 21-22-бет.	


�	Ebu Mansur Abdulkaahir El-Bagdadi. ж.к.е., 65-66-бет; Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 139-бет.	


�	Muhammed Ebu Zehra. ж.к.е., 80-бет.	


�	Ислам діні бойынша, әрбір туылған бала Исламмен, яғни мұсылман болып туылады. Балиғат жасына дейін мұсылман үкімінде болады. Балиғатқа жетпей қайтыс болса, жұмаққа барады. Себебі оған сауап, күнә жазылмайды. Бұл жайында Хазіреті Пайғамбарымыз (с.а.у.) былай дейді: «Үш адамға қалам жүрмейді: жазылғанға дейін ақыл есінен айырылғанға, оянғанға дейін ұйықтап жатқанға, балиғат жасына жеткенге дейін балаға» (Бухари, Талақ 11; Тирмизи, худуд 1).	


�	Мuhammed Abdulkerim es-Şehristani. el-Milel ven-Nihal. аударған: Mustafa Öz. İslam mezhepleri. 131-134-беттер.


�	Günay Ü. Din sosyolojisi dersleri. – Kayseri, 1996. 290-бет.


�	İslam ansiklopedisi. – İstanbul: Türkiye Diyanet Vakfi баспасы, 1997. 16-том. 172-бет.


�	Муауия ибн Әбу Суфиян 602 жылы Құрайш тайпасының Бәну Абдшамс әулетінде, Меккеде дүниеге келген. Әкесі Әбу Суфиян ибн Харб, анасы Хазіреті Хамзаны өлтіруге тапсырыс берген Хинд бинти Утба. Ол 630 жылы Мекке мұсылмандар тарапынан азат етілгеннен кейін Исламды қабылдаған. Хазіреті Пайғамбар ол әулетке мейірім етіп, лаузымды қызметке тағайындалуына рұқсат етті. Муауия Пайғамбарымыздың (с.а.у.) уахи жазушыларының бірі. 632 жылы Пайғамбар (с.а.у.) қайтыс болған соң Сирияға аттанған әскердің қатарында болатын. Ол қатардағы әскерден қолбасшылыққа дейін көтерілді. Халифа Омар оны лауазымды қызметке тағайындап, кейін сол аймақтың әкімі болған.


�	Кеңірек мәлімет үшін қараңыз: С.Сейтбеков, С.Нысанбаев. Ислам тарихы. – Шымкент, 2002. 19-24-беттер.


�	Хазіреті Алидің Хазіреті Фатимадан Хасан, Хусейн атты екі ұлы болды. Хазіреті Фатима анамыз 632 жылы қайтыс болғаннан кейін ғана Хазіреті Али басқа әйелдерге үйленген. Сол ханымының бірі Бәну Ханиф руынан болатын. Хазіреті Фатима анамыздан тараған ұрпақпен шатастырмау үшін Мұхаммед атты ұлын нағашыларының руымен Мұхаммед бин Ханафия деп атап кеткен. Алидің ұлы болса, неге ханафия деп аталады деген сұрақ туындайтыны заңды құбылыс болғандықтан, қысқаша түсіндірме беріп отырмыз.	


�	Мароккодағы қала


�	Солтүстік Иран аймағындағы қалалар


�	С.Сейтбеков. Шииттердің тарих сахнасынан көрінуі // Қазақстан Республикасы Тәуелсіздігінің 10 жылдығына арналған «Руханият мәселелері және діннің қазіргі қоғамдағы орны» атты Халықаралық ғылыми-практикалық конференцияның еңбектері. – Шымкент, 2001. 2-том. 305-307-беттер.	


�	Muhammed Ebu Zehra. Mezhepler tarihi. 46-бет. Мадайн – Исламнан бұрын Сасан патшалығының 7 қаладан тұратын маңызды үлкен қаласының бірі.


�	Мадайн – Исламнан бұрын Сасан патшалығының 7 қаладан тұратын маңызды үлкен қаласының бірі.


�	Ebu Mansur Abdulkaahir el-Bagdadi. ж.к.е., 177-178-бет.


�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 177-бет.


�	Muhammed Ebu Zehra. Mezhepler tarihi. 46-47-бет.


�	Muhammed Ebu Zehra. Mezhepler tarihi. 48-бет.


�	С.Сейтбеков, С.Нысанбаев. Ислам тарихы. – Шымкент, 2002. 29-30-бет.


�	Muhammed Ebu Zehra. ж.к.е., 49-50-бет.


�	Рухтың бір тәннен екінші бір тәнге өтпейтіндігі жайында кеңірек мәлімет алу үшін қараңыз: С.Сейтбеков. Иман негіздері. – Алматы: Көкжиек, 2010. 186-бет; Қайрат Жолдыбайұлы. Имани гүл. – Алматы, 2011. 307-315-бет.


�	Ebu Mansur Abdulkaahir el-Bagdadi. ж.к.е., 180-195-беттер.


�	Ethem Ruhi Fığlalı. ж.к.е., 143-145-беттер.


�	Ethem Ruhi Fığlalı. ж.к.е., 145-146-бет.	


�	Tahsin Yazici. Sefeviler. İslam ansiklopedisi. 10 том. 53-бет; С.Сейтбеков. Шииттердің тарих сахнасынан көрінуі // Қазақстан Республикасы Тәуелсіздігінің 10 жылдығына арналған «Руханият мәселелері және діннің қазіргі қоғамдағы орны» атты Халықаралық ғылыми-практикалық конференцияның еңбектері. – Шымкент, 2001. 2-том. 307-бет.	


�	Ethem Ruhi Fığlalı. ж.к.е., 148-бет.


�	Ethem Ruhi Fığlalı. ж.к.е., 155-158-беттер.


�	Кеңірек мағлұмат үшін қараңыз: Мұхитдин Исаұлы. Құран кімнің сөзі? – Алматы, 2004. 238-239-беттер.


�	Ethem Ruhi Fığlalı. ж.к.е., 158-159-бет.	


�	Ethem Ruhi Fığlalı. ж.к.е., 160-161-бет	


�	Ислам діні бойынша, ақырзаман таяғанда пайғамбар әулетінен Мәһдидің келетіні жайлы хадистерде айтылған. Бірақ, шииттер айтқандай 873 жылы 4 жасында із-түзсіз жоғалып кеткен 12-ші имамдары келмейтіні анық. Мәһдиге сену иман шарттарына жатпайтындықтан, біз үшін үлкен маңызға ие емес. Әһлу сүннет бойынша, Мәһди Пайғамбар (с.а.у.) әулетінен келетіні ақиқат. Алайда қашан келетіні беймәлім. Осы уақытқа дейін қаншама адамдар нәпсілеріне бой алдырып, шайтанның азғыруына алданып, өздерін Мәһдимін деп жариялағанымен, оларды уақыт теріске шығарғандығы тарихтан мәлім.


�	Кітаптың «Сүнниттер мен шииттердің айырмашылығы» тақырыбына қараңыз.	


�	Ethem Ruhi Fığlalı. ж.к.е., 162-163-бет.


�	Хазіреті Пайғамбарымыздың (с.а.у.) алғашқы сахабаларының бірі Аммар ибн Ясирді меккелік мүшриктер діннен қайтару үшін азаптайды. Көз алдында ата-анасын жауыздықпен өлтіреді. Өзін де өлтіруге әрекет жасайды. Сонда Аммар мүшриктердің пұттарына сенетінін айтып, аман қалады. Артынан Хазіреті Пайғамбарымызға (с.а.у.) барып болған жайды айтып: «Енді Аллаһ мені кешірмес», – деп жылайды. Хазіреті Пайғамбарымыз (с.а.у.): «Сен сол уақытта қандай жағдайда едің?» – дегенде ол: «Мен тек ата-анамды көз алдымда өлтірген соң өзімді де өлтіре ме деп қорқып, жәй тілмен айта салдым. Бірақ жүрегім иманға толы еді», – деп жауап береді. Сонда Хазіреті Пайғамбарымыз (с.а.у.): «Мүшриктер тағы да ұстап алып қинаса, осылай жасауыңа болады», – дейді. Осы оқиғадан кейін «Нахыл» сүресінің 106 аяты түседі. Шариғат осындай жағдайда ғана сенімді жасыруға рұқсат етеді.


�	Ethem Ruhi Fığlalı. ж.к.е., 163-167-бет


�	Ethem Ruhi Fığlalı. ж.к.е., 168-172-бет.


�	Мuhammed Abdulkerim eş-Şehristani. el-Milel ven-Nihal. аударған: Mustafa Öz. ж.к.е., 192-бет.


�	Muhammed Ebu Zehra. ж.к.е., 61-бет.	


�	С.Сейтбеков, С.Нысанбаев. Ислам тарихы. – Шымкент, 2002. 147-бет.	


�	Ethem Ruhi Fığlalı. ж.к.е., 130-132 – бет.


�	Сабри Хизметли. Орта Азия Түрік Республикаларындағы зиянды ағымдар және миссионерлік. – Алматы, 2006. 70-71-бет.	


�	Ethem Ruhi Fığlalı. ж.к.е., 133-бет; Сабри Хизметли. ж.к.е., 71-бет.


�	Ethem Ruhi Fığlalı. ж.к.е., 137-бет; Сабри Хизметли. ж.к.е., 72-бет.


�	Muhammed Ebu Zehra. ж.к.е., 61-62-бет.	


�	www.bilgicik.com/.../ismaililik-dunya-dinleri/	


�	Сабри Хизметли. ж.к.е., 70-бет	


�	Muhammed Ebu Zehra. ж.к.е., 625-бет. Ирактың сол кездегі ірі қалаларының бірі еді.


�	Ирактың сол кездегі ірі қалаларының бірі еді. 	


�	Muhammed Ebu Zehra. ж.к.е., 626-627-бет. 


�	Hüseyn Algül. İslam tarihi. 3-том. 135-бет.


�	С.Сейтбеков, С.Нысанбаев. Ислам тарихы. 53-бет.	


�	Muhammed Ebu Zehra. ж.к.е., 629-бет.


�	Muhammed Ebu Zehra. ж.к.е., 635-637-бет.	


�	Ethem Ruhi Fığlalı. ж.к.е., 126-бет.	


�	Muhammed Ebu Zehra. ж.к.е., 639-640-бет.	


�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 159-160-бет.	


�	Ebu Mansur Abdulkaahir El-Bagdadi. ж.к.е., 27-бет.	


�	Ebu Mansur Abdulkaahir El-Bagdadi. ж.к.е., 28-бет; Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 161- бет.	


�	Ebu Mansur Abdulkaahir El-Bagdadi. ж.к.е., 28-бет	


�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 162- бет.


�	Ebu Mansur Abdulkaahir El-Bagdadi. ж.к.е., 29-бет.


�	Muhammed Ebu Zehra. ж.к.е., 648-650-бет.	


�	әһлу бәйт сөзінің тікелей сөздік мағынасы «үй халқы» яғни Пайғамбарымыздың (с.а.у.) ұрпақтары, әулеті деген сөз.


�	Хазіреті Хасан мен Хазіреті Хусейн ұрпақтарының қуғынға ұшырауы мен халифаға қарсы күрестері үшін қараңыз: С.Сейтбеков, С.Нысанбаев. Ислам тарихы. – Шымкент, 2002. 17-25, 29-30, 53, 93-94, 105, 115, 142-беттер.	


�	Сахабалар жайында кеңірек мәлімет үшін қараңыз: Алау Әділбаев. Саңлақ сахабалар. – Алматы, 2011.


�	кеңірек мәлімет алу үшін қараңыз: Дамира Өмірзаққызы Ибрагим. Адамзаттың асыл тәжі. – Алматы. 2 басылым. 175-178-бет.


�	Doğuştan günümüze büyük İslam tarihi. – İstanbul, 1992. 2-том. 238-бет.	


�	S.A. Klavuz. Anahtarlarıyla islam akaidi. 313-бет;





�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 89-бет;	





�	Muhammed Ebu Zehra. Mezhepler tarihi. 109-111-бет.	


�	Topaloğlu Bekir. Kelam ilmi giriş. – İstanbul, 1996. 370-бет.	


�	Жәһм ибн Сафуан осы сенімімен адасуда. Имам Матуриди бұл пікірге мүлдем қарсы: «Иман жүректің біліп қана қоюынан тұрмайды. Себебі мағрифат сөзінің антонимі – надандық (жаһилдік). Ал иман сөзінің антонимі – күпірлік. Егер иман мағрифаттан тұратын болса, надандық, сауатсыздық күпірлік болуы керек еді. Нәтижеде әрбір сауатсыз кісінің кәпір, әрбір ғалым кісінің мүмін болуы тиіс. Бірақ бұл мүмкін емес».


	Ибн Хазым (қ.б. 456/1064 ж.) бұл мәселе жайында өте орынды жауап береді: «Иман жүректің мағрифаты (танып білуі) болғанда яһуди мен христиандардың Хазіреті Пайғамбарды (с.а.у.), шайтанның Аллаһты білгендіктері үшін олар да мүмін болулары керек еді. Бірақ бұл Құран аяттарына қайшы келуде». Шынында да, яһуди және христиан оқымыстылары Хазіреті Пайғамбарды (с.а.у.) дүниеге келмес бұрын білді. Оның қандай ерекшеліктері мен қасиеттері болатындығын бес саусағындай білгені сол, тіпті өз балаларынан артық танитын еді. Мысалы, Пайғамбарымыздың (с.а.у.) 12 жасында көкесі Әбу Талибпен Сирияға сауда мақсатымен сапарға барғанда Бахира есімді монахтың Пайғамбарымыздың (с.а.у.) болашақ соңғы пайғамбар екендігін Әбу Талибке айтып, оны яһудилерден таса ұстау қажеттігін ескертеді (С.Сейтбеков. Иман негіздері. –Алматы, 2010. 79-бет).


�	Ebu Mansur Abdulkaahir El-Bagdadi. ж.к.е., 156-бет.	


�	Махлуқ – жаратылған деген ұғымды білдіреді. Мәселен, Құран махлуқ дегеннің ұғымы Құран да жаратылыстар секілді жаратылған деген мағынаны береді. Ал мақлұқ дегеніміз жаратылыс, яғни адам, жануар, аң-құс үшін қолданылады. Сол себепті махлуқ сөзі мен мақлұқ сөзін шатастырмау керек.	


�	Мuhammed Abdulkerim es-Şehristani. ж.к.е., 91 -бет.	


�	Мuhammed Abdulkerim es-Şehristani. ж.к.е., 92-93-бет.	


�	Тағдырға иман келтіру мәселесі бойынша кеңірек мәлімет алу үшін қараңыз: С.Сейтбеков. Иман негіздері. 349-360-бет.	


�	Сайид Сабиқ. әл-Ақаидул-Исламия. – Бәйрут. 98 бет.	


�	Muhammed Ebu Zehra. ж.к.е., 120-бет; Абдуррахман б. Әшғастың көтерілісі жайында қараңыз: С.Сейтбеков, С.Нысанбаев. Ислам тарихы. 34-35-бет.





�	Muhammed Ebu Zehra. ж.к.е., 121-бет	





�	Muhammed Ebu Zehra. ж.к.е., 121-122-бет.





�	S.A. Klavuz. Anahtarlarıyla islam akaidi. 262-бет.	





�	Muhammed Ebu Zehra. ж.к.е., 136-бет; С.Сейтбеков. Ислам тарихындағы муғтазилиттер және олардың ұстанатын жолы // Саясат. – 2005. -№4. 47-бет.	





�	S.A.Klavuz. Anahtarlarıyla islam akaidi. 30-бет;





�	Muhammed Ebu Zehra. ж.к.е., 142-бет.	





�	Muhammed Ebu Zehra. ж.к.е., 160-161-бет.	





�	Қазіргі Түркия Республикасының оңтүстік шығысындағы қала.	





�	Muhammed Ebu Zehra. ж.к.е., 161-164-бет.	





�	Ә.Дербісәлі. Біз ұстанатын діни жол. – Астана, 2012. 26-бет.	





�	Muhammed Ebu Zehra. ж.к.е., 140-141-бет.





�	Topaloğlu Bekir. Kelam ilmi giriş. 181-183-бет; Muhammed Ebu Zehra. ж.к.е., 142-бет.	





�	Ebu Mansur Abdulkaahir El-Bagdadi. 82-бет.	





�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 59-86-бет.





�	Әзәли дегеніміз әуелден бар, Жаратушы белгілі бір уақытта пайда болмаған, Ол әу бастан бар деген ұғымды білдіреді.	





�	Әһлу сүннет бойынша, Аллаһ Тағала пенденің амалын жаратушы. Пендеге сол сәтте ниет еткен амалын жасауға күш беруші және амалын жаратушы болып саналады. Пенде – жасаушы (касиб), Аллаһ – жаратушы (Халиқ). Бұл жайына Құранда былай дейді: «Аллаһ барлық нәрсенің жаратушысы» (39. «Зумәр» сүресі, 62-аят). «Аллаһ сендерді де сендердің іс-әрекеттеріңді де жаратты» (37. «Саффат» сүресі 96-аят).	





�	Ebu Mansur Abdulkaahir El-Bagdadi. Mezhepler arasındaki farklar. 82-83-бет.





�	Әһлу сүннет бойынша, ақыретте мүминдер Аллаһ Тағаланың көрінуін әрі ақли тұрғыдан, әрі нақли тұрғыдан уәжіп деп есептейді (Нуруддин әс-Сабуни. Әл-Бидаяту фи усулид-дин. 38-бет). Олай болса, ақыретте мүминдер Аллаһты көретін болса, қалай, немен көреді деген сауал еріксіз ойға келері анық. Ғалымдарымыз бұл сауалға былай деп жауап береді: «Аллаһ бір мекенде, бір бағытта, бір жерде емес, бетпе-бет те болмастан, көзге шағылыспастан және көруші мен Аллаһ Тағала арасында белгілі бір қашықтықсыз көрінеді». Сонымен қатар Аллаһты көру үшін осы дүниедегі тіршілік әлемін көрудегі шарттар қажет емес (Мәтну ақайди ли-Умари ән-Нәсәфи. 5-бет, S.A.Klavuz. Anahtarlarıyla islam akaidi. 231-бет).





�	Аллаһтың ақыретте көрінуі мәселесінде кеңірек мәлімет үшін қараңыз: С.Сейтбеков. Иман негіздері. – Алматы, 2010. 148-бет.





�	Әһлу сүннет бойынша, үлкен күнә істеген кісі мүмин болып, тек істеген күнәсі үшін күнәһар аталады. Ақыретте істеген сол күнәсінің жазасын тартып, соңында жаннатқа барады. Сондай-ақ істеген күнәсі үшін бұл дүниеде тәубе етсе, Аллаһ кешіруі мүмкін, қаласа жазалауы мүмкін. Алайда, оқырмандарымыз бұл жерде мынадай заңды сауал қоюы да мүмкін: «Үлкен күнә істеген, өмірінде амал етпеген мұсылманды Аллаһ қалайша жаннатқа кіргізеді? Бұл әділдікке жатпайды». Бұған былай жауап беруге болады: «Біріншіден: біздің сеніміміз бойынша, амал иманның бір бөлігі емес. Екіншіден: Аллаһ Тағала Құранда былай дейді: «Аллаһ мүмин ерлер мен мүмин әйелдерге астарынан өзендер ағатын, олар онда мүлде қалатын бақшалар және Ғадын жаннатында көркем орындар уәде етті. Ал Аллаһтың разылығы өте зор табыс». (9.Тәубе-72). Яғни мүминдерге жаннатты уәде еткен Аллаһ қалайша мүмин құлын мәңгілік жәһәннәмда қалдырсын? Себебі мәңгілік жәһәннам күпірге барғандардың еншісінде. Үшіншіден: Пайғамбарымыз (с.а.у.) былай деген: «Жүрегінде титтей иманы болып, Лә иләһә иллалаһ (Аллаһтан басқа тәңірі жоқ) деген адам жәһәннамнан шығады» (Бухари, Китабул иман-41). (қосымша қараңыз: Муслим, Иман-84; Тирмизи, Жәһәннам-9; Ибн Мажа, Зухд-37).	





�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 58-бет.





�	Muhammed Ebu Zehra. ж.к.е., 137-140-бет.





�	Topaloğlu Bekir. Kelam ilmi giriş. 183-188-бет;





�	S.A. Klavuz. Anahtarlarıyla islam akaidi. 306-бет.





�	S.A.Klavuz. A.Köten. О.Çetin. Н.Algül. Din kültürü ve ahlak bilgisi. –İstanbul, 1997. 87-88-бет





�	Әһлу сүннет сенімі бойынша, Жәмәл мен Сыффин шайқасына қатысып, екі тараптан да өлген мұсылманға шәһид үкімі беріледі.





�	Muhammed Ebu Zehra. Mezhepler tarihi. 129-131-бет.	





�	Әһлу сүннет бойынша, амалсыз иманның ақыретте пайда беруі екіталай. Иманның кәміл болуы, жетілуі, қуатты болуы амалға байланысты. Амал болған жағдайда иман қуатты болады. Ал иман қуатты, күшті болса, адамның ықыласы соншалықты артады. Иман ету Аллаһ Тағаланың әмірі болса, амал ету де сол әмір арқылы жүзеге асады. Бұйырылған әмірдің біреуін жасап, екіншісін орындамау адамды адасушылыққа, қала берсе күпірлікке алып барады. Пенделердің жаннатқа иманымен кіретіндігі, иманына, амалына қарап мәртебелерімен баратын жаннат орындары болатындығы Құранда баян етілгендігі белгілі. Бұған жаннатта Райян деген есіктен тек ораза ұстағандар ғана кіретіні секілді жағдаяттар толықтай мысал бола алады.





�	S.A. Klavuz. Anahtarlarıyla islam akaidi. 312-бет.	





�	Vecdi Akyüz. Dört mezhep imamı. – İstabbul, 1999. 48, 51-бет.	





�	Ebu Mansur Abdulkaahir El-Bagdadi. Mezhepler arasındaki farklar. 149-150-бет.





�	Мuhammed Abdulkerim es-Şehristani. el-Milel ven-Nihal. аударған: Mustafa Öz. ж.к.е., 142-бет.





�	S.A.Klavuz. А.Köten. О.Çetin. Н.Algül. Din kültürü ve ahlak bilgisi. 88-бет.





�	Ebu Mansur Abdulkaahir El-Bagdadi. Mezhepler arasındaki farklar. 169-172-бет.





�	يد - «иад» араб тілінде қол деген мағынаны білдіреді. Алайда аятта сөздің тікелей мағынасымен қолдану дұрыс болмайды.	





�	Мuhammed Abdulkerim es-Şehristani. ж.к.е., 108-бет.	





�	Олар мынадай хадистерді тікелей мағынасында түсініп, қолданады: «Ұлы Жаратушы Аллаһ қияметте: «Әй, адам баласы! Мен ауырған кезде сен мені неге зиярат етпедің (көңілімді сұрамадың)»,- дейді. Құл болса: «Ей, Раббым! Сен бүкіл әлемнің Раббысы бола тұра мен сені қалайша зиярат ете аламын»,- деп жауап береді. Сонда Аллаһ Тағала: «Сен білмейтін бе едің, менің пәленше деген құлым науқастанғанда сен оны зиярат етпеген едің, егер сен оны зиярат еткеніңде әлбетте Мені соның қасынан табар едің»,- деп айтады» (Муслим, Бирр уәсилә 43).





�	Мuhammed Abdulkerim es-Şehristani. ж.к.е., 108-109-бет.	





�	Мuhammed Abdulkerim es-Şehristani. ж.к.е., 111-112-беттегі сілтеме.





�	Мuhammed Abdulkerim es-Şehristani. ж.к.е., 112-бет.	





�	Ebu Mansur Abdulkaahir El-Bagdadi. ж.к.е., 161-бет;	





�	Ebu Mansur Abdulkaahir El-Bagdadi. ж.к.е., 162-бет;	





�	Мuhammed Abdulkerim es-Şehristani. ж.к.е., 112-113-бет.	





�	Мuhammed Abdulkerim es-Şehristani. ж.к.е., 116-бет.	





�	Ebu Mansur Abdulkaahir El-Bagdadi. ж.к.е., 162-164 бет;	





�	Ebu Mansur Abdulkaahir El-Bagdadi. ж.к.е., 164-165-бет;	





�	Осы мәселеге қатысты Имам Әшғари тақырыбында Имам Әшғари мен ұстазы Әбу Али Жуббаи арасындағы «Үш ағайынды» мәселесіне қараңыз.	





�	Ebu Mansur Abdulkaahir El-Bagdadi. ж.к.е., 165-166-бет.	





�	Ebu Mansur Abdulkaahir El-Bagdadi. ж.к.е., 167-бет.	





�	Ebu Mansur Abdulkaahir El-Bagdadi. ж.к.е., 216-бет.	





�	Ethem Ruhi Fığlalı. ж.к.е., 221-бет.	





�	Мосул – Ирак Республикасының негізгі қалаларының бірі.	





�	http://www.enfal.de/orta09.htm (авторы - Ахмад Өзалп).	





�	Ethem Ruhi Fığlalı. ж.к.е., 222-бет.	





�	http://tr.wikipedia.org/wiki/Yezidilik	





�	http://www.enfal.de/orta09.htm (авторы - Ахмад Өзалп)	





�	Ethem Ruhi Fığlalı. ж.к.е., 224-225 -бет.	





�	Ethem Ruhi Fığlalı. ж.к.е., 226-227-бет; http://www.islamgulu.org/frmp6800/





�	Мuhammed Abdulkerim es-Şehristani. ж.к.е., 137-бет.	





�	Африка құрлығына жақын орналасқан арал.	





�	Ethem Ruhi Fığlalı. ж.к.е., 91-бет.	





�	Ebu Mansur Abdulkaahir El-Bagdadi. ж.к.е., 74-75-бет.	





�	Ethem Ruhi Fığlalı. ж.к.е., 92-93 бет	





�	Muhammed Ebu Zehra. ж.к.е., 82 бет; Ethem Ruhi Fığlalı. ж.к.е., 94 бет	





�	Ethem Ruhi Fığlalı. ж.к.е., 193-194-бет.	





�	İslam ansiklopedisi. – İstanbul: Turkiye Diyanet Vakfi баспасы, 1994. 10-том. 40-бет.	





�	İslam ansiklopedisi. ж.к.е., 10-том. 42-бет.	





�	İslam ansiklopedisi. ж.к.е., 10-том. 43-44 -бет.	





�	һttp://www.nedirbilelim.com	





�	Ислам 4 әйел алуды міндеттемейді, тек алуға ниет еткендерге әділдікпен қарай алса, алуға рұқсат бергендігін шатастырмауымыз қажет.	





�	Мәһір – әйел затының неке қиылмай тұрып болашақ жарынан сыйлық алуы. Шариғат әйел затына қолдың білезікке, аяқтың тобықтан төмен және беттің ашық болуына рұқсат еткен.





�	İslam ansiklopedisi. ж.к.е., 10-том. 44-45 -бет.	





�	İslam ansiklopedisi. ж.к.е., 10-том. 42 -бет.	





�	Ренкорнация сенімінің Ислам дініне қайшы екендігіне қатысты кеңірек мәлімет алу үшін қараңыз: С.Сейтбеков. Иман негіздері. – Алматы, 2010. 186-194-беттер. Фетхуллаһ Гүлен. Ғасыр тудырған күмәндар. – Алматы: Көкжиек баспасы, 2009. 1-том, 45-56-беттер	





�	Ethem Ruhi Fığlalı. ж.к.е., 200-бет.	





�	İslam ansiklopedisi. ж.к.е., 10-том, 47-бет.	





�	Canan İbrahim. Hadis ansiklopedisi. – İstanbul, 1996. 14-том, 73-76-бет.	





�	Сәләф – дінімізде алғашқы мұсылмандарға берілген атау. Сәләфқа жататындар: сахабалар (Пайғамбардың (с.а.у.) көзін көргендер), табиғиндер (Пайғамбар (с.а.у.) көзін көре алмай, сахабаларды көргендер) және әтбағу-табиғиндер (сахабаларды көре алмай табиғиндерді көргендер).	





�	Ethem Ruhi Fığlalı. ж.к.е., 96-бет.	





�	İslam Ansiklopedisi. – İstanbul: Türkiye Diyanet vakfı баспасы, 2005. 30-том. 491-492-бет.	





�	Mevlana Muhammed Fadlurresul. Tashih’ul-mesail. Vesikalarla Vehhabiliğin iç yüzü. түрікшеге аударған А.Фарук Меян. – İstanbul: Berekat баспасы, 1976. 348-бет.	





�	Ethem Ruhi Fığlalı. ж.к.е., 97-бет; Қазақстандағы діндер. – Алматы, 2008. 78-бет.	





�	Muhammed Ebu Zehra. ж.к.е., 222-бет.	





�	Ethem Ruhi Fığlalı. ж.к.е., 98-бет;





�	İslam Ansiklopedisi. – İstanbul: Türkiye Diyanet vakfı баспасы, 2005. 30-том. 492-бет





�	Қазақстандағы діндер. – Алматы, 2008. 79-бет.





�	İslam Ansiklopedisi. – İstanbul: Türkiye Diyanet vakfı баспасы, 2005. 30-том. 493-бет.





�	780 жылы 10-шы қазан күні Кербалада Хазіреті Хусейнді халифа Язидтің әскерлері айуандықпен шәһид еткен еді. Міне содан бері шииттер 10-шы қазан күні Кербалада Хазіреті Хусейннің кесенесіне жиналып, діни рәсім өткізеді. Осы күні өздерін шынжырмен сабау әдеттері бар.	

�	Хазіреті Пайғамбарымыздың (с.а.у.) ақырзаманға байланысты айтқан хадистері ішінде әһлу бәйттен, яғни Пайғамбар (с.а.у.) ұрпағынан Мәһди есімді бір кісінің келетіні айтылады. Мәһди – тура жолға бастаушы деген ұғымды білдіреді.


	Мәһди келген соң мұсылмандар арасында әділ билік орнатып, дінсіздермен күресіп, Исламды үстем етеді деген сенім күллі мұсылман қауымы арасында жайылған. Мәһди жайында көптеген сахих хадистер айтылғандықтан, біз де бұл жерде бір-екеуіне тоқталып өтеміз.


	Абдуллаһ ибн Мәсғудтан риуаят бойынша Расулуллаһ (с.а.у.) былай деген: «Әлемнің бір күндік өмірі қалса да, Аллаһ ол күнді ұзатып, менің бір адамымды сол күні жібереді. Яғни әһлу-бәйтімнен біреуді жібереді. Бұл кісінің аты менің атыма ұқсас, әкесінің есімі әкемнің есіміне сәйкес келеді. Ол адам жер бетіндегі зұлымдықты жойып, орнына әділеттілікті орнатады» (Әбу Дауд, Тирмизи, Фитән 52).


	Умму Сәләмәдан риуаят бойынша, Расулуллаһ (с.а.у.) былай деген: «Мәһди менің ұрпағымнан, қызым Фатиманың балаларынан келеді» (Әбу Дауд, Мәһди 1, 4284).


	Ислам ғалымдары арасында Мәһдидің ақырзаманда келіп, келмеуі жөнінде әртүрлі пікірлер айтылады. Кейбір ғұламалар мәһди деген адам жоқ және ондай кісі келмейді. Мәһди мен Хазіреті Иса деп айтып жүргеніміз бір адам. Хадисте екеуінің бір адам екендігі айтылған деп, Мәһдиге деген сенімді жоққа шығарады. Көпшілік ғалымдар Мәһди жайында айтылған хадистерді сахих деп тапқандықтан, Мәһдидің келетіндігін қабыл етеді. Хазіреті Иса мен мәһди екеуі екі адам деп, керекті хадистерді дәлел ретінде келтіреді. Мысалы, жоғарыда Әбу Дәуіттен келтірілген сахих хадиске сүйеніп, Мәһди Пайғамбар (с.а.у.) әулетінен шығатын тура жолға бастаушы имам деп сенеді. Олай болса, Хазіреті Иса мен Мәһди екеуі екі тұлға деген сөз. Сондай-ақ жоғарыда дажжалдың өлтірілу мәселесін айтып өткенімізде Хазіреті Иса көктен түскенде имам Мәһди жамағатқа таң намазының парызын оқытпақ болып тұрады. Хазіреті Иса (а.с.) имам Мәһдидің артында тұрып намаз оқитындығы хадисте айтылады. Демек, имам Мәһди Хазіреті Исадан бұрын шығады және ол онымен бірге дажжалды өлтіреді.


	Біз де хадисте айтылғандай, қабыл етіп сенеміз. Мәһдидің келетініне сену иман негіздеріне жатпағандықтан, Мәһди келмейді деген кісі иманнан шықпайды. Алайда сахих хадисте айтылғандықтан, біз, әһлу сүннет уәл-жамағат Мәһдидің келетіндігіне сенімдіміз.


	Орта ғасырдан бастап Ислам әлемінде өзін «Мәһдимін» деп жариялаған көптеген кісілер болды. Әлі күнге дейін әр жерде өзін «Мәһдимін» деп жариялаушылар да бар. Бірақ олардың ешбірі хадисте айтылған мәһди емес. Өзін мәһдимін деп шыққан кісілердің шығу тарихын зерделесек, олардың белгілі бір мүддені көздеп, халықты артынан ергізу үшін осы атты жамылып шыққандығына көз жеткіземіз. Олай болса, Мәһдимін деп шыға білу үшін алдымен Дажжалдың, содан кейін Хазіреті Иса пайғамбардың шығуы қажет. Дажжал шықпастан бұрын Мәһди шықпайды. Дажжал пайда болған соң кезегімен ақырзаманның өзге белгілері шығуы тиіс. Сондықтан осы ретке қарай отырып келуші мейлі Мәһди болсын, мейлі Иса болсын оларды танып, иман келтіріп, қолдау көрсету өз уақытының талабы болып қала береді. (С.Сейтбеков. Иман негіздері. – Алматы, 2010. 327-329-беттер). 

